
Владимир Анқәаб

Владимир Анқәаб Аԥсны анҭыҵгьы ирдыруа, аԥхьаҩцәа ма­
ҷымкәа измоу‚ зхатәы бжьы зхоу аԥсуа поетуп‚ уи инаваргыланы 
– дагьҵарауаҩуп.

1954 шықәса инаркны акьыԥхь аҟны ицәырҵыз ари апоет-
аҵарауаҩы аԥхьаҩцәа ириҭахьеит иажәеинраала цаҳәцаҳәқәеи, 
ипоемақәеи‚ ибалладақәеи реизгақәа: «Сышьха ӡиас» (1958), «Бзыԥ 
аԥшаҳәа» (1960), «Сыбзиабара» (1964), «Сышьха хыҵырҭа» (1971), 
«Асхыс» (1975), иажәеинраалоу ароман «Абрыскьыл» (1966), амо­
нографиа «Аԥсуа новеллақәа» (1968). Иара убас аурыс бызшәахь 
еиҭаганы иҭыҵхьеит иажәеинраалақәа реизга «Аԥсҭазаара ҵы­
хәаԥҵәамам» (1965), иажәеинраалоу ароман «Абрыскьыл» (1972).

Убарҭ рнаҩсангьы апоет иажәеинраалақәа жәпакы еиҭарга­
хьеит ақырҭуеи, аукраини, абазеи‚ алезгини, ауаԥси‚ ачерқьези, 
аҟарачи, анаҩеии уҳәа ирацәаны асоветтә милаҭқәа рыбызшәақәа 
рахь.

Владимир Платон-иԥа (Ԥшьҟан-иԥа) Анқәаб диит 1928 шықә­
сазы Гагра жәлар русӡбарҭа аусҳәарҭаҿы ӡбаҩыс аус зуаз Анқәаб 
Платон (Ԥшьҟан) Џьсыԥ-иԥа иҭаацәараҿы. Дшысабииз иани иаби 
реицәыхҟьара ддәықәнаҵеит Гәдоуҭа араион Хәаԥ ақыҭахь, иан­
ду лахь ааӡара.

Абри ашьха қыҭа хьыршәыгә хәыҷы аҟынтә ауп раԥхьаӡа 
ашьха ԥагьа ԥшӡақәа дахьыҩарыҵаԥшыз, Хьаџәгәаратәи абахә 
ӷьазӷьазқәа дахьыҩаргәдыԥшылаз, алада амшын казказ еилыџь­
џьаауа дахьынхыԥшылаз. Хәаԥтәи ашьха ҳауа зҩыда зыхшыҩ 
еилкка иҟанаҵаз, згәашьамх арҵырыз, деилҟьа-еилӷәыцәӡа клас­
ск ахьтә даҽа класск ахь арҽхәаԥхьыӡқәеи аграмотақәеи зманы 
иахыҵуаз, ахәбатәи акласс аҟны днеихьаны игәалаҟара-гәац­
ԥыҳәара леихәлацәеит. Харада ахара идҵаны‚ ажәлар ураӷоуп ҳәа 
уаанӡа идырӡхьаз иаб дынишьҭаргалоит сабицәа гәарҭак ааӡа­
тәыс измаз‚ Володиа хәыҷы иаб иашьа Хыџьгәаҭгьы. Ашкол нимы­
жьыр ада ԥсыхәа имамкәа иҟалеит. Ахацәа наӡақәа рус днадгыле­

ит 12 шықәса инарҭагылаз Володиа. Дцәаӷәон – акәаҭан амаа 
давмыҳәҳәо икны‚ длаҵон‚ драшәон...

Аибашьратә аамҭа бааԥсқәа раан ақыҭа рԥошьҭамҩангаҩыс 
аус иуан. Аибашьра ашьҭахьтәи ашықәсқәа раан бригадирс аколн­
хараҿы дыҟан. 1947–1949 шықәсқәа рзы иҵара ацҵара иҽазкны, 
Дәрыԥшьтәии Аҷандаратәии ашколқәа рҟны ҩы-шықәса аҵара 
иҵон.

1949 шықәса инаркны 1954 шықәсанӡа аԥсуа индустриатә 
қалақь Тҟәарчал ашахта дхәыҵала, ҿарацәа ыҵихуан. Убри аам­
ҭазы, иусура иаваргыланы, зны Аҟармаратәи аусуцәа ҿарацәа 
ахәылԥазтәи ршкол ахь дныҟәон, нас екстерно аԥышәарақәа 
ҭины‚ далгеит абжьаратәи ашкол.

1954 шықәсазы В. Анқәаб диасуеит Аҟәаҟа‚ далагоит иахьа­
тәи Аԥсуа ҳәынҭқарратә драматә театр С. И. Ҷанба ихьӡ зху 
аҟны аԥсуа драма атехникатә режиссорс аусура. Убри ашықәсан 
дҭалоит Аҟәатәи Аҳәынҭқарратә педагогтә институт афило­
логиатә факәльтет аҟны ҿыц иаатыз аԥсуа сеқтор. Шьыбжьышь­
ҭахьла атеатр ахь усура дцо‚ ҩ-курск ибзиаӡаны данрылга, 1956 
шықәсазы В. Анқәаб дцеит Москваҟа, СССР Ашәҟәыҩҩцәа Реид­
гыла Алитературатә институт А. М. Горки ихьӡ зху ашҟа. 1961 
шықәсазы уи аинститут даналга, дгьежьит Аҟәаҟа‚ дагьалагеит 
Аҟәатәи Аҳәынҭқарратә педагогтә институт А. М. Горки ихьӡ 
зху аҟны аԥсуа бызшәеи алитературеи ркафедра арҵаҩыс аусура.

1968 шықәсазы В. Анқәаб дырҩегьых дцеит Москваҟа, Аџьа 
Абираҟ Ҟаԥшь аорден змоу Аҳәынҭқарратә педагогтә инсти­
тут В. И. Ленин ихьӡ зху аҟны дҭалт аспирантура. 1970 шықәса 
март 23 азы афилологиатә наукақәа ркандидат ҳәа аҵаратә 
степень аиуразы адиссертациа хьчаны‚ дгьыжьит Аҟәаҟа‚ аус 
ахьиуаз аинститут ахь. 1974 шықәсазы аҵаратә хьӡы адоцен­
тра иаҭәашьахеит. 1975 шықәсазы аԥсуа литература акафедра 
аиҳабыс дҟарҵеит. 

Владимир Платон-иԥа Анқәаб иҵара-ааӡаратә усуреи ипое­
треи иузеилымхуа ракәны иҟалеит, аха ҳгәанала ипоезиатә рҿиа­
рамҩа амҽхак еиҳауп. Ари агәаанагара арҵабыргуеит иажәеин­
раалоу ироман «Абрыскьыл» амацарагьы. Аԥсадгьыл абзиабара 
атема апатриотизмратә пафос ду аҵаҵаны аарԥшышьа акәу‚ 
иахьатәи атомтәи, аӡритәи, анеитронтәи бомбақәа адгьылтә 
ԥсҭазаара зҭадыргыло ашәарҭара акәу‚ апланета Ачацҳа иахьыз 
атрагедиа Адгьыл ацәыхьчара азҵаатәы аӡбашьа акәу‚ аибашь­

реи аҭынчреи уҳәа аԥсҭазаара иахьа иқәнаргыло, имӡбакәа зна­
хара ҟамло ауаажәларратә проблема дуқәа автор ишьҭихуеит 
ари арҿиамҭаҿы. Исахьаркыратә ҟазара амч ахәыцра ҵаулақәа 
узнарҵысуа иҟоуп. Абрыскьылра шьҭыхны, ажәлар ргәыхь ахәшә­
тәразы, ажәлар рынасыԥ лашазы ақәԥарахь угәы уҵхо‚ амцқьареи 
агьангьашреи занааҭс ишьҭыхны ауаатәыҩса зыҽрылазӡҩаз 
аџьнышцәеи акаҷицәеи угәы рзыԥжәо, урҭ рыԥшаареи рныхреи 
уазнархиауеит. Риҵа лыбзиабара ҟәымшәышә угәы хьоухьоуа уҟа­
наҵоит. Аԥхьарца иаҳәо ашәақәа аԥсадгьыл азгәыбылреи агәыџь­
барареи уздырҵысуеит. Афантастикатә планета Ачацхеи Ад­
гьыли еиваргыланы раарԥшышьа адгьылтә ԥсҭазаара ахьчаразы 
агәаҽанызара ду унаҭоит. Абас анырра дуқәа зырҿыхо рҿиамҭоуп 
«Абрыскьыл».

Иашоуп‚ Абрыскьыл ихаҿсахьа аԥсуа жәлар рҿаԥыцтә ҳәамҭа 
аҟынтә иааганоуп асахьаркыратә рҿиамҭа ишалеиҵаз апоет В. 
Анқәаб. Аха уи‚ ажәытә мифологиатә хаҿсахьа ахырхарҭа хада 
мԥсахкәа‚ иахьатәи аамҭа иацназго ацәеижь ақәҵаны еихеиҳаит, 
иҭирҭәааит. Аурыс шәҟәыҩҩы В. Захарченко, 1972 шықәсазы, В. 
Анқәаб иажәеинраалоу ироман «Абрыскьыл» аурысшәахь еиҭа­
ганы Москва ианҭыҵуаз, ииҩыз аԥхьажәаҿы иҳәоит: «Еицырдыруа 
аԥсуа поет Владимир Анқәаб иҟаиҵеит агәаӷьра ду‚ икристаллтә 
шаноу аԥсуа мифологиа далԥшны, иахьатәи ҳаамҭазы имҩаԥысуа 
ахҭысқәа ахшыҩзышьҭра рыҭаны‚ ҿыц аиҭарыхуаԥшра иҽази­
кит. Иагьиқәҿиеит абри аҽазкра. Прометеи – Абрыскьыл, апоет 
ибзоураны аԥсуа жәлар рдоуҳатә мчхара ду змоу иҿыцу хаҿсахьаны 
еиҭаиз‚ фырхаҵа хадас даанахәеит иажәеинраалоу ироман. Автор 
ипоезиатә дунеинырра амчхара Абрыскьыл днанагоит агәҭыԥ­
саареи, агәырӷьареи‚ агәырҩареи, аџьаустә гәаҳәареи, аибашьреи 
уҳәа дыргәылга, аԥсуа жәлар зхысхьоу, Асовет мчы ашьақәргы­
лареи ашьақәрӷәӷәареи рышықәсқәа рахь.

Ари ахаҿсахьа аллегориатәуп амифологиатә мчра лашьцақәеи 
иареи реиҿасрақәа раан‚ аха сахьаркырала ирҵабыргуп, ҳаргьы 
уамашәа иаабаӡом, ахҭысқәа ахьымҩаԥысуа акосмос аҿы‚ Гитлер 
иқәылаҩцәа ирҿагыланы ақәԥараҿы, асоциалисттә Аԥсынтәыла 
аҿыц ргыларақәа рҿы уҳәа ахьакәу азын.

Аԥсы зхоу аидҳәаларала, аԥсуа жәлар ажәытәӡатәи ркуль­
туреи иахьатәии реиныриара аԥхьаҩ ихшыҩ аҿаԥхьа ицәырҵ­
уеит еилыхшьа змам‚ цәеижьны еиласоу ракәны‚ сахьаркырала 
ирҵабыргны».



Аурыс шәҟәыҩҩы К. Евграфов ажурнал «В мире книг» октиабр-
тәи аномер‚ 1972 шықәсазы иҭыҵыз‚  В. Анқәаб иажәеинраалоу 
ироман «Абрыскьыл» иазкны ианиҵаз астатиаҿы иҳәоит: «Апоет 
илшеит аллегориатә сахьаркыратә формала ажәлар ираҩсхьоу 
ржәытәреи хьӡи-ԥшеила еихаҳау иахьатәи рыбзазареи хьаҳәа-
ԥаҳәада агәра игартә реидҳәалара». Арҭ агәаанагарақәа хҭак 
еицҭадыршәуеит, апоет В. Анқәаб иажәеинраалоу ироман «Абры­
скьыл» ииашаны ахәшьара арҭоит.

Аҵыхәтәан иазгәасҭар сҭахуп аԥхьаҩцәа игәарымҭакәа ицар 
зылшо моментк, аԥсуа поезиаҿы, иара В. Анқәаб ирҿиамҭақәак 
рҿы акәымзар, макьана џьаргьы иуԥымло акростих, «Абрыскьыл» 
апролог алагамҭаҿы, нас даҽа хәыҷык уахьынаскьо) ишуԥыло. 
Авожд ду В. И. Ленин изку ажәа лԥшаахқәа рыла еиҿкаауп урҭ 
акростихқәа.

Анатоли Зыхәба, 
афилологиатә наукақәа ркандидат, адоцент

Абрыскьыл
Иажәеинраалоу ароман

И А ЛОУ   А Х АҾ ҚӘ  А

Жәларҳак – ажәлар рымчра‚ рыламыс, рыҟазшьа змадоу. 
Абрыскьыл – ажәлар рлахьынҵазы Анцәаҵәҟьагьы иҿа

гылара згәаӷьыз, шәара зқәым‚ хьаҵра ззым
дыруа ақәԥаҩ. 

Аԥсҳа – Абрыскьыл иан.
Риҵа – Абрыскьыл бзиа иибо аҭыԥҳа-оуԥашәыл. 
Амра-ԥҳа – Риҵа лан. 
Абчараҳ – Риҵа лаб‚ ашәарацаҩ. 
Аԥсуа – Аԥсны жәлар рхаҭарнак. 
Бзоу – Абрыскьыл ирашь. 
Аџыр-иԥа – афантастикатә планета Ачацха аҟнытәи аҵа

рауаҩ ду.
Xьыц –  афантастикатә планета Ачацха аҟнытәи арԥыс‚ 

Риҵа бзиа дызбаз. 
3егь зымчу – ажәлар рдинхаҵараҿы ауааи Адгьыли зшаз 

хәа ирԥхьаӡоз. 
Анцәа – дзакәыҵәҟьаз ахьырзымдыруаз иахҟьаны, 

жәҩантәи мычрак далаҟоуп хәа‚ ажәлар зыгәра 
ганы изымҵахырхәоз амцқьа. 

Анцәа-ҳәынҭқар – Адгьыл аҿы анцәара шьтызхыз ажә
лар рхагыла леишәацәгьа.

Агызмал 
Аџьныш    –  Анцәа иуадалақьцәа, иҵыхәакцәа.
Аҩсҭаа 
Ақаҷи
Аԥхьарца –  аԥсуа жәлар рҿахәҳәаҩы. 
Аҳәыҳә, Адауы, Ахаҳә, Ахәылԥҵыс, Аџьоуҳар, 

Асталактит, Асталагмит убас иҵегьы.

АПРОЛОГ

Легенда ссирк жәлар рҳәамҭаҿ 
Еиқәха иҟоуп ҳа ҳзы иҳамҭан: 
Нырхага махәҿыла еибыҭа‚ 
Ишан ауаа‚ адәы инықәҵа, 
Насыԥс аԥсҭазаара нрыҭа.

Ашьҭахь, Зегь зымчу даарыԥхьан, 
Убра шәынхала ҳәа нрыдҵа‚ 
Адгьыл риҭон дныҳәа-ныԥхьа. 
Аԥсуа аҽны диҭан асас. 
Тәамҩаху ҟамҵа‚ ус ахәҭаназ, 
Ҩашьара зқәым ламыс дҵаназ‚ 
Сасы ишиаҭәоу пату иқәҵа‚ 
Аԥсуа‚ исас имҩа днықәҵа, 
Разҟахьыршоз дцеит аҭыԥкра.
Ҩадаз‚ ладаз. Ишьапԥықәкәа 
Ықәмсӡошәа днеиуан дықәԥраа, 
Зынӡа дырхыԥраауа ахықәқәа... 
Ахаҵа ҳаракы ҽхангыла

Дааихуҵәаратә мыркатылла, 
Уи иеиҿкаашьа жәҩан иаџьушьап!

Разҟы-ссирра дуӡӡак днамҷа‚ 
Арахь ҿырԥштәыс дылбаа џьушьап. 
Рыразреи ‚ирху агәамчи 
Ӷьеҩроуп, гәкыроуп ибла хаара. 
Амза еиԥш ихы-иҿы еикәаԥхара, 

Жәҩынтәи мра-шәахәа каԥхаран. 
Шашьара зқәым иакәха дгьылаҿ. 
Ашьҭахь Зегь зымчу иҿ дгылан.

3 е г ь  з ы м ч у

Хаи, уабаҟаз, уара ахаҵа?! – 
Иҳәеит Зегь зымчу. – Уабацаз? 
Адгьыл иуқәнагоу абаазго, 
Цәҳәырамзар зегь сшеит‚ уабазго?.. .

А ԥ с у а

Сара сзымааизар иухареи, 
Нас исыҭагәышьа ацәҳәыра, 
Уаҟа салагап анхара...

3 е г ь  з ы м ч у

Исуҭар ҟамлари адырра‚ 
Иара усгьы унзырхазеи? 
Заа умаара зыхҟьазеи?

Дынзырхаз иҳәеит уи аԥсуа‚ 
Ишымҩаԥигоз аԥсуа иқьабза. 
Зегь зымчу дархәыцт уи даара: 
– Усгәаԥхеит уара‚ аԥсуа хаҵа!.. 
Ацәҳәыраҿ акәым иахьухәҭоу анхара‚ 
Адгьыл‚ илеиԥшу аҭаца‚ 
Ӡынгьы ԥхынгьы злеишәа бзиоу, 
Мыцхәы иԥшӡоу‚ мыцхәы ибеиоу‚ 
Схазын исгәаԥхан инсыжьын,

Аха иустоит, убри умаз! 
Уаԥсуара аламыс каумыжьын, 
Убри адгьыл уара уаԥшәымаз!..

Убас аԥсуа иоут Аԥсны адгьыл –
Аԥсуа игәыӷырҭа иԥсадгьыл!
Бзиа избоит сара ари аҳәамҭа.
Жәлар рҟазара – жәлар рырҿиамҭа,
Еснагь иадҳәалоуп, ҳәарада,
Дара ахьықәынхо аԥсабара.
Ҵҩа амам аԥсуаа рабиԥара
Шаҟа ажәабжь ртәыла ирнаҭаз!
Аԥсны адгьыл ҿаҵак ыҟам‚
Аԥсуа иԥхӡашала иахьыҵаам,
Аԥсуа ибаҩ џьа иахьыҵам.
Аԥсны адгьыл ҿаҵак ыҟам
Иахьаларҵәым аԥсуа ишьа‚
Иахьамам аԥсуа иҟазшьа. 
Убри азакәхап, Аԥсынтәыла 
Хаҳәыс иҟоу зегь легендоуп. 
Убри азакәхап, Аԥсынтәыла 
Ҵлас игылоу зегь легендоуп. 
Акәара‚ аӡаҩа‚ арха‚ агуаҩа‚ 
Аккара‚ аҳаҩа‚ ашьха‚ аҿаҩа... 
Зыхьӡ уҳәара зегь легендоуп! 
Амшын ахықәан Аԥсынтәыла 
Шаҟа ԥслымӡ цыра аҟәара 
Иқәԥсоу уԥхьаӡар унагыла, 
Аҟара ажәабжь уаҳауеит ара!.. 
Ажәлар ражәабжьқәарҿ уааимдеи: 
Абырзенцәа р-Прометеи 
Иумбари Аԥснынтә дрымгазар! 
Аԥсуаарҿ уи Аԥсны дҿаҳәазар, 
Дахьҿаҳәоу аҭыԥҳгьы рҳәазар, 
Абырзенцәа уи рмахацызт, 
Кавказ инеи дызԥшаарыда? 
Днадҿарҳәалеит џьа бахәык.

Насгьы жәларык, аԥсуаа рыда‚ 
Абра ҳәа куаԥк‚ ма џьа хәык 

Гәаҭа ирымам аҭыԥ налкаа. 
Ӡра зқәым аԥсуаа ҳ-Прометеи – 
Абрыскьыл. Отаԥ иналга‚
Рнаҩсшәа баҳчареи мхырҭеи, 
Ахәы аҵаҟа итәоу аҳаԥы дҭагала,

Агәашь дадҳәалоуп ҳәагәжь хьанҭала, 
Қәашьс иоут убра‚ рҳәоит ҳлегьендақәа еицҿак. 
Убриоуп саргьы иҟасҵо шьаҿак. 
Знык иахьагьы уа уанҭала, 
Абара ҟалоит бзанҵы иухамшҭуа: 
Аӡиа џьара хәцәахьы уалоуп‚ 
Илаҟәуп џьара‚ умҳәазар уамшьҭуа. 
Такәы унаскьар, унықәлоит ԥшьаала.

Лыхны аҽырхәмарырҭа ашҭа. 
Еиԥшха Исаак исобор аҳракыра, 
Насгь аверталиот уа ихалартә 
Иҟоуп џьа. Алашара ахьанҷҷало, 
Наҟ џьоуҳар еилыџьџьа-блахкыран,

Дара еилацәҟәашәа, цәымзаркыран, 
Улаԥш рытҟәоит иузырхымго.

Илеиуеит ацәыкәбар џьа иаахымкәо. 
Ишахьыкәкәоз ақылмышь рҵыхәа‚ 
Дцазшәа ӡӷабк‚ инхшьы аџьынџьыхәа, 
Еиварыԥх аҭӡамц ҩычоуп сталактитла. 
Ииашаӡа џьа иҭгоуп ашҭа‚ 
Асталагмит баагәара ашьҭа.

Ганк шәҭышрахуп сталагмитла. 
Еилаџьоу-џьоуа, «аҳәынҭқар чынқәа» 
Нахьхьи жәҩахырк иқәхуп, нас 
Икнаҳахуп џьара «аҷынқәа», 
Иаакнысхп угәаҳәуратә ҟамч цынхәрас!

Џьарах иҟоуп аҽхырԥарҭа – 
Абрыскьыл иҽы ахьҿаҳәаз. 
Агәашьа – ихаҭагьы иҿаҳәарҭа, 
Џьара иҵарҟаца иҵоуп! 
Уцала‚ уцала‚ аҳаԥы ухәыҵоуп, 
Иахьа хәлаанӡа инҵәаӡом. 
Аӡышьҭра уаваланы уҩеиуеит, 
Аӡышьҭра уаван уахҟьаӡом. 
Саркьашәа аӡиақәа кәеикәеиуеит. 
Аӡын аҵаа еиҟәжәо ианыҟоу,
Аӡы ҟәандоуп уа‚ алҩаҵә хало. 
Аԥхын – ашоура бааԥс анныҟәо, 
Хьшәашәарахуп уа уанҭала.

Ҭабара зқәым‚ икәеикәеиуа,
Ашьха ӡыхь ахьхьаҳәа илеиуа‚
Иртоит‚ иртоит зықь биԥара,
Аха инҵәаӡом.
Аԥсабара –
Уи аԥшӡара,
Уи ахаара‚
Иажәуам, иԥсуам‚ иканӡом!
Иҿырԥшыгоуп,
Икакаҷуп,
Хсаалас иамоуп аҟазара.
Амра ишақәым еиԥш кьаҭара,
Иагьа ацәугаргь, иуго маҷуп...

Ибарақьаҭуп аԥсабара,
Аха мариала акы унаҭом.
Ҵысхә гәабаным уи аԥҟара –
Ҭынч унылаиартә итатам.
Адунеи ауаҩы даннықәла, 
Инаркны дызҿӡоу қәԥароуп. 
Уи амчрақәа зегьы дрықәла, 
Аԥсҭазааразы ацәгароуп. 

Раԥхьа зны иацәигеит амца‚ 
Нас мыцхәы иарӷәӷәан илшара‚ 
Наҟ дигәҭасит анцәа дхамҵа...

Аԥсабара гәаҵәас иамоу 
Ауаҩ иоуп ахаҿы еиҭазкуа. 
Ауаҩ иоуп еихазҳа-еиҭазго, 
Аԥсабара ада шьас иалоу, 
Ауаҩ иоуп аԥшӡара гуазҭо‚ 
Ауаҩ иоуп ахшыҩҵак азҭо!..

Ауаҩытәыҩса ихшыҩ‚ идырра 
Мыч ду амоуп‚ и-Абрыскьылуп! 
Ауаҩы изааго акультура, 
Амцхаҵара иаҿагылоуп. 
Ауаҩытәыҩса иҭоурых зегь 
Амцхаҵара ахшыҩ иаӷан. 
Зныкымкәа уиазгьы иаӷәыхзаргь,
Аиааира агон ахшыҩ аган. 
Ахшыҩ жәлар еихазҳауа мчуп‚ 
Ауаҩы инасыԥаз .иқәԥаҩуп. 
Амцхаҵара уи наҿагылан, 
Анцәа иҿы ахы неидкылан, 
Иинквизициан, иуахуаман... 
Анапы ахьымс‚ нас‚ акы нхама: 
Зны ақьырсиан монарх мҽеиқәа 
Ирблит Александриа абиблиотека. 
Аинквизициа, кырӡа уи ашьҭахь, 
Ауаҩы ихшыҩ дыхьтәы бруны 
Инеидызкылаз Џьордано Бруно 
Амца днақәдыргылеит даашьҭых. 
Убас Ванини ибз хырҵәеит. 
Дыршәа дрыман Галилеи! 
Дара рганахь аԥсҟы дырҵәиит, 
Дара ахаҵәеит адунеи!..

Џьордано Бруно дыршьызаргь, 
Ванини изы џьоук ргәы ршьшьызаргь, 
Дҟамларцаз ҳшәышықәса агени‚ 
Икылатәан еихсзаргь Ленин‚ 
Ҳ-Лакоба дадыргазаргь ашҳам‚ 
Ҳ-Ешбагьы акыдҵара иқәашьха, 
Рыԥсы днарҭазаргь хаҭала... 
Абрыскьылра ауаа ршьа иалан! 
Ажәларқәа рыгәаӷьраҿы дныҟәон, 
Абрыскьыл еснагьгьы дыҟан. 
Зны дгарҵхьаны, зны дгараны, 
Д-Королиовны, д-Гагаринны. 
Ажәлар рразҟымҩа дагулиаа, 
Дрызгылон зны‚ диеиԥшха ҳ-Гулиа...

Ажәлар рлахьынҵазын гәамҵра 
Ҟамҵа ақәԥара, нас ахьамҵра, 
Ԥхьаҟа ицагоу ахшыҩ‚ адырра 
Дырсимволуп Абрыскьыл. 
Анцәа‚ нас уи иҵакыра 
Закәу‚ аԥхьаҩ‚ игәынкыл. 
Ҩ-мчык реиқәԥара, урҭ реимак‚ 
Исзеиҿкаама, исзырҽеима? 
Умццакы уазхәыцп ҳәа сгәыӷуеит, 
Абрыскьылра шьҭухырц суҳәоит!

АБРЫСКЬЫЛ ДЫШИЗ

Ашьха ашьапаҿы. Аԥсынтәыла, 
Дкаҷҷа-каҷҷо мрада‚ мзада‚ 
Дашәырҭаҭаха, деинҭәыла, 
Аԥсҳа хәыцра хаак лҽаҭа‚ 
Цаҟьак дыкәтәан аӡы ахықәан. 
Аӡы дҭаназ лҽырхьшәашәо, 
Уажә лан дшаалхылҵыз дыҟан. 
Шыц махәкгьы аҽырхәашәа 



19

Ла даҵәахуан зымҩакала. 
Егьырахь нырцә аӡхықә ахшьыра 
Аарцә иеиҽырбон шәчы иаҵәала. 
Ицәаз ашыцра еилашьшьыра 
Ирахәыҭ-хәыҭуа, ирылс илеиуан 
Бзыԥ аӡиас ду кәеикәеиуа.

А ԥ с ҳ а

О, Сасрыҟәа, о, Сасрыҟәа, 
Тәамҩахә ҟамҵаӡакәа иныҟәо‚ 
Уанбаҭалои уара ҳгәара‚ 
Сшазхьуа зумбои угәы аԥхара...

Лцәа-лжьы шашьышьуаз аԥшалас, 
Ҳәыҳәқәак, лааигәара инхалаз, 
Лхәыцра даалырхит иаразнак. 
Иналхаԥраан урҭ уа азнык‚ 
Аха иаалхагьежьын руак‚ 
Имшәа-имраҳа, имлак-ҩак, 
Лаԥхьа иниас‚ лшьамхы инықәтәеит, 
Шьакгьы ҟәандаӡа уа инықәҭәеит.

А ҳ ә ы ҳ ә

О, бара‚ Аԥсҳа ԥшӡа‚ мра-мза, 
Бхәыцра ахьеилазгаз саҭамзааит.
Дыҟам уаҳа ажәлар рыуа... – 
Инаҿыкәкәеит лаӷырӡ ҟәазқәак... 
Аԥсҳа лнапы ныкәлшьт азқәа.

А ԥ с ҳ а

Узырҵәуазеи, аҳәыҳә гәыраз? 
Угәы нирхама аӡәыр кыраз?.. 
Унан, ашьаӡа ухьшуп‚ 
Ушьапы зегьы ҟаԥшьуп!.. 

Акәтрыхьшь мыжда уцрасма?.. 
Уи угәанаҭарц иахьа ҿҳәаразма...

А ҳ ә ы ҳ ә

Сара егьсмыхьит, сара сакәым‚ 
Сасрыҟәа иоуп иақәшәаз иакәым: 
Иашьцәа имч-илша шьыцганы, 
Нас раҳәшьа мыжда илҿыҵганы, 
Игәдрыжьылт ахаҳә-шьанҵа... 
Иԥсы ихыҵт уи абахә амҵа. 
Ишьа ихнаҩеит уаҟа адәы зегь. 
Иџьабоит адунеи неимызак. 
Ажәҩангьы џьа агәгәаҳәа ихысуан... 
Ҳара иԥсы ҳахьӡагәышьан, 
Ҳидышшылт иаԥхьа ҳнатәагәышьан. 
Ишьа ԥха ҳшьымхқәа иҩырхысуан – 
Сасрыҟәа ишьа уа икашыз... 
Уиоуп саргь сшьап ас изшәыз. 
Араҟа бшьамхы санықәтәа, 
Сасрыҟәа ишьоуп баргьы ибықәҭәа. 

Аҳәыҳә цеит инаԥрын. 
Ҳамҭакы дшанхан аԥҳәызба...

А ԥ с ҳ а

Лабҿабоума исаҳа‚ изба?.. 
О, схәыцрақәа, шәымцуран! 
Сасрыҟәа сиқәшәыргәӷуан баша... 
Иаҳхылаԥшуада, шьҭа сызхьчода? 
Уаҳа ириааиуа уаҩ дырбашам, 
Адауы мыждақәа зыршәода?.. 
Жәларҳақ мыч ду змоу иакәзар,
Дҿаҳәа дамаӡоуп ичҳара. 
Зегь шәа-иза игәаҵәа еилысаанӡа. 
Ажәлар агашт арыцҳара. 

Дырҩегь адауцәа нырхалашт, 
Жәлар дырҩегь агәаҟра инҭалашт... 
Адауцәа ирабашьша ирҿагыла 
Ахылҵ изыҳәан башан сгәыӷра. 
Ушаҿыз адауцәа рныхра‚ 
Иухашҭма ушааишаз ҽырххыла?! 
Ажәлар рлахьынҵа акры аҳәозар. 
Узԥсахра аҵеи дмиуази! 
Знызаҵәык ма ҳаиқәшәахьазар. 
Гәыӷрак сыманы сҟамлози!..

Абас ианылхатәаз ахәыцра‚ 
Лшьамхы Сасрыҟәа ишьа ахьыжжы, 
Зынӡа иналалахьан лжьы.

Иаахәыҭхәыҭит лааигәа ашыцра‚ 
Днылԥшт Аԥсҳа уахь лхы ҩышьҭых. 
Дҭан илзымдыруаз цәаныррак. 
Нас уа ацаҟьа днықәиеит лышьҭахь. 
Ишәаҳәон аӡы аҟәара рддыраҿ...

Уаҳа хаҵа длымбаӡакәа,
Жәымз абри ашьҭахь длоут ахшара.
Уи жәлар рзын хмеигӡак иакәын!
Нарҭ Сасрыҟәа игәамч‚ илшара
Илалазшәа уа доуҳала,
Даниз аҽны дыӷәӷәан уи иаҟара.
Ишьапы днықәгылан ихала
Адгьыл днықәԥшит. Ибжьы еицакра
Ақәымкәа, адгьылтә еицаҟьара
Гәаҭа днақәцәҟьеит.

Ах ә ы ҷ ы

Жәлар агәаҟра
Иҭахәаҽ иамазаап, ҭынхада?!
Иабатәиқәада, ирхаԥада?..

АСАБИ АБРЫЦКАЛ ДЫШКЫЛЫРХЫЗ

Асаби дахьиз ақыҭан‚ 
Ацәа иалан‚ дмааԥшыцкәа. 
Амза шаша ласкьа икыдын. 
Икәеикәеиуан ажәҩан гәцқьа. 
Зеиԥш ҟамлац ала игәзырҳаган, 
Ихазынан шьыжь ашара! 
Аха данеилашәо еиԥш ахага‚ 
Уа иааиҭашәеит аԥсабара. 
Афырҭын ықәылт адәы ицәысуа, 
Ажәҩангьы зынӡа инеимаҵәан, 
Иҵыр-ҵыруа, идды-мацәысуа, 
Адгьыл рӡыӡо‚ иалнахт ацәа. 
Аха Жәларҳақ ду дзырҿыха, 
Иаҳан ауп ииз ибжьы хаа! 
Иаразнакгьы игәы азыҩит 
Дышиз зеиԥш адунеи дамбац‚ 
Шаҟа илшозгьы убрахь дыҩит:

«Аҳарҭ шҿоу икашәоит амԥа‚ 
Ахәац уи агәы иаӷралар. 
Шьаҿак ауп ирбжьоу шьаҿала 
Абзиеи ацәгьеи – рҵыхәа еиварсуп, 
Ацәгьа кацатәуп иԥхарсуа...»

Зыбжьы иаҳаз дышизхәыцуаз, 
Еимырҽҽо аҩарқәа ихыҵуаз, 
Днеит уи асаби дахьыҟаз. 
Асаби – ианиҵәҟьа иныҟәаз, 
Дласӡа Жәларҳақ днеиԥылеит, 
Иаԥхьа диҵаԥшуа днагылеит,

Ах ә ы ҷ ы

Жәларҳақ уоуп‚ сара уздырит. 
Мчы змоу дыҟам уара уаҟра...

Ажәлар арыцҳара измырит, 
Ушԥанышәеи урҭ ргәаҟра?!.

Ж ә л а р ҳ а қ

Ҳаи‚ сукәхшоуп!
Уара уҩыза
Ажәлар данроу‚ насыԥ рыман!
Адунеи уаҭахын, шьҭа уизар‚
Жәлар рыԥсҭазаара хәаҽрыма?!
Рыԥсы уаԥшәмаз!
Абџьар ҭыхла
Адунеи урҭ зцәымӷу аныхла!!!

Ах ә ы ҷ ы

Схәыҷуп‚ сылшара азхарыма? 
Мчы змоу аӡә дҟалар исиааира?

Ж ә л а р ҳ а қ

Умч-улша азхалашт есааира! 
Уаргьы уҟалашт удауаԥшьха! 
Аӡә ак узимурц уара аԥшқа‚ 
Сымч зегь жәаџьара иша хәҭак‚ 
Иахьа иусҭоит уара ҳамҭас. 
Уигь маҷхар уиԥхьа Жәларҳақ! 
Бзанҵык умч умшәан хык амҭа. 
Уара аԥсҭазаара уахылҵит, 
Ажәлар рынасыԥ уагәылҵит. 
Ус-анакәха, жәлар рзыҳәа – 
Аԥсҭазаараз улша ныхла!

А ԥ с ҳ а

Сасрыҟәа иеиԥш!..
Иқәԥоз зхала...
Ирҳәоит уигьы диит доуҳала.

Ж ә л а р ҳ а қ

Аԥсҳа‚ дыбԥымхааит быхшара! 
Адунеи быргәырӷьеит ашараз.

А ԥ с ҳ а

Адунеи гәырӷьоу – ажәҩан бгоитеи, 
Ахьҭеи аҷыхьи ҳаргоитеи...

Ах ә ы ҷ ы

Уи са сахьизоуп, са исыхҟьазаап, 
Са сызцәымӷугьы рацәазаап...

А ԥ с ҳ а

Жәларҳақ, џьым‚ акы азыхәа‚ 
Ак ҟоуҵарцаз даара суҳәон...

Ж ә л а р ҳ а қ

Сара исылшо бара бзыҳәа 
Измура арбан‚ бара бзыҳәо?!

А ԥ с ҳ а

Схылҵ иԥсҭазаара какаҷхом, 
Ихыигаран иҟоу маҷхом! 
Аа еиԥш иара ицәа-ижьы рҵәымзар, 
Акричҳауа дҟалом‚ ҳәарада. 
Ахәамц акрачҳартә еибаркымзар, 
Алша ԥсыҽхоит агәы ҭыԥхада. 
Агәы ашәаргәындара ахалар‚ 
Иҟалоит аӷа ихәура иҭалар. 
Ихәамц акрачҳауа иҟаларцаз, 

Гәҭрысрак игәаҵахь имнаӡарцаз, 
Ихәамц аҩызахарц адашра‚ 
Ицәа-ижьы изаламларц гьангьашра, 
Дырҵәы‚ дкылӷәаа абрыцкал, 
Нас лабала уисуа дкал! 
Шаҟа иулшо иахьа иргәаҟра, 
Ичҳара ӷәӷәахоит уи аҟра... 
Аҽымгәарха зны цәан баша. 
Иаԥыхьамшәар анапҟаза, 
Ахәжә нақәбаа итта ицашан‚ 
Аха аҟаза‚ уи мыркьаса, 
Амгәрха мыцхә иӷәӷәоу алхуа, 
Абрыцкал ианкылих ирҵәны‚
Ацәгьа-мыцәгьа зегь наҟ иалӷәаа, 
Иканажьт чҳара змамыз цәны. 
Уиоуп алша зыӷәӷәоу уи даара: 
Иҩом кәркәаз амра ицәуҵаргь, 
Ибаауам иҭаужьыргь аӡбаара. 
Адаумч азхом уаха иԥуҵәарц... 
Аҟьаҟьара ҩ-мацә ыҟам‚ 
Шыцбӷьык аҟара иҵаӷоуп, 
Аҽыуаҩ уахгьы ҽынгьы иныҟәо‚ 
Иҽы ннакылоит – ӷәрас иахоуп. 
Маҟас иамӷоуп – имгәрхоуп, 
Дшәом иԥҵәар ҳәа абахә даҿалар, 
Дшәом иԥҵәар ҳәа лаӷьа дҭалар‚ 
Иҽи иареи акуп еидкыла... 
Дҟаларц ачҳара убас илан‚ 
Абри асаби даанкылан, 
Ацәгьа-мыцәгьа илӷәаа илх‚ 
Дрыцҳамшьакәа абрыцкал дкылх!

* * *
Хаҳә гәаҩак аҳаԥ аҩнуҵҟа, 
Даара бзиа иҭыӡәӡәаа, ирыцқьа, 
Аԥсҳа днеин днахагыла, 

Лгәаҳәԥыхш ҭалҭәеит абжеиҳара. 
Нас Жәларҳақ, ашьанҵа аанкыла, 
Ижьы инаирхан, ахш аԥхара‚ 
Ишьа алаҭәа‚ ахаҳә ирҭәит. 
Ахәыҷы убраҟа дылҭеиҵан, 
Хаҳә ҟьаҟьа дуӡӡак нахеиҵан, 
Амра гылаанӡа дарҵәит. 
Раса цынхәрас, раса быцшәа‚ 
Махәҭа змамыз шыц шәпак ныҵжәа‚ 
Абрыцкал алихт еиҟәыршьа. 
Ахәыҷы иарҵәхьаз ахш‚ ашьа‚ 
Хнызқьынтә дкылӷәаа абрыцкал, 
Ан ишылҳәаз еиԥш дикалт!.. 
Иӡара еихаԥсоушәа иҭӷәцәаа, 
Еикәҟаца игәшԥ жьышәа еихоушәа, 
Джәҩахыр ҭбааны‚ деилҟьа-еилӷәцәаа, 
Дҟалеит дџырны деиларҭәоушәа. 
Ас данылба, иангьы дгәырӷьо, 
Жәларҳақ диаҭабуан дхырхәо.

А ԥ с ҳ а

Сыҷкәын уара абрыцкал дкылухт,
Ацәгьа‚ аҿаасҭа зегь наҟ илухт... 
Иаргьы абрыцкал адгьыл кылихп‚ 
Ацәгьа‚ аҿаасҭа наҟ иагәлихп! 
Днихып ажәлар ргәаҟра зхароу‚ 
Жәлары ириҭап ҭынч анхара!..

Ж ә л а р ҳ а қ

Жәлар рзоуп уи‚ рыбӷа еиҵырхәа 
Иҟаиҵап! Бымбои амшгьы шссирха! 
Ибжьы ансаҳа изымдыри! 
Аҩарқәа еимыцҟьаа баша смырит – 
Диит! Диит адгьыл абрыцкал!!!

А ԥ с ҳ а

Адгьыл кылзхыша абрыцкал!!! 
Иагьихьӡзааит Абрыцкал!

Ж ә л а р ҳ а қ 

Ихьӡзааит, ибзиоуп Абрыцкал!!!

Ах ә ы ҷ ы 

Даара ибзиоуп Абрыцкал!!!

Абас‚ ҿыц ииз ҳфырхаҵа, 
Данкылырх абрыцкал аҵа‚ 
Хьӡыс инаирҭан Абрыцкал, 
Аҭоурыхаҿ имҩа агәлҳәа, 
Ҳа ҳҿы дааӡеит Абрыскьыл ҳәа.

* * *
Ацәылашьцара Аԥсны шагәлаз, 
Сабик дышиц ииз шьыжьӡа, 
Ишашаӡа амра ангылоз 
Диаҟаран ахаҵа наӡа. 
Ашьыбжьон Сасрыҟәа иаҟра 
Алшара иман дҟалахьан.
Ажәлар зҭагылаз агәаҟра 
Рхицарц еибашьра дцахьан.

* * *
Абрыскьыл дани иадырын 
Сасрыҟәа ирашь ахьҿаҳәаз, 
Аӷәра иахеит икьыркьырын. 
Ирзнымкылаӡакәа, нас 

Абрыскьыл изааит ирымҟәыҵҟьан. 
Дҩаԥан днакәтәеит иара Бзоу‚ 
Ибжьгьы накәиргеит уа «чоу»! 
Ажәҩан даннаҟьарц аҽышәа‚ 
Еилнакаарцаз дзыԥсоу, 
Уахь иамысит илша ԥышәо. 
Иаргьы даласоушәа дақәтәан. 
Ԥсҭеи ҿаҩеи кыр ирхысын, 
Иаангылт дәыкаҿ. Иара днақәԥан, 
Ахҿақәа уа икажьыз аашьҭихт. 
Урҭ‚ Сасрыҟәа данҭаха ашьҭахь, 
Иҟан уаҩы измырҵысӡакәа. 
Иҽеибиҭан абџьарла убра‚ 
Абрыскьыл уаҳа нас дымԥшӡакәа, 
Уахьынтә ддәықәлеит еибашьра!

РИҴА ДЫШИЗ

Днеиуеит Абчараҳ 
Аԥсҭа дыҵала. 
Днеиуеит Абчараҳ 
Абахә дагәҵала.

Игәеиҭоит ус хара 
Гәаҩа дук ҭалашо... 
Ԥҳәызбак дҭатәоуп аҵан‚ 
Иахьамаӡам ҭалашьа.

Амра ахаҭаҵәҟьа! 
Дыԥхон аргамаҵәҟьа! 
Абчараҳ иҽишәеит, 
Аха данзҭамлаҵәҟьа,

Дыԥеит хыхьынтәи. 
Адгьыл ҩан даараӡа, 

Аха дазнымкыла, 
Дыҵалт бӷаӡаранӡа.

Деихан данзыҵымҵы, 
«Амра» дынидгылан, 
Дицхрааны дҩыҵылхит 
Уаҟа дылгәдкыла.

А м р а - ԥ ҳ а

Џьым‚ уара узусҭада, 
Ара уаазгеи, иҟоуҵои? 
Атыша уҽҭажьны, 
Гәаҟра цәгьа зуқәуҵои?

А б ч а р а ҳ

Са сакәым‚ Амра-ԥҳа, 
Ҭыԥс ара ибызҭада?
Дабатәи гәаҵәажәпоу, 
Бызҵәахы дызусҭада?!

Арира сахьымнеиц 
Ҭыԥк ыҟам шамаха. 
Иблахкыгамызт 
Ара ас ишанаха.

Абри лабҿабазар, 
Аргамазар, ԥхыӡымзар, 
Ара баазгеи ауԥашәыл? 
Сбыҳәоит, исцәыбымӡан.,-.

А м р а - ԥ ҳ а

Сара... Са сгәаҟра шьҭа 
Изуцәызӡо ак ыҟаӡам. 

Аха иуасҳәаргьы, 
Исыхәо акгьы узыҟаҵом.

Еиӷьгәышьан ҳаибамбар, 
Аха шьҭа ишԥазури?! 
Арахь убжьазгалаз – 
Ҳаџьалқәа ааигәазаарын...

О, саҭоумҵан, џьым‚ 
Иахьсзымҳәо азы угәы иахәара. 
Сара сразҟыдараз 
Сыхьӡ цахьеит ахара.

Анцәа‚ уи агьангьаш, 
Ус иҟазшьазаарын, 
Сымҵарс, сышхәыҷӡаз 
Имҩахиҟьеит сыԥсҭазаара.

Жәаҩа шықәса сышрықәз,
Сан слыцәӡа, длалаган, 
Сигошәа агәра сырго... 
Дқәуан уи уамалагьы.

Сиҵәахит сан Амра 
Зынӡа сылзымԥшааӡо. 
Сан гәыраз‚ Адгьыл 
Зылаԥш нахымшәаӡо,

Адунеи еимылдеит, 
Дсызгәаҟит даараӡа. 
Аха сыҭҟәеитәӡеит, 
Схабар сҳәартә смараӡа.

Жәа-шыкәса ирзынаԥшуа 
Уи схәаҽы симаӡан. 
Ашьҭахь нас еилыскааит 
Ицәцашьаз амаӡа.

Сагьицәцеит уи‚ аха 
Сиргьежьырц дсышьҭамлеит. 
Амала уи нахыс 
Дыцәарц ма днышьҭамлеит.

Илаԥш џьа сныҵиршәом, 
Сахьнеилак сахьибара 
Аҭыԥкәа ԥшаа дсышьклаԥшуеит. 
Аха уи хыбаарам!

Уи идыруеит: дгьыл хаҵак 
Дсыниар, сцәа далазаап, 
Адунеи зеиԥш дҟамлац 
Аԥҳа ԥшӡа дсоуазаап!

А б ч а р а ҳ

Ба беиҳагь дыԥшӡану? 
Уаҳа ԥшӡашьа ыҟану? 
Амра-ԥҳа баҵкьысгьы 
Ҽаӡә дыблахкыгану?!

А м р а - ԥ ҳ а

Ишнымҵәо еиԥш аҿаасҭа, 
Еснагь иаауҿашьаҳауа, 
Аԥшӡарагь ҳәаа амаӡам‚ 
Иамам нҵәашьаҳәа!..

А б ч а р а ҳ

Аха‚ мшәан, саҭамзааит, 
Сбыԥҳьаӡаргь гәеилымгас, 
Атыша бҭазгалеи, 
Измааназ сзеилымкааит?

А м р а - ԥ ҳ а

Агәаҩахь сҭалара 
Анцәа иус алаӡам. 
Уи са соуп‚ сгәы иаҳәон: 
Ара уаҩ дызҭалаӡом!

Аха зегь башахеит. 
Сгәы мцур сажьозаарын – 
Уара арахь уҭалеит, 
Харантә субазаарын.

А б ч а р а ҳ

Мшәан‚ акгьы сзеилкаауам? 
Ма избо лакәмзар, 
Арахь иҭыбхуазеи, 
		 ҭазыжь уи иакәымзар?

А м р а - ԥ ҳ а

Агәакра-гәрҩацәгьа 
Сзыниаз саналаӡа, 
Аӡәгьы симбарц акәын 
Арахь сызҭалаӡаз.

Хыхь адәаҿ ашәахәа 
Исхылҵуа цон ахара. 
Уи хаҵак даанагон – 
Ҳаџьалкәа раахара.

Са исҭахымызт дгьылтәык 
Иԥсы аӷрагылара. 
Издыруеит са сҿаԥхьа 
Ишуадаҩу аҽынкылара.

Нас саргьы сцәанырра 
Ахаҳә иауаҩызаху!.. 
Лассы хаҵак синиар ауп 
Анцәагьы ииҭаху.

Уиоуп дызкылԥшуагьы, 
Илаԥш аасхмырԥаӡо, 
Ацәагьы зигирхо, 
Ҷыхьзаргьы иҽзирбааӡо.

Сара – Ажәҩан аҭыԥха‚ 
Исзиулак дақәиҭӡам. 
Аха дгьыл хаҵак 
Дсыниаҵәҟьаны сақәикӡар,

Сибар аргамаҵәҟьа, 
Ажәҩан аҵас ала‚ 
Исзиулак дақәиҭхоит – 
Дысиааиуеит абас ала.

Исыниазгьы хымш рышьҭахь 
Далҵуеит иԥсҭазаара... 
Аха аԥсабара зегь 
Аԥшӡаратә мазара

Ирыцку аԥҳа диуеит 
Убри ашьҭахь жәымз рзы! 
Саргьы уи дансхылҵлак, 
Сыԥсуеит ахымш рзы...

А б ч а р а ҳ

Еилыскааит... дыбхыбааны, 
Ахаҵа дишьып аха‚ 
Избан бара Амра-ԥҳа 
Бҭаирхар ззиҭахха?

А м р а - ԥ ҳ а

Умбои‚ дхылаԥшыдаитәырц, 
Ииарҭаҿ дириарц азы – 
Сыԥҳа‚ имицгьы, 
Ҭынч дынлыниарц азы...

А б ч а р а ҳ

Ҳаи абаа‚ излеигәаӷьзеи? 
Шаҟа дгьангьашузеи? 
Асеиԥш згәы иҭазкуа 
Гәаҵәас иӷражьузеи?!

А м р а - ԥ ҳ а

Абас ауп слахьынҵа, 
Уажәшьҭа еилукаама?..
Са сымԥахь иқәлазгьы
Дзыргәрӷьо аҟрыҟоума?!

А б ч а р а ҳ

Сара‚ са сеигәырӷьоит!!! 
Ааи‚ исҳәоит гәыкала! 
Насыԥ дус исԥхьаӡоит 
Бааигәа сахьыҟалаз!..

А м р а - ԥ ҳ а

Иуасымҳәеи, хымш рышьҭахь 
Иӡуеит убзазара! 
Уцәанырра иеиҩумхын 
Зда умам уԥсҭазаара!

А б ч а р а ҳ

Хымш дуӡӡа!.. Хымш ракәым‚ 
Сааҭ заҵәык бзааигәара, 
Шәы-шыкәса аԥсҭазаара 
Иаҩсхуеит. Исзааигара

Сацәшәом Џьаҳаным
Уи азы сирҭозаргь!
Ма амаҭ сшыбзоу
Сшьылцәцәаа сеихырҵәҵәозаргь...

Анасыԥ гәрӷьахәӡа 
Хымш арҭ ирымаӡан. 
Рԥеиԥш аӡбахә рымҳәеит уаҳа‚ 
Ирҵәахӡазшәа рымаӡак.

Хымш ныиаст. Абар ассир! 
Дара акгьы гәарҭаӡом: 
Агәаҩа хҩоуп наҟәула, 
Хыхьтә урҭ убарҭаӡам.

Аԥсҭазаараҳ инап ауқәа 
Анаҟәу иаҵаҵа 
Икуп. Уи дицхраауеит 
Аԥшӡараҳ лҽырхаҵаӡа!

Ижәҩантәу Амра-ԥҳаи 
Адгьыл-хаҵеи реиниара, 
Анцәа илаԥш иацәыхьчо. 
Урҭ гылоуп рҽеимаратә...

Еиқәхеит Абчараҳи 
Амра-ԥҳа бзиахәи!.. 
Реиниарҭагь мҩашьаӡо – 
Анаҟә ӡҭын ӡиахеит!..

Дылхылҵит Амра-ԥҳа 
Лыҿҳәара анынаӡа, 
Аԥшӡарақәа рыԥшӡа‚ 
Риҵа хазынаӡа!

АБРЫСКЬЫЛ АДАУЦӘА 
ДЫШРАБАШЬУАЗ

Адгьыл хыџхыџуан, 
Изазон ашьхақәа. 
Акырцх‚ аҵааршә 
Адгьыл арҟәашхахьан. 
Афырҭын, аԥшатлакә 
Иариауан аҵлакәа...

А д а у ы

Дарбан иҳамазкуа, 
Дарбан иҳацлабуа?! 
Дарбан изгәаӷьыз 
Адауцәа ҳақәԥара?

Дарбан зҽазызкыз 
Арахьынтә ҳақәцара?! 
Дарбан адә иқәу‚ 
Згәы ахшәа зыԥсҭазаара?!

Дарбану дҳабашьратә 
Иӷәӷәахаз зҟазара?! 
Абрыскьыл иакәзар, 
Макьана дмиӡацт!

Дихьазаргьы, уи 
Макьана дымшәӡацт! 
Дышәхьазаргьы, уи 

Ҳабашьра изыгәаӷьуам! 
Игәаӷьны дҟалазар, иаџьал 
Иахьа иахыгахуам!

А б р ы с к ь ы л

Сагьихьеит, сагьшәхьеит, 
Сара соуп Абрыскьыл!
Сара соуп. изгәаӷьыз, 
Жәлар рымԥахь дгьыл 

Уаҳа шәынзықәмло, 
Иахьа шәнырҵәара. 
Иахьа иааины иҟоуп 
Шәара шәыҿҳәара!

Ажәжәии, ажәжәиҳәа 
Атрышә ахҿақәа асуеит. 
Бзоу Абрыскьыл дама 
Ахҿакәа ираԥасуеит.

Зны рганахь дцәырҟьоит, 
Зны аҩада дырхалоит. 
Мацәыс еимҟьароушәа, 
Нас хыгәҵәы дылҭалоит.

Абрыскьыл ахҿакәа 
Аттаҳәа идәықәиҵоит. 
Рхагәҭа иналырҟьа, 
Адгьыл илыҵеиҵоит.

Ажьҵәқәа ирхеиҵазшәа 
Ашьаракәа аанкыла, 
Адауцәа еилаҟәаҟәа 
Ахҿакәа ирхагылан!..

А д а у ы

Абрыскьыл, ҳақәумхӡан... 
Ҳаиныршәа, Абрыскьыл! 
Бзанҵык шьҭа ҳақәлом 
Жәлар рымԥынҟа дгьыл!..

А б р ы с к ь ы л

Сыжәлар хәаҽы ишәыман, 
Ианыжәга аԥыжәара. 
Шәареи сареи шьҭа иҳақәм 
Бзанҵык еинышәара!!!

Рхырӷәӷәарҭа дазкылсит. 
Адауцәа нас еилеицалт.
Иԥхаҵа дрышьҭала, 
Амшын иҭеицалт.

Амшын еибафо 
Ацәқәрԥа ахьыкәашоз, 
Аҽалажьра ззымгәаӷьыз 
Неицон иаҿыкәрша.

Иҟәаҟәеит реиҳарак, 
Ахҿа ҵыр иахеиҵеит. 
Ирхицеит ашьхакәа, 
Хара наҟ икеицеит. 
Аҳәашқәа, агәаҩақәа, 
Атышакәа ирҭеицалт!..

АБРЫСКЬЫЛИ ЖӘЛАРҲАҚИ РЕИԤЫЛАРА

Ахы нарҳәы-аарҳәуа, 
Иԥагьоушәа уамакала, 

Бзоу инеиҭнаԥсахлоит 
Ашьапқәа акакала.

Адауцәа рабашьраан 
Иацы уи ҽеиқәацқьахын, 
Ианҭынчраха, ҽыхәахеит, 
Иахьа аԥштәы аԥсахын.

Ццакрыда днаԥшы-ааԥшуа, 
Ашькыл дангыланы, 
Даауеит Абрыскьыл, 
Аиааира иманы.

Аҽыҳаракәа, Амра 
Каԥхауеит еигәырӷьо. 
Аԥсабарагьы лахҿыххан, 
Изԥшуеит иеигәӷуа.

Иԥсасит адгьыл аҿы 
Ахҵаа хьшәашәара. 
Ана-ара ицәырҵын 
Иеихырхәеит ашәарах.

Дааскьаргоит аԥсаатәгьы 
Ихаԥыруа, ихашәаҳәауа. 
Агыгшәыгқәа бналоит наҟ‚ 
Аҭыҩрақәа рыҽҭашәаҳауа.

Ицәырҵит ажәлар‚ 
Абнақәа ирылҵит. 
Ирҭыппит аҳаԥкәа, 
Адәқәа рахь икылсит.

Аҵәыргылакәа ирхыԥоит, 
Еицлабны еивасуеит. 
Цыгәхыршәҭ џьоукы иҟарҵоит, 
Џьоукы аҳаҭа рчны иасуеит.

Рашәаҳәабжь абахәкәа 
Ирҿьҩуеит ахара.
Иччоит, игәырӷьоит‚
Ироут ргәы иахәара.

Икәашоит еибарԥо, 
Зынӡак аанҿасрада... 
Рылаԥшра иамеигәырӷьа, 
Зхы ларҟәы имҩасрада?!

Абрыскьыл аиааира иго‚ 
Амч абас илазҵаз, 
Мчы ду змоу Жәларҳақ – 
Ццакра зқәымз‚ имласӡоз,

Агәырӷьара-гәышьҭыхра 
Мыцхәӡа иҭахызаап! 
Уигьы ажәлар дрыццәырҵын, 
Дкәашоит дышьҭхысаа!

Иара иоуп зегь раԥхьагьы 
Абрыскьыл иԥыла...

Абрыскьыл Жәлар рахь дмааит 
Акәадыр дшантәалаз: 
Бзоу ишьҭахь иргыла‚ 
Дааиуан дҽыжәҵ шьапыла.

Ж ә л а р ҳ а қ

Ажәлар ирԥырхагоу 
Џьаҳаным рымҩазааит! 
Абрыскьыл фырхаҵа, 
Нагӡара умазааит!!!

Мчы ду змоу Жәларҳақ 
Абрыскьыл дынидгыла, 

Дҩышьтихын хәыҷҵас‚ 
Дигәӡит дигәдкыла!

Ажәлар рыԥсы еиқәурхеит 
Иахьа фырхаҵала! 
Наҟ-наҟ убас ауаа 
Ирхаԥо ԥхьацала!..

Уаниз хәҭак усҭеит‚ 
Сымч шаны жәаџьара. 
Жәлары ирзукт уи уара 
Иааԥшит ухаҵара!

Иахьарнахыс уара итәуп 
Сымч ааҩша абжаҵәҟьа! 
Жәлар рзы укәԥаларцоуп 
Исхәоит уи суабжьаҵәкьа!!!

АБРЫСКЬЬӀЛ ԤХЫӠЛА 
РИҴА ДШИБАЗ

Даауеит Абрыскьыл, 
Ашьхара дхаланы, 
Иҟәандаӡа игәаҵа иҭоу 
Хәыцра хаак даланы:

Иԥсы ааиҭеикразы, 
Аџь шьап иҽнадҵаны, 
Иаха дахьынатәаз, 
Дыцәеит драҳаҭӡаны.

Дааидгылт ԥхыӡырла, 
Даҩызаха ашәаӡа‚ 
Дҟәымжәыжәӡа ԥҳәызба ссирк‚ 
Амра аҵкьыс дшашаӡа.

Ри ҵ а

Сгәы иаахәо сиижьҭеи 
Исымбацызт шамаха. 
Иацы сылаԥш уныҵашәеит, 
Схәыцра уашанаха.

Сгәырҩа зегь схауршҭит. 
Анцәа дысԥырцара 
Улшоит хәа сгәаҿы иит 
Агәыӷра-гәырӷьара.

Адауцәа ушрабашьуаз, 
Ишулшаз рыԥхьацара, 
Ужәлар рзы иҟоуҵаз – 
Избон уфырхаҵара!

Уздырит убасҟан... 
Иуасҳәоит сыԥхамшьакәа,
Схы-сыԥсы зтәу шуакәу 
Сгәы исанаҳәеит самжьакәа...

А б р ы с к ь ы л

Амра баҩызаха. 
Бкаԥха-хазынаха, 
Иааиз иблахкыгаха, 
Быздырыр сҭахын аха...

Ри ҵ а

Амра лмаҭа Риҵа соуп сара 
Уи лаҟара сыԥшӡамзаргьы, 
Саҳәшьа лоуп Амзагьы, 
Умбои дахьҩеиуа лара!..

А б р ы с к ь ы л

Дызбоит, аха уи бҿаԥхьа, 
Илҿаҳазшәа аԥыраҳәа, 
Дхәлԥшша даақәхеит, 
Илымаӡам гәкыраҳәа!

Ри ҵ а

О, Абрыскьыл сыхаара, 
Риҵа лгәы уцәыхарам!.. 
Иухьҵәуа ишушьҭоу, 
Анцәа уахь дноумышьҭын! 

Уи лгәы ахәра ананиҵа, 
Дыиаст ауп нас Риҵа!!!

А б р ы с к ь ы л

Риҵа аҭыԥҳа-оуԥашәыл, 
Агәрҩа бышԥалаха?.. 
Исаҳә сышныҟәара, 
Сықәмхарц сҟьалаха?..

Ри ҵ а

Абрыскьыл фырхаҵа, 
Исзаарт угәаҵа‚ 
Сацәыхьча арыцҳара!
Уааи Анцәа дыԥхарсны, 
Ма сицәга сымҵарсны 
Сацәыхьча арыцҳара! 
Уи макьана, хаала‚ 
Сизнеирц са схала‚ 
Дцәажәоит уаҩышәала. 
Аха сҵәахы сызимоу, 

Мчыла зны исзимуа 
Дыҟам уаҩышьала! 
Ма сыԥсы ааҭбароуп, 
Мамзар уи ҟамлароуп!.. 
Абрыскьыл фырхаҵа, 
Исзаарт угәаҵа‚ 
Сацәыхьча арыцҳара!.. 
Уааи Анцәа дыԥхарсны, 
Наҟ сицәга сымҵарсны...

АБРЫСКЬЫЛ ДЫРҨЕГЬ 
АЖӘЛАР ЕИҚӘИРХЕИТ

Ицон ашықәсқәа 
Жәабала, шәкыла. 
Уаҳа уаҩ дақәӷӷуамызт 
Абрыскьыл итәыла.

Уаҳа адауцәаҵәҟьагьы 
Жәлары ирԥырхагамызт. 
Уаҳа изыргәамҵша шьҭак 
Жәлар рымԥа инагамызт.

Ираҳаҭын, иҭынчын, 
Инхон‚ ишәарацон. 
Абрыскьыл илаԥш-хаа 
Рыԥсҭазаара иацын.

Ҽнак зны Абрыскьыл 
Абахәкәа дырбжьала, 
Ирашь Бзоу даҚәтәаны 
Дышнеиуаз ԥшьшьала,

Дауы мамыршәагаӡак – 
Идуӡӡаз уамакала, 

Дгәеиҭеит дахьықәтәаз, 
Абахә даннадгыла.

А б р ы с к ь ы л

Еи‚ уара адауажә, 
Араҟа узтәоузеи? 
Уаазцазеи арахь‚ 
Узҿузеи, угәы иҭоузеи?!

А д а у ы

Сызҿузеи, иумбои‚ 
Акрысфоит ауп‚ уаҳа
Акымзарак зынӡа 
Исгәиҭам цәгьарахәа...

Уи абахә хыхь дшықәтәаз, 
Инапы аҵахь индәыкәҵа, 
Амшын аԥсыӡ ҩҭыга‚ 
Инацәкьарақәа инрықәҵа,

Иҩышьҭых иҩадкыла 
Амра ҳарак ацара‚ 
Ифон ицәхәлырббыл, 
Даҿын убас мацара.

Адауы инапкәа ахьҭишьуаз. 
Амшын зегь ирхәашьуан. 
Абрыскьыл азныказ 
Дшанханы дихәаԥшуан.

А б р ы с к ь ы л

Иараби‚ узаҟароузи, 
Адауы бзамыҟәажә! 

Жәлар рус уазкызар 
Иулшараны иҟаз!..

А д а у ы

Ишԥа? Ажәлару?.. 
Абанҭ аччиақәоу? 
Абанҭ ауаа-сса 
Ҵабыҵас шьҭиаақәоу?..

Еиҿаччо, илахҿыхӡа 
Адә иқәу‚ абанҭу? 
Рымаҵ сара изурцу?.. 
Урзыԥшлеи абрантәи,

Абни амшын нхыҵны‚ 
Ирылала ишаакәнахуа! 
Уԥшлеи‚ рашәаҳәарагьы 
Иубап ишааҟәнахуа!..

Адауы дҩагылеит 
Амшын ду дҭаԥаларц.
Уаӷоу имшхара, 
Дзаҟроузеи дхаккала!

Ани иҽаналаижь, 
Амшын ӡык ҭахома?! 
Ихыҵуеит, ҳәарада, 
Жәлар рыцкаргьы нхома?!

Ршәаџьхәаҩгьы дыҟамкәа, 
Иаакәнахӡоит аӡхыҵра!.. 
Абрыскьыл иааихагьежьт 
Иҟаиҵаша азхәыцра...

Иӷьазӷьазуеит абахәкәа, 
Издыруада иргәалашәа? 

Ҿымҭ иԥшуеит ашьхақәа, 
Иҟәиҭӡа, ргәы акалашәа.

Ашьхарҵыс нықәԥраалоит, 
Ашьацра иааласуа. 
Аиҩхаа ҭәуп ԥҭа ҟәашла‚ 
Иҭажьушәа аласа.

Џьа уарбак хагьежьуеит
Аԥсҭаҟа алада... 
Акаԥкаԥ ҵәаан иԥрит‚ 
Изцәшәеи, иахалада?..

Бахәи-шьхеи дынрықәхаит 
Адауы ихы еиҟәахаа. 
Абрыскьыл ихҿа инамҭеит 
Игәы иҭеикыз ахьӡаха!

ЖӘЛАРҲАҚИ АБРЫСКЬЫЛИ РЕИЦӘАЖӘАРА

Ж ә л а р ҳ а қ

Ибзиоуп угәыҭбаара,
Ибзиоуп ухаҵара!
Жәлар рзын укәԥара
Зынӡак ихазыноуп!
Сызуазҵаарц исҭаху
Уҟазшьак азыноуп.
Уск уманы уаннықәо акәу‚
Ҽынла акәу‚ уахынла акәу‚
Ус баша уаннеиуа акәу‚
Ҽыла акәу‚ шьапыла акәу‚
Уаҩы идсымбалаӡац 
Макьана уа уда‚
Иумоуп ҟазшьа ҷыдак: 

Аӡахәа бжьандакәа 
Хуҵәоит урысны‚ 
Амахәкәа илаҟәугьы 
Уцаӡом унрыҵсны... 
Заанаҵы суҳәоит 
Исзумҳәарц аилымга 
Ахыларкәра зуцәымӷу 
Уажәыгь исзеилымкаацт?..

Абрыскьыл

Жәлар рымч зегьы змоу‚ 
Агәҭбаа ду‚ агәыраз! 
Анцәа ажәлар дышраӷоу, 
Ишицәымӷу удыруаз! 
Иҭахым иҟаларц 
Ажәлар акреилыркаауа. 
Иумбои амцагьы, 
Ишимуа иааныркылар?! 
Маӡала акәу‚ аргама акәу‚
Иҭахуп даараӡа
Ажәлар рыҚәхӡара,
Уара иааиараӡеи!..
Уара дуцәшәоит азын
Ицәыригом аргама... 
Џьоук иршәан еихырхәоит, 
Уаргьы иара уигама? 
Зны-зынла уиеихырхәауа 
Ушиашьапкуа гәасҭалоит. 
Уара Жәларҳақ дуӡӡа 
Анцәа иҳәатәы ушԥашьҭалои?.. 
Аӡахәа бжьанда акәзар‚ 
Изхысҵәо убри азыноуп: 
Схы ларҟәны, уи сшаҵысуа 
Сибар иҳәар зинуп – 
Дсеихырхәоит ҳәа Абрыскьыл...

Ж ә л а р ҳ а қ

Бзиа узбоит гәкала‚ 
Сукәхшоуп, Абрыскьыл! 
Ухы гәаҭо уныҟәала! 
Игәра гала Анцәа ду‚ 
Уи цәгьа ҟазҵо иакәым. 
Аха уахьиндаҭло азы 
Иузимуааит џьа иакәым?!

Жәларҳақ, еиҳаб дук‚ 
Имеимкит дниҿаԥала, 
Аха Анцәа дзакәыҵәҟьаз 
Зегь иеиҳәеит акакала.

***
Анцәа изын игәаанагараҿ
Жәларҳак дамахеит:
Абрыскьыл ииҳәақәаз
Лассы иаргамахеит:
Амшцәгьа-акәаршыҩ‚
Асырҳәи, акырцхи 
Дааҟәымҵуа илаишьҭуан 
Акыр мши акыр ҵхи! 
Адгьыл‚ аԥсы азеивымго,
Иҭахәаҽуп ҵааршәла, 
Ажәлар акәҷышь еиԥш 
Аҷыхь ӡы иӡааршәлаз, 
Еилаӡаӷәӡаӷәуеит, 
Еилшәааит, иуазыруеит.
Анцәа иашьапкуеит, 
Ирыхьыз рыздыруам. 
Ирымам‚ ирызкуам 
Амца – изырԥхаша! 
Амцада иахьа ажәлар 
Акыҟам иеиқәзырхаша!

АБРЫСКЬЫЛИ АНЦӘЕИ РЕИБАШЬРА

Игәыргәыруеит, иҵырҵыруеит, 
Идыдуеит, имацәысуеит! 
Анцәа диабашьуеит Абрыскьыл! 
Аҩыџьагьы уаҩ дхьаҵуам, 
Аҩыџьагьы еиҿахысуеит...

А н ц ә а 

Иазхоуп, Абрыскьыл, уҽынкыл!

А б р ы с к ь ы л

Зегь акоуп‚ сгьежьуам, 
Исымгакәа амца!

А н ц ә а

Идыр
Ахҿа ушасырго умгьежьыр.

А б р ы с к ь ы л

О, исҭоубоуп,
Сгәаҭа намгӡа сышхьамҵуа!
Уаҿуп‚ аха ажәлар
Цәгьала иушьырц,
О, исҭоубоуп!
Иуасҳәоит, Адгьыл санықәны,
Ишулсмыршо сара уи‚
Адунеи сықәны.

А н ц ә а

Уара уаџьал ааигәоуп!..

А б р ы с к ь ы л

Аха‚ ишубо‚ макьана сеибгоуп!
Срашь акәзар‚ зны дақәтәан
Нарҭ Сасрыҟәа!
Нарҭаа сырхылҵшьҭроуп схаҭагьы!
Иудыруаз, са сзыршәо
Адунеи мыч шыҟам!!!

А н ц ә а

Сасрыҟәагьы ус иҳәалон есқьынгьы,
Аха џьа мбаӡакәа, 
Дыдсыршьит иашьцәа...

А б р ы с к ь ы л 

О, ахәымга!!! 
Сасрыҟәамоу, 
Изгәаӷьыз забҵәҟьагьы 
Знапала ишьра‚ 
Гьангьашрала ажәҩанаҿ 
Аҳра згаз уара... 
Са издыруан ушырҩызоу 
Ауаҩыжәла ирҿажьцәо. 
Аха исҭоубоуп! Иулсыршом 
Ажәлар ргәы анырхара!..

Арашь агәыҵ иныҵаӷәӷәеит
Абрыскьыл имаҳмыз.
Анцәа дынцәыҵаххит
Иҵырҵырует ажәҩан...
Абрыскьыл днаӡеит,
Анцәа имца дамҵаст.
Ашьхантә иагәдиҵеит
Амшын ҿықәаҿ бажә ҩак... 

Илашеит Адгьыл – 
Абажә иакит амца... 
Адгьыл аҿы иалагеит 
Аҵаа аӡыҭра. 
Ажәлар ԥсасит‚ 
Рыԥсы ҭалт ара!..
Аԥҭакәа, аԥҭакәа, 
Адгьыл шәахачы! 
Рыҽдырԥхар жәымун ажәлар‚ 
Ирзыншәмыжьын амца ажәла – 
Акәаршыҩ ажәҵан‚ ишәхәаҽы!!!

Акәаршыҩ кыдҵәаны 
Иалагеит алеира. 
Ихыҵит аҩарқәа, 
Абахә акәаҩра 
Рыҵа ҿыӡәӡәаауа. 
Ирбганы еилажьуа, 
Ирбылгьо, ирҳәазо, 
Агәаҩақәа ирҭажьуа – 
Адгьыл аӡы нықәлт. 
Адгьыл иахаҵәоит. 
Адгьыл мшынхоит. 
Абар иахаҵәоит...

Дабаҟоу Абрыскьыл? 
Дабаҟоу дабаца?! 
Адгьыл ӡааҟәрылоит, 
Амца аӡы аҵалт. 
Ажәлар уазыруеит, 
Идәықәлт аӡы аҵахь...

Убасҟан иара‚ 
Анцәа дицәымҵарс. 
Дизымбо игәазхара, 
Дықәртәа иҽыхәда, 

Дигәыҵак,
Дааигон ауԥшәыл – 
Аергь раҳәшьа-еикәаԥха, 
Амра аҭыԥҳа.

Ри ҵ а

Абрыскьыл, сыхаара, 
Адгьыл ахь уԥши‚ 
Иҟамлазааит рыцҳарак? 
Анс изхәашьи?

Агәымбыл уи Анцәа 
Џьара акы имӡбыхзааит. 
Дырҩегь ауаҩыжәла 
Зыргәаҟра акы рмыхьзааит?!

А б р ы с к ь ы л

Иигәаӷьзеи? О, агьынгьаш, 
Ицаша ҿыцха! 
Оҳ‚ ишԥеихәаҽуеи, 
Изықәшәазеи ажәлар рыцҳа!
Ирашь аӷәра аауижьӡан,
Днаҵаҟьеит «Чоу!»
Иԥырӡеит алада.
Ахҿеиԥш ицоит Бзоу.
Ахәдаҿы уаҟа
Аҭыԥҳа ҟаиматӡа,
Лҽеидырӷәӷәала, илкуп
Абрыскьыл игәы лхадҵа.
Ишанхазшәа ирыхәаԥшуеит
Амраҵәҟьа ҭеслымха!
Абахәқәа иҽырнымҟьа,
Дышцоз дрылҟьа-рылҟьо,
Дәыԥшӡарак днықәԥалеит 



54

Дылрылҵәраан аԥҭақәа. 
Аха араҟагьы, Бзоу 
Ԥсшьахак амҭакәа, 
Дәҳәыԥш шәҭышрак дазнеиган 
Дааныжь аҭыԥҳа‚ 
Аԥҭакәа дырзыҭрыст – 
Дрыжәлеит хаха! 
Амацәыс дахьӡаны 
Еиҩиҵәон ҟамала. 
Аԥҭакәа цҟьа-шәҟьа 
Иқәиҵон. Амала‚ 
Илымшеит, иамуит‚ 
Аԥҭакәа изхымцеит. 
Иахажьӡан ирлашьцо, 
Адгьыл иахымҵит. 
Данхьаԥшлак ишьҭахьҟа 
Игәеиҭон, иӷәхны
Дызхысыз шеизахьаз, 
Дрыжәлон дааҳәыхны!.. 
Икарахт ирашьгьы, 
Аԥхӡы ахьыжжы... 
Убасҟан плымҳа иҭаст 
Риҵа лыбжьы:

Ри ҵ а

Абрыскьыл сгәыџьбара, 
Уццакцәан, аԥҭақәа 
Еилажәжәа урылҟьа уцоит‚ 
Рыхцашьа гәамҭакәа. 
Исҳәо уаҳауама, 
Абрыскьыл сыхаара? 
Урашь иаҿҟьо афақь 
Уазхәыц ишухәара! 
Аҩада урхысны 
Еизыҳәҳәа аԥҭакәа, 

Иқәҭәҳәаа, ԥҭацкгьы 
Зымҩа ацаха амҭакәа!..

А б р ы с к ь ы л

Еилыскааит, соуԥшәыл: 
Аԥҭакәа еижәцала, 
Адгьыл иқәҭәҳәатәуп, 
Афақь иаҿацала! 
Абыржәоуп, срашь Бзоу‚ 
Уара ауаҩ шьа злоу‚ 
Уареи сареи ҳауп ажәлар 
Иахьа знапы ианӡоу! «Чоу!»...
Бзоу агәыҵ иҵакуп 
Абрыскьыл имаҳмыз. 
Ихоуп уи ажәҩан ахь‚ 
Аԥҭақәа ирхыс‚
Фырҭынуп, ԥшатлақәуп 
Афақь уи иаҿыҵҟьо! 
Харантә ирыжәҵаны, 
Адгьыл зларыцқьо. 
Ирхыкәшоит, ирхагьежьуеит 
Аԥҭақәа еилацало, 
Адгьыл иқәҭәҳәаауа, 
Инанагоит еижәцала!!!

А БРЫСКЬЫЛИ          А Н Ц Ә Е И  Р Е И Ц ӘА ЖӘА РА

А н ц ә а

Абрыскьыл, уажәазын
Усиааит уара!
Иулшеит сдоуцәа рнырҵәара.
Исцәугеит амца‚
Мамоу‚

Савасуам уаҳа ухаҵара.
Аха иухаумыршҭын иуасхәо —
Ишааиуа дыр аамҭа уахьзырхәра!
Снапаҿы уҟамлакәа уабацара!

А б р ы с к ь ы л

Унапаҿы саныҟало,
Адгьыл ааҳәитоуп, 
Адгьыл аарҳәра улшозар 
Уҿаахеи!

А н ц ә а

Уҽызхушьаауа сзеилкаауам, 
Ажәлар ирылухи?.. 
Акәацгьы иарҳауеит ахәа‚ 
Арҵәыра акәзар – ахәац! 
Дарҳаит ауаҩытәыҩса 
Адгьыл хәакын. 
Ауаҩы данықәмыз, 
Адгьыл цқьан‚ 
Ҭынчран адгьыл аҿы‚ 
Иԥшӡан‚ 
Џьоуҳарла ихыркын!

А б р ы с к ь ы л

Усҭыҳә уара ахәымга! 
Иазхоуп, шьҭа уаангыл! 
Излоугәаӷьзеи?! Иазхоуп! 
Убз ма иаанкыл! 
Изакәызеи иуҳәақәо?.. 
Ихьшәашәоуп аҳаҭгән, 
Аԥсыбаҩ, иахагылоу. 
Адгьыл акәым‚ уара 

Угәаҵәоуп ихәакыз! 
Изхурҟьозеи ажәлар‚ 
Избан узрыӷрагыло?! 
Аџьоуҳар ҳәа узхыҽхәо 
Аҵааршә ауми‚ 
Зны адгьыл ҭаӡ изкыз?..

А н ц ә а

Еилаџьоуџьоуа, иԥшӡои 
Адунеиаҿы уи аҟра?!

А б р ы с к ь ы л

О, мап!
Абла зҭам алакҭа 
Иақәлашьцоуп, иазгәаҟроуп! 
Данықәым ауаҩы‚ адгьыл 
Хаарак ҳәа амаӡам! 
Ауԥашәыл – аҭыԥҳа лзын 
Арԥыс дшанаӡам. 
Реиниара аԥсҭазаара 
Иаԥҟароуп, ҳәарада. 
Ашәындыҟәра дҭоуҵәахыр уи‚ 
Дызбада, дзаҳада? 
Ашәҭыц еиԥш дканӡоит – 
Ицәоит лыбзазара! 
Амзагьы ԥшӡоуп‚ аха 
Иҟоуп ихьшәашәаӡа. 
Избанзар убраҟа 
Иҟам аԥсҭазаара. 
Аԥсҭазаара ан 
Амрагьы шашаӡа‚ 
Ауаҩытәыҩса изыҳәоуп
Изԥхо‚ изыҟаӡоу. 

Ауаҩытәыҩса изыҳәоуп 
Адгьылгьы зыҟаҵоу!

А н ц ә а

Исҭахым сара ауаатәыҩса, 
Исцәымӷуп! 
Исывсны иашьҭалоит 
Адунеи аилкаара.

Иахьызбо сгәы ԥжәоит‚ 
Исыӷроу ҵәымӷуп. 
Адунеи сықәнаҵ 
Ирысҭом шьаҿеихгара.

Мчыла?.. Мамоу! 
Савасуам ухаҵара, 
Аха аҩсҭаара 
Уаҿамшәакәа уабацара?!

А б р ы с к ь ы л

Иарбан ҩысҭаароу сызҿашәо? 
Иудыруаз адунеи аҿы 
Ажәа ҟалом са сзыршәо!

А н ц ә а

Уҽацәыхьча, Абрыскьыл, 
Аҭаҳәҭеи иҭысхит, 
Аҩсҭаара абџьар – 
Иахьарнахыс ишьҭысхит!

А б р ы с к ь ы л

Уиоума‚ нас ажәлар 
Адунеи изланухуа?..



59

А н ц ә а

Ажәлар ҳәа иухьчогьы, 
Дара-дара рхала 
Ҷан-ҷаны еибафо‚ 
Аҩсҭаацәа рхалап!..

А б р ы с к ь ы л

Мап!
Иалшом ауаажәлар рҿы 
Ус ҟаларц бзанҵы!

А н ц ә а

Иалшоит! Иухаумыршҭын, 
Иуасҳәаз хаҵа!.. 
Ирыласҵап ажәлар 
Аҩсҭаа, акаҷи‚ 
Ирыласҵап ажәлар 
Аџьныш‚ агаџьеи, 
Ауаҩытәыҩса иԥшра 
Рысҭап урҭ убас‚ 
Уараҵәҟьагьы ауаа 
Иузраҩмдраартә зынӡас!

А б р ы с к ь ы л

Мап! Ауаҩы сара 
Дансзымдыруа зыҟалом! 
Иреиуамкәа ирылалазгьы 
Деихысҵәоит гәыкала!

А н ц ә а

Амшын мцәқәрԥозаргьы, 
Шьапыла узыруама? 

Ажәлар ҳәа уԥсы зыхҭнуҵо 
Ушырхьчара удыруама? 
Иудыруоу ушылԥсахыз 
Лара Риҵагьы!.. 
Агәԥжәаракәа уаԥхьаҟа 
Урықәшәахп иҵагьы...

РИҴА ЛКЫЛАӠРА

Анцәа дцеит ажәҩан ахь‚ 
Иҽырԥагьа уи ашьҭахь. 
Абрыскьыл дышхәыцуаз, 
Длыбааит Аԥснашҭахь.

Аԥснашҭа – дахьынижьыз 
Иара игәацаԥха, 
Ауԥшәыл-ссир Риҵа‚ 
Амра аҭыԥҳа!

Аԥснашҭа – дахьиз
Иара Абрыскьыл,
Жәлары рлахьынҵазы ахҿа шьҭых‚
Дахьангылаз ашькыл.

Аԥснашҭа – ажәлар 
Рразҟы аҭынха 
Дахьыҟоу, Абрыскьыл 
Дызхылҵыз Аԥсҳа!..

Аԥсҳа – аԥсы аԥҳа‚ 
Аԥсҭазаара аԥҳа! 
Уи лыхьӡ ахыла‚ 
Иахьагьы Аԥсынтәыла 
Иахьӡуп Аԥсны! 

Аԥсны – аԥсы атәыла!!!
Аԥсабара уарҳал-қәҵа 
Иахчнызуп ашьха. 
Амшын ҟьантаз шьҭаиа‚ 
Иашьышьуеит Аԥсны ашьхәа.

Икәеикәеиуа аӡиаскәа 
Илбааҟьоит ашьхара. 
Амра ԥсҭаҵага хаауп 
Ашәахәа хьҩажьха ара!

Шьежьӡа аԥсаа рашәа 
Аԥсҳа дарҿыхоит. 
Ӡыхьк лнапы нхшьыла, 
Лҿы инақәҭәа днаҿыхәоит.

Абрыскьыл фырхаҵа‚ 
Имгылац аӡә иашьҭахь, 
Длыбааит иҩныҟа‚ 
Убрахь – Аԥснашҭахь.

Аха даақәхеит уа‚ 
Игәы ԥжәо‚ дуазыруа. 
Риҵа дынкылаӡ дцеит‚ 
Дахьыԥшаара издыруам.

Ииури‚ иабаихәо 
Араҟа ифырхаҵара? 
Дабаҟоу иоуԥшәыл, 
Қәԥара дабацара?..

Мамзар‚ ибзиабара 
Еижьаганы, ибашаны, 
Иҟалама Анцәа ишиҳәаз? 
Дылԥсахма ииашаны?..

* * *
Адунеи аҿы иҟалазеи 
Шаҟа еиҭакра. 
Ажәлар ҭынч инхоит‚ 
Ирхҳәоуп агәаҟра.

Ажәлар ирмоуӡацызт 
Амца еиҳау аҳамҭа. 
Абрыскьыл уажәыгьы 
Ак ивсуам изгәамҭа.

Ажәлар идирҵеит 
Иакышьоу амца. 
Ирфом шьҭа акәацгьы, 
Амца инҽҳәамҵа.

Идирҵеит ажьира‚ 
Аихагьы арҭәашьа. 
Аҳаԥқәа ирҭыҵны, 
Ахыб ҟаҵа анхашьа.

Ирбжьан ашәарах, 
Аҩнырахә анырҵеит. 
Иркуеит аԥсыӡкәа. 
Аӡқәа афлыка рхырҵеит.

Аҽаҩра аадрыхуеит... 
Ажәакала, агәаԥхара 
Ажәлар ириҭан‚ 
Иалагеит анхара.

Адгьыл барақьатуп, 
Қьаф руеит ажәлар. 
Арашәарагьы аҭахым 
Зны инкоуԥсаз ажәла.

Ҳаскьын бааԥс ыҟаӡам 
Аҽаҩра иаԥырхагоу. 
Ихьуам ауаҩы хыхькгьы, 
Дыҟаӡам иԥагьоу.

Ируеит доус ирылшо‚ 
Дыҟаӡам зҽыԥхьазкуа. 
Ирфоит доус ирзыфо‚ 
Иҟам ак еимазкуа.

Нап игхом асаби‚ 
Абырг ҳаҭыр иқәуп. 
Абрыскьыл иоуижьыз 
Аламыс дәықәуп.

Абрыскьыл изын ԥҟароуп, 
Есышьыжь дынҽыжәла, 
Атәыла днахыкәша, 
Игәеиҭоит цқьа ижәлар.

Нас дгьежьуеит Аԥснашҭахь.
Лнапыргьежьуа агәашәаҿ, 
Иан Аԥсҳа диԥылоит. 
Уи аӡыхь хьшәашәаҿ

Иаларгыла илымаз 
Аирыӡ ҭәын ҩыла. 
Уаҟа аԥаҭхь надкыла, 
Илыманоуп дшиԥыло.

Абрыскьыл дынҽыжәԥа, 
Иан дырӷәӷәа дгәдкыла, 
Инатәоит еицәажәо, 
Аирыӡ уа ирыдгылоуп.

Нас аԥаҭхь аанкыла, 
Раԥхьа ажәлар иныҳәоит.

Аԥсны аԥшәма – Аԥсҳа лзыҳәа 
Нас дырҩегь уи ҭәыхуеит...

А ԥ с ҳ а

Нан‚ сыҷкәын сгәыӷырҭа, 
Абрыскьыл гәеиҵамха, 
Избоит уажәыгьы 
Улахь шузеиҵымхуа.

Абзиабара џьабо‚ 
Ауаҩы иҽанеиҭацәа, 
Игәы афоит‚ дабылуеит 
Зынӡа агәрҩеиқәаҵәа.

А б р ы с к ь ы л

Мамоу‚ сан‚ сбыкәхшоуп, 
Сан гәыраз‚ сыхаара! 
Ба ибдыруеит – са исцәаҩам 
Схала сгәы ацрыхара...

Риҵа дысхашҭит ҳәа 
Сара исызбаҳәаӡом. 
Духаршҭ хәа сыдыбҵаргь, 
Исылшом, уи сахәаӡом.

Амала‚ дабаца 
Џьа лышьҭа аныгамкәа, 
Адгьыл ахы-аҵыхәа 
Лхабар џьа иҟамкәа?

Қыҭеи шьхеи ак нысмыжьт, 
Сырхыст акакала. 
(Усгьы ажәлар гәасҭон, нас.) 
Абас лыӡшьа шԥаҟала?!

Сан‚ уи лыҟазшьа 
Быҟам ибызгәамҭакәа, 
Дцарызу ажәҩан ахь 
Ҳадгьыл лгәамԥхакәа?

Уи Анцәа диашазар?.. 
Сгәы ашҳам налаҵа‚ 
Ишиҳәаз еиԥш‚ сылԥсахзар? 
Лыгәра изго башазар?..

А ԥ с ҳ а

Сыҷкәын‚ нан‚ уи Риҵа 
Лыгәра умго дыҟаӡам! 
Згәы иҭоу зымраргамо, 
Ҩба злоу ныҟәаҩӡам!

Уи џьара‚ ҳәарада, 
Дақәшәеит ауп рыцҳарак. 
Умццакын, дубап‚ нан‚ 
Иубап уахьлыцхраара...

Абрыскьыл иан лхы 
Ԥшьшьала игәы инкыдикылт... 
Нас лыбла дынҭаԥшын, 
Лхы днагәӡын дгәдикылт.

Ииасуан ашықәсқәа. 
Ажәлар нхон гәрҩада. 
Ҭынчран адгьылаҿ, 
Аԥсабара зҩыдан.

Аха Анцәа дмақарны 
Ииҳәақәаз башамхеит: 
Адгьыл азҩа нықәлт‚ 
Ауаа гәашахеит.

Ачымазаракәа ҿкын 
Ажәлар инрылалт. 
Ауаатәыҩса анҵәара 
Иалагеит зқьы-зкьҩыла.

АЖӘЛАР АҬЫНЧРА РЦӘЫӠХТ

А б р ы с к ь ы л

Сан‚ ус анакәха, 
Ҳазцахуеи шьапыла? 
Иахьамоу бдырҵәҟьозар, 
Ҳнықәԥалап уа ҽыла.

А ԥ с ҳ а

Абрыскьыл, нан‚ сыҷкәын 
Уахьцо сга‚ сыхаара. 
Жәлар рзын усмеигӡан, 
Иҟоуп сахьухәара.

А б р ы с к ь ы л

Сан‚ ахәшәқәа сызгәамҭа, 
Иалшоит наҟ сахнагар, 
Иаԥсам сдәықәлар ҽыла. 
Ашьха‚ абахә‚ зегь еимдо‚ 
Сырхысроуп шьапыла. 
Амҩа уаҩ дақәгәӷуа 
Иҟам‚ ҿабгароуп. 
Мыцхәы бжьоуп‚ насгьы 
Узаҿамло ҩадароуп. 
Сан гәыраз‚ сбыкәыхшоуп, 
Уаҳа бымҳәароуп!

А ԥ с ҳ а

Жәлар рныс‚ суҳәоит, 
Хымԥада сугароуп! 
Урҭ ахәшәқәа са издыруеит. 
Издыруеит иахьыҟоу... 
Иахьамоу ахшьыраҿ 
Абахә ахықәоуп. 
Аҵиаақәа, ашьхардацқәа 
Са избахьеит, исхашҭуам. 
Са сымгакәа удәықәлар. 
Ажәлар нҵәап ушашьҭоу.

А б р ы с к ь ы л

Сан, ус анакәха, 
Ҳазцахуеи шьапыла?
Иахьамоу бдырҵәҟьозар,
Ҳнықәԥалт уа ҽыла.

* * *
Ашьхантә ирыма иааит 
Аҵиаақәа, адацқәа. 
Ажәлар ахәшәқәа роут‚ 
Уажәада ирымбацкәа.

Иржәит уаҩ даанымха 
Ахәшәеиҵаҵа иҩахан. 
Рыԥсы еиқәхеит. Уи нахыс 
Уаҩ дымԥсит дынкаҳан...

Ачымазара-азҩа 
Уеизгьы инхеит адацқәа. 
Ауаатәыҩса ирызкылԥшуа‚ 
Инықәылт ихны ацқәа.

Абрыскьыл уахгьы ҽынгьы 
Ҭынч џьара днамтәакәан, 
Ддәықәӡан инихырц, 
Уажә дызҿӡаз уи акәын.

Анцәах‚ дмаанҿаскәа, 
Дишеит ақаҷи‚ 
Ажәлар ирылеиҵсит 
Агызмал, агаџьеи.

Урҭ рҿгьы дмаанҿаскәа, 
Адунеи иқәиҵеит 
Аҩсҭаацәа, аџьнышцәа, 
Ауаҩшьажәрагь рыдиҵеит.

Арахь урыхәаԥшыр, 
Ауаатәыҩса иреиԥшуп.
Урықәгәыӷ унрыцлар, 
Арыцҳара уԥеиԥшуп...

Ирцәыӡит аҭынчра, 
Ажәлар уаҭыруеит. 
Абрыскьыл иабџьар шьҭихт‚ 
Ирашь икәадыруеит.

РИҴА АТӘЫМ ПЛАНЕТАҾЫ

Амра анаҩс‚ ҳадгьыл еиԥш‚ 
Планета дук ыҟоуп. 
Иубом уи адгьыл ахьтә‚ 
Амра бжьоуп иахьныҟәо.

Адгьыл аҿеиԥш‚ уаҟагьы 
Иҟоуп аԥсҭазаара. 
Иазҳауп атехника. 
Ауаҩытәыҩса иҟазара.

Уи апланета ду 
Иахьӡуп Ачацха. 
Риҵа убра днанагеит 
Адгьыл ахьтә зегь раԥхьа.

Амармалташь хан ду 
Алҷҷаауеит абаҳча. 
Аӡиас ду ахыкәшоит, 
Зымҩа абахә ҳарак иахьчоит.

Уи абахә иаҵхәраауеит 
Ашьха ӡыхь кәеикәеиуа. 
Риҵа уа дхықәтәалоуп, 
Лылаӷырӡ хыжжы илеиуа.

Абахә даахыҵын, 
Ибжьы мыргаӡакәа, 
Абаҳчаҿ дынкаԥеит, 
Арԥыск длымбаӡакәа.

Ашырҳәа Риҵа уа 
Дҩаҵҟьеит дцәырҳазшәа. 
Азнык лгәы иаалнаҭеит 
Абрыскьыл дылбазшәа.

Иӡара ҭхәаа арԥыс‚ 
Ижәҩахыр ԥҽаҽаӡа, 
Аӷлам даҩызаха, 
Игәышԥы ҟьаҟьаӡа...

Ихахәеиқәа ԥхьаҳәа,
Ихы-иҿы шашаӡа‚ 
Иҭыџьџьаауа иблақәа, 
Ишьапкәа иашаӡа...

Арԥыс акыраамта 
Дшанхазшәа уа дгылан. 

Нас иҽааиԥсахт, 
Махә лаҟәык аанкыла.

X ь ы ц

Саҭамзааит, аҭыԥҳа... 
Смааикәа, акыр сымҩасит... 
Аха... иахьа сызбывымсит... 
Былаӷырӡ сгәы иасит...

Ри ҵ а

Џьым-џьым, уара арԥыс 
Уабантәааи, узусҭа? 
Узлааи‚ узлаҭалеи? 
Дарбан ацаԥха узҭа?

X ь ы ц

Абни абахә ахьынтәи 
Есымшагьы бгәасҭон, 
Еснагь бызҿу ҵәуароуп... 
Исцәыбымӡан, бгәы иасда?..

Ри ҵ а

Узусҭа уара арԥыс?.. 
Сгәы иалоу узазҵаазеи? 
Иуҭахи?.. Ӯсзымдырит? 
Уабантәааи, уаазцазеи?

Издыруада, Адгьыл ахьтә 
Исзааугазар хабарк?..
Мап?.. Анцәа уааишьҭзаап, 
Сгәы шҳамк аурбарц?!

О, уи Анцәа-гьангьаш, 
Уи ибга бызшәала 
Сара сшизхымхуа дыр! 
Уца уахьааз ԥшьшьала!

X ь ы ц

Ишакәмыз, сымхәыцкәа 
Бгәы саҿыхазаап. 
Сааирала, сажәала 
Бхьаа сырҿыхазаап?..

Аха маҷк баасзыӡырҩ‚
Сбыҳәоит, саҭабымҵан! 
Бгәалақәа бгәаларшәа, 
Бгәы амца ҭабымҵан.

Ахьылмас – аҭыԥҳа-уԥашәыл, 
Ибаҭәам аццакра, 
Ауаҩы цқьа деилымкаа, 
Ихәда аҳәызба аҵакра.

Сара агьынгьашра 
Зынӡак сазыҟаҵам. 
Анцәеи Аџьныши рахь 
Зынӡакгьы сыҟаӡам!

Саб иҳәо исаҳаит ауп 
Уи Анцәа иӡбахәқәа. 
Цәгьа-мыцәгьа шиухьоу, 
Ишимоу аныӡбатәқәа.

Ри ҵ а

Дызусҭа уи уаб? Узусҭа уара?

X ь ы ц

Аџыриԥа иԥа соуп‚ 
Хьыц сыхьӡуп сара.

Сынхоит абнахьхьи 
Абахә уахьынхыҵуа... 
Саб аҵара ду имоуп‚ 
Издырхуада иихәыцуа?

Дыцәом уахгьы-ҽынгьы... 
Изҭода ацәаха. 
Жәлар рзы дыҟоуп уи 
Дықәԥаҩ фырхаҵаха!

Ажәлар ангәаҟӡалак, 
Ргәы зынӡа инкыдгыло, 
Саб Анцәа диабашьлоит,
Аха уаҩ дидгылом.

Ацәгьаршцәа рҵыхәа ԥҵәом‚ 
Анцәа имоуп идкыла. 
О, урҭ!.. Урҭ ракәӡоуп 
Ажәлар зфо инкыдгыла!

Ри ҵ а

Араҟагьы, Адгьыл аҿы еиԥш‚ 
Ауаатәыҩса ыҟоума? 
Араҟагьы Анцәа-гьангьаш 
Цәгьала дрызныҟәома?..

X ь ы ц

Мшәан‚ абра бынҭыҵны 
Уаҳа бымныҟәаци? 

Ибымбаӡаци нас 
Амчхатәқәа шыҟаҵоу?..

Ажәлар‚ рынхарҭа шьам 
Иахыбаа, еиҵацаланы, 
Дара‚ нас ишыҽырбо, 
Ахан дуқәа ирхаланы?!

Саб урҭ дырҿамгылар, 
Ажәлар нҵәахьазаарын. 
Имазар ахшыҩ аҟра амч‚ 
Исирхон аԥсҭазаара!..

Ри ҵ а

Араҟагьы дыҟазаап 
Абрыскьыл иҩыза?! 
Арԥыс‚ уара уаб 
Жәлар рыхьчаҩ қәԥаҩызаап?!

X ь ы ц

Абрыскьыл?.. Адгьыл?.. 
Изакәи? Иабаҟоу?.. 
Иарбан жәлару‚ мшәан‚ 
Зыӡбахә бҳәо‚ бзыхгәаҟуа?..

Риҵа иалҳәеит Хьыц 
Адгьыл аҭыӡшәа. 
Абрыскьыл ихаҵара 
Ибеит уи уамашәа!

X ь ы ц

Абрыскьыл дфырхаҵаӡоуп! 
Илам саб уи иаҟра!.. 

Адгьыл жәлар ирымбацт 
Ҳара ҳҿеиԥш агәаҟра.

Саб дызҿу‚ ҵарала 
Еихеиҳауеит аҟазара. 
Уиала дақәгәӷуеит 
Ирҽеип ҳәа абзазара.

Иԥшааит мчы дуӡӡа змоу 
Аӡри ҳәа уамак. 
Уажәы ихақәшь дрышьҭоуп 
Анеитрон, Азотнак.

Аа‚ абри ахьаԥшьагьы 
Иара саб ирҿиамҭоуп. 
Исиҭеит сымшираз, 
Саб иҟнытә иҳамҭоуп.

Сарнықь ҭрак еиҳамкәа, 
Уа иџьыба иааҭихит. 
«Быԥшла» – иҳәан‚ нас даахан 
Уи ахьаԥшьа ааихихит.

Иааилышьқьраан каҭак‚ 
Иааҟалт унҭатәартәы... 
Ԥшьшьала дыҩхалеит нас‚ 
Уамашәа иубартәы...

Ессааира дҳаракхон... 
Думбаӡо данхала, 
Дгьежьын, нас днагылеит 
Риҵа лаԥхьа ԥшьшьала.

Ри ҵ а

Уаб ари иӡбызар, 
Даара ахшыҩ имазаап! 

Уаб иакәым‚ уаргьы‚ џьым‚ 
Даара акыр улазаап!..

АНЦӘА ИУАДАЛАҚЬЦӘА 
АБРЫСКЬЫЛ ИКЫШЬА ШДИРҴОЗ

А н ц ә а

Шәзышьҭоузеи арахь шәеиԥхаҟәҟәа? 
Дзаажәымгазеи Абрыскьыл дытҟәа?! 
Иабаҟоу шәҩызцәа?!

А џ ь н ы ш 

Ҳанҵәеит!..

А ҩ с ҭ а а

Ҳақәихт!
Абарҭ ҳауп инха...

А г ы з м а л

Ҳәарада, уи ицуп 
Жәпаҩык ахысцәа...

А ҩ с ҭ а а

Афымца рыжәҵаноуп 
Ишишьыз ҳҩызцәа...

А г ы з м а л

Уара уда дҳамам ҭынха. 
Ҳуҳәоит уҿаԥхьа ҳшьамхышгыла, 
Ҳаумышьҭын уаҳа адгьыл ахь!..

А џ ь н ы ш

Адгьыл уаҩ дықәым иҳадгыло!

А ҩ с ҭ а а

Фымцала, амацәыс хысгала, 
Ибылуеит ҳҩызцәа
Адгьыл инықәгылаз.
Зехьынџьара иртәаны
Имоуп ахысцәа!
Мамзар‚ имацара ас
Ирццак дхысуа‚
Адгьыл ахы-аҵыхәа дзахысуам!..

А н ц ә а

Уи даӡәыкуп,
Ирашь дақәтәоуп...
Уаҩ дицым!..
Жәпаҩык ыҟоушәа
Жәбахит шәаншәа!
Сахьшәыхәаԥшуа,
Шәызбоит уамашәа!!!
Шәаасзыӡырҩы, ишәасҳәо ҟашәҵа!
Уи баша ихәыцым!..
Илаԥш шәҽамырба, шәыҽӡаны,
Ажәлар шәрылал шәыҽшаны...
Ишԥыкәу шәшыгьыжьыз
Абрыскьыл шәицәшәаны?!

А г ы з м а л

Абрыскьыл адгьыл аҿы даӡәыкым! 
Абрыскьыл иҟазшьоуп 
Ирымоу ауаажәларрагь!

А н ц ә а

Издыруеит аргама унидххыло дышдәықәым.
Дышәкыҳәагьы шәасымҳәеит шәижәла!
Насгьы уи ирашь
Знык абӷа даназнеи,
Адгьыл аҿгьы ажәҩан аҿгьы
Дықәым адунеи‚
Ԥсы зхоу уи ииааиуа,
Икра зылшара!
Уи даӡәыкуп, иашоуп‚ аха
Ажәлар ргәы ицуп‚
Ажәлар рдоуҳа уи имчра
Иахҿоуп, иахыцуп!..
Сара исҳәаз еилышәкаама?
Ибла шәҽамырба,
Шәыҽӡаны.
Ажәлар шәыҽрылажәӡҩа
Шәыҽшаны!
Ишԥашәылымшо ауаҩ хаԥшшала ижьара?
Ахамабзиара, ашьыцра изнаҭаз агра‚
Уаҩ‚ гәзианажәк даашәырҽхәар,
Шәара дышәтәуп!
Ижәлар ԥсахны дшәыдгылартә
Амҩа данҵатәуп!
Дара рхала‚
Рхы иахала.
Рыԥсы аҿыхҩы дырнаԥхартә
Шәхы ҟашәҵа‚
Ажәлар шәҵа‚
Ргәы шәҭал шәыргәаԥхартә!
Сыхьӡ ҳәаны иснықәуа
Рыҟаҵашьа шәҽақәыршәа,
Рыхшыҩажә сҭажәгал
Рҿыхҩы са сакәушәа!
Абрыскьыл рыблаҿы



78

Диҩызашәтә аԥсцәаҳа.
Доусы ишәуалу жәдыруеит,
Шәымԥшын шьҭа уаҳа!..
Исхашҭыз,
Еилышәкаа дахьтәо, дахьгыло,
Ирашь ахьиго‚
Дахьыцәо уахыла‚
Дшыцәоу шәызнеир,
Даныцәоу иара‚
Ирашь данақәтәам,
Иаҳа имариоуп икра!
Абрыскьыл дшәымамкәа,
Шәсымбароуп уаҳа!
Шәца!
Адунеи сара шәанықәысҵа,
Исҳәо ҟашәҵа!
Мамзар‚ иараби‚
Снапы санҩаха,
Адунеи са шәшықәысҵаз еиԥш‚
Салагоит шәнырҵәара!..
Шәца!
Уаҳа шәашшуа
Шәсымбароуп ара!

АНЦӘА ИУАДАЛАКЬЦӘА 
АБРЫСКЬЫЛ ДШЫЦӘАЗ ИНИЕИТ

Абрыскьыл ирашь 
Абахәра шьхатәылаҿ 
Аӷәырџ ҳәа иафоит 
Аџыр иахагыла.

Агызмал, нас Аџьныш 
Шахыкәшаз азгәамҭеит. 
Ирызкыр, раҳ Анцәа 
Ириҭашт аҳамҭа.

Ашша ахьшьы‚ еилҵәраауа, 
Ишьҭарҵеит ашаха. 
Иашьаҳаит, амҵәыжәҩагь 
Иахашәеит ианаха...

* * *
Абрыскьыл издыруам 
Бзоу иахьыз арыцҳара. 
Даҿуп ацәхәда 
Амхқәа рыҵҳәара.

Иҵижәжәоит асры‚ 
Аҽаҩра иазгагоу, 
Аҳацкьын бааԥсқәа зегьы‚ 
Аура иаԥырхагоу.

Ицәымӷуп аҭырасгьы, 
Дашьҭоуп уи лымкаала. 
Дышнеиуа иҵх-ыҵхуа 
Адацқәа инапала,

Амшын ахықәанӡа 
Днанагон иааԥымҵәа. 
Ԥсшьарак ҟаиҵомызт, 
Уи ашьаҭа аанымҵәар!

Ачымазара, азҩа 
Ажәлар зны иацәихьчон. 
Нас аџьныш‚ акаҷи 
Адгьыл ианихӡон.

Насх асры‚ ацәыхәда, 
Аҭырас дрышьҭахын – 
Ԥырхага ауаа ирмоуа‚ 
Баракьаҭра рзышьҭихуан.

Уажә днықәиеит ашьацраҿ, 
Ихәыцра хьанҭа дшалаз‚ 
Дыҟамзи дкараха, 
Ацәа дынҭалеит.

Аҩсҭаа‚ агызмал, 
Изкылԥшуа ишьҭаӡаз, 
Дыркырц рҿынархеит, 
Рыгәшәара нышьҭаҵа.

Иара игәы ҭынчмызт, 
Ԥхыӡ бааԥсык далан: 
Еиқәаҵәа сымсалӡа 
Риҵа инылхалан, 
Дымҵарс, гәылшьап дук 
Ажәҩан ахь ихалон...

Дашьҭалар – дзеиҭаҵуам, 
Адгьыл дзаҟәыҵуам. 
Ахҿа агәдиҵашан. 
Инапқәа иххәцуам.

Арахь‚ ибоит лара 
Ацхыраара дшаргәаҟуа. 
Ирашь уа игәалашәеит, 
Аха Бзоу абаҟоу?!

Уаҳа даазеиҭамҵкәа, 
Џьара акы дзылмыхәа, 
Дышлыхәаԥшуа дагаӡоит 
Деилажәжәа, илыхо...

Аха абар шьауардынк 
Лалҵәраан хыхьтә ажәҩан,
Гәышԥыла агәылшьап иаст 
Ишеикәаԥсаз ажәҩа!

Адыд иахысбыжьхеит, 
Мацәыс еимҟьарахеит, 
Ишеиҿасуаз, ишеиқәԥоз, 
Рыҩбагьы карахеит.

Аԥхӡы ирылыҩруаз 
Қәаршыҩны илеиуан. 
Рыблакәа амца рхын‚ 
Аԥырӷеиԥш иԥеиԥеиуа.

Хланҵы дцон Риҵагьы. 
Риҵа деимазкуаз 
Лыԥсы рызнымхо, адгьыл 
Дазааигәахон... Убасҟан,

Еилаҭыруа аџь абӷьы 
Амахәкәа рҿы иааилалеит. 
Акьут кьаа-кьааит, 
Аты ҵәаан ихалеит.

Амзагьы аҽаҵәахт, 
Аҵх иамҭакәа ашаха... 
Абрыскьыл деилархха 
Икәыршан ашаха...

А ԥ с ҳ а

Узырӷзыӷзуеи, аԥшалас? 
Рыцҳара ҟалама? 
Иумоузеи гәалас‚ 
Жәабжь хьанҭа ааугама?

А ԥ ш а л а с

Арыцҳара, агәаҟра 
Ҟамлаӡац уажә аҟра! 

Диааит Анцәа. Абрыскьыл
Дышьҭоуп деиқәԥахны. 
Дрыцәцарц иҽиҟьеит
Данааԥш дықәԥахны,
Аха ашаха ахаршә‚
Инапы‚ ишьапы ҿарҳәахьан..

А ԥ с ҳ а

Ҩысҭаа-мцқьарала 
Ишишьҭаз иарҳәахьан... 
Агәаҽанызаара шԥоуцәыӡи? 
Абрыскьыл, сыҷкәын‚ нан‚ 
Уажәшьҭа сабацара?.. 
Ушԥацәоз урықәгәыӷ 
Умч‚ уфырхаҵара?!

А ԥ ш а л а с

Амч ҳәа‚ илоузеи: 
Инапы аниҟьа‚ 
Абахә цаҟьа инақәшәан, 
Еиҟараны иааҩиҟьеит!

Амала изԥымҵәеит, 
Дызлаҿаҳәаз џыршахан. 
Икәырша дырԥаххьан, 
Имҭақәа аԥсгаха.

А ԥ с ҳ а

Ишԥаҟасҵо? Сабацара? 
Цхыраашьас исҭари? 
Изури‚ изӡбри? 
Шьҭа дызларцәызгари?

О, уи Анцәа‚ ахәымга‚ 
Агәымбыл еиқәхьшәашәа, 
Цәгьаԥсышьа изааигоит ауп‚ 
Знык даниԥыхьашәа!!

РИЦА АМЧЫМХАРА ДЫШҬАГЫЛАЗ

Ри ҵ а

Укалҭ сагәӡуеит суашьапк
Сухәоит даараӡа, 
Уаасҟәаҵ ҳамҭакы – 
Шықәсык иаасараӡа!

А н ц ә а

Ишԥа? Аҿҳәара 
Дырҩегь иахыбгарцу? 
Сжьаны‚ сыжьжьаны, 
Дырҩегь сыбҟәыбгарцу?!

Мап! Шьҭа иазхоуп! 
Акыргьы сычҳаит, сыхаара. 
Изыбҭаххеи аамҭа 
Наго‚ наҟ сыхара?..

Абрыскьыл биԥшаап хәа 
Уажәыгьы бгәӷуама? 
Уи и-Бзоу аранӡа 
Даанагоит бгәахәуама?! 
Мамоу‚ сыхаара, 
Бгәыӷра кажь уахь ала! 
Араанӡа банхәнызга, 
Сгәы дароуп гәахәала!



84

Ри ҵ а

Суҳәоит, шыкәсызаҵәык 
Ускьымсын, срыцҳашьа! 
Уи нахыс сҽақәсыршәап 
Угәы иаҭаху уцҳәашьа...
Шықәсык ала аԥсра ма 
Аӡра аусгәиҭаху? 
Нас ара сыҟами‚ 
Усызныҟәап ишуҭаху.

А н ц ә а

Нас бара‚ сыхаара 
Ибылшозар саҳәара, 
Иаацәыргеи изыбҭаххаз 
Аҿҳәара анахара?

Ри ҵ а

Са сыԥсы иаҩсхуеит 
Сыламыс ацқьара!.. 
Исҭахым макьана 
Сыӡӷабра аҵкәара!

А н ц ә а

Агызмал-ҩысҭаара 
Хырзаман балашоуп. 
Ибзырҵада бара 
Абас ацәаҭалашьа?

Абрыскьыл иакәхап, уи 
Адә иқәу зҽырԥагьашәа. 
Баргьы уи изакәхап 
Бзыҟоу бҽыркьакьашәа?! 

Аха ишәсырбап сара 
Ажәлар рызгәакьашьа!

Уаҳа дысхымхәыцуа 
Дшыҟоу иҽырԥагьаны, 
Ибсырбап уи ихы 
Аҵәы иахаркьакьаны!

Ри ҵ а

Баша иуҳәоит, уара 
Иулам уи иаҟра. 
Ажәларгьы адгьылаҿ 
Иулиршом рыргәаҟра!

А н ц ә а

Исчҳазеи абри ба бҿы?! 
Ҳаи‚ сара аилымга! 
Баҳаҭыр абрысҟак 
Изызбаз анбзеилымкаа, 
Сгәблыра анышьҭыбымх, 
Исзалои брыцҳара?! 
Абри бара бҿеиԥш 
Иҟамлац сычҳара.

Иазхоуп уажәшьҭа! Хаала 
Сынасыԥ бақәзаарым! 
Баргьы быӡӷабра 
Аҿҳәара иахьа акәзаарын!

Анцәа ижәҩахыр иамаз 
Амҵәыжәҩақәа ааихихит. 
Иабџьар нышьҭеиҵан, 
Икәылӡгьы ааишәихит.

Гәылшьап цәоуп уи ихоу‚ 
Аха иалиаа ахәеиқәаҵәа. 
Амшә еиԥшоуп дшеиҿартәоу, 
Аҽышьҭых ианеиҭаҵуа.

Ри ҵ а

Ускьымсын, ускьымсын! 
Избоит усыцҳауашәа. 
Соушьҭ‚ наҟ соушьҭ!!! 
Со-оушьҭ! о, срыцҳашьа!!!

Гәырҩа ыҟамшәа, иҭынчуп 
Амармалташь хан шкәакәа. 
Игылоуп ус абахәқәагьы 
Уаҳа ирызхьамԥшӡакәа.

Зегьы ззеиԥшу ажәҩангьы 
Агәы жәпаӡа икәеикәеиуеит. 
Амала ихәыҭхәыҭуа аӡыхь 
Агәы еибафоит иахьлеиуа. 

Еидыркшалоит рымахәқәа 
Иҭынчым абаҳчара. 
Илықәрԥсоит ашәҭ‚ иаҿу 
Зыламыс ахьчара!

Ақәыџьма шьаӡыш 
Асыс аԥыхьашәа, 
Еимҿыжәжәа иафошәа, 
Дылхан деиҿихуашәа.

Дыҳәҳәеит ла‚ дықәԥеит, 
Дицҳаит, аха димаҭәам. 
Напхыцла иԥыжәжәа-икәкәы 
Илхьижәжәоит лымаҭәа.

Иаалырҟьа дыдраҵас 
Иаагеит уа бжьыҵарык. 
Риҵа иаалымҟәыҵахеит 
Анцәа ихахә шьыҵәрак.

Данынаԥш, уа лнаҩсан, 
Анцәа ихәцә ныҵкааны. 
Арԥыс жәҩахыр ҟьаҟьак 
Дикын дышьҭарҟҟыҵәҟьаны!

X ь ы ц

Уара иҟоуҵо зегьы 
Уқәҿиалап шԥоугәахәи? 
Абри ауԥашәыл, ахьылмас 
Лгәы асра шԥоугәаӷьи?!

А н ц ә а

Уарбан уара абас 
Изгәаӷьыз сақәԥара? 
Иудыруоу абри азын 
Ахамшҭыхә ушақәшәара?..

X ь ы ц

Иазхоуп уажәшьҭа 
Иахьынӡаҳбаз уаҳаҭыр! 
Жәлар ргәаҟра иалацәцәыз 
Уара ақьымсаҳаҭа!

Еибаргыло, икеибажьуа, 
Ирзымдырӡо ишеиқәтәара, 
Рнапышьашә рзеилымхуа, 
Аҽарыцәгьеит реиқәԥара.

Уа ааигәа ирхагылаз 
Абахә ду хыџхыџуан. 
Асаркьа ахьхьаҳәа еилаԥсо, 
Ахангьы қыџьқыџьуан.

Ашьацраҿ иҵыжжуан 
Урҭ аԥхӡы ирылыҩруаз. 
Риҵа урҭ дрыхәаԥшуан, 
Илзымдыруа илура.

Хьыц изы лгәыблыра 
Хыжжа лгәы иааҵашит. 
Анцәа иабџьар ахьышьҭаз 
Уа лылаԥш иааҵашәит.

Аҟама‚ аҭра инҭылкәцәаан, 
Аҟьара лҽазыҟаҵа, 
Днархаххит уа еиқәԥоз, 
Днызкыло акы ыҟаӡам...

X ь ы ц

Бҽаанкыл, бҽаанкыл!!! 
Ишьа ара икабымҭәан! 
Ашьа хәымга еиқәаҵәеи 
Ҳӡыхьи еилабымҭәан!..

Дынидҟьеит Хьыц‚ Анцәа 
Ирҭрыс днаигәҵасын... 
Аҟама нлымҟәыҵиԥааит 
Риҵа длымҟәыҵасын!..

X ь ы ц

Аҳы‚ шьҭа иулшои‚ 
Изымбари иҟоуҵо?! 

Ухаҵара шааурԥшуа, 
Унапажәқәа шдәықәуҵо?!
Аҳы‚ иаагәаӷьи,
Ахаҵа иҿы ухаҵазар?! 
Аҳы‚ уԥсажә уацәымшәакәа, 
Шьаҿак уааиҭаҵуазар?!

А н ц ә а

Иазхоуп, уара‚ арԥыс‚ 
Шьҭа уаҟәыҵ ахәмарра! 
Шьҭа сцароуп, аамҭа ааит 
Сҭыԥ ашҟа ахәнара...

X ь ы ц

Ахәмарра? Аиеи‚ нас‚ 
Уаҳа шьҭа иуҳәари? 
Уаҳа ухы арқьиараз 
Иукри‚ иухәари?!

Уца‚ уқәыҵ ара! 
Усҭеит арҭ ужәҩақәа. 
Уаҳа арахь уанықәла, 
Уагеит анышә еиқәа!

Иршәны имҵәыжәҩақәа 
Наҟ Анцәа имҵеиԥсеит. 
Анцәа нас иҽазикит 
Абџьар дазымҵасырц.

Аха Хьыц игәиҽанын, 
Акы звысуа иакәызма!.. 
Убасҟан рааигәара 
Дынкаԥеит Агызмал:

А г ы з м а л

Саҳ ду‚ сгәыӷырҭа, 
Иаазгеит угәы иахәаша! 
Ҳара ҳанишьҭала, 
Дабацоз уи ахәаша!

Абрыскьыл, изыхьчоз 
Адгьыл еиқәҿаҳа,
Дабацахуаз?.. Уа Адгьылаҿ 
Дышьҭоуп деиқәҿахәа!..

Риҵа лыԥштәы лԥсахит, 
Дцәышхеит, дышкәакәахеит. 
Дгарыгаҽо дынзыдгылаз
Аҵәа-шьапгьы «еицаҟьахеит».

Лыҽлызнымкылт, дахьыҩрит, 
Лгәы аисра иааҟәыҵӡазшәа... 
Дкаҳаанӡа Хьыц длыхьӡеит... 
Дикын енагь длыцӡазшәа.

АБРЫСКЬЫЛ ДШЫРҞӘАҞӘАЗ

Амса еиԥш иҟәашӡа. 
Иблақәа цырцыруа, 
Гыгшәыгу уаҩу 
Еиҳа дзеиԥшу уздыруам. 
Абрыскьыл дихоуп 
Зынӡа дпалачха – 
Аихаршы неиҿеикәеит...

А н ц ә а

...Усҭеит‚ унацҳа... 
Уажәыгьы сақәԥара 

Улшартә ухаҵоума? 
Мамзар уԥсы ахьчараз 
Ажәлар урҟәаҵуама. 
Исуҭар ажәа уқәны‚ 
Унсыжьуеит умшьыкәа! 
Қьафура уақәсыршәоит! 
Џьаҳаным умшьҭыкәа, 
Узгоит ажәҩан ахь. 
Уакәшаҳаҭха сҩызара, 
Сара сыр‚ уара узкыз‚ – 
Ирзыҟаҵа ԥызара...

А б р ы с к ь ы л

Мцқьароуп! Хаҵарам 
Ицәоу икра! 
Иарбан уара агьынгьаш 
Иулоу хаҵарас?.. Ԥызас?..
Ажәлар са схала 
Агәаҟра рзаазгараз?.. 
О, мап! Са сакәым 
Уи еиԥш зылшара!

А н ц ә а

Иубома ари аиха 
Афрангь еиԥш иску‚ 
Адунеи уалхәдазтәуа, 
Наӡаӡа уеиқәзкуа?..

Уазхәыц иуасҳәаз... 
Уиазгьы еиҭымхеит, 
Мап рыцәкы ажәлар 
Уԥсҭазаара уаԥымхарц.

А б р ы с к ь ы л

Сзырмыхәаргьы уаҳа 
Ажәлар сара‚ 
Схы исҭом хырхәагас саӷа! 
Сазхиоуп аԥсра!..

Амала иудыруазааит
Уажәшьҭа ишулымшо
Ажәлар рнырҵәара!
Ирҵеит урҭ аԥсҭазаараз
Ақәԥашьа.

Иахьа усиааит, иҟалеит ус
Сақәшәашьа.
Аха иудыруазааит, знымзар
Ажәлар ртәы ишаго.
Уҟаз убри агәра ганы!

* * *
Кәыдры ахықә 
Баӷлан адәы 
Иқәршуп ашьаӡа. 
Иҟаԥшьуп инеимызак 
Акәара‚ ашьацра...

Аԥыр‚ аԥырҳәа 
Анцәа аиха мҩаниҵоит. 
Абрыскьыл ижь ҽыҭқәа 
Аҩсҭаа икалҭ ианиҵоит.

Аџьнышцәа уи мҵарсны, 
Еибарсуеит ахшьырахь. 
Жьы-ҽыҭкгьы аанмыжькәа, 
Иаларԥсоит аӡӷьыра...

РИЦА ХЬЫЦРАА РҾЫ ИЛБАҚӘАЗ

Риҵа дтәоуп хәԥшӡакаҿ, 
Агәырҩа лҽаҭаны. 
Хьыц уахь иҿынеихеит, 
Риҵа дгәаҭаны.

X ь ы ц

Риҵа‚ бгәрҩа уаҳа 
Инбхыҵны зыҟамлеиг. 
Саргьы уаҳа бааигәа 
Игәаӷьны сызнықәмлеит.

Аха уажәы исхәыцыз 
Сақәиҭтәы баҳәара. 
Издыруада, бгәы бхашҭыргьы, 
Иббар бгәы иахәара?

Баала ҳнаԥшы-ааԥшып, 
Иббап ҳаԥсабарагьы. 
Иббап араатәи ауаа‚ 
Иббап рынхарагьы.

Ри ҵ а

Абрыскьыл идлаԥса 
Адунеи схы ахызбаауеит. 
Аха Абрыскьыл ицәа‚ 
Хьыц‚ уара иухызбаауеит.

Уара уаасықәмшәар, 
Уара уаасзыҟамлар, 
Иҟаларын сгәы ԥжәаӡар, 
Адунеи сзықәмлар.

Ҳцап. Уара исыдуҵо 
Мап кышьа сымаӡам.
Хнеи-ааирц иуӡбызгьы 
Зынӡа ихазынаӡоуп.

X ь ы ц

Ус акәзар‚ уажәыҵәҟьа 
Ҳдәыкәлап машьынала! 
Бара ара баасзыԥшы, 
Амашьынахь сцап сымала.

Ри ҵ а

Мшәан‚ ара изааугари,
Уаанӡа сызныҵымҵуеи? 
Умашьына ахьыҟоу ахь 
Шьапыла суцымцои.

X ь ы ц

Ус ба ианыбҭахха, 
Ибымаскәа сыҟоума?! 
Иааигәоуп, аноуп‚ баала‚ 
Амҩагь зеиԥшыҟамоуп!..

Абаагәара инҭыҵны, 
Амҩаду ианыланы, 
Инеиуеит Хьыци 
Риҵеи еивагыланы.

Иахьабалак баҳчароуп. 
Ашәыр рыхаа уҿалаҳауеит. 
Ҵлақәак уажә ишәҭын‚ 
Ҿыц ашәыр рҿалахуеит.



95

Џьара аҵла иақәҵәашоуп 
Еихьссы ацхашьыр-ӡахәа. 
Риҵа лшәахәа ахьрынҷҷо, 
Ажь аԥштәы сирӡахоит.

Амра ашәахәа еиԥшым‚ 
Уи лшәахәа агәкышьақәа! 
Минуҭк амра уахәаԥшыр, 
Ицоит убла еикәшаҟәа.

Минуҭк акәым‚ унахәаԥшыр, 
Убла ахәп секәндк ала. 
Рица шәышықәсагьы 
Улыхәаԥшла улыдгыла!

Уи ашәахәа илхылҵуа 
Амра аҟара ишылашоугь, 
Аблазы игәбзыӷуп 
Аҭҟәага агәлоушәа.

Урҭ шнеиуаз инҭалеит 
Ашҭа ҭбаа хьыҵәцара. 
Саркьа еиларҭәоуп ахан ду‚ 
Рынхарҭоуп Хьыцраа ара.

Зқьы напы рҟазара 
Еилаԥсоуп уахьнадԥшыло. 
Зқьы ԥштәыла еилаџьџьоит 
Ашәахәа ахьадшыло.

Хьыц уа ашә ааиртит, 
Инацә ҳәынҵәрак инадкыла. 
Ачыс рыфҩы аарҿаҳаит, 
Даҽа ашәык иахьнадгылаз.

X ь ы ц

Араҟа ҳмаҵурҭоуп – 
Ҳафатә ахьыҟало. 
Анахь саб иусурҭоуп, 
Ихшыҩ «ахьикало».

Саргьы акы снаха-аахалоит, 
Арахь са исусурҭоуп. 
Азал ду‚ ана иббо‚ 
Ҳтеатроуп, иагьусҳәарҭоуп...

Худуӡӡа змоу ахаҳәқәа, 
Еилацәҟәсуа зқьыблала, 
Исахьаркуп аҭӡамцқәа, 
Аҭоурых рнубаало.

Аха Риҵа лымкаала 
Хшыҩзышьҭра ззыҟалҵа
Игәалҭаз амаҵурҭоуп, 
Уаҟа уаҩ дыҟаӡам...

Ри ҵ а

Афатәқәа аӡра иаҿуп‚ 
Дабаҟоу ахәҟаҵаҩ?..

X ь ы ц

Моторқәоуп ачыс ҟазҵо‚ 
Зегьы автомат ала. 
Афатә иара иархиоит, 
Излыхтәу аҭала!..

Хьыц иаб даарыдгылт 
Убасҟан дрызгәамҭакәа. 

Ибласаркьа дҩаха икын‚ 
Иблақәарҿ иамҭакәа.

А џ ы р и ԥ а

Ишԥажәбо ҳмаҵурҭа? 
Уаҳа ак агӡами? 
Хьыц‚ ари аԥҳәызба 
Иззуҳәоз лакәӡами?

X ь ы ц

Аиеи‚ саб‚ дудырит... 
Шәеибадыр, Риҵа лоуп!.. 
Риҵа‚ ари саб иоуп – 
Анцәа дзыцәшәаны аҩ дыҵало!.

Еишьцәоу џьушьап иахьубо, 
Арҭ аҩыџьа еидгыланы. 
Амала‚ даууп иаҳа аб‚ 
Дагьыҭбаауп – иланы.

Ихахә ашла цырак 
Макьана иалаӡам. 
Абласаркьа ахьныҟәиго 
Зынӡаск инаалаӡом.

А џ ы р и ԥ а

Даҽа планетак ҳ-Ачацха еиԥш 
Адунеиаҿ иҟазаап? 
Адгьыл ауми иахьӡу? Насгьы 
Ҳпланета иазыҟазаап?!

Ҳара ҳҿеиԥш‚ ауаатәыҩса 
Нхоит ауп‚ нас‚ уаҟагьы? 

Днаӡеит ауп‚ нас уаҟа 
Уи Анцәа еицаҟьагьы?..

Ри ҵ а

Шәа шәыӡбахә сеиҳәеит Хьыц: 
Ауаҩы ихныҟәгара 
Мариахарц ишәылшақәаз – 
Издыруеит жәлар рзын шәықәԥара…

Шәара шәеиԥш ауаҩ 
Инапы акра сеигәырӷьоит. 
Адгьыл уаа ирыхәара 
Ак шәыӡбып ҳәа сеигәӷуеит.

А ӡ ә ы

Аџыриԥа, шәабаҟоу? 
Ишәхашҭма шәԥышәара? 
Ашьушьа ҭҟәацт‚ еилашәҵаз 
Ирықәымзаап еинышәара!

А џ ы р и ԥ а

Ҳаи‚ абаа‚ ишԥасхашҭи... 
Уа инажәг ихьшәашәақәаз!.. 
Саҭамзааит, Риҵа! 
Нас Адгьыл азгьы ҳаицәажәақәап...

X ь ы ц

Ҭынч мҩа имоума 
Аӡбахә иаҳаижьҭеи?! 
Адгьыл аԥшаара 
Дашьҭоуп жәахеижьҭеи.

Алашарацәқәырԥа 
Зехьынџьара идәықәиҵеит. 
Уи зынҟьо апланета, 
Ахсаала аага инықәнаҵоит.

Аха Адгьыл ахьыҟоу 
Макьана иақәмшәац... 
Сгәы иаҳәоит, Адгьылаз 
Ишдәыкәиҵо акәымшәа...

Ҳаи‚ абаа‚ иҟасҵеи, 
Ацәажәара нап шԥасырки? 
Шьыжьхьа аамҭа хыԥеижьҭеи, 
Амла бышԥасырки!

Хьыци Риҵеи уа 
Алифт инҭаланы, 
Иааҭыҵит лассы 
Ақәцә ахь ихаланы.

Шәихәбатәи аихагыла 
Ахыб уа иҟьаҟьаӡа, 
Амшын убоит‚ ақалақь 
Зхықәгылоу иԥагьаӡа.

Амшын ихгылоуп 
Ҵҩа рымамкәа аӷбакәа. 
Амшын иҿықәҟаҵоуп 
Еиларҭәа адамбақәа.

Иҟаимаҭуп, иссируп 
Зегьы ара уамакала. 
Азауадқәа ҽырбоит џьа‚ 
Руаџьаҟқәа хагала.

Ақалақь иалаԥшуа, 
Риҵеи Хьыци уа 

Инадтәалт стол ҭацәык‚ 
Ашәаҳәабжь зхәҵыҩҩуаз.

Хьыц акы днагәҭасын,
Инацәкьыс надкыла, 
Амҳаҵәқәа, ачкьыԥқәа, 
Нас афатә аақәгылеит.
Даҽакгьы днагәҭасын, 
Инацәкьыс надкыла, 
Аирыӡқәа, аҵәцақәа... 
Арыжәтә уа иаақәгылеит...

АБРЫСКЬЫЛ ДЫԤСӠАРЦ ЗЫҞАЛОМ

Анцәа гәымбыл данихаз 
Абрыскьыл дыргәаҟуа, 
Данҩеиуаз, иԥсы шҭаз 
Ишьапаҟынтәи дҟәаҟәа,

Жәларҳақ дарҿыхеит 
Изнеиз адырра. 
Даргәрҩеит, дарџьабеит, 
Еигәныҩт ицәанырра.

Икеиҭәеит алаӷырӡ, 
Игәы-игәаҵәа еилысит. 
Ашьҭахь Абрыскьыл 
Иҿыхра дыҭрысит.

Абрыскьыл дабаҟаз, 
Дҟәаҟәаны илгахьан. 
Игәы ҭжәа аџьныш ран 
Иԥхаӡа иҭылгахьан.

Иԥыҟҟа сак-сак 
Рҿалҵарц лыхшара, 

Аҳәызба нақәылкуаны 
Даниеит агәҭҟьара:

Илкыз лымҟәыҵҟьеит! 
ԥшатлакәха, фырҭынха 
Даакылҟьеит Жәларҳақ. 
Ҩысҭаа‚ Џьныш аӡә днымха 
Зегь шәаҟьеит, ибналеит! 
Анцәагьы, иеиха нкажь‚ 
Ажәҩан ашҟа дхалеит.

 * * *
Жәларҳақ иеизигеит 
Абрыскьыл ижь-ҽыҭқәа. 
Аӡы иагазгь амихит. 
Иара уа аӡ аҿықәан 
Икашыз ашьа инылшьуа, 
Еикәыршәа инеивеиҵеит. 
Игәгьы аԥсы аиуа шҭаз 
Аҭыԥахь иаӷреиҵеит. 
Баҩыеиқәыршәаҩ ҟазаха 
Иҟамҵакәа хҩаха‚ 
Џьара жь-ҽыҭк азымхар, 
Ацынхәра ижьы длаха 
Иҭаԥҟаны инациҵон... 
Днышьҭеиҵеит деибыҭа! 
Абрыскьыл иԥсы аргьежьраҿ 
Имцхыраар зҭахыда?! 
Аԥшалас ашьхантәи 
Иаанагеит аҳауа цқьа. 
Ирԥҳа рӷьа‚ еиманадеит 
Игәи ирԥҳаи рдацқәа. 
Иҩнуҵҟа ахәра иахәашаз 
Ацха аанагеит ашьха. 
Адәахьтәиаз, ахәра бӷьыц 

Аашьҭын Ерцахә ашьхантә. 
Аԥсҳа шьхаӡыхьк лԥшаан – 
Иаԥсахт ашьа ицәцаны иҟаз. 
Амра ашәахәа аанашьҭит 
Ишьа рԥха иарныҟәарц! 
Абас зегь еицхыраа, 
Абрыскьыл деибыҭа, 
Адәы днықәырҵеит 
Аԥсҭазаара ниҭа!

РИҴЕИ ХЬЫЦИ АЧАЦХА 
АԤСАБАРАХЬ РНЫҞӘАРА

Ахыб аҟьаҟьараҿ 
Абагьыр аҽкыдкыла. 
Аракета ԥшра аманы‚ 
Еилԥхаауа акы ықәгылан.

Ашә аатит ахала‚ 
Хьыц ибжьы аннақәирга. 
Уа инҭала ианынатәа, 
Инаҵагылт акәырқәа.

Хьыц ибжьы нақәиргахт 
Уи уажәшьҭа иныҟәараз. 
Ԥшьшьала аҿынанахт, 
Ахыб инықәкәырын.

Ҳәынҵәрак днагәҭасын, нас 
Уаҳа дымцәажәакәа, 
Ахыб инықәҟьоны, 
Иааиҵнахит ажәҩақәа.

Аҳауа иналалеит, 
Иҳаирпланха ихиааланы. 

Ақалақь хан дуқәа 
Ирнымҟьартә ихаланы.

Ақалақь ианынахыс, 
Инеиужьны баҳчаран. 
Зымҩа ашьха ахчынгылан, 
Иазкушәа ахьчара.

Арахә еилыбзаауа 
Ирылан аужәрақәа. 
Ҳәырҭас ирымазаап 
Ажәырҭра еиужьракәа.

Ус уи аҳаирплан 
Нахысит ашьхара. 
Ицәқәырԥон, изазон 
Амхқәа хьҩажьха ара.

Иаацәырҵит уи ашьҭахь 
Анхацәа рқыҭақәа. 
Иҟазаап араҟагьы 
Ауаа разҟыдакәа.

Гәаҟра згым‚ ԥыла змам. 
Анхацәа рыцҳакәа. 
Иаадрыхуа џьоукы иргоит‚ 
Рҿаҵахә дара амырцҳакәа'.

Аханқәа рызгылаӡам 
Шәкы еихагыланы, 
Ишныҟәогьы шьапылоуп 
Амҩа ианыланы.

Ҭырасла, ҟармашла 
Ихыбуп рқәацәажәқәа. 
Ԥсы рхамкәа, ргәы кыдӡаа‚ 
Уҵәуап уанрацәажәо.

Иаазрыхуа дара ракәхуп, 
Арахь акы рзаламзаап! 
Рыԥсабара абеиара 
Дара рзы ималымзаап?!

«Анцәа ду имчала‚ 
Анцәа иҭахын азы...» 
Уи амал зегь зырҭо‚ 
Аԥшәма ҳәа аӡә дрымазаап.

Рыцҳақәа, урҭ Анцәа 
Дзакәыҵәҟьоу разҳәода? 
«Рыԥшәма?» Нас иара 
Ихы шьшьуа деилазҳәода?..

Аҳаирплан аҽыланарҟәит, 
Хьыц ибжьы аннақәирга,
Инеиҵаԥсан ажәҩакәа, 
Инрықәгылт акәыркәа.

Инеиуеит уи уажәы 
Амҩаду иқәуаа. 
Иаԥылоит зшьапы хту‚ 
Ихьыжә-кәыжә иқәу ауаа.
Риҵа дтәоуп лҽырҟәиҭӡа, 
Дыԥшуеит ус ҿымҭӡакәа. 
Асахьақәа ниаҟьҟьо 
Рызхәыцха дзахьымӡакәа...
Мшынк аҿы аҟәара 
Ахьыҟаз еиқәкәаҳа, 
Рмашьына ныҽԥынгылт, 
Иааҟалт ифлыкаха.
Амшын еиҩрффо, 
Ацәқәырԥа иалҵәраауа, 
Инхылт амашьына, 
Ԥсаатәҵас ишҩалԥраара.

Ри ҵ а

Ҳацәымӷзаап, иҳажәлеит 
Ацәқәырԥа гыланы. 
Иҟаҳҵои арахь‚ 
Ҳабацо ҳхыланы?

X ь ы ц

Исҭахуп ибсырбар 
Аӡаҵаҟатәи адачақәа. 
Уажә уахь ҳанхәыҵаҵәрып, 
Ишыруа еиԥш аӡачақәа.

Хыхь ахҩа нахашәеит 
Данынакьыс инапхыц ала. 
Амшын зны иҩалԥан, 
Нас хыгәҵәы инхәыҵалеит.

Инеиуан иҵаакәкәала, 
Аԥсыӡ гәарҭа ирылала.
Афлыка саркьа лых 
Иалԥш ирбон рыблала:

Амшын-қәыџьма рлыцәҳар – 
Ркьышә ҵәызӡа акәлақәа 
Шрышьҭала, ишрыхьӡо, 
Ишрывымс имқәылакәа.

Афлыка амц аилԥхаара 
Иасуан иацреибаҳәа. 
Аха амҵ ахышәаҿ еиԥш‚ 
Иаадхалон еиба-кәеибаха.

Ишлеиуаз ус афлыка 
Лаӡеит аӡы аҵаҟны. 

Иааимҟьеит ацаҟьа 
Бахәык инаҵакны.

Тунельк инхәҵалеит. 
Аӡ ԥыҭк ҭашын аха‚ 
Афлыка ааҟалеит 
Уажәы имашьынаха.

Инеиуеит абар уи 
Абахәқәа ирбжьаланы, 
Иԥымҽуа асаркьа лых 
Атруба иҭаланы.

Алакәаҿ аҳра зуа 
Џьанаҭ абра акәушәа, 
Иаацәырҵит аӡаҵатәи 
Аԥсҭазаара лакәушәа.

Аӡаҵҟа ԥстәқәа еилашьқьыруа, 
Инрылаӡуа аҵиаақәа, 
Шьоук агәил ԥты рсахьоуп, 
Шьоук аҽацә тәыҩақәа.

Жәҩан иаабо аеҵәа 
Ирхылҵызшәа урҭ аҵиаақәа, 
Иџьоуџьоуеит ирҩычаз 
Абахә еихиаақәа,

Асахьа ссирқәа ииаҟьҟьон 
Амашьына ахьыласуаз. 
Инҭалеит ус ашҭа. 
Араагьы аӡы зкылымсуо,

Ауахәама ҵыккара еиԥш‚ 
Иҭбаауп уамакала. 
Иԥымҽуа асаркьала 
Ичаԥоуп ихаккала.

Адача хан-ҵәцаха 
Иҭагылоуп уа ашҭаҽы. 
Афонтанқәа аӡы еиқәырҭәоит. 
Аха иҭацәуп, иашьҭада?

Ри ҵ а

Иҟаимаҭуп, иссируп! 
Ҟазаралоуп ишыҟаҵоу!.. 
Аха иззырҭахда – 
Ԥсҭазаарак ыҟаӡам?!

X ь ы ц

Аԥшәма иԥсы ишьалоит ауп 
Ҩынтә-хынтә шықәсык ала;
Аԥхын – ашоура анцәгьоу, 
Аӡын – аҵаа аныҟало.

Уи еиԥш адачақәа 
Рбон уа иахьныҟәалак. 
Аха шьҭа иналсит 
Аӡаҵаҟатәи ақалақь.

Амашьына шнеиуаз 
Атруба иҭаланы, 
Ифлыкаха аҿынанахт, 
Амшын иналала.

Минуҭқәак ааҵхьаны 
Амшын иахьыҩалҵәрааз, 
Ирзааигәан агаҿа‚ 
Абаҳчара зхыиаҵәааз.

Наскьаҟа аӡыбжьаха 
Ихықәгылан ақалакь. 

Аӷбакәа аӡы ихгылан, 
Рывара хаккала.

Афлыка уахь ишнеиуаз 
Иааҭрысшәа аҿынаха. 
Аӡы иаалԥа инықәгылеит 
Ацҳа имашьынаха.

Ара аус зуа ирымамшәа 
Рыфатәқәа инрыцҳаха.
Иҟоуп еиқәҩаҩаӡа, 
Рыбла ҭыгга‚ ирыцҳаха.

Агәам рҿатата. 
Ршьапкәа хырҟьаҟьаны. 
Аидара изҵоу ахьыргаша 
Аӡәы иҳәоит дазԥагьаны.

Ри ҵ а

Мшәан‚ ана адачақәа 
Аӡы аҵҟа ишәыргылахуеит, 
Нас џьоук аԥсҭазаара 
Гәаҟра изагәлахеи?..

Шәтехника иҟанаҵоит 
Ачысҵәҟьа автомат ала. 
Нас амахәҿ ус атәра 
Ара џьоук шԥаҭала?..

X ь ы ц

Бымбои‚ атехника 
Ара ауаа знахәаԥшуам. 
Ирҭахым... Насгьы 
Зегьы иаурзаахәаша...

АНЦӘА ИУАДАЛАҚЫДӘА 
АҲАМҬАҚӘА ШЫРЗИШОЗ

Абрыскьыл ԥаҭхьла 
Раԥхьа ажәлар иныҳәон. 
Аԥсны аԥшәма – Аԥсҳа лзыҳәа 
Нас дырҩегь уи ҭәыхуан.

Ерцахә ду ахықәцәантә 
Бзиа ибон аԥшыхәра, 
Амшын еиқәа ахықәангьы 
Ашьапы неиҵыхра.

Илабашьа уа иниҵарс, 
Амшын дышҿықәгылоу, 
Даныԥалак, Ерцахә ҳарак 
Ақәцәанҵәҟьа днықәԥалон.

Ерцахә ахьтә днаӡахуан, 
Илабашьа иҽынанҵа, 
Диоскәриа ахьықәгылоу 
Амшын аҿықәанӡа.

А ҩ с ҭ а а

...Дырҩегьх Абрыскьыл 
Деиҭацәырҵт Адгьылаҿ. 
Аҵла ибылуеит фымцала, 
Ҳҩыза уа днадкыла.

Ахаҳә ҳнаватәар, 
Еиҟәижәоит ахаҳә. 
Ишԥаҳаури, Адгьылаҿ 
Ҳашныҟәара ҳаҳә.

А к а ҷ и

Ауаа рахь ҳазкылсуам, 
Илаԥш ҳныҵамшәа. 
Мшәан‚ уаҳа Абрыскьыл 
Иумҳәази дыҟамшәа?.. 
Ҳзужьеи душьӡазшәа, 
Изҳаумҳәеи аиаша?!

А н ц ә а

Абрыскьыл дысзымшьзаап, 
Дысҟәаҟәеит ауп баша. 
Абрыскьыл иԥсы ҭоуп‚ 
Шәеиҭашьҭал икра... 
О, уажәшьҭа уи 
Дансԥыхьашәа сара‚ 
Данысхуан адунеи 
Ицкар уаҳа изықәымло! 
Шьышьас исҭара 
Сазхәыцхьеит даараӡа, 
Агәра ганы сыҟоуп 
Дҳамблыр шыҟамло. 
Амца дақәҵаны... 
Усҭыҳә...
Сажәа аҳәаха аасараӡа... 
Сара издыруеит 
Уара аҩсҭаа 
Ушзымнеиуа амцахь. 
Акаҷи уаргьы 
Ушзықәымло уи амԥахь. 
Шәара акоуп ишәуалу – 
Абрыскьыл икра. 
Нас схала исылшап 
Дыццышәха ибылра!..

* * *
Агызмал днахәлаҭәҳәан 
Иблақәа ҭашаҟәа, 
Аҵларкәкә азыҟеиҵеит 
Алабашьа аҿақәартә.

Ижьеит хәацы хаак 
Агәыцә иагәлоушәа. 
Абрыскьыл шьҭа имкуашәа, 
Башаӡа игылоушәа.

Агызмал игәҭакы 
Аҵларкәкә иазымдырӡеит... 
Абрыскьыл даныԥа – 
Агаҿахь дзымнаӡеит.

Илабашьа ҿаҟәамзи, 
Ихжәеит дазнымкыла. 
Даҿыҩрит абахә‚ 
Џьаргьы даанымгыла.

Дбылгьо дахьлеиз, 
Аԥсгаха имҭакәа. 
Дырԥахт илаиқәпапан. 
Доусы рнапымҭакәа – 
Дызкыз рдыргақәа 
Ишҳам дамыӷаха 
Ицәа-ижьы инақәырҵеит. 

Нас Анцәа имыҳәахуеи 
Ириҭарц аҳамҭақәа! 
Адырра ирҭан нас‚ 
Имҵыцкәа ҳамҭакгьы, 
Дааит Анцәа згәы азҳаз.

А н ц ә а

Ишәылшаз шәхаҵара 
Схашҭуам бзанҵы. 
Аҳамҭас ажәлар тәыс иҟашәҵа.

Адгьылгьы, арахәгьы, 
Ауаагьы неилаҵа, 
Иахьарнахыс шәа ишәтәуп, 
Шәхазы иныҟәышәца.

Ишәҭахызар ауаҩы 
Ҳаиуанҵас дҵашәкы. 
Шәҭахызар дшәыԥҟа, 
Дышәшьы иаразнакы.

Шәҭахызар шәиқәтәа, 
Аӷәра иҿаҵа‚ 
Млала дшәыргәаҟ 
Иԥсы ҭанаҵа.

Шәҭахызар иҭира 
Ишәысҭоит азин. 
Зынӡак иҟасҵом 
Гәыбӷан аказын.

Иахьанахыс Адгьыл 
Шәа шәакәӡоуп иаху‚ 
Шәаҳра мҩаԥыжәга 
Шәа шәгәы ишаҭаху.

Лымкаала, Агызмал, 
Иулшаз азы уара‚ 
Иахьа нахыс уақәиҭуп 
Аҳцәа рыхра.

А г ы з м а л

Ауаа зегьы унықәуа, 
Ажәлар анхысымхуа, 
Уаҳа сҿы мцәажәааит, 
Ухьӡ анысымҳәо!

Уара узы сыҟоуп 
Еснагьгьы гәыкала! 
Уара угәы иаҭаху 
Адҵақәа сыҭала!!!

А џ ь н ы ш

Уара узы сыҟоуп‚ 
Ҳәарада, бзанҵы... 
Суҳәоит, адгьылқәа 
Сраҳны сҟаҵа.

Анхаҩы схы иархәашьа 
Здыруеит сара: 
Рыхәда ауӷә нықәҵа‚ 
Исышьҭлап цәаӷәара!

Иаадрыхуа анҭаргало, 
Ирымх изгалап! 
Амал рацәа саур‚ 
Зегь сыҳәо сҟалап.

А н ц ә а

Аџьныш‚ угәы иаҭаххаз 
Иумоуп азин! 
Ажәлар урмеигӡан 
Зынӡак аказын.

А қ а ҷ и

Сшьыцуа, аҭуџьарцәа енагь 
Сылаԥш рхуп. 
Ахәҳахәҭра салагар 
Даара исҭахуп!..

А н ц ә а

Ақаҷигьы, угәы иаҭаххаз 
Иумоуп азин. 
Ажәлар урмеигӡан 
Зынӡак аказын.

А ҩ с ҭ а а

Са исҭахуп исымазарц 
Ажәлар жьаны. 
Иуашьапкәа иуҳәаларц 
Ухьӡ ҳәаны‚

Ԥарала‚ шьарала 
Аҳарџь ҟарҵалар, 
Ахҿыхра руҭошәа 
Сакәиҭтә исҳәар!..

А н ц ә а

Аҩсҭаагь, угәы иаҭаххаз 
Иумоуп азин. 
Ажәлар урмеигӡан 
Зынӡак ухазын...

* * *
Аҩсҭаа‚ Ақаҷи‚ 
Аџьныш‚ Агызмал, 

Рыччара, рыхәмарра 
Ааихсыӷьрак ақәызма?!

Насыԥуп иахьроуз 
Асеиԥш аҳамҭақәа. 
Иҟалома ас еиԥш азы 
Чарак иахамтәақәа!

Икәашоит, «ура» рҳәоит‚ 
Еинырҟьоит аҵәцакәа. 
Русқәа рҿы иаҳәоит 
Акәҿиара «қәацәӡақәа».

Доусы рус шыҟарҵо – 
Рыгәҭакы еибырҳәахуеит. 
Ажәлар ирзыруша 
Иахыччо игәырӷьахуеит.

Анцәа уа дрыдтәалоуп, 
Дрыхәаԥшуеит гәахәала. 
Абрыскьыл рывараҿ 
Деиқәԥахуп шахала...

ЖӘЛАРҲАҚ АБРЫСКЬЫЛ ИҾЫХРА ДЫҬРЫСИТ

А ԥ с ҳ а

Узыруазыруеи, Аԥшалас? 
Рыцҳара ҟалама? 
Дырҩегь игәыҭшьаагоу 
Ажәабжь ҿыц ааугама?

А ԥ ш а л а с

Арыцҳара, агәаҟра 
Ҟамлаӡацт уажә аҟра! 

Иӡрыжәу, аџыр лых‚ 
Имбылуа зынџьырла

Абрыскьыл деиқәҿаҳәа 
Адәагәҭа днышьҭарҵан, 
Агызмал иааигеит, 
Амца днашьҭарҵан,

Анцәа инапала Инеицреиҵан убра‚ 
Абрыскьыл аҿҿаҳәа 
Даҿуп абылра...

А ԥ с ҳ а

О, сара рыцҳа‚ 
Уажәшьҭа сабацо?.. 
О, уара Жәларҳак. 
Уабаҟоу, уабацәоу?..

Гәеицҳара зумамзеи, 
Аласра зуҵамзеи? 
Хылаԥшра зигужьи, 
Сыҷкән узицымзеи?

Сара аӡәк дыстәызма,
Жәлар рзы дыҟамзи?! 
Дзыхҟьазгьы уи ауми‚ 
Жәлар рыхьчаҩ иакәымзи!..

Изырухьаз удыруан, 
Дыркыхырц ишьҭамзи... 
О, улаԥш зихымзи, 
Ухабар зышьҭаӡи?..

Ажәлар хәашацәгьақәа, 
Ишәԥеиԥшыз ари акәзма? 

Ԥсҭазаара шәауама 
Даҳхазар Агызмал!

Аҩсҭаа‚ Ақаҷи‚ 
Аџьныш еиқәхьшәашәа, 
Гәаҟра-гәрҩацәгьами 
Урҭ данырԥыхьашәа!..

Уабаҟоу, Жәларҳақ, 
Уабаҟоу, уабацеи? 
Хырзаман гәаҟрамшаз 
Уара уабацәеи?..

Уҿыха ирласны, 
Абрыскьыл уизцароуп! 
О, уара мчы дуӡӡа змоу‚ 
Џьа ԥсыхәак ҟауҵароуп!..

Аԥшалас инанагеит 
Аԥсха лажәакәа. 
Аԥшалас нымҩасит. 
Уаҳагьы имцәажәакәа.

Жәларҳақ дҿыхеит, 
Иаут ацәанырра. 
Дгәрҩеит, дарџьабеит 
Ари еиԥш адырра.

Икеиҭәеит алаӷырӡ, 
Игәы-игәаҵәеи еилысит. 
Ашьҭахь Абрыскьыл
Иҿыхра дыҭрысит.

Абрыскьыл дабаҟоу, 
Дыблы-дыццышәхахьан. 
Ибаҩ еиқәҟәата, 
Ахәа еиԥш ицәышхахьан.

Алҩа ихылҵызгьы 
Наҟ еимхыбӷьыжәаахьан. 
Адгьыл арыцҳара 
Иабаз ианышәахьан.

АЧАЦХАА АДГЬЫЛ ШЫРԤШААЗ

Апатырқалқәа ҩажьхан, 
Ачацха ԥшӡахеит иҵагьы. 
Аӡыхь ааигәа абаҳчаҿы 
Игәалҭон уи Риҵагьы.

Хьыц дыҩуа длаҿысит 
Абахә ахылӷьара. 
Ихы-иҿы ианыԥшуан 
Ишимаз гәрӷьарак.

X ь ы ц

Риҵа‚ ибзаазгеит 
Ажәабжь бгәы иахәара... 
Амала‚ азин сымам 
Бымкәашар баҳәара!

Ри ҵ а

Ухы-уҿы ухаччаауеит, 
Хьыц‚ иҳәа сукәхшоуп! 
Хьыц‚ исаҳә‚ сгәы иаахәар, 
Иашан сагьыкәашап!

X ь ы ц

Алашарацәқәырԥа 
Дәықәҵо, Адгьыл дашьҭамыз, 

Саб‚ даара дгәамҵт, аха 
Иааԥсара қәашьдамызт.

Ацәқәырԥа андәықәнаҵа, 
Марс ианҟьа-нырԥаны, 
Иаанагт ахсаала ссир‚ 
Аиаҵәа ирылԥааны.

Амшын‚ адәы‚ абаҳча – 
Игәаҭ зегь акакала, 
Ҳ-Ачацха аԥсабара 
Иеиԥшуп уамакала!

Адгьыл ауп ҳәа дыҟоуп 
Саб агура гаҵәҟьаны. 
Амала ауаатәыҩса 
Убом еилыргаҵәҟьаны.

Адгьыл уи акуҵәҟьазар, 
Ҽнакоуп, мышк аилгараз, 
Уа иҟоу‚ иҟарҵо‚ 
Имариаӡоуп аилкаара.

Ахсаалакуа анхиаха. 
Уаҳа дымхәыцӡакуа, 
Саб ба бахь сааишьҭит, 
Бнеира дахыццак'уа.

* * *
Даԥсышәаха, Аџыриԥа 
Днарԥылеит Риҵараа. 
Каламкгьы рхианы икын 
Џьара ак шаниҵара.

А џ ы р и ԥ а

Башазар сгәыӷра ҳәа 
Сцәа иналашәт ԥыхьашәа. 
Адгьылҵәҟьа ахсаала акәушь? 
Бахуаԥш исԥыхьашәаз...

Риҵа ахсаалақәа 
Акыраамҭа дрыхәаԥшуан. 
Аби-ԥеи ԥшын рыԥсы ӡа‚ 
Илҳәареишь ирыхәаша?..

Ри ҵ а

Адгьыл! Адгьыл ауп! 
Адгьыл ахаҭаҵәҟьа!!!
Аа‚ Кавказ!.. Аԥсны ашьха! 
Сара сиит абраҵәҟьа!

Ари жәбоу? Еимҿаԥаӡа, 
Ари ҳа ҳ-Ерцахәоуп! 
Аԥснытәи ашьхақәа 
Иҩрылҳәҳәоит, иагьраҳуп!

Аа‚ абар‚ абраҵәҟьоуп 
Дахьызбаз раԥхьаӡа, 
Абрыскьыл сигеит уантә 
Анцәа наҟ днаԥхаҵа!..

Аа‚ ари амшын жәбома? 
Ари Аԥсны иааҿықәслоит. 
Ладантәи аԥша ҟәанда 
Еснагь инхықәсылоит.

Аа‚ арҭ акаршәрақәа 
Аславианцәа иртәылоуп!.. 

Аԥшахь ҳауа зҩыда 
Зласуа абрыстәилоуп!..

Риҵа абас илдыруаз 
Ралҳәон акыраамҭа. 
Аԥсны аӡбаху‚ деихақәгьежьуа, 
Иралҳәеит акырынтәы.

ХЬЫЦ ИБЗИАБАРА АТӘЬӀ ШЦӘЫРИГАЗ

Риҵеи Хьыци тәоуп 
Аӡыхь ахықә аҿы. 
Риҵа уажәыгьы 
Дыҟоуп лхы лыкәаҽы.

X ь ы ц

Риҵа‚ ианбанӡа абас 
Агәырҩа бҽаҭаны... 
Агәырҩа уақәԥароуп, 
Акы ишаԥсам гәаҭаны.

Ауаҩытәыҩса иԥсҭазаараҿ 
Мыч ду амоуп ицәанырра, 
Аха аиааира агозароуп 
Еснагь ихдырра!

Риҵа‚ сыхаара, 
Сгәы шыҟоу бныруанда?.. 
Абрыскьыл иҭахара 
Сгәы ишалоу бдыруанда.

Ри ҵ а

Хьыц‚ нас ԥсыхәа змам‚ 
Хәшәыс ҳәа иоуҭари? 

Хцашьа змам агәырҩа 
Ухатәар, иабоугари?..

X ь ы ц

Абрыскьыл дшырблыз ббеит‚ 
Ҳтелеекран бахәаԥшит. 
Бгәы ааибакын, зегь знылоз 
Аекран бымхаԥҽит...

Риҵа‚ иаҿуп саргьы 
Гәырҩак сыцрыхара, 
Риҵа‚ саҭабымҵан, 
Риҵа‚ сыхаара!

Бгәы иамбааит Абрыскьыл 
Ихьыз сгәы иамаахазшәа, 
Абрыскьыл изыруз 
Сара сгәы иаахәазшәа...

Исҭоубоуп уи ишьа уны 
Кәапеила ишыстара! 
Ачацхаҿгьы Адгьыл аҿгьы 
Ахақәиҭра ауаа ишрысҭара!

Абрысҟак зысҳәари, 
Риҵа‚ ба сыбдыруеит... 
Риҵа‚ ба бызбеижьҭеи 
Сҭынчра ыӡит‚ суазыруеит!..

Ри ҵ а

Хьыц‚ уара‚ уара... 
Убзиоуп уамакала... 
Ак ыҟам уҟазшьаҿ 
Исзымдыруа акакала.

Бзиа сшубогьы 
Уман имырӡакәа. 
Иуҭахын аамҭа 
Угаларц исмырдырӡакәа.

Аха са издыруан, 
Анцәа ажәа иаҭакуа, 
Сухьчарц уанижәла аахыс‚ 
Уара ухы мшаҭакәа.

X ь ы ц

Бара Абрыскьыл ида 
Аӡә изхәыцра бгәаҳәомызт. 
Бара аӡәы бшизхәыцуаз 
Сцәанырра сызбаҳәомызт.

Ри ҵ а

Хьыц‚ уара‚ еиҭасҳәахуеит, 
Убзиоуп уамакала! 
Убзиоуп! Убзиара 
Камыжькәа инагала.

Сара?.. Сара сцоит... 
Адгьыл ахь сдәықәиҵоит. 
Аџыриԥа сақәиргәыӷт, 
Уахь сызго сзыҟеиҵоит.

X ь ы ц

Риҵа‚ сыхаара,
Уахь уажәшьҭа иҟабҵои?
Риҵа‚ саҭабымҵан,
Уи уаҳа дыҟаӡам...

Ри ҵ а

Уи?.. Хьыц‚ сыԥсадгьыл?.. 
Аԥсадгьыл удыруама? 
Аԥсадгьыл згәбылҩым 
Игәы ауаҩра аныруама?!

X ь ы ц

Мшәан‚ адгьыл аҵкьысгьы 
Еиӷьӡами ачацха?! 
Ахан наҟ багәҭасны, 
Бзыҩналои аԥацха?

Ри ҵ а

Адгьылгьы Ачацха 
Аиԥшҵәҟьа ишәҭышхароуп! 
Акультура Адгьыл аҿгьы 
Араҟа еиԥш ишьҭыххароуп!

Амала‚ шәа шә-Ачацха 
Зегьы ирызмазарам. 
Адгьыл еицырзеиԥшны, 
Ауаатәыҩса еиҟаразароуп!

БЗОУ АНЦӘА ДШАҚӘНАМЫРТӘАЗ

Бзоу Анцәа ианизнарга, 
Сақәтәоит хәа далаган, 
Хырзаман ихҭанахт, 
Аԥҭеиқәа далагәа.

Ашьҭахь аихагәара 
Иҭаҿеиҳәеит фатә амҭа‚ 

Инапаҿы иааигараз 
Имларшьы аҵыкәкәамҭаз.

Дгәааит Анцәа иангәеиҭа
Игәҭакы шыбжьаӡӡаз:
Бзоу рыцха џыр цынхәрас
Иалачон аихаӡа.

Ашоура иаршабарц 
Ицәҿеиҳәеит нас амра. 
Афатәгьы амоуратә. 
Иҵыкәкәартә, иакны амла.

Аха амра ахьышәахәа
Бзоу аԥхьа итатаӡа 
Инышьҭаҵа, иалнахуан 
Иафаша ашьац-аӡа.

Амзагьы ашьацраҿы 
Иныларҳәҳәо аӡаӡа‚ 
Бзоу аӡба иацәыхьчо.
Иарцәаакуан аҿаҵа.

Ашықәсқәа цон еишьҭала. 
Ирыцҳаха, игәашаха, 
Амра. ицәҿаҳәалан, 
Аха иагымхт агәашьамхы.

Бзоу днақәтәа анаҵҟьара 
Еснагь игәазыҳәон, 
Инапаҿы иааигап ҳәа 
Баша Анцәа дгәыӷуан.

Сақәтәоит ҳәа данҩаԥа, 
Ахьшәҭҳәа иниҵԥеит. 
Аԥсгаха наимҭа‚ 
Бзоу Анцәа импыҵҟьеит.

Гызмалгьы, Ҩысҭаагьы 
Иргәдԥала илрыхан, 
Ицеит ирзнымкыла, 
Зынӡак аӡә дамыхәа.

Аиаҵәа ирылууаа, 
Ныха-кометаҵас, 
Иахьатәиала иуҳәозар, 
Ицон ракетаҵас.

А н ц ә а

Адгьыл ахь ахы археит‚ 
Изцозаап Абрыскьыл. 
Уажәшьҭа уи шәимаҭәам – 
Днангылашт ашькыл.

Шәааԥсара башахеит, 
Баша шәынҵәеит. 
Шәаҳрагьы Адгьылаҿ 
Шьҭа аҵыхәа ԥҵәеит.

А ҩ с ҭ а а

Мшәан‚ Абрыскьыл 
Дабацәырҵ еиҭа? 
Амцаҿы дыццышәха 
Думблызи ухаҭа?

А н ц ә а

Адунеи зегь Абрыскьыл 
Ишидгыло аушәзеилкаахьоу?!
Жәларҳақ агәаҵәеилашьшьгьы
Абрыскьыл изы дгәаҵәеилгахеит.

Уи дхәҵыҩр иҿынеихан. 
Зеиԥш ҟамлац иҽазикит: 
Имырӡкәа џьа цырак‚ 
Иццышә еизигеит.

Нас ибжьы анақәирга, 
Алым аагылт иаԥхьа. 
Аслангьы гәбзыӷӡа, 
Иааит уаҟа данаԥхьа.

Абӷабгьы ахра ақәцәантә 
Илыбааит еиҵамха. 
Ашьауардын алаҳәа аз 
Аанагеит иамх уа.

Ақәыџьмаҵәҟьагь неины‚ 
Сахьуҭаху ҳәа игылеит. 
Ашышкамсҵәҟьа – уимоу‚ 
Уа инеит хәшәык аанкыла.

Ҿыц ихьаз абынҽа 
Аԥсҳа иаанылкылт. 
Ашьха бӷьыц‚ ага бӷьыц – 
Иҟоу зегь еидылкылт.

Ахш ԥха абынҽа 
Днаҵатәан иаамх уа‚ 
Абрыскьыл иццышә 
Наларҵеит еиҵамха.

Абрыскьыл ицәеижь иблыз 
Ацынхәрас идашра 
Нҭаԥиҟеит 	Ж әларҳак. 
Аԥсҳагьы – лжьы апашәра...

Анаҩс – иблыз ибаҩ 
Ацынхәра аслан ирнаҭеит. 

Алым агәы-агәаҵәа 
Ааӷрыхны «данаҭит».

Ақәыџьма – ахыжәҩабжь-ӷәӷәа, 
Абӷаб – ашьамхы аҵырра‚ 
Ашьауардын – аласра‚ 
Абжьас – ахаҵара...

Абас зегьы еицхырааны, 
Деибыҭа дышьҭарҵеит – 
Абрыскьыл ԥсра иқәҵәҟьам! 
Дырҩегь иԥсы ҭарҵеит.

Даҳиааит Абрыскьыл! 
Иашан‚ ԥсра иқәмзаап?! 
Адунеи зышьаҭа 
Аныҵуа иакәмзаап!

Уаҳа шьҭа дышәкы ҳәа 
Саргьы исҳәом зынӡа. 
Шәца‚ шәхы шәакәиҭуп, 
Иахьышәҭаху шәца!

А г ы з м а л

Уара уныжь ҳабацо‚ 
Уара уоуп ҳазтәу. 
Уда ԥсыхәа иҳамоузеи, 
Уара Анцәа ду.

А џ ь н ы ш

Уара уанҳхылаԥшым, 
Еиӷьуп ҳанҵәар.

А ҩ с ҭ а а

Иаҳҭахуп гәыкала‚ 
Угәы иаахәо ак ҟаҳҵар.

А г ы з м а л

Уақәшаҳаҭха ххылаԥшра, 
Еснагь уразын... 
Абрыскьыл ҳишьҭаҵах, 
Иҳаҭ икра азин...

А н ц ә а

О, сыҷкәнцәа, сгәырӷьахәкәа, 
Шәгәдскылоит, шәааи: 
Имыӡӡазаап сгәыӷрақуа, 
Дырҩегь ишәымԥшааи!..

Сара еснагь сышәхылаԥшуп, 
Шәынсыжьуам бзанҵы! 
Ԥсыхәас ишәҭо шәазхәыцны, 
Ишәылшо ҟашәҵы!..

А г ы з м а л

Аҳамҭа зны иҳаҭәоушьаз 
Ҳзынхахуоу даҳкыр?
Ма даҽак уӡбхьазар? 
Убрыгьы ҳардыр.

А н ц ә а

Абрыскьыл даншәԥырхагам, 
Адгьыл шәтәуп шәара. 

Ажәлар зегь неидкыла, 
Иҭашәцал шәхәура!

АЧАЦХАНТӘ АДГЬЫЛ 
АҾЫТӘИ АХҬЫСҚӘА ШЫРБО3

Бласаркьашәа акы 
Рыбла инадкыло, 
Хьыц‚ Риҵа‚ Аџыриԥа 
Ателеекран иадгылан.

Адгьыл кәмпылӡа, 
Азганк ахсаала 
Аныло‚ аҿынанахт 
Асахьакәа еишьҭагыла.

Ианылон ашьхақәа, 
Ианылон адәқәа‚ 
Атышақәа, агәаҩақәа, 
Убас аӡҭачкәа.

Ианылон абнақәа, 
Ашәра‚ аԥсара‚ 
Аӡиасқәа, амшынқәа, 
Убас аҟәара.

Анхарҭақәа... ауаатәькаса 
Нацәкьыск иаҟран. 
Аха еилукаартә 
Ианылон аекран.

Аџыриԥа уажәы-уажә 
Акы дазҵаауан. 
Зегь Риҵа илдыруан, 
Аҭак ҟалҵауан.

Иралҳәон ирыхьӡыз 
Ашьха‚ аԥсҭа... 
Дыҵҟьеит ус‚ иҟалазшәа 
Уамак‚ ҳаӷеиҭа!

Ри ҵ а

Абрыскьыл!.. Абрыскьыл!.. 
Абан Абрыскьыл!.. 
Дыжәбоу ани инеиуа‚ 
Аҽышькыл дангыл!?

Иԥсы ҭоуп! Иԥсы тоуп!!! 
Иара иоуп! Дыжәбоу? 
Дырзымшьит сыхаара, 
Дақәтәоуп и-Бзоу!

Дааҭгыло, дыԥшыхәуа, 
Днеиуан иара. 
Акы дашьҭан, Риҵа 
Дылбеит лызхара.

Аекран ианылеит нас 
Кәара ҟаԥшьык. 
Ерцахә ааигәа инадгылоит 
Акәара ахы ҳәашык.

Аҩсҭаацәа, аџьнышцәа 
Аҳәаш иҭан. 
Еиқәрчаҟәа, хәк аҟра 
Ацәаӡа уа ишьҭан.

Џьоук аԥстәы нархақәа 
Ршьуан еисаны. 
Ашьа икаҭәоз кәараха 
Ицон еизаны.

Џьоук ишьыз рцәакәа 
Рхыржәжәон илас. 
Акәац наҟ атыша 
Иҭарыжьуан иагәҭас.

А џ ы р и ԥ а

Иҟарҵозеи, мшәан‚ 
Закәызеи ани? 
Акәац карыжьхуеит, нас 
Иршьуа змаани?

Ри ҵ а

Измаанои? Саргьы 
Избоит уамашәа?.. 
Амцқьақәа... издыруада 
Ргәы ҟьашь иҭашәа?

Абрыскьыл урҭ ршьап 
Адгьыл зынӡак 
Инықәгылан иуамызт. 
Ирӡбит ауп уамак!

Абрыскьыл изгәамҭар, 
Имбар рхабар? 
Игәы рҭынчны дшыҟоу‚ 
Каамеҭк рчаԥар?

Аџыриԥа, саҭамзааит, 
Уаҵәынӡа хааԥшрым! 
Сызго ҟашәҵеит усгьы‚ 
Аамҭа ҳашьҭрым!

Шәымбои, Анцәа ишьҭа 
Адгьыл иахьшьуп. 

Иахьаҵәҟьа сдәықәшәҵа 
Адгьыл сзыԥшуп!..

Алашара-шәахәа аҟра 
Риҵа дласны‚ 
Ачацхантә Адгьыл ахь 
Ддәықәҵан аҽны!

АБРЫСКЬЫЛ ЕРЦАХӘ ДАЛҞЬЕИТ

Абрыскьыл икра 
Рымч ашәеит даараӡа...
Бзоу дама иныҵабон, 
Изнеиха рамраӡа.

Амшын еиқәа аҿықуантә – 
Диоскуриа ахьықәгылоу, 
Ерцахә ду ақәцәан 
Атрымҳәа инықуԥалон.

Нас уахьынтә, уи Ерцахә 
Ахыкәцә дшықәгылоу, 
Бзоу дама атрымҳәа 
Амшын инхықәԥалон.

Аҩсҭаа‚ Акаҷи‚ 
Аџьныш‚ Агызмал, 
Абрыскьыл иныҟәашьа 
Зызгәамҭоз ракәызма?!

Ерцахә хырҟьеит иҵәырҵәыруаз 
Арахә рцәала. 
Уахь уи данныкәԥало 
Дыкәҟьаны дыбӷалартә.
Абрыскьыл иҽизнымкылт, 

Ирашь блаҟьеит. 
Ишьап џьа изаҿамгылт, 
Зымҩа дахҟьеит.

Нас дықәҟьо, дықәҵәраауа,
Абахә ахылӷьара 
Дҭалеит хланҵы. 
Анцәа изы агәырӷьара,

Жәлар рзы арыцҳара, 
Ерцахә-шла гәышԥылга 
Иахашҭуам бзанҵы.
Дҳәазо‚ дбылгьо,
ԥсеивгахак имаӡа‚
Илыҩруа ашьаӡа‚
Длеиуан. Иҵабгон
Дахьыкәсуа адырԥара.
Дрылаӡҩа, дцәыҵаргон
Ахаҳокәа еивасуа.
Аҽкыдҟьа аҽырԥара
Ргәаԥхошәа, ахылаӷьараҿ
Абахәра иаҿасуан.
Абрыскьыл дрыгәтылак, 
Рыҽинҟьо ицәхасуан. 
Хәшырббышәа иаҿыббы, 
Кавказ зегь рцәажәо, 
Аԥсны ашьха ашьапы 
Иламҵаҳаит ахаҳәрддыра. 
Ашьҭахь Абрыскьыл 
Зынӡа ицәыӡ ихдырра, 
Дзымқәацо ахахә-шьанҵа 
Дрылажьын Ерцахә амҵан.

А н ц ә а

Сыҷкәынцәа, сгәырӷьахәкәа, 
Ҳәаак амам шәхаҵара! 

Шәареи сареи ҳшеидгылоу 
Дҳамҟәыҵыҵ дабацари?!

Хдырра‚ ҳалша зегьы 
Абыржә еизаҳгароуп! 
Иҳаӡбыроуп ирласны 
Изаауа‚ дахьахгара?

А г ы з м а л

Дҵәахтәуп дынхәҵаҵа. 
Уаҳа ихы изцәырымго, 
Уаҳа дырзымԥшаауа, 
Жәлары дахьырымбо!

А ҩ с ҭ а а

Жәларҳақ дҿыхаанӡа 
Џьа дҳамҵәахыр, 
Адырҩегь ҳааԥсара 
Шбашахо жәдыр!

А џ ь н ы ш

Ицраҳҳәап ахаҳә ду‚ 
Дҭаҳажьып амшын...

А қ а ҷ и

Аӡы аҵан дызбода? 
Шьҭа ҳашәмырԥшын!

А г ы з м а л

Мап‚ мап! Уи амшын 
Ҳамаҭәам иахьала! 

Знымзар-зны ацәқәырԥа 
Дцәырнагап ахала.

А ҩ с ҭ а а

Атыша иҵаулоу 
Дҭаҳажьыр шԥажәбари?

А г ы з м а л

Атышоу?.. Атышагьы 
Агәра шԥажәгари?!

Анхаҩы уа дынҭалоит 
Иҭигарц ижә таҳар... 
Еиӷьу шәазхәыци, 
Ишԥаҟам ак уаҳа?!

А н ц ә а

Сыҷкәынцәа, сгәырӷьахәқәа, 
Исҳәара аиашоуми, 
Шәансымам сықәмлааит 
Адунеи – башоуми!

Шәара шәыхшыҩҵарра 
Сгәырӷьара еиханаҳауеит, 
Адгьылаҿ аԥшәмара 
Шәа ишышәтәхо санаҳәоиг.

А г ы з м а л

Наноу!.. Наныкьара!.. 
Исгәалашәт дахьаҳгара, 
Са издыруеит иахьыҟоу, 
Аҳаԥы дҭаҳгалап!

Бзандык дырзыԥшаауам 
Аҳаԥы лашьцараҿ! 
Ибжьоуп –хымш ныҟәара 
Уахь ушҭоу мацара.

Жәпак амахәҭақәа амоуп‚
Еиқәаҵәиуеит амҩақәа.
Џьа улбаауеит, џьа укылсуеит,
Угьежьуеит џьа узхамлакәа.

Даҳҵәахып аҳаԥы 
Лашьцараҿ дхәҵаҵа. 
Дҭаҿаҳхәап зынџьырла, 
Аихатә гәашь ныҵаҵа!

А н ц ә а

Сыҷкәынцәа, сгәырӷьахәкәа, 
Агәра згоит шәылшара. 
Ахаԥы дҭаҿашәҳәа, 
Бзанҵы имбо лашара...

* * *
Анцәа аиааира анитәха, 
Иҽирыцәгьеит зынӡах‚ 
Аԥсабараҵәҟьагь иахеигон 
Абрыскьыл игәаӷ:

Ерцахә ду Абрыскьыл 
Ԥшыхәрҭас иахьимаз,
Деилашәон днахәаԥшыр, 
Уи мыцхәы иҭахымызт.

Убри азоуп‚ длалаган, 
Аҵааршә иҭеиӡит. 
Ӡынгьы-ԥхынгьы иахымҵуа, 
Аҵаа хҭарԥа ахеиҵеит.

Амшын еиқәа ахықәан, 
Уи ашьҭахь длалаган, 
Диоскуриа ақалақь
Инхозгьы лалагәа,

Ацәқәырԥа лагәыдҵо, 
Дагәҭасит аӡаҵахь. 
Диоскуриагьы амшын 
Нахатәеит наӡаӡа.

Акызаҵәык изхирҟьаз, 
Уи ақалақь хазына‚ 
Абрыскьыл неи-ааира 
Дахьнеилоз азыноуп.

Абрыскьыл дахьҽыжәҵхьаз 
Убас жәпаџьара 
Тышеитәит, ӡаҩеитәит – 
Ирцәеит аԥсҭазаара.

РИҴА АБРЫСКЬЫЛ 
ИԤШААРА ДАШЬҬОУП

Риҵа дуазыруеит, 
Риҵа дгәаҭеиуеит, 
Лҽылзеиқәкуам. Лылаӷырӡ 
Лҿыкьаса илеиуеит.

Геи-шьхеи нылмыжьит, 
Абахәқәа дырҿысит,
Адунеи еимылдеит, 
Адунеи дахысит.

Абрыскьыл дишьҭоуп, 
Тәамҩахә лзыҟаҵом. 

Дахьырга лзыԥшаауам, 
Ихабар ыҟаӡам.

Ри ҵ а

О, Амра сыхаара, 
Санду сызкәыхшоу, 
Зылаԥш хьышәахәа 
Адунеи иахьыршоу,
Зылаԥш Адгьыл 
Бзанҵык инахымшәаӡо, 
Адунеиаҿ иҟаӡам 
Былаԥш ахьымнаӡо,
Абрыскьыл изыруз 
Хыхьынтә иббарҭахон. 
Дабаргеи, сыгәлымҵәах, 
Дабаржи, дабарҵәахи?..

А м р а

Сара избеит абахәра 
Даҿкьаны дышкаҳаз. 
Аха нас аԥҭакәа 
Дысдмырбеит уи уаҳа‚

Адырҩаҽны аԥҭақәа 
Агеи-шьхеи ирхажьыз 
Хыҵхьан, аха Абрыскьыл 
Дсымбаӡеит уаҳа ашьыжь.

Издыруада Амза 
Дылбазар дахьырга?..

Ри ҵ а

О, Амза хаҿшаша, 
Исцәымӡакәа ицәырга.

Ибымбои, агәмбыл 
Анцәа сышируазыр... 
Абрыскьыл изыру‚ 
Дахьырга бдыруазар?

А м з а

Риҵа хахәыбырфын, 
Саҳәшьа қашәқашәа, 
Абрыскьыл сгәы изыблуан 
Саргьы уамашәа.

Дԥагьамызт, дымкьыкьмызт, 
Дашьҭамызт ихы. 
Жәлар рыхьчаҩ фырхаҵан, 
Иаҳәа ду хы.

Изызӡари, саҳәшьа, уи 
Цәгьа дысҭахын. 
Есуаха сылаԥш 
Дахьнеилак ихын.

Аха арх аҩаха 
Зынӡа дсымбаӡац... 
Баргьы дбымбацзар, 
Дабаца‚ дабаӡ?..

* * * 
Ажәлар иԥшаара 
Иашьҭан иааҟәымҵӡакәа. 
Амра есыҽны 
Иԥшыхәуан ҿымҭӡакәа.

Амза ашәахәа ԥшаауа 
Адгьыл инышьҭалеит. 

Аԥшалас уахгьы-ҽынгьы 
Еимдо инишьҭалеит.

Иҵаа-ԥшаауан уи нахыс 
Иахьнеилак уи аԥшалас: 
Ихәыҭхәыҭуа иразҵаауан 
Ааԥын абӷьы иҿалаз.

Ихәыҭхәыҭуа ирылоуп 
Абӷьыжә ҭагалан. 
Ихәыҭхәыҭуа еимнадоит 
Аҵла агәаҩа иҭала.

Ихәыҭхәыҭуеит, ирҿашәшәуеит 
Абахәқәа ахьгылоу. 
Ихәыҭхәыҭуеит илымҳаҿ 
Ауааҩгьы ианиԥыло...

УАРӶЬАРАХЬ СУҾАСЗАР, 
УАРМАРАГЬЫ НАСЫМҴАК

Аасҭаа‚ Акаҷи‚ 
Аџьныш‚ Агызмал, 
Изцәшәара даныҟамла, 
Иаангылоз ракәызма?..

Рыԥсы қымқымуа, 
Адгьыл инықулт. 
Ажәлар рыԥсеивгара 
Илақәӷәӷәа иааныркылт.

Иржьон‚ идыршәон, 
Ирпҟон ҟамчыла. 
Иаадрыхуа рымх иргон 
Ма хаала‚ ма мчыла.

Иҟарҵеит ауаҩы 
Идгьыл дақәиҭымкәа. 
Ӡыхьк аҿгьы аӡы изымжәуа, 
Ахә аҳ иниҭамкәа.

Адгьыл иахаҵәеит 
Зынӡак аччиара. 
Ибжьаӡуа иалагеит 
Ауаҩытәыҩса иқьиара.

Џьоук млашьуеит, игәаҟуеит, 
Иҿыцәаауеит рыбзазара, 
Арахь аӡәы икыхуп
Ҵҩа змам амазара.

Уи – Аџьныш‚ Агызмал, 
Рԥаҵа иалаччо, 
Ирҳәоит, акыр зычҳаз 
Нарцәы џьанаҭ дшалачо.

А г ы з м а л

Араҟа шәгәаҟыргьы 
Уи ԥхыӡуп‚ аамҭалоуп. 
Ара ичгаз‚ џьа зхызгаз, 
Нарцәы џьанаҭ дынҭалоит!

Џьанаҭ зыԥсы неиз 
Инцәом игәахәара. 
Уаҟа инаунагӡоуп 
Агәырӷьа-қьафура!..

А џ ь н ы ш

Ауаҩытәыҩса Адгьылаҿ 
Имаҷхар ичҳара‚ 

Нарцәыҟа даннеиуа, 
Изԥшуп арыцҳара.

Уаҟа дынрылашәоит 
«Амым» еицаҟьақәа. 
Инаикәшоит амаҭқәа, 
Рхаԥыц дыбжьаҟаҟо.

Џьаҳаным уҭахымзар, 
Уҟаӡаз ҿымҭӡакәа. 
«Уарӷьарахь суҿасзар, 
Уармарагьы насымҵак уа...»

А ҩ с ҭ а а

Абас шәа шәшашаӡа 
Адунеи шәықәызҵа 
Анцәа иоуп – зегь зымчу‚ 
Адгьылгьы шәзыҟазҵа!

Зылаԥш хаа шәхымԥаӡо, 
Уи иоуп ишәхылаԥшуа,
Ишәыгу-ишәыбзоу гәаҭо‚ 
Жәҩан ахьтә ишәылаԥшуа.

Амрагьы шәзырԥхауа, 
Дышәзаҵоуп дкараха.
Ақәа шәзылаишьҭуеит, 
Адгьыл аарҩарахар.

Уи иоуп зегь зымчу‚ 
Уи еснагь шәиҳәала. 
Шәиашьапкуа, шәиеихырхәо, 
Ихьыӡ ҳәо шәныҳәала...

Ауаҩы ихы дыршаҟәеит, 
Дақәымшәо иҟаиҵо. 

Иҿы инавга‚ иҿаҵа 
Анцәа изы инықәиҵо.

Аныҳәарҭа, аныхарҭа 
Аџьнышраа ирызхама? 
Рҽырҭбаа, рҽеибыҭа. 
Иаадыртит ауахәама.

Аӷар изы ижьаган, 
Баша еснагь даргәӷуан. 
Хыхьчаган, ибџьарын 
Амал зку изыҳәан.

Зан дызшьыз маҳагьан 
Ауаа зегь ишьҭазаргь, 
Ауахәама даҵәахуан, 
Амал уа изышьҭаҵар.

Аҵырбел еиԥш ашьылцәцәаашьа 
Жәлары ирызхәыцырҭан,
Иҟалеит ауаҩы изын 
Ацәгьаршра иахыҵҵырҭан.

РИЦА АБРЫСКЬЫЛ ИХАБАР ШЛАҲАЗ

А ԥ ш а л а с

Абра ҳәа‚ дахьырга ҳәа 
Гәҩарак џьа исзыҟаҵом. 
Адгьыл ахы-аҵыхәа 
Сахьымнеиз ыҟаӡам.

Еимыздеит агәаҩақәа, 
Аӡышьҭрақәа, аԥаҩракәа. 
Еимыздеит абнақәа, 
Ахыџьрақәа, ахә-кәаҩрақәа.

Еимыздеит ашьхақәа, 
Абахәқәа сырҿысит. 
Адәқә‚ архақәа, 
Амхқәа сырҭысит.

Еимыздеит аҵанӡа 
Амшынгьы сҭаланы. 
Аӡы еиларҽҽо сахьалаз, 
Ицон ацәқәырԥ халаны.

Аха Абрыскьыл џьаргьы 
Ихабар хәа ыҟаӡам. 
Дабарга, дабарҵәах, 
Изҳәода иҟарҵаз!

Ри ц а

Уршьыма, урблыма, 
Ухабар збжьаӡи? 
Абрыскьыл сыхаара, 
Шәындыҟәрас узҭаӡи?

Ма атыша уҭарыжьма, 
Уи нас еимарыжьма? 
Ахра ухадырбгама?
Ма ажәҩан ахь ургама?..

Ах ә л ԥ ҵ ы с

Риҵа ахьҟәршәа, 
Аҭыԥха қашәқашәа, 
Абрыскьыл бышишьҭоу 
Здыруеит сара. 

Издыруеит дахьыҟоугьы... 
Ааигәоуп, ихарам! 

Аҳаԥы лашьцараҿ 
Дадҳәалоуп агәашь. 
Иҟаҵоуп уаҩ дызҭамло, 
Аҿышәҭа зегь еимажь...

Ри ҵ а

Аҳаԥы?.. Иарбану?.. 
Иабаҟоу?.. Иабыкәу?.. 
Исаҳә исцәымӡакәа 
Гәрӷьаҽҳәашасгь исықуу?

Ах ә л ԥ ҵ ы с

Ахаҵара уалԥшьоуп 
Амаҵ аура. 
Абрыскьыл иргәаҟра 
Сгәалоуп сара.

Иӷзы-бжьы, иқь-бжьы 
Ааихсыӷьуам зынӡа. 
Агәашь арҵысра даҿуп‚ 
Ԥсшьарак ҟамҵа.

Иҵихыр дцагәышьон 
Дҭыҵны аҳаԥы. 
Ажәлар индиркуан 
Дыраҽгь инапы.

Аха иааҵихӡарц 
Ишагым рацәак‚ 
Агәашь ахы инықутәоит 
Цыс еиқәаҵәак.

Уи нахыс уи агәашь 
Уаҳа иҵысӡом. 

Аҵысгьы нықәԥраан 
Наҟ ицаӡом.

Абрыскьыл игәахы
Зынӡак еибакуеит, 
Аура шьҭихуеит, 
Ишимчугьы иҟьоит.

Аха уи леиаанӡа 
Иԥыруеит аҵыс. 
Шықәсырацәа дкараха 
Зыҵхра даҿыз‚

Агәашьа ахы илақәшәоит 
Аура хьанҭаӡа, 
Иагьлыҵанацалоит 
Дырҩегь уи зынӡа.

Нас уи деиҭалагоит 
Агәашь арҵысра. 
Абас мацара убра 
Даҿӡоуп иара.

Ри ҵ а

О, амцкьа‚ Анцәа-гьангьаш, 
Узымцазеи наҟ ҿыцха! 
Закә гәаҟреи дызқәуршәа 
С-Абраскьыл рыцҳа...

Иарбан ҳаԥу иара‚ 
Иабаҟоу, иабыкәу?..

Ах ә л ԥ ҵ ы с

Уи аҳаԥы бнадгылоит 
Абри амҩа бшыкәу.

Бҭахызар, абрыстәи 
Бдәықәлар багап. 
Бҭахызар, са бсышьҭал, 
Бнага ибсырбап...

АЖӘЛАР ЦЫСИТ АБРЫСКЬЫЛ ИХАҚӘИҬТӘРАЗ

Ажәлар дәықулеит,
Амҩа иқулеит.
Инеит Отаԥ.
Аҳаԥы еимажьуп,
Ахаҳә ҭажьуп‚
Ҭалашьа амам – иҭгатәуп.
Икәеикәеиуа,
Ихәыҵс илеиуа
Арҩаш хьшәашәа агәшәа батәуп.
Рҽеибыҭа ажәлар
Аҳаԥы иажәлан – 
Рнапқәа аус ахь иццакит.
Уаҟа дрылоуп – 
Раԥхьа дгылоуп
Жәларҳакгьы уа аус икит.
Имахәҿа еилиҳәан,
Ахаҳә ҭиҳәон – 

Ахаҳә дуқәа‚ ҩнык иаҟраз.
Урҭ еиқәжьуа,
Иахькаижьуаз
Аҳаԥы аԥхьа ахьгәаҩараз,
Ахаҳәырддыра
Хәы ҳракыран,
Еиԥшхеит уаанӡагь ахьбахәраз...
Жәларҳак уаҟа‚ митә мҵыцкәа,
Ажәлар ҭалартә аҳаԥы ирыцқьеит.
Амҩаныфа рықәҵа агәжьқәа,

Еимгәҳәо аӡыжьқәа,
Ажәлар неиуеит – аҳаԥы ихәҵоуп.
Изладырлашо – ацәашьқәа ирыҵоуп.

Ж ә л а р ҳ а қ

О, Абрыскьыл, ҳ-Абрыскьыл, уабаҟоу?.. 
Хымшуп‚ убара ҳаргәаҟуа 
Хаԥшаауеит аҳаԥы ҳаҵоуп‚ 
Ауԥашәыл Риҵагьы ара дҳацуп.

Ри ҵ а

Абрыскьыл фырхаҵа, 
Сыхаара, сгәацаԥха, 
Убжьы ааҳарҳа! 
Ажәлар узгәаҟуа 
Иушьҭоуп, уабаҟоу?..

М а ҳ а р  – и а ш ҭ а

Зқьышықәса ахаԥ-ҭшәараҿ 
Имааицызт лашара. 
Бара аԥшӡа‚ аҭыԥҳа‚ 
Ажәлар зцааз иеиха‚ 
Аҳаԥы банҭала, 
Са быздырт хаҭала! 
Амра былмаҭоуп – 
Бара беикәаԥхоит. 
Сара лашарада 
Араҟа сынхоит.

Ж ә л а р ҳ а қ

О, Абрыскьыл, ҳ-Абрыскьыл, уабаҟоу?.. 
Хәмшуп‚ убара ҳаргәаҟуа 

Ҳаԥшаауеит, аҳаԥы ҳаҵоуп‚ 
Ауԥашәыл Риҵагьы ара дҳацуп.

Ри ҵ а

Абрыскьыл фырхаҵа, 
Сыхаара, сгәацаԥха, 
Убжьы ааҳарха... 
Ажәлар узгәаҟуа 
Иушьҭоуп, уабаҟоу?..

А џ ь о у ҳ а р 

Зқьышықәсала ахаԥ ҭшәараҿ
Имааицызт лашара.
Бара аԥшӡа‚ аҭыԥҳа‚
Ажәлар зцааз еиха‚
Аҳаԥы банҭала,
Са быздырт хаҭала!
Амра былмаҭоуп —
Бара беикәаԥхоит.
Сара лашарада
Араҟа сынхоит.

А с т а л а к т и т 

Аҳаԥы лашьцара 
Сгәы ԥнаҵәаӡеит. 
Уаха лашарак 
Са сзы иҟамлаӡеит...

А с т а л а г м и т 

Уаҳа лашарак
Са сзы иҟамлаӡеит...

Аџьоуҳар 
Уаха лашарак
Са сзы иҟамлаӡеит...

Ж ә л а р ҳ а қ

О, Абрыскьыл, ҳ-Абрыскьыл, уабаҟоу?.. 
Жәамшуп, убара ҳаргәаҟуа, 
Хаԥшаауа, аҳаԥы ҳаҵоуп‚ 
Ауԥашәыл Риҵагьы ара дҳацуп.

Ри ҵ а

Абрыскьыл фырхаҵа, 
Сыхаара, сгәацаԥха, 
Убжьы ааҳарҳа... 
Ажәлар узгәаҟуа 
Иушьҭоуп, уабаҟоу?..

А б р ы с к ь ы л

О, исаҳауеит шәыбжьы,
Аха сыжәбар ауам‚ шәгьежьы.
Шәгьежьы, са сшәыкәхшоуп!
Шаҟа шәааскьо аҟара‚
Сара исыкәхәашоит – 
Сыргоит исыханы
Адгьыл агәахьы.
О, шәгьежьы, ажәлар‚
Шәгьежьы, сшәыкәхшоуп!..
Аӡышьҭра шәавалар,
Шәкылнагоит адәахьы...

Ж ә л а р ҳ а к

Абрыскьыл уоума‚ 
Абрыскьыл убжьоума? 

Уеибгоума, уԥсы ҭоума? 
Уахьыҟоу акыр бжьоума?

Ри ҵ а

Абрыскьыл гәеиҵамха, 
Узқәшәаз угәы ашьҭма? 
Абрыскьыл сыхаара, 
У-Риҵа духашхма?.. 
Риҵа уама зхызгаз?! 
Ԥхыӡ улбон днышьҭалар. 
Дааит уа уахь – Адгьыл ахь‚ 
Улԥшааит душьҭалан.

А б р ы с к ь ы л

Схьоуԥашәыл, с-Риҵа! 
Бааит ара бхәҵала!.. 
Аха... О! Жәларҳак, 
Риҵа пату лықәҵала...

О, ажәлар‚ сшәыкәыхшоуп, 
Сара акыр сыхьуама?! 
Сыԥсы иҭоу зысҭахыи, 
Ажәлар ишәыхәома?..

Ишԥаҟоу, исашәҳәи, 
Ажәлар‚ шәыԥсҭазаашьа? 
Дшәылоума ачарҳәаҩ, 
Дихьоума асаашьа?

Аҭырас‚ ацәхәда 
Амхқәа ирылоума? 
Агызмал, Аџьныш 
Жәлары ишәхагылоума?..

Ж ә л а р ҳ а қ

Ажәлар удлаԥса 
Ргәаҟра ҳәаамаӡам! 
Уара уҳамгакәа, 
Хынҳәышьа ҳамаӡам!

А б р ы с к ь ы л

О-о-ҳ!.. – 
Ахәхәа-аӷьӷьа ааилнаргеит 
Дызлаҿаҳәаз азынџьыр, – 
Игәы ааибакы иҽкыдиҟьазаап. 
Нас ҿымҭран акыр.

Шәаарышьҭуам сахьыҟоу,
Шәгьежьы, сшәыкәыхшоуп.
Шаҟа шәааскьо аҟра
Сара исықухәашоит – 
Сыргоит исыханы 
Адгьыл агәахьы... 
Шәгәы шәырӷуӷуа, 
Саргьы
Иахьа‚ ма уаҵәы 
Агәашь ыҵысхып, 
Сыҵҵып аҳаԥы! 
Зынӡак иқәсхып 
Шәыргәаҟцәа рыхәҵәы! 
Шәгьежьы, ажәлар‚ 
Сшәыкәыхшоуп шәгьежьы...

А џ ь о у ҳ а р

Шәгьежьы, ажәлар‚ шәгьежьы! 
Ишәмаҳауеи Абрыскьыл ибжьы!.

А с т а л а к т и т 

Шәгьежьы, ажәлар‚ шәгьежьы! 
Ишәмаҳауеи Абрыскьыл ибжьы!. 

А с т а л а г м и т

Шәгьежьы, ажәлар‚ шәгьежьы! 
Ишәмаҳауеи Абрыскьыл ибжьы!.

3 е г ь ы 

Шәгьежьы, шәгьежьы..

АБРЫСКЬЫЛ АҲАԤЫ ИҬЫГАШЬАС ИАРҬАРИ?

Аԥсҳа‚ Жәларҳак,
Риҵа‚ еидтәаланы,
Еимҵаркуеит,
Еимаркуеит,
Акы рыӡбуеит еидшыланы:

Ж ә л а р ҳ а к

Ажәлар еизаагап. 
Ҳнеип Анцәа иахь. 
Аҳамҭакәа изнаагап, 
Ҳиҳәап ҳаҽкажь...

Илымҳаҿ ажәлар 
Ражәахә наӡап. 
Ирымамкәа иҟоума 
Урҭ лахьынҵак?!

Ажәлар ргәаҟрақәа 
Идырыр иара‚ 

Абрыскьыл дшоуижьуа 
Ихашәҵа сыгәра!..

Ри ҵ а

Уара‚ агәҭбаа ду Жәларҳақ, 
Уара‚ мчы дуӡӡа змоу Жәларҳак, 
Саҭоумҵан, 
Сақуиҭтәы сара ажәак:

Уара уажәыгьы 
Анцәа игәра угоит... 
Мамзар‚ уалагар 
Абахә урбгоит...

Ж ә л а р ҳ а қ

Абахә сырбгап сҳәан‚ 
Саҟәзхыз ба боуми?!

Ри ҵ а

Абахә‚ аҳаԥы 
Урбгеит ҳәа дубом уи.

Аџьныш-ҵыс идтәалоуп, 
Уи дныжь ицо акы акәӡам! 
Уи дахьчоны, Абрыскьыл 
Бла дабараны ақәӡам.

Уи дахьчоны, Абрыскьыл 
Хәҵҵышьагьы имаӡам. 
Уи Анцәа иаирҵеит 
Имаана-имаӡа.

Уара аҳалал ду 
Ихоуҵо Анцәа имцқәа роуп. 

Ҳәаа шамам уздыруам 
Иџьнышра, имцқьара!

Ақаҷицәа, Аҩсҭаацәа 
Уи иоуп игәаразҵа. 
Арыцҳара изгарымҵуа 
Уи иоуп жәлар гаразҵа!..

А ԥ с ҳ а

Жәларҳақ мчы ду змоу‚ 
Ҩбара злам агәраз‚ 
Анцәа ажәлар ирыхәара 
Ак шыҟаимҵо удыруаз!

Сыҷкәнгьы ажәлар 
Дахьрыхәоз азыноуп 
Дзиҵәахыз уи уара 
У-Анцәа «хазына».

Ри ҵ а

Уажә уара уиыҳәарц, 
Ажәлар еизугоит.
Ажәлар уи иҿихырц, 
Ахамҭақәа изугоит,

Мап! Ара иаҭаху 
Ҳиҳәалар акәым!.. 
Усҟан жәлар ргәаҟра, идыр‚ 
Ҵыхәаԥҵәара ҳәа шақәым!..

Ж ә л а р ҳ а қ

Саргьы шьҭа Анцәа игәра 
Даарак изгаҵәҟьаӡом. 

Ҳиҳәо ҳшьамхнышгылар, 
Дук исгәаԥхаҵәҟьаӡом.

Аха исыздыруам 
Ажәлар ҳашрыхәара? 
Ирыхҳәа инкажьтәуп 
Измоу еиқәхәара!..

Абрыскьыл дҳамамкәа, 
Сымч акы иҳамаҭәам. 
Иҳаӡбрызеи, ишԥаҟаҳҵо, 
Ҭынч шьҭа ҳашԥанатәо?!

Ри ҵ а

Аҵыс ауп‚ аҵыс ктәуп‚ 
Аҵыс акра ҳалагап.

А ԥ с ҳ а

Аҵыс шәкыр‚ агәашьа 
Ныҵихп ихалагьы!

Ж ә л а р ҳ а қ

Иаабом‚ ҳазнеиуам 
Ианықутәо иахьгәаҳҭара,
Нас ԥсыхәак ҟалару 
Кышьас ҳәа иаҳҭара?..
Аҵыс кышьас иарҭара 
Азын еидшыланы, 
Еимаркуеит, 
Еимҵаркуеит 
Ахҩык еидтәаланы.

РИҴЕИ АНЦӘЕИ РЕИҚӘШӘАХРА

Риҵа дтәоуп дгәрҩо, 
Риҵа дтәоуп дхәыцуа. 
Ус даахан иаалылхит 
Лыхцә бырфын хахәцкәак.

Илырҟәҷуеит, илырҵәиуеит,
Нас инеиқәлҳәалеит. 
Даахан иԥымҵәеит, 
Нас инеидылҳәалеит.

Абар ихазынаӡа... 
Лгәы иҭамкәа ишԥаҟало?! 
Даахан иаалхуа 
Лхахәцқәа акакала,

Далагеит акаҭа 
Бла иамбо аԥара. 
Илӡбеит убри ала 
Аҵыс џьныш акра.

«Аҵыс аныкәтәалак 
Иахаԥартә иақәҳаӡар, 
Аура андәыкәиҵо 
Аҵыс зымцо иқәхаӡар...

Ибалыбаҭо иалахартә, 
Ацәҟьа-каҭа сзыкаҵар... 
Агәашь ахы иқәиркьцып, 
Аура лдәыкәиҵар!..»

Риҵа‚ дхәыцуа‚ лыкаҭа 
Лԥеит лгәы ишахәара. 
Нас уаҟа илыӡбеит 
Дааԥеиԥшырц ахәлара.

«Ахәлԥаз Ахәлыԥҵыс 
Анцәырҵлак снацәажәап... 
Аџьныш-ҵыс, хымԥада, 
Шьҭа аура иаҵашәап!

Ахәлыԥҵыс иқәнаҵап 
Маӡала агәашь ахы... 
Иаҳәынҷап с-Абрыскьыл 
Дызмаӡаз дгәашаха...»

Лыкаҭа аԥша иамгарц 
Хаҳәык инаҵаҵа, 
Лҽыҩеиҵых днаԥшы-ааԥшит, 
Лгәы фырхаҵаӡа.

Аӡиас хәыҷы уа илеиуа‚ 
Троуԥуеит аҽыкәаша еиԥш. 
Аԥсаҵлақәа еихашьшьы 
Аӡиа иаҿыкәршоуп.

Ус лылаԥш дныҵашәеит 
Иҽӡо‚ деиҵакы-еиҵакуа, 
Аԥса шьапқуа иҽрывакуа, 
Дааиуан Анцәа-еицаҟьа.

Ишԥалура?.. Лааигәара 
Уаҩ дыҟам илыхәаша... 
Илдыруеит уи дшимышьҭуа 
Шьҭа даниԥыхьашәа.

Дышгәалҭаз аниба‚ 
Иҽеиҵых иҿынеихеит. 
Иџьаԥҳаны зыцраҳәаз 
Имаҟа ааимӷихит...

А н ц ә а

Ачацха Хьыци бареи
Хьымӡӷ сырга шәшеилацәҟәуаз,
Бмарианы бышԥасоу!..
Бшьа стап кәапеилаҵәҟьа!.. –

Илӡыбри?.. Дыҩт ҳәагьы 
Цашьа ҳәа лымаӡам. 
Иашоуп‚ ишәарҭам, 
Ахаҳә иаҵоуп лымаӡа – 
Илԥаз лыкаҭа.

Аха изхәарҭоузеи 
Еидылӡбалақәоз ԥыхьашәа? 
Урҭ зегьы башахашт, 
Анцәа даниԥыхьашәа...

Абар‚ абар даалыдгылт... 
Еицралт лгәеилашра... 
Риҵа дынхԥшылеит уа 
Аӡиа иаҵәа аилашьшьра.

Ри ҵ а

О, уара сӡиа иаҵәа‚ 
Сҵәахы сануанаха... 
Ҳагьеицин, уара иутәыз 
Сыԥшӡара иахьарнахыс!!!

Шьабсҭашәа дныҵҟьеит, 
Аӡиа дагьналашәкәеит... 
Анцәа дшанха дгылан‚ 
Лҭахара игәалоушәа...

Уи нахыс уи аӡиа 
Аԥшӡара ссирӡахеит. 

Риҵа лыхьӡ ахылан – 
Уи ахьӡгьы Риҵахеит.

АБРЫСКЬЫЛ АҲАԤЫ ДҬЫРГЕИТ

Ииасуан амшқәа‚ 
Ииасуан аҵхқәа. 
Ауаатәыҩса зыҩнымҵит 
Рқуацәқәа, рԥацхақәа.

Рқуацәқәа – икылхха 
Быцаҵәла еилыршьыз. 
Рқәацәқәа – илҩақха 
Аҭаацәа ахьеилажьыз.

Ииасуан ашықәсқәа 
Аԥсҭазаара гәаҟраха, 
Ауасаытәыҩса ичҳара 
Адоумпеи иаҟраха.

Ус ауаҩы далагеит 
Ихәы зфоз днеизыҵҟьауа, 
Џьара-џьара амцақәагьы 
Налагеит иҩхәҵҟьауа.

Ажәлар алагеит 
Рыхқәа неидыркыло,
Аԥсҭазаара азҵаарақәарз 
Рдырракәа еидыргало.

Иазҳауан рыӷзыбжьы, 
Иазҳауан ррыцҳара, 
Ихыжжы ишшеиуаз,
Ихыҵит рычҳара.

Аха Абрыскьыл дрымамкәа, 
Рӷьаԥ-чаԥра башаӡан. 
Џьоук аҩсҭаа имҩахиҟьан, 
Реилкаара ҩашьаӡан.

Рашьцәа ирандаҭлон, 
Рашьцәа ирабашьуан. 
Иашамҩа рзымԥшаауа, 
Ажәлар еилагьежьуан.

Ҷан-ҷаны еибакы‚ 
Дара-дара хибарҵәон. 
Ауаатәыҩса еибафо‚ 
Дара-дара нибарҵәон.

Ииасуан ашықәсқәа, 
Еицрыхәхәа еицыланы, 
Ирзымӡбеит хыхьчашьак 
Ажәлар неидгыланы.

Реилкаара алашьцараҿ 
Аҳаԥы иҭаҿаҳәан. 
Абрыскьыл дрымамкәа, 
Реилкаара еихаҿаҳан.

Аҳаԥы дҭыргарц уи 
Акырынтә иалагеит, 
Ажәлар зныкымкәа 
Аҳаԥы иҭалакәеит.

Игьежьуан игәашаха, 
Рааԥсара башаха. 
Ираҳауан иқьыбжьы, аха 
Ирмоут ибашьа хәа...

А ԥ с ҳ а

Абрыскьыл идлаԥса 
Инхеит еиба-кәеибаха, 
Ажәлар сымҟәҵанҵәоит... 
Нап‚ даргьы шԥеибафо...

Жәларҳак имчҵәҟьагьы 
Хәаҽы ишԥаанкылоу? 
Риҵа насыԥдагьы 
Зынӡа дышԥанкылаӡ?

Уи дсыман сыҟазар, 
Шьҭа ак ҟалҵахьазаарын, 
Абрыскьыл дхәҵаагартә 
Маанак лыӡбхьазаарын...

Аԥсҳа уажә дыҟан‚ 
Риҵа Анцәа илзааигара 
Дацәшәаны, лхы мшаҭа 
Дахьыԥаз ааигәара.

Мыцхәы иԥшӡаран 
Уа адәҳәыԥш ҟьаҟьара. 
Дышхәыцуаз ус‚ днықәтәеит 
Хаҳә дук аҟьаҟьара.

Аԥсҳа ус машәырны 
Хаҳә ҟьаҟьак аашьҭылхит, 
Лнацәкьарақуа нырҭаԥан, 
Акаҭа уа иааҵылхит.

– Риҵа лхахәыбырфын?! 
Дабаҟоу лара хәаша?.. 
Акаҭа алаԥоуп?! 
Ари акы иҳахәашоуп!..

Ари акы иазҳәоуп?.. 
Акы даҿызаарын?.. 
Абрыскьыл дицхраарц 
Маанак лыӡбызаарын!..

Ах а ҳ ә

Лгәы иҭан уи акаҭа 
Агәашьа ахы иқәлҳарц... 
Аџьныш-ҵыс акаҭа 
Изалымҵуа иқәлырхарц.

А ԥ с ҳ а

Абрыскьыл аурала 
Даныкшо иаҵашәартә...
Аус ду даҿын аха... 
Лымрахә абаҭашәа?.. 
Мшәан акаҭа агәашьахь 
Иалҭозеи нагашьас?

Ах а ҳ ә

Ахәлыԥҵыс иадыруеиг 
Маӡала анагашьа;..

Ари ашьҭахь ажәлар 
Агәырӷьа жәабжь нарылаҩит: 
Абрыскьыл иҽышьҭабжь 
Адгьыл инықәҩит.

Ажәлар рразҟымҩа 
Иаҿагыло рзы гәҭҟьараны, 
Аиҭасра ду ҟалеит 
Жәҩангәашә еимҟьараны.

АԤХЬАРЦА АӶЗЫБЖЬЫ

Ииасуан амшқәа‚ 
Ииасуан аҵхкәа... 
Ажәлар рыҩныҵит 
Ақәацәқәа, аԥацхақәа.

Игылт акәаскьақәа, 
Игылт аханқәа. 
Ҭаацәарак џьа иҟам‚ 
Насыԥ лашарак ахьамкуа.

Ахәычкәа рзын ашколқәа 
Гылт‚ ирҵоит аҵара. 
Абыргцәа, рхәы ҟаҵо‚ 
Инадыртәоит ԥсшьара.

Ажәлар ршьаҿа еикәыршәа 
Тынч инхоит еинаала. 
Аԥсҭазаара гәырӷьахәуп, 
Ԥхьа инеиуеит ԥшьаала.

Аха Аҩстаа, Аџьныш‚ 
Агызмал цәыгьхәыци, 
Рҽыраашьа ишыҟаз‚ 
Рцәа ҷыда нархыҵит...

Инеиуашәа дырбарцаз 
Рыуак-рҭынхак, 
Уахык зны иникәшеит 
Дшыцәаз Жәларҳак.

Заанаҵ идырхиахьан. 
Аш-гәаҩак уа инаргеит. 
Инихарԥа ахы нҿархәан, 
Цәыҵарак дныҩнаркит.

Нас ажәлар инрылалт, 
Аӡәаӡәала иаанкыло. 
Харада ахара рыдҵа‚ 
Ашьырҭа интаргыло...

Жәлар рҿы иԥхьагылаз 
Аӡәыр ихы рзицәгама?! 
Жәлары ураӷоуп ҳәаны 
Инихуан аргама.

Иҭәит абахҭақәа, 
Шьаарҵәырахеит аҭӡамцқәа. 
Зыԥсы нха адәы иқәзгьы, 
Ирхаӷыруан амҵқәа.

Аха убарҭ амҵқәаҵәҟьа 
Ауаҩы дшәон ркьысра – 
Издыруамызт дзыхҟьара, 
Издыруамызт дахьшьацәхнысра.

Агызмалцәа, Аџьнышцәа 
Иргахит уажә аиааира. 
Ажәларқәа, амилатқәа 
Рымца ыцәон ессааира.

Шәмилаҭ рахьтә аӡәы иԥаҵа 
Еицаҟьоуп ҳәа инаҵга‚ 
Рызегь неидкыла иргон‚ 
Рыԥсадгьыл инадга.

Иашоуп‚ аԥсуа ижәла 
Иԥсадгьыл ианхалеит, 
Аха Аџьныш‚ Агызмал... 
Лымкаала уи иахалеит.

Амилаҭ еишьараз 
Еснагь иқәԥоз гәшԥыла, 

Ажәлар бзиа избоз‚ 
Бзиа избоз зтәыла‚

Амилаҭкәа реишьара 
Иаӷоу уи иакәшәа рҳәон. 
Уи жәлары дшәаӷан ҳәа‚ 
Ажәлар жьо агәра ддыргон.

Абрыскьыл илихыз 
Амҩала иныҟәоз, 
Шамахамзар, зегьы... 
Уаҩ дзымгьежьт аҩныҟа.

Аԥсҳа лтәыла 
Алаӷырӡ неимаҵәеит.
Аԥсҳа лтәыла . 
Ачарҳәацәа ахаҵәеит.

А ԥ с ҳ а

Сыҷкәын Абрыскьыл, 
Уҟамзаара рхы ишԥадырхәо, 
Аҳәызба цагәҵәҟьа 
Жәлар рыхәда ишԥадырхо!

А ԥ х ь а р ц а

Саҭамзааит, аха саргьы 
Сычҳара зынӡа ихыҵит. 
Аргама избоит‚ сыԥсадгьыл 
Агәеисра иаҟәыҵит.

А ԥ с ҳ а

Иџьбараӡа угәы иҭало‚ 
Шьыри‚ ашәак саҳанда! 

Сыхаара аԥхьарца, 
Ашәак хааӡа иухәанда!

А ԥ х ь а р ц а

Аԥсҳа‚ ианбгәаԥха 
Среигӡома срахәцқәа! 
Сгәы иҭыхо еиҿкаа исызҳәар, 
Иҟалом бамырхәыцкәа.

А ԥ х ь а р ц а  а ш ә а

Бзиа избоит ҳпланета, 
Ҳадгьыл зегь неидкыла. 
Бзиа избоит Ҳаԥсадгьыл 
Асовет еидгыла.

Аха еиҳа лымкаала 
Сгәаблыра азышьҭыҵ, 
Бзиа избоит Аԥсны-уԥашәыл 
Кавказ-хазына ахышәҭыц!

Бзиа избоит‚ избанзар, 
Сыԥсҭазаара иаԥашәуп. 
Иара агәы салиааит, 
Сшьа иалоу иара ажәоуп.

Бзиа избоит‚ избанзар, 
Иҟаӡам ҽа тәылак‚ 
Иԥшӡоу‚ ибеиоу 
Аԥсны аҟра еинҭәыла.

Бзиа ирбоит зегь Аԥсны: 
Џьоук амшыназ, 
Иаауеит аҳауазы, 
Ма амра рҭахыназ.

Бзиа ирбоит зегь Аԥсны: 
Џьоук ашәыр рацәоупаз, 
Иаауеит еиқәибаҵа, 
Аӡыхькәа хәшәупаз.

Аха урҭ зегьы цахуеит, 
Са исеиԥшым ҟазшьала, 
Бзиа ирбо Аԥсны ахәҭакоуп, 
Са саласоуп уи шьала.

Аӡәгьы инапы ыркало‚ 
Иаб ихәшҭаара кажьны‚ 
Дааит Аԥсны бзиа ибан‚ 
Ахан иргылт ҩ-етажкны.

Аха убрыгь са дсеиԥшым, 
Абаҩлаша дашьҭоуп ԥшьшьала, 
Бзиа ибоит Аԥсны амалаз‚ 
Са саласоуп уи шьала.

Аӡәгьы‚ ианырҭиуа еиԥш 
Аҽы инахаҵа анахәҭа, 
Аԥсны адгьыл хыҵәҵәа нхарҭас, 
Маӡала дыхәҳахәҭуеит.

Мап‚ ус са исзыҟаҵом! 
Уи сиеиԥшым ҟазшьала. 
Сжьы нҭаԥҟа исзыҭиуам, 
Сзыхәхахәҭуам са сшьала!

Ауаа зегь, ҳәарада, 
Инеибеиԥшым ҟазшьала. 
Иԥсадгьыл аӡә дахӡыӡоит, 
Аӡә бзиа ибоит ҽакала.

Дыҟоуп бзиа избо 
Зыԥсадгьыл ачыназ. 

Зыԥсадгьыл казыжьуа, 
Ичын уа ихәыҷыназ.

Дыҟоуп бзиа избо 
Зыԥсадгьыл амалаз‚ 
Агәы нҭаԥҟа изҭиуа‚ 
Ахьаа ҟамҵа гәалас.

Дыҟоуп аӡәы‚ ижәлар 
Ҳәагәжьла инеидҳәала 
Изҭиуа шьапықәрс, 
Ҟәардәк дықутәарц дыҩхала.

Бзиа ибоит иԥсадгьыл, 
Нас зегьы дыжәдыруеит, 
Мыцхә ихы аџьа аирбоит, 
Иҽиргәаҟуеит, дуазыруеит.

Иҿабызшәагьы хаауп даара‚ 
Зынӡа угәы дҭала‚ 
Иуирбоит дуқәшәазшәа 
Уи уара гәаҭала.

Аха инапы ахьынаӡо 
Диуамзар днаишьҭуам. 
Шаҟа Аԥсны иазеиӷьзеи, 
Ианымзар уи ишьҭа!

Аҵырҭыша изымҭо
Дааҳәны иҵыхәа наиҿеиҟьоит.
Згәы еибафа ԥхьаҟа иԥшуа‚
Аҭаҷкәым неиҿеикуеит. 
Даԥыражьуп гәашәк аҿы‚ 
ԥхьа ицо рымҩа еиҵеиҟьоит.

Аҿар ргәы еснагь еицҳауеит. 
Иаҩызоуп урҭ алым. 

Аха аихагәара ианҭоук алым‚ 
Алымра ҳәа акгьы алам. 
Мап! Гыгшәыгҵас аихагәара 
Аҿар шьҭа иузҭацалом!

Уи дкәаҳаны агәашәаҿ 
Инеихысуеит, аха уи акәым‚ 
Аԥсны-ԥшӡа – иԥсадгьыл 
Уигьы бзиа имбакәа.

Бзиа ибоит‚ бзиа избоит‚ 
Аха ҳаиқәшәом ҟазшьала: 
Бзиа ибоит ихы иаирхәаразы, 
Са сгәы еисуеит уи ашьала‚

Аӡәгьы иацы Аԥсны аԥацәа 
Иҭиин рцәа нархыхны, 
Иахьа урҭ рҭыԥқәа рҿы 
Дтәоуп ишьапы неиҵыхны,

Бзиа ибоит уигьы Аԥсны‚ 
Аха ҳаиқәшәом ҟазшьала: 
Бзиа ибоит аҭыԥ ԥхакәа рзы‚ 
Са сгәы еисуеит уи ашьала.

Бзиа избоит‚ избанзар, 
Иҟоуп ацәанырра, 
Аԥсадгьыл иадызҳәало 
Ауаҩытәыаса игәыблыра...

Лԥа илалҵеит лшьа цкьа‚ 
Ан лшьа хәашьра ақәым! 
Аԥсадгьыл – ауаҩ иан ауп‚ 
Ан лшьа иҟьашьыр ҳакым.

Аԥсуа иара дызцәҳаз – 
Дцон изқәа кьатк ама.

Аха уи иан дызцәҳаз – 
Иӷришьуан аҟама!

Ан лзы агәыблыра 
Еиҳау ыҟам цәанырра. 
Аха еиҵам уи аҵкьыс 
Аԥсадгьыл азы агәыблыра!

Аԥсадгьыл азыҳәоуп, 
Амца аужьуа «Аврора», 
Аԥсадгьыл зҭиуаз ‚ 
Изрыжәнаҵоз ашоура!

Рыԥсадгьыл азыҳәоуп 
Аџьажәлар уи ашьҭахь, 
Аинтервентцәа ирыжәла, 
Изԥхарҵоз наҟ‚ рашҭахь.

Рыԥсадгьыл азыҳәоуп 
Мартаз Аԥсны аҵеицәа 
Аԥсны изықәрцаз 
Аменшевик марҵеицәа.

Рыԥсадгьыл азыҳәоуп 
Ареволиуциа еибашьраан, 
Миллионла аҵеицәа 
Зышьҭалоз еилараан.

Иԥсадгьыл ахьчараз 
Аҵеи днеиуеит гәышԥыла, 
Иԥсадгьыл алахьынҵазы, 
Аҵеи аԥсра даԥылоит!

Бзиа избоит сара Аԥсны – 
Сыԥсадгьыл ауп‚ насгьы‚ 
Сызҳаит сан дсымамкәа, 
Убри сан лцынхәрасгьы!

Бзиа избоит‚ избанзар, 
Зқьы‚ ҩ-нызқь шықәса зхыҵуа 
Сабдуцәа рыбаҩқәа 
Абри адгьыл ихәҵоуп!

Бзиа избоит‚ избанзар, 
«Март ԥшьба» ақәра зхыҵуа‚ 
Саб иашьцәа рыбаҩқәа 
Абри адгьыл ихәҵоуп!

Бзиа избоит‚ избанзар, 
Сиит саргьы абраҟа‚ 
Сгәы-сыԥсы иара иатәуп‚ 
Сагьԥсыроуп абраҟа!!!

А ԥ с ҳ а

Уара урзыжуа џьыршьоит, 
Рқьышә аччара аақәлахуеит, 
Уара узы аԥсра хароуп! 
Ԥсра рықәым уашәақәа, 
Ԥсра рықәым уажәақәа – 
Иԥсуа‚ иӡуа дара роуп! 
Уара адунеи уақулахоит!

А ԥ х ь а р ц а

Аџьнышцәа сыҩны ашҭа 
Цәыржәжәо ианалага, 
Схәарҭа рнапы анҭарҵа, 
Аилашәшәра иналагәа,

Скәасқьа слыбаага, 
Аҩны аҵҟахь сандәықәрҵа, 
Схыза цқьа аасықәхны, 
Гәамажәк ансықәрҵа,

Сықалақь аҿы акәзар‚ 
Нхарҭада сҽынканҵо, 
Санрышьҭарҵа дегьызмаха 
Сцәарҭакәа сызқәнҵа.

Рыхныҟәгашьа ихәарҭамыз, 
Ишиашамыз расҳәазар, 
Урҭ ирцәшәа ихыхәозгьы, 
Сыбжьы ала икнасҳазар,

Изымузар, схырхәа, 
Сыҽрымҵак аҽеилыхра, 
Нас изыхҟьа са соума 
Амилаҭкәа реилыхра?

Ӡыхьын‚ еснагь ицқьан 
Са смилаҭ рыламыс! 
Уажә ихәашьуа иалагт‚ 
Аҩсҭаа иқьышә хыланаз...

Ахәыҷы акры идырырц 
Ашкол ахь дцозароуп. 
Аха ихатәы бызшәала 
Аҵара иҵозароуп!

Зқьышыкәсала амилаҭ
Злацәажәо рыбызшәа, 
Иҟалома ирымухыр 
Уи аԥшәмацәа арныгызшәа?!

Иахьа изҭоурых аамҭоу 
Амилаҭкәа реизҳароуп! 
Абызшәакәагьы хеибарҭәаауа, 
Аиҩызарахь реизхароуп!..

АЏЬНЫШЦӘА ҲАШЬХАРА 
ИХЫҚӘГЫЛАН

Адгьыл амца акит‚ 
Ажәҩан амца акит... 
Амраҭашәара зегьы 
Абылра иамҵакуп.

Ажәҩан ахьтә амца 
Леиуеит Адгьыл ахь. 
Адгьыл ахьтә амца 
Ҩеиуеит ажәҩан ахь.

Еилаӡҭуеит аихаршәы, 
Аџыр еилаҵәиуеит. 
Ауаҩы игәы-игәаҵәа 
Аԥса иахаҵәиуеит.

Ишьҭыԥоит аханқәа, 
Иҟәбаса ихалаӡоит. 
Ишьҭыԥоит ақалақь, 
Алҩа еиқәа иналаӡуеит.

Дышьҭыԥоит ауаҩы‚ 
Ицламҳә аӷзыбжьы ныҵыҩуеит. 
Ибаҩқәеи, ақьырмыти, 
Анышәи неилаӡаауеит.

Ишьҭыԥоит ацҳақәа, 
Амҩақәа ҿаҩахоит. 
Абаҳчақәа ахьышәҭуаз 
Рҭыԥан ӡаҩахоит.

Адгьыл ҭрыс-ҭрысуеит, 
Адгьыл хыџ-хыџуеит. 

Ахьшь иаршәаз акәҷышь еиԥш‚ 
Адунеи қыџь-қыџьуеит.

Иаауеит Аџьнышцәа, 
Ирымам аангылашьа, 
Иаауеит Аџьнышцәа 
Ирымам аанкылашьа.

Дыршаҭом алыгажә, 
Дыршаҭом ачымазаҩ. 
Дыршаҭом аԥҳәыс‚ 
Ма лхылҵ дхәыҷын азы.

Ан лгәҳәԥы аҟҵәыҳәа 
Аԥса-ҵыр налалоит, 
Аԥшқа ицасазы, 
Уи данахьынҳалалак.

Аԥшқа хәыҷ дҵәаа-ҵәаауа 
Аԥса данахарҵалакь, 
Дҩышьҭырхуеит ихыччо 
Иҟарҵазшәа хаҵарак.

Аџьныш рыҭра иҭыҵӡеит, 
Ирымам аанкылашьа... 
Ус‚ абар‚ иаахықуәгылт 
Аԥснашҭа гәлаша.

Аԥсҳа дырбоит хыхьынтәи. 
Рԥаҵакәа дырҵәиуеит. 
Аԥсҳа дхьадырԥшырц, 
Рқьышә-шәыршәыр дыршәышәуеит.

А џ ь н ы ш

Лықәра шмаҷымгьы 
Уажәыгьы хар лымаӡам.

А ҩ с ҭ а а

Аиашами, длаҩсуеит 
Аҭыԥҳа хазынаӡа.

А қ а ҷ и

Илеиӷьу аблахкыга 
Лԥшаах дабажәбахьоу?!

А г ы з м а л

Дреиӷьуп ӡӷабс ижәбахьоу, 
Зыламыс еилажәгахьоу!..

Кавказ ихықәгыла, 
Аԥсҳа абас илықәӷәӷәан 
Аԥснашҭахь ихыҵырц, 
Абахәқәа ирықәӷәӷәон.

Ирхашҭит Абрыскьыл 
Дшазгәакьоу ари ашьхара. 
Ирызгәамҭеит ишааигәаз 
Рҵыхәтәы акьашхара!

А н ц ә а

Абрыскьыл, уҽахнумшәан, 
Уаҟәыҵ шьҭа ҳақәԥара. 
Идыр‚ хаала иҳаумҭар, 
Аԥсны аԥшӡара шнақәбара.

Умч ушәеит‚ уҳамаҭәам... 
Имыӡӡазар уеилкаара, 
Шьҭа иузеиӷьуп уашьҭалар 
Хаала ҳахьеилгара.

А б р ы с к ь ы л

Зқьышықәсала аҳаԥы 
Сцәыҵан – слашарадан. 
Агәашьа арҵысра акәын 
Сызҿӡаз, сылшарадан.

Шәарҭ усҟан шәҽеибышәҭон, 
Ирцәыжәгон жәлар рмазара. 
Иҟашәҵон абџьар хкқәа‚ 
Иазшәы‚рҳауан шәҟазара.

Сара аҳаԥы санҭыҵгьы, 
Иашоуп‚ ҭынч снышьҭамлеит. 
Аха нхаран исҭахыз. 
Абџьарқәа срышьҭамлеит.

Уи ауп уажә аамҭала 
Шәыӷәӷәоушәагь шәзыҟала. 
Уи ауп аранӡагьы 
Шәзааи шәааҳазнымкыла.

Аха иудыруазааит 
Амчра шумпыҵҟьахьоу!.. 
Уара иугәалашәома 
Шаҟантәи уҵҟьахьоу?

Шаҟантәы уԥыххаахьоу, 
Шаҟантәы убналахьоу? 
Шаҟантәи дырҩегь 
Жәлар рашҭа уҭалахьоу?..

Ҳамч каԥсеит угәахәуеит, 
Аха уа уҩашьаӡеит. 
Иаҳагь ҳамч анӷәӷәаха 
Уажәоуп, аиашазы!

Шәтехникатә бџьар-мчы 
Зназ ҳа ҳтәы иаҵанарӡт. 
Аха акыр ҳҵон ҳаргьы‚ 
Шьҭахьҟа ххьаҵуанаҵ.

Иахьа шьҭа иҟаӡам 
Шәтехникаҿ ишәҿаҳамҵаац. 
Еикәҳархароуп уажәшьҭа ажәлар‚ 
Иахьанӡа ишәҿаҳамҵац!

Шәышьҭахьҟа, шәҭыҩарашҟа 
Шәнацо‚ иаҳшәырҵаз ала‚ 
Шәа иаҳшәыркыз абџьар ала 
Уажәшьҭа ҳаицәажәалап...

Абрыскьыл и-Бзоу афақь 
Мцабзны инаҿыҵыддит... 
Абрыскьыл ԥхьа днаҭрыст, 
Аџьнышцәагьы ныҵыббит.

Абар шьҭа ԥшьышықәсоуп, 
Инеихьымсыц илацәа‚
Абрыскьыл драбашьуеит 
Уахгьы-ҽынгьы ақәладәа.

Абар шьҭа еизицеит, 
Рымчракәа еиҵеицалт. 
Рҭыҩрашҟа инеицеит, 
Рҭыҩра иагьҭеицалт.

Ааԥын амырхәага 
Ҩагылт ижажаӡа. 
Абрыскьыл, аиааира иган‚ 
Иҽыҩеиҵихт дшашаӡа!..

АԤСҬАЗААРА АХӘРАҚӘА

Аџьнышцәа ахьахысыз 
Абрыскьыл дадгылоуа. 
Ирҿиатәуп, ирҿыцтәуп, 
Ахәра инападкылоуп.

Ақыҭа‚ ақалакь, 
Зыԥсы злоу ҳәа ыҟаӡам. 
Иҟаӡам аҟьамсар 
Кажьырҭеиԥш иҟаҵам.

Абаҳчара, аҵлақәа, 
Махәк рызнымхаӡа. 
Ҵлақәак еиқәхазаргьы, 
Игылоуп ицәыххааӡа.

Адәы ицәыржәжәаз еиԥш‚ 
Аҳәа ркьышә ыҵарԥа‚ 
Адгьыл еилажәжәа-еилаԥԥы 
Иҟоуп ицәыҵартта.

Аханқәа, аҩн дуқәа 
Рышьаҭантә иҵарбгоуп. 
Ауаа ракәзар, ианеиҭаҵуа, 
Алабакәа рыҵаргәоуп.

Ма иҳәазоит напыла‚ 
Аԥсра рҭахым азын. 
Аӡәы ишьапқуа ҿыхуп‚ 
Аҽаӡә нап имаӡам.

Аӡәы иблақәа еиқәлашьца 
Ацаха ҭашәаҳауп. 
Ирфазшәа ақәыџьмақәа, 
Аӡә ивара ҭаҳаҳауп.

Ҽаӡәых уахьихәаԥшуа, 
Дыҟоуп дзаманаха, 
Аха иԥхәыс лҿаԥхьа 
Дгылоуп дқьашанаха.

Арт зегьы ныҟәгатәуп, 
Арт зегьы гәаҭатәуп. 
Ауаажәла рыхәра ду 
Хәшәтәышьак аҭатәуп.

Абрыскьыл имаҟа 
Дааха‚ ирӷәӷәа иҿеиҳәаӡеит. 
Имахәар еилихит. 
Имахәар ԥхьеиҳәаӡеит.

Маҷ-маҷ акыҭақәа 
Рыԥсы ҭало иалагеит. 
Маҷ-маҷ аӡлагара 
Аӡкәа инырхалагеит.

Маҷ-маҷ ишьҭыҵуа 
Иалагеит ақалақь. 
Инеивагылақәеит 
Аханқуа акакала.

Ирҽеиуеит амҩақуа, 
Ихиҵоит ацхақәа... 
Шьҭа дналагеит, имаҟа хәыҷык 
Иааушьҭ, акы днацҳауа.

Шьҭа дналагеит дазхәыцуа 
И-Риҵа дахьиԥшаара, 
Риҵа ихы иҭымшәаӡац 
Аамҭас илзишара.

Дазхәыцуеит Ачацхахь 
Амҩа данықәлара. 

Ачацхаҿ димбар‚ нас 
Уаха дахьдәықәлара.

А б р ы с к ь ы л

«Риҵа сан ишлалҳәаз 
Еиԥшҵәҟьоушь уа аԥсҭазаара?..
Иҳаракыҵәҟьоушь уа уи аҟра 
Адырра‚ аҟазара?..

Дызбанда Аџыриԥа, 
Ауаа ирзыҟоу гәкала. 
Аԥсҭазаара аиӷьтәразы 
Иқәԥо наукала.

Дзеиԥшроузеишь уи Хьыц? 
Уигьы акыр илазаап?! 
С-Риҵа лыламыс 
Злеикәхаз уи ила акәзаап!

Бзиа дибон Риҵа... 
Илниҵахьан ажәагьы. 
Уи иоуп илзырба 
Ачацхаа рынхашьагьы.

Хьыц арԥыс шьахәуп, 
Бзиа дылбазаргьы?.. 
Издыруада, арахь длышьҭа 
Дааны дигазаргьы?..

Аха?.. уа даныҟаз 
Арахь дыздәықуидоз?.. 
Иашоуп‚ измырхәашьит 
Мыцхәы пату илықуиҵоз...»

Абас Абрыскьыл 
Деимаркуан ахәцрақуа. 

Шьоук шихапапоу, 
Ҽа шьоук рхы ҩхәыҵыргон.

«Жәлархақ дабаҟоу? 
Уигьы дабакылаӡ? 
Жәларҳақ уажәраанӡагь 
Дысхаршҭ сышԥагылаз!»

АНЦӘА-ҲӘЫНҬҚАР

Анцәа зны дмақарны 
Ииҳәаз наӡеит: 
Ажәлар Анцәа иҿаԥхьа 
Ихырхәо иҟаиҵеит.

Ажәлар Анцәа-ҳәынҭқар 
Дхаргалт зынӡа. 
Дара иҭаху џьышьа иҟоуп‚ 
Игәра хаҵа.

Анцәа ду ихьӡала 
Рыԥсы ҭоуп дара. 
Уи Анцәа ду ихьӡала 
Иаԥылоит аԥсра...

Аџьнышцәа дрымахуп 
Дара рхада.
Уи рхада диарӷьажәҩоуп 
Анцәа ихаҭа!

Абас ала‚ Анцәа-ҳәынҭқар 
Дрыдгылоуп урҭ. 
Урҭ акы анырзуҳәа, 
Иужәиҵоит аурҭ!

Агызмал, Аџьныш 
Дыртәуп уи Анцәа. 
Ауаах‚ да дыртәу џьыршьоит, 
Ирыздыруам ишхирҵәа.

Уи Анцәа-хәынҭқар ажәлар 
Дреилыркаа зны‚ 
Наҟ зынӡа игәҭастәуп, 
Ажәлар разны.

Мамзар‚ ажәлар гәрамгарҭас 
Дыркып Абрыскьыл. 
Дара рзы дшыкәԥо. 
Ирҳәап: уҽынкыл!

Џ ь а ҳ а н ы м  А ԥ с ц ә а х а

Абрыскьыл, уусқәа 
Шуадаҩӡахаз збоит. 
Уусқәа маншәалахартә, 
Анцәа са дызгоит.

Мамзар‚ ажәытә ҳәынҭкар 
Римаа р-Нерон, 
Еихсыӷьуам, схы ҭиҟьеит – 
Иҷыӷӡа ибжьы ироун.

Убас‚ Брут‚ Каплан‚ 
Мартынов, Дантес... 
Иаамҭоуп, даага хәа 
Иҟаауеит са сҿы инеиз.

А б р ы с к ь ы л

Аԥсцәаҳа, иҟаҵа бзиарак, 
Изқәукыз нагӡа! 

Нас уи иҩызцәагьы 
Насышьҭып ишәхьыгӡа!..

Дигеит Анцәа-ҳәынҭкар 
Аԥсцәаҳа џьаҳаным. 
Ибзамыҟәха, рылаӷырӡ 
Ԥыҭҩык ирҿашын...

Аџьныш рҭыҩра иԥшааит, нас 
Абрыскьыл ихаҭа. 
Дҿаԥиҽит, дикит уа 
Аџьныш рхада.

Иирҳәеит Жәларҳак 
Дахьыҟаз дҵәахы. 
Нас зегьы дреилыркаа, 
Ихиҵәеит ихы.

Жәларҳақ цәыҵарак 
Дхәыҵан деизырҟәҿы. 
Ажәлар рыхшыҩ дырҩегь 
Иааит рхаҿы.

Ажәлар ирдыруеит шьҭа 
Ирыхьқәаз закәыз. 
Абахҭақәа ирҭыҵит 
Зыԥсы нха иҭакыз.

Аԥсуаа рмилаҭгьы 
Аӡра ишаҿыз‚ 
Абрыскьыл иргьежьт 
Рыԥсҭазаара рҿыц.

Инҭааит рхатәы бызшәа 
Аԥснашҭа дырҩегь. 
Абрыскьыл ихьчоит, уаҳа 
Ирмоухырц гәрҩак.

АБРЫСКЬЫЛ АЧАЦХАХЬ ИДӘЫҚӘЛАРА

Абрыскьыл еиҳаитәуан 
Есымша шьаҿак ала‚ 
Ажәлар рыԥсҭазаара 
Еиҭасит уамак ала.

Иӡит‚ ирхашҭит 
Агәаҟра, амлакра. 
Иаҟәыҵит аицәӷьычра, 
Иаҟәыҵт амҩакра.

Фатәыла, шәҵатәыла 
Иҟоуп еинҭәыланы. 
Инеиуеит рнапы еикәрша, 
Аҭынч мҩа ианыланы.

Махәҿала аусура, 
Иалагеит амаҷхара. 
Амашьына амахәҿа 
Иамоуп еиҳа амчхара.

ԥыхьа зқьҩык иҟарҵоз, 
Иахьа аӡә имала‚ 
Аус нап надкыла, 
Иҟаиҵоит машьынала.

Ажәларқәа, амилаҭқәа, 
Еизааигәахт еишьарала. 
Адырраҿ еицхыраауа,
Еицлабуеит нхарала.

Азҳаит ауаа рыламыс, 
Азҳаит рыбзазара, 
Азҳаит рыхшыҩҵырра, 
Азҳаит рҟазара.

Ауаҩы уаанӡагьы 
Ахьшьыцба иаԥигахьан. 
Далаӡсо ахаир ахь 
Аԥшәмара хәнигахьан.

Уажәы ауаҩы далагҽит 
Адгьыл иҽаҟәиҭхааӡо. 
Иалагеит жәҩан ԥагьа 
Уи иҿаԥхьа иҟәнҭхаӡо.

Адгьыл дҩаҟәыҵны 
Дахыкәшо игәеиҭалоит. 
Амза хаҿшашагьы 
Агәилшәҭқәа лызнеигалоит.

Аха ауаҩы иҟазара, 
Илша зегьы неидкыланы, 
Иԥсҭазаара аиӷьтәра заҵәык 
Изазымкит днагыланы.

Иаанхазаап Аџьнышцәа 
Ажәлар рыҽрылаҵәах. 
Урҭ ашҳам маӡала 
Ауаҩыжәла инрыларҵахт.

Ажәҩанаҿ иалагеит 
Иҭҟәацуа бжьыцәгьақәак. 
Ицәырт атомтә ҳәа 
Бомба-шьҭра жыцәӡақәак.

Ицәырҵит аӡритәгьы, 
Анеитронтә ныҟәагьы. 
Ицәырҵит хәаҷа-жәлак, 
Зегьы зфо ихыҟаҟаа...

Иалагеит аҳауа 
Бжьысуа аԥсабараҿы, 

Арадиациа шәарҭахеит 
Аҭынч нхараҿы.

Шәаԥыџьаԥ бӷьы рҿамло‚ 
Ахәаҷа ак азымхаӡо,
Иаакәнахӡоит иахьнеиз, 
Ҽаҩрак џьа изымӷьацо.

А ԥ с ҳ а

Сыҷкән‚ нан‚ Абрыскьыл, 
Харак удәықәлахуеит, 
Аха Аџьнышқәа ираӡар‚ 
Ажәлар ирықәлахуеит.

Нан‚ Абрыскьыл, уара 
Иулымшо иҟоузеи, 
Аџьнышцәа уаҳа 
Изцәырымҵуа изыҟоумҵои?

Нас ажәлар шәарҭа ҳәа 
Рымамкәа иныҟамлоз!? 
Нас уаргьы Ачацхахь 
Угәы ҭынчӡа ундәықәмлоз!..

А б р ы с к ь ы л

Сан‚ саҭабымҵан, 
Уажәшьҭа сзыгьажьуам. 
Жәларҳақ ара дыҟоуп‚ 
Ажәлар нап рыгижьуам.

Уи илшоит сара арахь 
Схынҳәаанӡа рыхьчара. 
Аџьнышцәа, салагаргьы, 
Сахьӡом уажә рныхӡара.

Рыбз ырхааны ихыхуа, 
Ажәлар ирылаӡоуп, 
Уахьнеилак рҽырҩашьа 
Ажәлар ирылаӡҩоуп.

Африка сыҟамзи, 
Ирацәоуп уаҟагьы. 
Индиа‚ Австралиа, 
Америка иҟоугьы.

Ажәларкәа шьҭа ирҵеит 
Рхахьчашьа рхалагьы, 
Аџьнышцәа ԥхадырсуа 
Рхалагьы иалагеит.

Сбыкәыхшоуп, сан гәыраз‚ 
Саргьы срыцҳаӡоуп... 
Саҭамзааит, сан‚ Риҵа 
Уаҳа дысзычҳаӡом...

Иан лҿы иҽаарт абас‚ 
Иҟамҵа хыкәшарак, 
Абрыскьыл дцеит Ачацхахь 
И-Риҵа лыԥшаара.

АБРЫСКЬЫЛ АЧАЦХА ИИБАЗ АКААМЕҬ

Даауеит Абрыскьыл 
Акосмос даланы. 
Игәы ԥжәо даман 
Хәыцрак ихаланы.

Дыҟамзи Амра наҟ 
Хара дахысӡаны. 
Даауеит аиаҵәа 
Дрылууаа дхысӡаны.

Даауеит Ачацхантә, 
Ихы хоуп Адгьыл ахь. 
Имаҳмызкәа Бзоу агәҵа 
Иҵаӷуӷуа иадгылоуп.

Бзоугьы иадырын 
Ус дуқәак шыҟалаз, 
Аласшьа узадкылом 
Уаанӡа ишныҟәалоз.

Иҟалап Амра
Ашәахәа аҟра иласуазаргьы. 
Иҟалап ауаҩытәыҩса 
Ихшыҩ аҟра иццакуазаргьы.

Абрыскьыл иԥышәоу 
Бзоу уама азааигахьан... 
Алеи-ԥси рыбжьара 
Адгьыл иазааигәахан,

Адгьыл ҳауа даназлеи, 
Иаагырхо аццакра, 
Анышә иҵамлартә, 
Инықәԥалт ацаҟьра.

Абжьааԥны данааилак 
Хара џьа дыҟаны‚ 
Дангьажьлак, иааигәазаргьы, 
Акыраамҭа дныҟәаны,

Ҽаџьара ихы ирхомызт,
Аԥснашҭа днамтәакәаны. 
Уажә Жәларҳак дишьҭалт, 
Ианҵәҟьагьы дымбакәаны.

Ихьзеи‚ иҟалеи‚ 
Усқәас изеиқәлеи? 

Дзырццакуеи, игәы ԥызжәеи, 
Ас илахь зеиқәлеи?..

Ачацха апланетаҿы 
Игәы аӡәыр инирхама? 
Ма и-Риҵа иоуԥашәыл 
Диԥшааны мап лҳәама?..

Мап! Ус дақәшәанда, 
Иҟалаз ҟамлакәа. 
Мап! Ус дакәшәанда, 
Иибаз имбакәа!

Ачацха хазына... 
Ачацха шәҭышра!.. 
Инымхеит баҟакгьы 
Улаԥш назхьысра:

Ахьбаҳчараз, ашәыр ҵла 
Ахьыҽырбоз гәахәала, 
Шьамхахьы улылашшььуеит, 
Ихҟьоуп уажә ахәала.

Ақалақь, аԥсҭазаара 
Ахьыҽырбоз гәахәала, 
Бӷарҵахьы улылашьшьуеит, 
Ихҟьоуп уажә ахәала.

Ақыҭа‚ амхурсҭақәа 
Ахьеинҭәылаз гәахәала, 
Шьамхахьы улылашьшьуеит, 
Ихҟьоуп уажә ахәала.

Ашьхара, абахәқәа 
Ахьыҽырбоз гәахәала, 
Еиқәҩызаа, еиқәшьыхаа, 
Ихҟьоуп уажә ахәала.

Аӡиаскәа ахьлеиуаз 
Ихәмаруа гәахәала, 
Аӡышьҭрақәа хырҩызаа, 
Ихҟьоуп уажә ахәала.

Аӡыхьқәа ахьхьаҳәа 
Иахьыҵхәраауаз гәахәала, 
Цәаакыра ҳәа амаӡам‚ 
Ихҟьоуп уажә ахәала.

Амшын‚ ацәқәырԥа 
Ахьыхәмаруаз гәахәала, 
Аӡ кәарак ҭаӡамкәа, 
Ихҟьоуп уажә ахәала.

Ачацха апланета 
Уаҩ дықәм гәахәала. 
Икәиаауам ҵиаагьы, 
Ихҟьоуп зегь ахәала.

Ачацха апланетаҿы 
Иац иҟан аԥсҭазаара. 
Ачацха апланетаҿы 
Иҳаракын абзазара.

Ауаҩы дықән уа... 
Дныҟәон машьынала... 
Иашоуп‚ еиԥшымызт зегьы‚ 
Дҽырбон аӡә ичын ала.

Аха иҟан ауаатәыҩса, 
Иҟан аԥсҭазаара. 
Аԥсы ҭан рыԥсабара, 
Ирнаҭон амазара.

Зегьы ирзеиԥшын 
Аԥсабара аԥҟарақәа: 

Џьоук ииуан‚ џьоук ԥсуан‚ 
Иԥҵәомызт аԥсҭазаара арақәа.

Ирдыруан ахәыцшьа, 
Ирдыруан ацәажәашьа. 
Аха иҟамызт иамоуп ҳәа 
Рпланета хьшәашәашьа.

Абар‚ уи р-Ачацха, 
Зегь зааӡоз гәахәала, 
Аԥсҭазаара ыцәаӡеит.
Ихҟьоуп иахьа ахәала.

Дабаҟоу Аџыриԥа, 
Хьыц еилҟьа-еиламгыла?.. 
Иабаҟоу уа амал зкыз‚ 
Ауаа ирызныҟәоз қәнамгала?

Иабаҟоу аханқәа, 
Азауадқуа, аҟазара?.. 
Зқьышықәсла Ачацхаа 
Еихарҳауаз рыбзазара?

Џьоук тәан‚ мыч дуӡӡа змоу 
Рԥшаауан ҵарала. 
Иҟарҵон ауаа нхалартә 
Машьына мацарала.

Ҽа џьоукы ирӡбыхуан 
Мыч ду змоу абомбақәа. 
Уи ала иршәо‚ ируамызт 
Иахьтәоу рхәы ноумгакәа...

Бомбала еибаршәо, 
Еиқәгӷ'уа џьоук шԥибашәоз, 
Бомбак аадырҭҟәацын, 
Нас рызегь ԥибажәеит...

Иҟам шьҭа уи ҟазҵазгьы, 
Ишныҟәоз қәнамгала... 
Дыҟам урҭ ирҿагылаз 
Хьыц еилҟьа-еиламгылагь.

Иҟам рмашьынақәа, 
Идырныҟәоз инаҵаҟьа. 
Иҟам ахан дукәа‚ 
Адачақәа аӡаҵаҟа.

Ауаҩытәыҩса иҟаиҵаз 
Абомба гәахәала, 
Ачацха ауаатәыҩса ықәх‚ 
Ихнаҟьепт ахәала.

* * *
Ачацхаа ирыхьыз 
Адгьыл иамыхьразы, 
Абомбакәа ҟазҵо 
Изҿу раҟәхразы,

Иазхом Жәларҳақ 
Дгыланы иҳәҳәара. 
Иазхом урҭ рабжьара, 
Иазхом урх рыҳәара.

Идыртәуп знымзар-зны 
Уи рхы ишадырхәара. 
Шьҭа иаамҭам уи зку 
Рҿаԥхьа ахырхәара.

Адгьыл аҿы аԥсҭазаара 
Акәхразы иҟаҵоу‚ 
Зхы еиқәшәоу уаҩытәыҩса 
Уи зҭаху дыҟаӡам.

Уи зку дреиуазар 
Ақаҷицәа, Аџьнышцәа... 
Иҽырҩашьа ихарԥазар 
Аҳәыҳә ацәа‚ аҷныш цәа‚

Заа цкьа деилкаатәуп, 
Заа цкьа дгәаҭатәуп... 
Ишимоукуа имыртҟәацыртә, 
Имхшьа хык аҭатәуп.

Абриоуп Абрыскьыл 
Адгьыл ахь дзыццакуаз, 
Имаҳмызқәа аларӷәӷәуа 
Бзоу агәҵа изыҵакыз.

Абриоуп Абрыскьыл 
Ус хьанҭас имҵаӡоу. 
Абриоуп Абрыскьыл 
Гәҭакыс уажә имаӡоу!

ДЫРҨЕГЬ АКӘԤАРА

А ԥ ш а л а с

Абрыскьыл, Жәларҳақ, 
Нҵәароуп шәанымццакы... 
Аџьнышцәа уамак иаҿуп‚ 
Ацәыҵара рыҽцәыҵакы.

Иргәиҭоуп Амра 
Ҵааршәха иқәдырхарц... 
Аџьнышцәа иҟарҵеит 
Аракетақәа дәықәрҵарц.

Амра арцәартә иахаԥаша, 
Ишәахха, иԥҭаҟәаны, 

Абомбакәа ирӷраҭәа, 
Ишьҭоуп еикәрчаҟәаны.

Ж ә л а р ҳ а қ

Ҳаи‚ џьушьхит, ишԥаргәаӷьри 
Амраҵәҟьа арцәара. 
Алашьцара еиқәаҵәа 
Адунеи ахарҵәара?..

А б р ы с к ь ы л

Иимгәаӷьуа иҟоузеи 
Диир агәаҵәа-хьшәашәа! 
Шаҭара ҟаиҵома уи‚ 
Амчра аниԥыхьашәа.

Аԥшалас, еилукааз, 
Иҟоу ҳаҳә ирласны. 
Ҳнаг уахь‚ ирцәаагартә 
Рабџьар ҳанрыласны.

А ԥ ш а л а с

Ҭыраскәар аԥсҭа зегь 
Акаамеҭ иагәлахеит: 
Аӡиас Пуҳаҭ ахықә 
Абомба ҭыҩрахеит.

Амра иақәк игылоуп 
Уаҟа аракетақәа. 
Ирыхьчоит Аџьнышцәа, 
Уахгьы-ҽынгьы рҽеиҭакуа:

Макьана архиароуп изҿу‚ 
Иазхаша рымаӡам. 

Амра иагәдырҵоит, 
Аашә нызқь анынаӡа.

Аҩсҭаа ирҳасабит 
Рхы ԥҽуа инадтәалан, 
Амра аҵааршә нахаԥоит, 
Аашә нызкь анадԥжәала.

Атомтә мчы дуӡӡа змам 
Уа зынӡа акы ыҟаӡам... 
Аивзақуа хиоуп аха‚ 
Макьана иргәлаҵам.

Аивзакәа ҵәахуп уа‚ 
Хаз џьара ицәыҵаҵа. 
Ақаҷи урҭ ихьчоит, 
Ацаԥха имӷрыҵаҵа.

Ж ә л а р ҳ а қ

Ари еиҳау гьангьашра 
Ӡбышьа ҳәа амаӡам. 
Аха Амра зыхдырҟьои, 
Исзеилкаауам уи амаӡа?

А ԥ ш а л а с

Са исаҳаит Аџьнышцәа 
Анеицәажәоз ирҳәақуаз, 
Уажә изҿу анырӡбуаз 
Ҿырԥшыс ирдырхәақәаз:

Ачацха-жәлар рхала 
Иқәрхт рыԥсҭазаара. 
Аха урҭ иаразнакхеит... 
Ирымбеит гәаҟ-еилазаара.

Адгьыл-жәларгь ирылшоит 
Ирблыр рыԥсҭазаара, 
Аха урҭгьы иаразнакхоит, 
Ирбом гәаҟ-еилазаара.

Аџьнышцәа Амра дырцәар, 
Адгьыл нхоит лашарада. 
Адгьыл нхоит ԥхарада. 
Ауаа нхоит лшарада.

Мрада‚ ԥхарада, 
Уҭрада‚ нхарада, 
Фатәыда, шьарада, 
Игәаҟлашт харада.

Адгьыл хьшәашәаӡоит. 
Аҵааршә ахалаӡоит. 
Рымч мха ишуазыруа, 
Ауаажәлагь налаӡуеит.

Насгьы уи нахыс‚ 
Зқьышықәсқәа ныҟәаларгь, 
Адгьыл аԥсы зҭалом‚ 
Ԥсҭазаарак зыҟалом.

* * *
Абрыскьыл, Жәларҳақ 
Еиқәдырхеит абзазара. 
Еиқәдырхеит Амра‚ 
Адунеи аԥсҭазаара.

Еиқәдырхеит Адгьыл. 
Иҟам шьҭа рыцҳара, 
Аха ажәлар ирзынхоуп 
Макьана ирыцҳара:

Атомтә‚ аӡритә‚ 
Анеитронтә бомбақәа, 
Убла злархугари 
Ашәарта рхумбаакәа?!

Абрыскьыл, Жәларҳак, 
Нас уаҳа имԥшӡакәаны, 
Адгьыл зегьы иахысит, 
Рыԥсгьы мшьаӡакәаны.

Адгьылтә ԥсҭазаара 
Шәартаха ишыҟаӡоу, 
Адгьыл шәынтә иԥызжәара 
Абомбакәа аныҟаҵоу,

Ҭынч тәашьа рымоума, 
Измоу ирымрымхыр... 
Абомба ҟаҵарҭакәа 
Абомбаз еиҭымрамхар...

Иашоуп‚ џьоукы 
Ирҭахым рымҟәҵыжьра. 
Акыр шықәса издааԥсалаз, 
Ԥымжәа џьа ацәыҵажьра.

Абрыскьыл, Жәларҳак, 
Азнеишьа рҽақәршәа, 
Инеиуан џьоук рҿы‚ 
Аҩстаа, Аџьныш ракәушәа.

Аҩстаацәа рҿы акәзар‚ 
Инеиуан иаҩысҭааха. 
Аџьнышцәа рҿы акәзар – 
Иџьныш ламысдаха.

Аԥсҭазаара ақәхӡараз 
Иҟаз ихәарҭамха, 

Аҭынчра нхамҩашҟа 
Инаргон ишәарҭамхо...

АБРЫСКЬЫЛИ АЖӘЛАРИ РЕИԤЫЛАРА

Еиқәын Абрыскьыл илахь‚ 
Риҵа дигәалашәан, 
Днеиуан игәы ԥшаауа‚ 
Дыҟан акалашәа...

Дицуп уа Жәларҳак, 
Иаауеит Аԥснашҭаҟа. 
Зны-зынла игәы дуны‚ 
Дынхьаԥшуеит ишьҭахьҟа.

Ажәлар рыҩнуҵҟа 
Иҟам шьҭа шәарҭа ҳәа. 
Абџьар ҟаҵарҭакәа 
Шьҭа иҭынч нхарҭахеит.

Адгьыл амилаҭкәа зегь 
Еизааигәахт еишьарала. 
Аԥсҭазаара гәрӷьахәуп 
Аҭынч нхарала.

Аԥсабарагьы гәзырҳагоуп, 
Амрагьы шеишеиуеит. 
Абрыскьыл,Жәларҳақ 
Еивагыла еицнеиуеит.

Адунеи дахыҳәошәа, 
Абрыскьыл зегь иқугәӷуеит. 
Днеиуеит иӡара ҭхәаа‚ 
Зегь иара иқәгәырӷьоит.

Иблақәа ихалашо, 
Илахь шашаӡа. 

Игәшԥы ҟьаҟьаӡа, 
Ижәҩахыр ԥҽаҽаӡа.

Иааиуеит ахы шьҭых 
Бзоугьы аҽырԥагьаны. 
Аԥхьатәи ашьапы инаваргыло, 
Ашьҭахьтәи наганы...

Жәларҳақ ирашьгьы 
Убасҵәҟьоуп ишеиҭаҵуа... 
Уи мыцхәы дгәырӷьацәан, 
Ажәлар шԥшу гәеиҭаӡом.

Аԥснашҭа агәараҿы 
Аԥсҳа ажәлар лыдгылоуп. 
Шыла иҭәу аирыӡ лкуп‚ 
Аԥаҭхьқәа лгәдкылоуп.

Уаҟа аԥаҭхь аанкыла, 
Раԥхьа ажәлар рныҳәеит. 
Аԥсны аԥшәма – 
Аԥсҳа лзыҳәа 
Нас дырҩегь уи ҭәыхуеит.

Уака зегьы ишьҭырхуеит 
Аԥаҭхьқәа, аҿақәа‚ 
Уаҳа иҟамларц кьаҳәрак 
Аԥсҭазаара аҿаҟәуа.

А б р ы с к ь ы л

Ажәлар‚ сшәыкәыхшоуп, 
Уажәшьҭа акы шәацәымшәан! 
Аԥсҭазаара ҿыц ашҟа 
Амҩа ылхуп‚ шәанымшәан.

Анцәа-гьангьаш имчра 
Аҵыхәа ԥҵәоуп наӡаӡа. 
Аха Аасҭаа‚ Агызмал... 
Ицқьахом ргәаҵа.

Урҭ шәымҩахырҟьарцаз 
Иаҟәыҵшам шәцрыҳара. 
Ажәлар‚ сшәыкәыхшоуп, 
Ижәдырла ишәыхәара.

А б ж ь қ ә а

Ҳ-Абраскьыл фырхаҵа, 
Уҳагымхааит наӡаӡа! 
Нагӡара уқәзааит, 
Ҳ-Абрыскьыл фырхаҵа!

А б р ы с к ь ы л

Аԥснашҭа аҵеицәа, 
Ишәыгмзааит шәыдгьыл аԥхара!
Нагӡара ақәзааит 
Иҿыцхаз шәынхара!!!

Убасҟан Аԥхьарца 
Иаацәырнагхт ашәа – 
Аԥсадгьыл иагимнны, 
Игәшьҭыхган уи ажәа.

А ԥ х ь а р ц а  а ш ә а  м а  А г и м н  А ԥ с н а з ы

Ахьӡ-аԥша умазааит, 
Сшьам Аԥсынтәыла, 
Ашьхеи амшыни 
Икакаҷха ирыбжьоу. 

Ленин ипартиа 
Абираҟ ухаргыла, 
Иааирак ахьтә иааирак 
Уазнеиуеит, иԥшьоу.

Уеимҵәацәа ӡхеибаҳәо 
Иашьҭан урҟәиҭра, 
Удгьыл арҵәыӷьон 
Уҵеицәа ршьа ԥха. 
Зқьышықәсқәа мҩасуан – 
Уазхьуан ахақәиҭра, 
Октиабр мацәысын, 
Узшеит ианкаԥха!

Ахьӡ-аԥша умазааит, 
Сшьам Аԥсынтәыла, 
Ажәларқуа ракра – 
Асовет тәыла ахәшьа! 
Ленин иҟәышра 
Мҩақәҵага ԥхьагыла. 
Ҳнеиуеит иаҳԥыза 
Ҳа хпартиа лаша!

Мартаз кьаразаа 
Иузаарган аиааира, 
Алашәра еимыцҟьаа, 
Урккамҩа ӷьацоит. 
Аиҭаира ҿыц-мҩа 
Уқәлан ессааира, 
Ԥхьа акоммунизм 
Ҳаракыра уазцоит,

Ахьӡ-аԥша умазааит, 
Сшьам Аԥсынтәыла, 
Ажәларқуа ракра – 
Асовет тәыла аҳәшьа. 

Ленин иҟәышра 
Мҩақәҵага ԥхьагыла, 
Ҳнеиуеит иаҳԥыза 
Ҳа ҳпартиа лаша!

Кремльтәи аеҵәа 
Бла-хаа мра-ԥхара, 
Ухаԥшәмара уурц 
Иунаркит ацаԥха. 
Бзазара еихаҳала 
Ишәҭуеит убзанхара. 
Ахьӡ арцарамҩа 
Аџьаус иазкаԥха!
Ахьӡ-аԥша умазааит, 
Сшьам Аԥсынтәыла, 
Ажәларқуа ракра – 
Асовет тәыла аҳәшьа. 
Ленин иҟәышра 
Мҩақуҵага ԥхьагыла, 
Ҳнеиуеит иаҳԥыза 
Ҳа ҳпартиа лаша!

АЕПИЛОГ

Анцәа дабаҟоу? 
Анцәа дыбналеит! 
Дыиасит, дықәӡааит, 
Хланҵы дыбӷалеит. 
Абрыскьыл изынхеит Адунеи «аҳра». 
Даҩызаха уи 
Абахә‚ ахра‚ 
Дрызгылоуп, 
Ихьчоит ажәлар. 
Аӡә иааԥсара 
Даҽаӡә дажәлар, 

Даақәлар џьара 
Аџьныш-ҟәарҭлах, 
Агызмал, Аҩсҭаа 
Цәырҵыр еиҭах‚ 
Дҟалар ицәырзгахуа 
Ауаҩы иԥырхагоу, 
Абомбакәа ҟазҵахуа, 
Еивысыз, ихагоу... 
Диԥшаауеит.Дикуеит, 
Нас днага‚ 
Ауаџьаҟ дҭеиҵоит, 
Амца ицреиҵоит, 
Данихуеит адунеи... 
Дгьылаҿы дықәижьлом 
Ауаҩытәыҩса ишьажәҩы! 
Акәбрыҵәҟьа ҟамала 
Иҿиҟьоит ажәҩа. 
Избанзар, убригьы 
Ицҳауеит ауаҩы. 
Иԥсы ихҭниҵоит имҩашьо, 
Аусуҩы, анхаҩы.
Акрура дрыцнеиуеит, 
Ирыцикуеит аҽага... 
Абжьагьылдыз дицәымӷуп, 
Диабашьуеит аԥагьа. 
Ан гәлымҵәах лыхшара, 
Лаԥш игхом изҳамҭаз. 
Адгьыл ахы-аҵыхә 
Иҟаӡам изгәамҭо. 
Аиқәацәа, ашкәакәа, 
Аҭаххаргьы деилыӷрааз, 
Зегьы дрызҿлымҳауп, 
Иҟеиҵом еилыхра. 
Зехьынџьара днеиуеит, 
Игәеиҭоит ирыгу. 
Адырра рызнеигоит, 

Дихәшәтәуеит иарныгу. 
Иҭахуп кьаф руа 
Ажәларқәа нхозар. 
Ргәы рыҵԥраа, ичча-ччо 
Агәырӷьашәа рҳәозар. 
Дҭынчым зехьынџьара 
Абас иҟамлакәа. 
Ажәларқәа рҵара‚ 
Рдырра азмырҳакәа, 
Иахьа ҿыцк мԥшаакәа, 
Ҿыцк ааимыртыкәа, 
Иҟалома ҭоурыхк 
Адаҟьа имырҭәыкәа! 
Ҭынч џьара дтәаны 
Шаҟа иумбахра. 
Зны-зынла иааркәадо 
Ирашь аӷәра. 
Ибжьы нақәиргоит иара 
«Чоу!»
Ацыԥхь аҵыддуа 
Иныҵҟьоит Бзоу... 
Бзоу абаҟаху – 
Иаабахьоу аума? 
Хнызқь шықәса рыла 
Азҳаит ауама!
Ажәҩан агәахьы аҽкыдкыла, 
Адгьыл иакәшоит минуҭкала. 
Адгьыл ишықугылоу
Ианыԥалак,
Иубоит Амза ишықуԥало. 
Ааԥсарак ахьуам‚ 
Аанҿасрак амаӡам‚ 
Уи абӷаҿы ашькыл 
Дангылоуп Абрыскьыл! 
Дашьҭоуп акосмбс амаӡа. 
Иаҵәак ахьтә 



Днықәԥалоит аиаҵәа. 
Дрылоуп, игәеитоит 
Адгьыл «ауацәа». 
Ҿиҭуеит нас Адгьыл ахь‚ 
Адырра еихеиҳауеит, 
Адунеи амаӡа 
Ажәлар иреиҳәауеит.

Москва – Аҟәа 
1959–1962 

АаԤыни анаҟәеи
Иажәеинраалоу ароман 

Актәи ахәҭа

АПРОЛОГ

Ааԥын– адунеи аҳамҭа‚ 
Аԥсҭазаара аҿиара аамҭа‚ 
Абзиабара гәыбзыӷра, 
Аԥеиԥш гәрӷьахәаз агәыӷра!

Ааԥын– аԥсҭазаара ҿыха‚ 
Аԥсы ахазҵо аԥсабара, 
Ажәла мырӡга– ажәла ҵәыӷьа‚ 
Ахылҵ иазҭо ҿиара-зҳара!

Ааԥын– ақәыԥш аҟаташьҭра, 
Апытҟәр хәыҷ аптра‚ ашәҭра!

Ааԥын– ашәҭыш! Амахә хьырхәа, 
Уаҵәы– абрақьаҭра– ишәырха...

Ааԥын– иахьа амԥа‚ амшьа‚
Абзазара уаҵәтәи амшаԥ!

* * *
Аӷба абахә-риф иахықәсла, 
Иҵааҟәрылар алшоит хыла. 

Ашәҭыш быбыш‚ уигь аԥықәсла 
Ауеит‚ ааԥын наҟәа хылар.
Аҵоура бзанҵы ацәгьаршра аван: 
Анаҟә‚ иаумышьҭуа мрахәага, 
Иахаԥар ааԥын ԥсҭаҵага, 
Ашәҭыш быбыш анаҟә иафап. 
Ашәыр ӷьацом мра шәахәада, 
Абзазара нхоит ҿиарада. 
Ааԥын анаҟә гәымха ахамԥар, 
Амахә инҿыдды ицом амԥа.
Аԥсабара амчра нага‚ 
Ианаҭозаргь зны аԥырхага, 
Аҿара хазына аамҭа – 
Ааԥын‚ уеизгьы иԥсҭаҵаган, 
Шьаҭа мырӡганы – ирҿиаган, 
Иаанхоит бзиабаратә ҳамҭан. 
Аԥсаа рашәа цәырга игәырӷьоит. 
Рцынеи рбаӷьи инеиҭасуа, 
Рыҭра ҟаҵа‚ рԥацәа хырхуеит, 
Нас рхәы наргоит уахь еивасуа. 
Ашәарах ракәзар, ахшара‚ 
Ааԥын ирдыруеит ишдрира!
Амшә цәылахагь уажә аҭыҩра 
Иҭыҵуеит, иаҵеибаҳәа амшәҳәара...

Ааԥын – адунеи аҳамҭа‚ 
Аԥсҭазаара аҿиара аамҭа‚ 
Абзиабара гәыбзьӷра, 
Аԥеиԥш гәырӷьахәаз агәыӷра! 
Ааԥын – ацәанырра ҿыха‚ 
Аиҭасра, азҳара‚ агәҭыха... 
Ишԥабзиоу ауаҩ иааԥын 
Маншәалаха иҟалар‚ иаабын! 
Иԥсҭазаара наҟә ахамԥа‚ 
Насыԥ ҿиарала дцар иамбахь!

Икьаҿуп зынӡа аҿара аамҭа. 
Бҵын иузхәашам, лаҵан иумҳәаз. 
Ауаҩ иааԥынра изгәамҭар, 
Дықәхоит ҿиара имоу‚ изымҳа.

Амца еиҵымха цоит инҿыцәаа. 
Иааԥынра ҿара еилҟьа-еилӷәыцәаа, 
Закә беиараз, ахә изымшьа, 
Хырҳагада, хымҳа-џьымшьа, 
Хыда инихуан, уаҵәтәи гәамҭа... 
Ма дшыҽырбоз; уаҩ датәамбо, 
Аӡә дышиаҭәеимшьаӡоз, иаамҭа 
Ниас дазынкылсуеит иамба. 
Ирзыԥҵәоуп зегь рхатәы аамҭа. 
Ҽнак иахыԥаз– шәымш иахыԥоит: 
Иахьа изкаԥхо шнасыԥу, 
Извыстәу шакәым изызгәамҭа 
Изеҩзыжьыз, рҽеишьа изамҭо‚
Инхара иазԥшы ақьаԥҭажәра, 
Мамзаргь иааԥсара– итәы-имаа 
Анҳанахо ҳәа иԥшуа атәымуаа, 
Днатәоит еиқәаҵәаха иажәра.

Адунеитә ус нымҵәа далԥшуа, 
Ауаҩ иуаажәларратә уалԥшьа 
Гәаҭа‚ зегь раԥхьаӡа иикра‚ 
Зегьы ирылкаа иҽыззикра, 
Иреиҳау усуп– ахшара‚ 
Амилаҭ рҿиара-зҳара! 
Иҟоумашь, нас зегьы ирдыруа, 
Нхарала иҽырбо краныруа, 
Аҵеи иира‚ иааӡара аҵкьыс 
Еиҳау ус шыҟаӡам! Ԥашәла 
Итәарԥса иӷьацароуп ажәла!

Аҵеи– амаалықь хәыҷ‚ ацқьа‚ 
Аҩнаҭа– аччара‚ агәбзыӷра, 

Анасыԥ лахҿых‚ агәыӷра! 
Аҵеи – абиԥара мырӡга‚ 
Ани аби ражәра шкәакәа! 
Аҵеи – зыбызшәа меицаккәа, 
Аӡыблра иамҭа ирзго... 
Аҵеи – иахьа ан лгара‚ 
Уаҵә ами-лаҭ рбаагәара!

Аҵеи дироуп! Зегьы ирдыруа 
Иҟоуп уи аус‚ аха аамҭа 
Шхыԥо иҟам зегьы ирныруа – 
Рааԥынра цоит ирызгәамҭа...

Бзанҵы исхашҭуам, зны ҭаҳмадак, 
Иразҟ еиқәымшәа данышәа, 
Икапануа ихатә ԥышәа‚ 
Аԥҳәыс аагараҿ азгәаҭа 
Ҟаиҵон – иашоуп уи дышхәыцуаз: 
Арԥыс жәаа-ҩажәа зхыҵуа‚ 
Ԥҳәыс дааигар ҟалоит‚ шьҭа дхаҵоуп! 
Ҩажәа данырхыс дымԥшыроуп, 
Ҩажәихәба рҿынӡа имшьҭыроуп! 
Иқәра уаанӡа агәаӷьра ацуп. 
Ҩажәихәба днырхыс данҭала, 
Игәаӷьра аҟәараӷ ахала‚
Акылԥшцәара уи гра ҷыдан 
Иҵеигоит, џьара аӡә дигәамԥхо, 
Ак зыгӡам димбо – дразҟыдан 
Даақәхар ҟалоит‚ шәахәа ихамԥха... 
Нас иццашаз, иац иԥыла‚ 
Гәыкала абзиабара акәха‚ 
Иҩнра еихазҳашаз разҟыла, 
Иахьа иалшоит лажәа мапхар...

Аԥсабараҿ ус иԥҟароуп, 
Аиха шышаԥшаԥуа иуқәароуп! 

Аразҟы бжьысыргь икьасан, 
Иҟалом анасыԥ ԥаса! 
Ҳжәытәра ҵасқәарҿ аԥырхага, 
Ауаҩ иааԥынра гәзырҳага 
Иазҭо‚ иахьа ҳҿар зырҟьало, 
Маҷым изхылҿиаауа агәала. 
Амхы иаҵамлароуп амиа‚ 
Абзиабара иамаз амаа!

Аӷба абахә-риф иахықәсла, 
Иҵааҟәрылар алшоит хыла. 
Ашәҭыш быбыш‚ уигь аԥықәсла 
Ауеит ааԥын наҟәа хылар.

Ааԥын– адунеи аҳамҭа‚ 
Аԥсҭазаара аҿиара аамҭа‚ 
Абзиабара гәыбзыӷра, 
Аԥеиԥш гәрӷьахәаз агәыӷра! 
Иҟаларц анасыԥ раабын‚ 
Аԥсуа ҷкәыни аԥсуа ӡӷаби 
Еицәшәмырҟьалан ани аби! 
Заанаҵ имҩақәҵатәуп рааԥын!

ЦӘАЛАШӘАРА ҞӘАНДАК ҾЫХА. . .

Шаҟа ихааузеи, шаҟа ицқьоузеи, 
Шаҟа игәкузеи, шаҟа имцоузеи, 
Еилкаам, иуадаҩу здырра‚ 
Раԥхьатәи ақәыԥшратә нырра.
Аҵаҩы ӡӷаб Сырма Харба
Аԥшраз илацлабра дарбан?
Лхаҿ шашара– амза аҭәымҭа,
Зшәырӡы згәлԥхаауа аҵәахаха.
Лыбла маахыр ҭаха рымҭо‚
Лхахә чаафыр рҳәқәа лырхаҳа.

Лыхцәеиқәа-ԥа лызқәахь днахо‚
Лнапы ҟәмшәышә иамҭо еиқәтәаха,
Даҿуп уажәы-уажә ахьаршәра.
Бџьар гәыцә рыԥхроуп лыбла аԥыџьқәа,
Шәақь мцабзуп лылаԥш аршәра.
Лԥынҵа ҟәрышәӡа, лқьышә ҵаҵмыџьқәа
Аҵаҽырбо иччоит ухыхраз.
Лыџьымшь– ахьшь амҵәыжәаа еиҵыхра,
Бырлыш кылԥшроуп лқьышә еихыхра.

Акласс аҿы ԥшрала дреиӷьын, 
Аха аҵара лывара еихан. 
Лхы иҭамлон акәым даԥхьар, 
Аха ахыбжьыхра аҿаԥхьа, 
Мыч лымамшәа, ашәҟәы нкажьны, 
Даагылон лҵатәқәа неилажьны. 
Илымаӡамкәа ԥхьаҟа ахәыцра‚ 
Дзышьҭаз цәгьам-бзиам ахыҵроуп.

Аҩныҟа аказы деиҵамхо, 
Лани лаби ла илхагылан. 
Лашьцәа ракәзар, акыр рылан. 
Ашкол акәзар– иҟан лқыҭаҿ. 
Нас изылымҵои, дызкыда? 
Аха иааг... Ахыбжьыхра, 
Данаҿҟьауеиԥш ауаҩ ахра 
Изымдырӡо иара изхәҵҟьаз, 
Дҟанаҵоит зны адгьыл иҵҟьо. 
Гәахәала дҭәызаргь аамҭала, 
Иҟалоит зны хланҵы дҭало.
Сырма ашкол Хьымца дицҭан‚ 
Иара дицахатәан партак. 
Лылаԥш хааӡа иара ицӡан... 
Ԥышәа змам уаҵәтәи ибарҭам. 
Зны-зынла ихәмаруа инеицәхасуан... 
Иалҵран иҟаз акрылдырма?

Гәахәарак лнаҭон уи Сырма‚ 
Аамҭа урҭ еидҳәало имҩасуан.

Цәалашәара ҟәандак ҿыха‚ 
Лгәы иахәыҭхәыҭуа, илхала‚ 
Илзымдыруаз мчык аиааира 
Лцәагон, уи дидхало есааира. 
Аха‚ илнымԥшуашәа, илӡахуан, 
Лара лтәала уи маӡахын.

Иаргьы дашьҭан лара лгәы иаахәо. 
Азҿлымҳара ҟаиҵон дшахәо: 
Аҳасабра анрымоу, лаԥхьа 
Далгар‚ ииҳасабыз лиҭон. 
Арҵаҩ адиктант данаԥхьо, 
Даҿыԥшыртә итетрад хитуан. 
ԥышәаразар– ашпаргалка 
Лзынаишьҭуан, лара далкаа. 
Избанзар – џьарак еидтәалан, 
Цхырааран уи иара итәала.

Хьымца уаҟа зыҟны дыҟаз‚ 
Дара ргәыла ааигәацәа дреиуан. 
Иагьеиуацәаназ рыҩныҟа, 
Лара лассы-лассы днеиуан. 
Аконспект шыҟаиҵо лдыруан, 
Ахҩаалара лҽыҵга иалан. 
Ажәҵар реиԥш иҷырҷыруа, 
Рыдҵақәа наргӡон еидтәалан.

Ихшыҩ азцон лара леиҳа‚ 
Дзыԥхьоз еилырганы илеиҳәон. 
Лара лгәы хәыҷы ҳалалӡа, 
Аха лхы иҭамлаӡо ииҳәо‚ 
Игәамҭа лцәалашәара иалҵуа‚ 
Дыԥшуан реибабара ныҳәо‚ 

Дыԥшуан дӡырыҩуашәа, ҿымҭуа. 
Даҩызан агәил аптымҭа. 
Дыҵәрышкәаӡа, дхымфафылӡа, 
Уажәоуп апҟа хәҷеиԥш дангәылҵуа, 
Арахь аҽцәырнаган илӡо‚ 
Мцабз еицралоуп лгәы иахылҵуа. 
Ишԥалури, лара илхареи,
Аԥсабара ус ишазар! 
Абзиабареи агәаԥхареи, 
Лгәаҿы заанаҵа илашазар? 
Усоуп аӡӷаб қәыԥш лҭәымҭаз, 
Лааигәа арԥызба дҟалазар, 
Ахҿа нылцәхасуеит ихымҭас,
Бзиабароуп, нас, даԥсазар.

Иашан‚ иаԥсаз иакәын Хьымца‚ 
Деилҟьан, дҵарын‚ зынӡа– дхымцан! 
Аҵараҿы арҽхәаԥхьыӡ далан‚ 
Иҩызцәа, иқәлацәа рҿы днаалан, 
Аҳы анырҳәо, иара дԥызан‚ 
Еизҳашьа, акьлантар даҩызан... 
Аӡӷаб қәыԥш лзы иарбан уаҳа? 
Илызмырцәо, илымҭо ҭаха‚ 
Еицралт иԥышәадаз лымца. 
Сырма бзиа дылбеит Хьымца.

***
Хьымца датәын даҽа қыҭак. 
Иқыҭа школла иразҟыдан, 
Ихарҭәаам аа-класск даналга, 
Амҩа ицоз икыҭа иналга‚ 
Данылт раԥхьаӡа акәны усҟан. 
Изауша агәхәтәхьӡара, 
Инеигӡарц абжьара ҵара‚ 
Дааит уахь‚ ианду лаҳәшьа лышҟа.



216

Хьымца Сырма длеиҳауп қәрала‚ 
Насгьы длеиԥшым лахьынҵала: 
Ан лнапы гәбзыӷ наала‚ 
Иҟамлаӡеит иара иныруа‚ 
Дшыхәыҷыз далхәдахан, издыруам. 
Иаби иара иани еилыҵын, 
Анра изылуа дҟамлеит ианԥса. 
Уи агәаҵәажәпара лыцын‚ 
Иразҟ иаб иҩн аҽҳәа иалԥсаан, 
Иара изыҳәа уахь ашә кыдын. 
Аҩнду драаӡон, ашьха қыҭан.
Иаб ҩажәеи жәибыжьтәи дналаӡ 
Дцеит. Иаб иашьа‚ хәыҷ гәарҭак 
Рныҟәгара дахьымгӡа, ӷала 
Иашьа дынишьҭагал ԥшьшьала, 
Џьоук ааилгеит, рыԥсы днарҭан.

Дшыҟаз жәаҩа реиҳа ихымҵуа, 
Аеҭымраҵәҟьа нихьӡеит Хьымца: 
Иалагт аибашьра мыждацәгьа. 
Иаб иашьеиҵбы, ишьҭых абџьар‚ 
Дцеит аӷа бааԥсы дыниабжьарц. 
Хьымца иааизынижьит ацәкәа‚ 
Ақәаҭана– дахымҳәҳәо амаа... 
Хә-класск рахь дцан уи‚ аҵара 
Ихгьы азцагәышьон даара‚ 
Аха иааҟалт дҭымҵыр амуа.

Аҩнду ахымхәацәа гәарҭак, 
Рныҟәгара аҭакԥхықәра згарҭан 
Иара иакәхеит иаанха хаҵас. 
Аҭаацәа ду рхәура даҵан. 
Иқәла-ҩызцәа ампыл ркәаруа 
Ианашьҭоу, адәаҿы ихәмаруа, 
Иара ихы-иԥсы уахь ирыла‚ 
Имч ақәымхауа, дзахьымӡо, 

Аҳаскьын ицәцо нахьхьынӡа, 
Аҽага кны амхы дҭагылан... 
Ацәаӷәара– адәаӡа шьҭыхра, 
Ажь‚ аҭаҭын‚ аԥш аарыхра, 
Аӡлагара, амҿы‚ амца‚ 
Ахьҭа‚ аҷыхь‚ акы дазхьамҵа, 
Акалаҭ ма амҿы даҵан‚ 
Ааҵәа даҵан аԥхын‚ аӡын– 
Иаб иашьа ихәыҷқәа есыҽны‚ 
Ашкол ашҟа ицаларцаз, 
Ргәахәтәы иахьымшәа иахьӡарцаз. 
Урҭ ран ԥҳәыс еихмыркәа ԥсыҽын‚ 
Ианду дҭакәажәын– ахаҵа 
Иусхә азын зынӡа ихьаҵын... 
Изҳауан хәыҷра мбаӡакәа. 
Аха гәамҵра ҳәа ҟамҵакәа, 
Еснагь дыҟан деилҟьа-еилӷәцәаа, 
Дуҵас дныҟәон, ихы шьҭкәцәаа.
Аҩн анхара ус дшахьымӡоз, 
Аколнхараҿ дыркын Хьымца‚ 
Далагт апошьҭа мҩаниго. 
Ес-ҩымш рыбжьара амҩа дықән‚ 
Агантә ақыҭахь ихәнигон. 
Изтәу рыҭарагьы уи иқәын‚ 
Доус ахьынхо, дымԥшы ирзигон. 
Ақыҭа ахы-аҵыхәа еимидон, 
Аибашьцәеи рҭаацәеи еимеидон... 
Зықәра наӡахьоу ахаҵагь 
Излымшо дубап‚ иацәхьаҵуа. 
Хьымца кыр иҵаԥҽуан даара‚ 
Дахьӡон амахәҿа ус нхарагь... 
Акәаҷап-ҭаа ргыла иаԥхьа‚ 
Нас уахынла ашәҟәы даԥхьон, 
Иҵон иара ихала аҵара...

Дҭыгга изҳауан есааира. 
Иҵаԥыххаа аӷа ицқәа‚ 

Ианырга ҳажәлар аиааира, 
Иаб иашьа дааит митә мҵыцкәа. 
Дыбжан уи– изнапык ҿыхын. 
Аха дыҟан аҩн ахаҵа‚ 
Аҩнду аҭакԥхықәра ихыхын.. 
Хьымца ашкол ахь деиҭацар‚ 
Иҭаххеит. Ишьапы хырҟьаҟьа, 
Мҿылхра ҳәа дышцоз ԥшьшьаала,
Ахәбатәи акласс дныҩнала, 
Иеигәшә нышьҭеиҵан акәакьаҿ, 
Ашьҭахьӡа игылаз уа партак 
Днахатәеит, зегь ахьибарҭаз. 
Аҵәҵәа ҟалан‚ досу ртәарҭахь 
Иааины иантәоз, игәы ааиҭашәа, 
Дааҟалт ашкол игәы ацәыхьшәашәа: 
Аҵаҩцәа зегь маҟҿаҳәара 
Изнеиуан, дрылҳәҳәо уа дтәымха. 
Дрылан дымцхәушәа, ихы шьҭымхуа. 
Дазыгәышьуан азын аҵара‚ 
Игәы иҭеикын ишкеимыжьуа, 
Днеиуан есымша ибжьамыжьуа. 
Ашкол ашьҭахь дцон мҿылхра, 
Аус иуан‚ аԥхӡы илхәраа,
Аӡын аҭаацәа зырԥхаша, 
Ирхиатәын амҿы ирызхаша...

Акласс аҿы изхысуа иҿыцу 
Шыҟам‚ ииҵахьоу ихала 
Шакәу ангәеиҭа, дааҟәыҵын, 
Иҿынеихеит има агәала. 
Дгәалҭеит адиректор Ната. 
Идырра хшыҩзышьҭра наҭа‚ 
Класскәак днырхыԥар шԥырхагам 
Налҳәан, быжьба рышҟа дҩага 
Длыртәеит. Изымҵо‚ дзахымҵуа 
Дҟалап ҳәа дицәымшәеит Хьымца. 

Иаргьы иреиӷьқәаз рсиа 
Данылартә далгеит ибзиан.

Азҿлымҳара дуӡӡа лыла‚
Арҵаҩ ԥҳәызба ҟәыш гәблыла,
Имҩа шәахәаны иахаԥхаз,
Ната Миха-иԥҳа лҿаԥхьа
Дхырхәоит Хьымца‚ бзанҵы ихамшҭуа!..
Хьымца ҩаԥхьа аколнхараҿ
Даанхеит, изацымҵо иҵара‚
Аҭагылазаашьа дамшьҭуа:
Иара ус иразҟы иақәын‚
Иқыҭаҿы быжь-класск ракәын
Иҟаз‚ далган‚ длатәеит уаҟа‚
Уаҩ димам уи Ага‚ Аҟәа...

Аколнхара абригадирра 
Ирҭеит. Дмаҷцәазаргь, адырреи 
Ақыҭанхамҩаҿы аԥышәеи 
Иман. Аус иҽанышәа, 
Ҭакԥхықәрала, уи дмаашьакәа, 
Идҵа неигӡон еиламырцҳа. 
Араикомҿар ианазырцҳа, 
Уахьынтә аӡә даан‚ ԥшра ҟамҵакәа, 
Ақыҭа акомҿареидгыла 
Маӡаныҟәгаҩыс дыргылан... 
Шықәсык ниаст имбаӡакәа.

«Аԥсны ашколқәа рҿы ихарҭәаам, 
Аа-класск ҟаҵамзар ихәарҭам,
Абжьаратәқәагьы рҿы – жәеиза»,– 
Рҳәан‚ иқыҭан класск анацла‚ 
Иззымҵозгьы иҩыза диацлаб, 
Быжьба ирылгахьаз ахьеизоз 
Иҽахьмыршәа Хьымца-афымца, 
Ааба дрылгеит дҭалан Хьымца.

Аҵла гылазар нас дацла‚
Ауаҩы дарӷәӷәеит аҵара!
Ауаҩ имч адырра анацла‚
Уи дбаагәароуп, дгәхәтәыхьӡароуп!

АБЗИАБАРА МЦА УАНАБЫЛУА

Уаха аашаанӡа лгәы дҭыхо‚ 
Лыԥхыӡ дшалоу шьежь дааҿыхон. 
Хьымца дылбон азын уаҟа‚ 
Сырма ашкол ахь мчык лыхон‚ 
Дыццакуа аҵара даргәаҟуан. 
Мышкы дагымхаргьы уухуам! 
Аурок аҿы усгьы еицыҟан. 
Дара рразҟы ус еиԥш алан: 
Аурокқәа рышьҭахь аҩныҟа 
Ианаауагьы, дара еимҩалан.

Амҩаду рцәажәо, аџьџьаҳәа, 
Аҵаҩцәа жәпаҩык еицдәықәлон. 
Еиԥхьышәшәа, нас зымҩа инхьаҳәуа, 
Имҩахыҵ доус рымҩа иныкәлон. 
Дырҩегь иааизынхон урҭ ԥыҭрак. 
Иҟамҵа даҽа хәыҭхәыҭрак, 
Рҿынархон шәҟәык цәырга иаԥхьо‚ 
Дҟалон амыргәырӷьа лхаԥхо... 
Харантәи иубарҭан раҵлак‚ 
Аҽеимыртаӷа, ажәҩан иацлаб‚ 
Ашьап хҩы-уаа рнапы амыкәшо, 
Рымҩа нымҩахыҵ ирықәшәон. 
Иџьеишьартә избо‚ изымбацкәа, 
Адгьыл иагәлҳәҳәоз адацқәа, 
Иҟан иҟоуҵартәы тәарҭас, 
Ирыман амҩасцәа ԥсшьарҭас.
Аха еснагь ауаа аҭамызт. 

Уахь инеилон Сырмеи Хьымцеи. 
Ашьапаҿы аеш ҭаназ‚ 
Хәҵаԥаҩрак шьҭын нахьхьынӡа. 
Инхәҵушьыр ҵәык аанкыла, 
Аеш нкылкәраа ицон наҟтәила.

Хәыцра ҵаулак лнырма?– 
Иабаргузеи,– лҳәеит зны Сырма– 
Аешҵәҟьагь анақәшәо шәарҭак, 
Иамоуп ҽа мҩак ала ацарҭа...– 
Хьымца ҿымҭ‚ ишәҟәҭра аанкыла, 
Имҩахь иҿынеихт, дҩагылан. 
Дашьҭам Сырма адырра илоура‚ 
Деигәырӷьон уа рымҩа ароура. 
Аус злоу– дизааигәан Хьымца! 
Аха аԥхьа ла дымҩахыҵуан, 
Илҭахӡамкәа ахҵысҭа дхыҵуан... 
Иаргьы дцон‚ нас ахы ихьымӡо. 
Сылԥырҵит хәа акәым ус зиуаз‚ 
Игәы ԥыруан азоуп дзыҩуаз.

Ла дахьнеиуаз– тәым ҩнушәа‚ 
Уаҩ дахымшәа, иҭацәушәа, 
Деиба-кәеибаха, деиҭымха 
Даақәхазшәа лбон‚ нас даанымха, 
Дцахуан уи уахь– лгәы зырԥасаз, 
Аԥшәымара дахьаанҿасыз.
Данылзааигәоу, ла лзы ԥсшьаран. 
Аха днықәҟьон зынӡа лшьара‚ 
Сабшала уи данцо иқыҭахь, 
Даанӡа ак лбомызт ида. 
Аҩны дамкуа, адәы дамкуа, 
Даақәхон аамҭа лзылхымго.

Зны убас дцо‚ даауа‚ длаҩеиуа, 
Амҩа дшаԥшуаз, лыԥсы ҩеиуа‚ 

Иаалгәалашәт– уахьналҵуа рҳабла‚ 
Дшынхо рыкласс аҟынтә рҩызак. 
Абзиабара мца уанаблуа, 
Иумӡыбреи, ус аҭахызаап! 
Уа‚ лҵатәқәа ргәрҩа дагошәа,
Шәҟәык уажә иаалмоур ҟамлошәа, 
Ла илымамшәа лан инлаҳәа, 
Дԥыррашәа, аныҟәара лгәаҳәо, 
Дцеит уахь дыҩуа‚ ахәы дҩыхәнан. 
Лҩызагь длықәшәеит. Лгәы иааҭыхны, 
Дзызнеиҵәҟьаз илымам ҳәашьа‚ 
Лхы иалырхәон лан лжьашьа, 
Инеидтәалт, ҵатәқәак аанкыла.

Сырма уажәы-уажәы дныҵҟьа, 
Днеины ахышәаҿ днагылон. 
Илбарҭан уантә ахәы нхыҵҟа‚ 
Нахьхьи, Хьымца дызлаауа амҩа. 
Лҩыза дышлыхәаԥшуаз гәалҭан, 
Ашәыга нахҟьеит лӡамҩа. 
Лыхцәы ԥыртланы иԥо‚ ак алҭан‚ 
Дамхон‚ абантикқәа ԥтызшәа... 
Ҽазных лҵаҩ ԥыраҳәа ҟьшьызшәа, 
Ирҟәҷуа ахышә ашҟа днеиуан. 
Дгәырӷьон нас Хьымца данцәырҵуа! 
Лҩыза лыблақәа кәеи-цеиуа, 
Дцәыҵԥшуа длыхәаԥшуан лыҽмырӡа.

Маашьыцба-ԥҳа‚.убри Шьакәа‚ 
Згәы иҭоу умбо‚ еихырҳәык лакәын. 
Лхаҭагьы дылгәаԥхон Хьымца‚ 
Лгәы ԥжәон Сырма дахьицрымҵуаз. 
Иацәажәарҭак ҽаӡә илымҭо‚ 
Еснагь дахьицу, дахьишьҭоу, 
Гәалас илымаӡан ҿымҭуа‚ 
Крааҵуан рышьклаԥшра даҿиижьҭеи.

Хьымца арԥызба ламысын: 
Ҽнак Шьакәа амҩаду днанысын, 
Днеиуан. Амш еилаҟьҵәы иҟан. 
Ашкол ахьтә дшаауаз ауп. Дрыцын 
Лҩызцәа. Уажә даарцрыҵын, 
Лыҩныҟа игаз амҩахәасҭа 
Даныларц, дынхықәсуан ажра‚ 
Дықәҵәрааит. Лара дҭаҟьаҭасым, 
Аха изҭахыда аҽкажьра! 
Лшьапы анықәлырс зынӡа даршәын. 
Лҩызцәа анаахьаԥш, ажра дҭаршәын.

Хьымца даҩызаха ахымца‚ 
Иаԥхьа анеира уаҩ дзахьымӡа, 
Уахь дынҭаԥалт, лыжәҩа аанкыла, 
Лмаршәа куа, ԥшьшьала дыҩлыхан, 
Дааиргылт, аха дзыхгылом, 
Ларӷьа шьапы ҭԥан‚ илыхәом. 
Лҩызцәа шныҟәаша рыздыруам,
Иааилахеит, иақәмшәо ируа.

Хьымца уа Шьакәа дынлыҵас, 
Ҵысхәк аҟара дласушәа, 
Дҩышьҭԥааны, инапы днаниҵан, 
Дымҵаирсыр иҭахушәа, 
Дааигәдкыла, уаҩ дихьымӡо, 
Амҩахәасҭа даанылт Хьымца. 
Аԥсҭазаараҿ ҳа иаҳбозар, 
Афырхаҵара еснагь иҟоуп. 
Аӡә аибашьраҿы хьӡы игозар‚ 
Аҭынчра аамҭаҿгьы уи ныҟәоит: 
Наҟ ашәаргәндара ԥхазҵо‚ 
Агәаӷьра ду аԥсы ахазҵо‚ 
Абзазара амҵәыжәҩа азҭо‚ 
Ибӷалозар раԥхьа игәазҭо, 
Раԥхьа игыло уа знапаҵак, 
Еснагь дыҟоуп афырхаҵа!

Хьымца дигәдкыла Шьакәа‚ 
Уаҳагь џьара иԥсы мшьакәа, 
Иҩызцәа еиԥхьытта, имгьежьыкәа, 
Ишрышьҭаз урҭ‚ иҳақь-ԥсықьуа, 
Акыӡӷы маагьы дааҿыга, 
Днаиргылт, лыҩны дыхәныга. 
Уаҟа лара лаб дбаҩҟазан, 
Дизнеигеит уахь имыркьаса.

Убри аҽноуп ныррак ҿыха‚ 
Раԥхьа Хьымца иахь ианлыха. 
Иҟалап ус аҿара иақәзар, 
Акәыԥшра аамҭа иахымсыц, 
Арԥыс напык‚ машәырн акәзаргь, 
Инакәзаалакь изхьымсыц, 
Дигәдырҟәҟәла, ицәа аԥхара 
Дахьаду, уажә ныррак лыҭо‚
Ихаакәакәараз гәаԥхарак, 
Лдақәа ирҭалон ихәыҭхәыҭуа.

Илзымдырӡоз, зеиԥш лымбацыз, 
Цәалашәара ссирк дышьҭнахын, 
Лшьап ахьаагь наҟ иԥхьаца, 
Даҽа дунеик ахь дагахуан... 
Нас иҩызцәа дрыц акырынтә 
Лбара дцахьан. Ихалагь днеиқәон. 
Лара лзыҳәа уи блахкыран, 
Гәӷрак уи ала илызнеигон.

Шьакәа иаарласынгьы дзымгылт. 
Ахьаа ҵысуан илзылхымго, 
Акыр дагәлахт лиарҭа. 
Убра‚ лиарҭахьтә Шьакәа илбарҭан, 
Сабшала, мҽышала Хьымца 
Дызлацо, дызлаауа имҩа. 
Ишылкызгьы лышәҟәы хымҩа‚ 

Блала днаскьалгон нахьхьынӡа. 
Ашьҭахь, данбзиахагь Шьакәа‚ 
Уахьынтә дизԥшлон лҽимырбакәа. 
Абас ала лара илдыруан, 
Сырма ахышәаҿ дзыуазыруа.

Шьакәа зынӡа Сырма длеиԥшым, 
Арԥар рықәԥсычҳара лԥеиԥшым, 
Аблаҿ дааиуам. Аха аҵараҿ 
Сырма лаҵкьыс дыӷәӷәан даара. 
Гәрҵҟәлла еиҳа деиӷьны акәым‚ 
Аамҭа бжьылхуам, лус ҟамҵакәа. 
Аурокқәа маҭәарк бжьамыжьуа, 
Данзымцозгьы, дҵак аанмыжьуа, 
Лҩызцәа рыла еилкаа изхысуа, 
Лҽадцалан, иҟамҵа ԥсшьара, 
Илҵон‚ уи ала даԥысуан. 
Аԥсабара агәнхара 
Илнаҭаз ханарҭәаауан лҵара.

Аԥсабара даара ибеиоуп, 
Аха даарагь икаҷбеиуп. 
Ауаа зегь еиԥшны ианаҭом, 
Зегь еизакны аӡәы инаҭом.
Ԥшра-сахьала деиқәнаршәазар, 
Иаԥшьуп ҽырбаратә гәзианрак. 
Ахџьарбара дазнархиазар, 
Иахьынԥашоуп џьа мишәанрак...

Аԥшӡара хыхга хазыноуп! 
Ауаҩ уи ҩбаны имоуп: 
Акы‚ адәахьтәи асахьа– 
Аблақәа ирызымҭо ҭаха. 
Егьи‚ аҩнуҵҟатәи– ԥштәыла, 
Иубарҭахо абла ихгылам. 
Адәахьтәи ыҟоуп аамҭала, 

Ақәра аҿаԥхьа иара мчыдоуп! 
Аҩнуҵҟатәи азын хәҭала‚ 
Ақәра мчамаӡам, иҷыдоуп!

Адәахь аԥшӡа блахкыгоуп, 
Аха дәахь ҽырбагоуп, жьагоуп! 
Аҩнуҵкатәи– уи блахтыгоуп, 
ԥхьаҟа цагоуп‚ инырхагоуп!

Ас ишыҟоу зегьы ирдыруа, 
Иалхтәузеи ҳәа нас урҭ рыуа 
Азҵаара ангыло‚ аразҟ раԥхьа 
Адәахьтәи ауп реиҳа изхаԥхо. 
Избанзар– уаҩ ибла ихгыла 
Имҵақьақьоит, зынӡа аҽцәырга... 
Егьи ыҟоуп аҽынкыла‚
Аҽыхты идәықәым аҽӡырго.

Адәахьтәи аԥшӡара, зхала 
Иҟалаз ԥшроуп‚ сахьоуп, усым! 
Аҩнуҵкатәи– рҳатәуп лшала. 
Дырроуп уи‚ уаҩроуп, ламысуп!

Арҭ аҩ-ԥшӡарак еицәтәымым, 
Ианхеибарҭәаауагьы маҷым. 
Аха џьара рыҩбагь ԥшәымоуп, 
Ҽаџьара руакы хьаҷаҷуп.

Сырма Хьымца иахь ахьаԥшра, 
Лыԥшра акәзар азин лызҭо‚ 
Шьакәагь илымами хьаԥшьрак– 
Зегь реиҳа уаҩ ибла хызтуа– 
Аҵара ҵара! Иара Хьымцагь 
Иҟам уа џьа дахьзихьымӡо! 
Диваҟәлоит лара уи ала. 
Дыррала ла лоуп инаало.

Абас‚ Шьакәа уажә даазқәлаз, 
Длыҵашьыцуан зымца еиқәлаз: 
Ишԥаҟақәоу арҭ ахацәа? 
Илыдырбалеи бзерас аԥшӡа? 
Изгәарымҭои, лхаҭа илхацәа, 
Лыҩнуҵҟа шҭацәу иҷаԥшьӡа. 
Асгьы ԥшӡоуп‚ аха ихьшәашәоуп... 
Шьакәа гәаӷшақә ас лҳәазаргь, 
Ирацәоуп лара дахьиашоу. 
Ахаҵа егьа дыӷәӷәазаргь, 
Аԥшӡара ахаҭа ҭацәызаргь, 
Дҿанаҳәоит џьара иниԥыза,
Даҿашәоит – егьа дыфрызаргь, 
Измам аҩнуҵҟатәи агәкыра, 
Аԥшӡара, о, анцәа ишәҟәыга! 
Иаҩызоуп ужьа умҩахызго, 
Баӷәазада ацәымзаркыра!

Шьакәа агәҭыха шлымоу лдырма‚ 
Данаауа хәа Хьымца иқыҭахьтә, 
Уаҟа луадаҿ дыԥшуп Сырма. 
Ашәҟәԥхьара агәрҩа зкыда‚ 
Аха дацәнымхошәа аҵара‚ 
Ахырқьиараз мацара 
Шәҟәк хлыртхын, лаԥхьа иқәуп‚ 
Лылаԥш шаҟьо наҟ идәықәуп.

Идуцәаӡам Шьакәа луада‚ 
Еиҿкаауп иузацымҵо уаҳа. 
ԥсуа қыҭа ҩныкаҿ уа ада‚ 
Илымбаӡац Сырма икнаҳан 
Аурыс ҟаза ду иҭихыз‚ 
Аԥсы зхоу ашәыга зхьишьыз 
Асахьа ссир– аҩсҭаа ихихыз‚ 
Иван Грозни иԥа дшишьыз. 
Икнаҳауп астол иахыкны. 

Уи аҵаҟа аурок амшдырга 
Кыдуп‚ иубартәы дазгәкны
Ишыҟалҵаз. Лышәҟәкәа цәырга‚ 
Астол аҿы еиқәҵа иқәуп‚ 
Еилыргоуп лкаруаҭгьы ҷыгәӡа. 
Ауада цкьаӡа ачча аҿықәуп. 
Иатәым‚ имцхәу џьара акықәым.

Сырма урҭқәа рацәак дрышьтам, 
Ҽакуп дзызхәцуа, лхы азышьтуа. 
Арахь лаашьа лхы иаџьылшьоит, 
Лара лтәала цәгьа дгызмалуп: 
Уаҟа Шьакәа дылжьо џьылшьоит. 
Ахшыҩ гәеилгароуп, ималуп‚ 
Аха иааиуам уи ламала‚ 
Иааиуам иара ахәҭа ҟаумҵакәа, 
Ашәҟәы умкыкәа, аҵара умҵакәа. 
Сырма лымаӡа шаргамоу, 
Шьакәа уи деиҵарӷәӷәа дшамоу 
Лызгәамҭаӡо, лыхгьы иҭамшәо, 
Дыҟоуп‚ лгәы маӡа таӡамшәа.

– Абар даауеит!– ус иаалҿыҵҟьеит,
Сырма ашә ашҟагьы дныҵҟьеит,
Аха нас‚ дахьхән илыхьыз, 
Мчык адәахьыҟа ишлыхоз, 
Лҽааҟажаны уа даангылан, 
Дыԥшуан ус‚ ашәваз аанкылан.
– Дарбан иаауа?– дҩагылт Шьакәа‚
Ларгьы уахь днеит дмыццакӡакәа.
Лыҩнуҵҟа иццакӡоит лгәеисра,
Дыхиоуп уа Сырма дышлеисра,
Аха дәахьыҟала дҭынчуп, 
Илдыруеит макьана ак шлымчым, 
Лгәы иҭоу шаҟа иулмырбаша!
– Хьымца иоума?– дҵааит ус баша‚ 

Лара лзыҳәа зегь акакәшәа, 
Дыԥшуашәа уажә ус данақәшәа.

– Ес-сабша дцоит иара аҩныҟа‚ 
Ишьапқәа ргәаӷ имоуп иашан‚ 
Уаҳа изхара дызныҟәом!– 
Сырма лыгәтак маӡа ахҩашьа 
Дақәмшәа, уа Хьымца харак 
Идҵо‚ ихылтуеит лгәнхара.
Нас иаахьалыршшахын лхала:
– Итаацәа рыцҳаишьоит, ишԥаиуа,
Иҟаумҵо ак ҟалом ахала.
Ҭынч дтәо џьыбшьома дахьнеиуа,
Зегь рыгуп уа‚ ма ӡлагароуп,
Џьыкәреи ҿыхроуп, аԥҳә ирхыроуп,
Ажь иҭаароуп, мҵәышәк ишшыроуп,
Аӡынраз мҿык рызирхиароуп...

Сырма‚ адунеи зегь здыруа 
Лара лакәшәа, дышҷыр-ҷыруаз, 
Хьымцагь наҟтә ахәы даахыҵын, 
Днанылеит аҩн иавгаз амҩа. 
Аибашьра ахьынтә ахы дахәны 
Даауашәа, илахыга иӡамҩа‚ 
Иармарахь ихҩа ихабжак, 
Уаҟа ихахәдеи ихажәҩабжьи 
Абинт акәршаны иҭаӡын. 
Ӡаӡык налнаҳәазшәа лгәаҵан, 
Сырма дааилақыџьқыџьт азнык. 
Нас дцәырҳазшәа уахь днаҭрысит. 
Акәасқьа амардуан длаҿысит, 
Абыржә ицхраара дахьымӡар, 
Даара ишәарҭоушәа. Агәар дҭыууа‚ 
Лыԥсы еихәлахо дизцон Хьымца‚ 
Дагьыниԥынххылеит дшыҩуаз. 
Даакәанызанын, уажәада 

Длымбаӡацшәа уаҳа‚ ажәада‚ 
Зҵаарашәк лыблақәа ирхыҳәҳәыла, 
Дрыцҳахәха диҿаԥшуа дгылан.

– Мшыбзиа!– иҳәеит раԥхьа Хьымца.
Дадырсызшәа, иҭыԥ дахымҵуа,
Сырма лбара дазхиаӡамкәа,
Данаацәырҟьа игәиҽанӡамкәа,
Даршанхеит. Шьакәа лакәын
Араҟа ицәырҵлоз, иԥылоз. 
Уи лоуп дыззыԥшыз гәаныла. 
Арахь лара лыԥштәы еицакны, 
Длеиԥшын џьара каамеҭк иақәшәаз, 
Дыҟан уажә иимбаӡац лакәшәа.
– Иухьи?– дҵааит аарла Сырма‚
Аҭак ииҳәара дацәшәошәа.

Ихы шхьеиршшара имбошәа, 
Дхәыцуан: «Абрысҟак илнырма? 
Даршәазаап, рыцха‚ сҿаҳәага. 
Абинт лгәы ас иҭнаҟьазар, 
Исыхьқәаз лаҳар дархагап».
– Уадаҩым, иӷьап ицәҟьазар,– 
Иҳәеит иара‚ закәу ихьыз‚
Дыҟоушәа лара илдыруа.
Иаха дзыниаз, уи амшә шихәыз‚ 
Ишигәдлаз, нас ардырра 
Дшыланагәаз, уаҟа ишеиқәԥаз, 
Амшә аԥсҭазаара уа ишеиқәтәаз, 
Ицәыримгеит урҭқәа рыӡбахә. 
Ихы ахара адҵо‚ даныӡбо 
Инациҵеит: – Абна сшылаз‚ 
Исызгәамҭа, ихҩазшәа сыла‚ 
Ахаҳә сахьҟьашаны скаҳаит, 
Амӷыш ац ҵырқәа сырхаҳаит. – 

Сырма дшыҟаз зны лызҿымҭуа, 
Лшәара аҟнытәи лгәы ааԥсахны, 
Иажәа алгахагьы имҭа:
– Мӷык сылакьакьеит ҳәа уԥахны‚
Иҟалома ас уҽҿоуҳәо?
Издыруеит сара‚ мцуп иуҳәо.– 

Шьакәагьы, заҳаҭыр зиааины 
Иҟаз‚ дмыҩкәа, ашьшьыҳәа дааины‚ 
Ииҳәоз дазыӡрыҩуа дгылан:
– Ҳаужьоит,– лҳәеит ла лҽынкыло,– 
Ана ахҵысҭаҿ уҳамбазшәа...
Ухахәда узырҵысуам, иҩазшәа... 
Ус акәӡами? Иҳәа аиаша!
– Уадаҩ ҟамлеит зыхьӡ уҳәаша‚– 
Иҳәахт‚ арахь аарла дгылоуп,
– Уа ҳақьымк ҳара даҳгәлоуп, 
Уҿеиҳәоит азш уцәнакәкәыргьы. 
Нас‚ уи астолбниак агәргьы 
Нулимҵакәа, иауам ҭынчра. 
Сандуи иареи уа рымчра 
Неибырҭан, абас сааҿарҳәеит,
Иԥсыртыр ргәы ишалсуагь сарҳәеит. 
Ирлафшәа аҭак иҽнахыга,
Ишәҟәҭра ҩ-тамак ааҭыга‚ 
Аӡӷабцәа индиркит акака.– 
Еихасҳаз ауп са снапала, 
Раԥхьаӡа сынтәоуп ианҿала.– 
Хьымца нас‚ уаҳа акымҳәакәа, 
Имҩахь иҿынеихеит ԥшьшьала. 
Ишамуа иҽынеиҵых дныҟәар, 
Иӡон‚ аха иубартә иҟан.

Иаха дхыԥеит Хьымца аџьалкны: 
Ашьха ашьапахьыҟа иҩалкьны, 
Аԥсҭа иаҿатәоуп рқыҭа. 

Амхқәа ирчычоуп аҳәеи амшәи. 
Урҭ зызҭамло аанда зкрыда? 
Ахаҵа аҩн ацәара ихәҭамшәа, 
Уахынла амхы ихьчалароуп. 
Аџьықәреи ҿалан‚ агәы анҭала 
Инаркны уи уахь дцалароуп. 
Амшә иангәаиаҭа хаҭала‚ 
Уа дтәазароуп, уи ишьыроуп. 
Аха иузшьуандаз уи‚ шьыри!

Иузыԥшаауам иахьтәоу ҽынла‚ 
Ашәақь аҵа убом уахынла... 
Иачҳауеит ахы митәыла. 
Ианхәугьы иарбгоит атәыла. 
Ахы иацнеирашәа иҵҟьа‚ 
Ашьа ауашәа‚ иара аԥсымҭаз, 
Ихысыз иҭыԥ аҿыҵәҟьа 
Дакыр алшоит‚ аҩха имҭа. 
Хьымца рымхы ихьчон ахәҵан. 
Инеиуан аҵх каууа‚ ишьахәӡа. 
Аҿҿаҳәа аџьыкәреи иналалт 
Амшә аакылсын, уаҟа ашамҭаз. 
Иуапагь шишәхарԥаз, ԥшьшьала, 
Ишәақь хырша‚ инацәа аҵак‚ 
Иҽырԥсны дахьтәаз иааит. 
Ҳамҭас‚ Атәым џьа ахьафозаз, аҵықь 
Аахиргеит, аџьықәреи ҿнахырц, 
Ианааҵызза алапҟьа илахарц.

Алашьцара иалбаа дхысит‚ 
Ихиеит ихымҭагьы Хьымца.
Арзаақьҳәа ихәааны илаҭрысит.
Шьаҿак аԥахагь дзахьымӡа,
Амхы агәцҳәаны илигәдлан,
Ашьапхыцқәа изқәа илкыдлеит.

Длагәҵагәа дакит уаҟа.
Нас длеиланырҟәҿын, иҟәаҟәа
Ашьапхыц лалаҵо‚ иқәтәа‚
Адыжәҳәа исуан‚ уа драпо...
Азнык аԥсԥхӡы наиқәҭәан,
Аха нас‚ дзыхьчоз иуапа
Аҵӷа ааԥиҵәан, уи дынхәыҵҵәраа,
Дацәцеит амшә‚ дшакыз дампыҵҵәраа.

Дышцаз‚ иуапа шазынижьыз, 
Амшә-хәы иазгәамҭеит ишижьаз. 
Анааша‚ ауаа неизар уаҟа‚ 
Ауапа жәжәаны, икәкәы‚ иҟәаҟәа, 
Ирыларҳәымпыл хаҳәи-ҵәаҳәи 
Амшә иагәҵан. Иара шгәаҟуаз 
Иԥсызаап, имҵысӡо уаҳа‚ 
Ауапа агәҵаҳәҳәа ишьҭан ҿыцха‚ 
Аԥсы мыжда иақәӡит рыцҳа.

Дыҷкәнами, Хьымца ихәра‚ 
Ддәықәлан зны‚ агәхьаа мкӡакәа, 
Ианду шаҟа илымухраз, 
Ихәшәтәра далагеит дымԥшӡакәа, 
Напы алыркит лыхәшәқәа рыла. 
(Урҭ ла лзы иԥышәан, кыр рылан.) 
Илымҳарҭа, ихажәҩабжь, изқәа‚ 
Ахәрақәа рацәан‚ зҽазызкуа, 
Ахәшәқәагь иҭахын иазхаша... 
Аҳақьымгьы днымхеит баша. 
Анду лыхәшәқәарз мап ҳәа реимҳәеит, 
Аха уеизгьы ахәра ҿамҳәа 
Инхар имуит. Нас дышьҭаларц 
Идиҵан‚ аха «дыбналеит». 
Аҩнгьы иҟаҵа абас аусқәа‚ 
Ашколгьы иҽахьигӡеит усҟан.

АДА ЛГӘАЛА

Аҵаҩцәа аҭоурых аурокаҿ, 
Алим Сакәыт-иԥа имроукәа, 
Ирзеиҭеиҳәан, адҵа ириҭаз 
Зҵаарала ишьақәирӷәӷәеит. Ашьҭахь, 
Дара акы иазҵаарц шыргәиҭаз 
Гәеиҭан, акласстә журнал аашьҭых 
Даагылт. Иаанагоз уи акән: 
«Ласс аҵәҵәа ҟалоит‚ шәымԥшӡакәан 
Исышәҭ уа зҵаарак шәыӡбыхзар, 
Аҭак сазхиоп, иҭоурыхзар!»

Алим Сакәт-иԥа дҟабардан. 
Аҭоурых ҭҵаара дазҟазан. 
Зхы иазырбо аџьа шьарда 
Рҵаҩ леишәацәгьан, аха днаалан. 
Аҵаҩцәа игәра ргон лымкаала. 
Знапы ҩаха изкыз ԥаса‚ 
Анхаҩ гәраз‚ анхаҩ гәҭбаа 
Едрыс иԥҳа Ада Быҭәба‚ 
Лыхцә ду аҵыхәа апарта аԥссо‚ 
Даагылт лгәы иауа‚ иамуа:
– Алим Сакәт-иԥа, аԥсуаа‚ 
Саҭашәымҵан ас ахьысҳәо, 
Изаҳамҵои, ҭоурых ҳамоу?.. 
Ҳмилаҭ рхылҵшьҭра, рынхара, 
Ҳҭоурых– Аԥсынтәыла знысхьоу 
Ҳдыруазар ҳҭахын зегь даара...
– Ада‚ ишьҭыбхыз азҵаара, 
Уаҩ дархәыцратә иҟоуп даара. 
Имилаҭ рҭоурых адырра 
Ацзароуп ауаҩ икәльтура! 
Аҵаҩцәагьы, ус анакәха, 
Иашам уи рзымдыруа иаақәхар... 
Аԥсуаа‚ Кавказ ашьха шәақәлоуп! 

Зегь раԥхьа абри адгьыл иаақәлаз 
Шәа шәоуп‚ аҭоурых ду шәымоуп! 
Ишәымоуп аԥсадгьыл хьырҵәаҵәа, 
Аԥсынтәыла шәа шәаԥшәымоуп! 
Шәа шәеидгыла, шәымч еилаҵәа 
Шәаныкала, ҽаӡә мчыла
Шәизырӡуам, шәашҭа дҭашыла! 
Иахьа аӡә далагаргь ркьаҳәрак, 
Шәара ишәмыхьын хьаҳә-ԥаҳәрак!

Аԥсны аҭоурых дуӡӡа иамоу 
Шьҭнамхыцт ашколқәа рпрограмма. 
Мамзар‚ схаҭа гәахәа дула‚ 
Сара схала аус зыдула‚ 
Исԥшааз шәасҳәарын. Агәдура 
Шәызҭара рацәоуп ахҭысқәа! 
Аԥсуаратә ҳәынҭқарратә усқәа‚ 
Амилаҭтә фырхацәа рдырра... 
Кыршаҵанакуа ҳәарақәм... 
Схьыбҿар, аамҭа ҳамбаӡакәа 
Ицеит. Аҵәҵәа аурок ашҟа 
Икалазаап!.. – ихаԥыц ҟәашқәа 
Аарԥшуа дааччан: – Шәнеи сыҩныҟа 
Зҭаху‚ еилышәкаара крыҟоуп...

ԤЫҚӘСЫЛАДА БЗИАБАРА ЗЦОМА?

Абзиабара иамоу ԥықәсла 
Изцом‚ џьа икаҳап‚ џьа иқәслап: 
Ԥшәымара дахьыҟаз Хьымца‚ 
Аҭахцәа рыбла даахымҵуа, 
Сырма дшыхгылаз есымша‚ 
Уаҳа анеира‚ шьҭа илҭахымшәа 
Дааҟәыҵит. Хьымца игәеиҭан, 
Акыр зҵаарақәа ихы иеиҭан‚ 

Изымԥшааит аҭак– аиаша. 
Зны сылцәымӷхазар игәахәын, 
Ус агәаанагара башан; 
Иаргаман ла лзын ишгәахәоу, 
Иара иааигәара даныҟоу, 
Данидтәалоу, диц данныҟәо. 
Иаргаман, ашкол ахь иааира 
Лара лзыҳәан ишлахҿыхраз. 
Аицлабрақәа рҿы иара ииааира, 
Лара лзын шымҵәыжәҩа еиҵыхраз.
Ашкол аҟны абаҩрҵәыраз, 
Еснагь аицлабрақәа мҩасуан. 
Ииҩуан‚ иԥон адәы анхтыраз, 
Нас рҽеиҩшан ампыл иасуан. 
Ма шьапылатә, ма напылатә. 
Акласс акоманда еидкыла, 
Иара иакәын иаԥхьагылаз. 
Акоманда уи дахьалоу, 
Рҳәоу еиқәшәара, нас рылшара 
Гәшьҭыхра дула еиднаԥхьалон, 
Иааироуп ирымазгьы хәшьарас.

Еиҳараӡак урҭ напыла 
Асраз аицлабра ианаԥыло, 
Абжьас даҩызахон Хьымца. 
Ампыл леит шырҳәо узахьымӡо, 
Даҿушәа аӡсараз абаҩрҵәыра, 
Дыԥозшәа аӡахьы хәӡааҵәира, 
Хҿаҵас аҳауа днагәлҵәраа 
Дазцон лаԥш зхьымӡо блахкыран. 
Ампылгь аиааира ахьахылҵра 
Идәықәиҵон, уаҟа днаҵас. 
Инҭыԥсаауан Сырма лгәаҵа: 
Дазцо шџьылшьо адгьыл хыла‚ 
Игәшԥы нықәрс дҩагылон, 
Ларгьы амыргәрӷьа лхалон. 

Даҽазных, ампыл ҩхалон 
Ҵәҩанҵәыҟа, аракета шьҭҟьазшәа, 
Дҩышьҭԥон акаҭа дҩахысуа, 
Инап рыԥҟьаҵас иԥҟьазшәа, 
Ампыл шлеиуа илахьысуан. 
Ампылгьы, абзырбзан хы ҭҟьазшәа, 
Хыгәҵәы аиааирахь ихысуан.

Хьымца амацәыс еиҩызҵәаз 
Диеиԥшыншьало: «Прауа! Прауа!» 
Ирыхәаԥшуа игылаз рҩызцәа 
Рнапы еинырҟьон, рыбжьы роууа‚ 
Сырма лыбжьы зегьы ирхыҳәҳәо, 
Игәалымҭаӡо акәын дшыхәҳәоз. 
Ампыл иасуа лара лакәшәа, 
Ампыл шьҭылԥаауашәа, лҽақәшьуа, 
Хьымца даныԥо‚ дыҭрысуа 
Дышьҭыԥон, лҩызцәа днырхьысуа.

Сырма абашаз‚ ак злаӡамаз, 
Лыгәтак аҽраргама ихыҵуан. 
Акласс аҿы шьҭа имаӡамызт, 
Доус ртәала уи иазхәыцуан: 
Вба змам аҵаҩратә еизгәыкра 
Ахәаа реицныҟәара шхымҵуа 
Шьақәрӷәӷуәо, џьоук хиан рнықәра.
– Аҵараз дыӷәӷәоупаз Хьымца‚
Сырма длыцхраауеит, избанзар,
Еигәцхәцәоуп, зҟны дыҟоу‚ мамзар
Дызҭоу рзы мап икрыма?
Убри ада уаха ак рымам!– 

Џьоук рылаԥшҳәаа уи иахысуан, 
Ражәақәа ҽакала ихысуан:
– Уи шәҵаҩ еиҩызара шнеиуа‚ 
Ижәбахра шәыҟоуп иагәлҵуа. 

Гәнаҳа ацымшәа ишлаҩеиуа, 
Сыгәра жәга‚ урх ак шырхылҵуа...– 

Лымҳаҭаскәак, абас иҟаз‚ 
Наӡазар акәхап аҩныҟа‚ 
Хьымца изы лгәаанага еихшьала, 
Уи ианду лаҳәшьа Кәакәица, 
Днеин‚ ирмаӡашәа ԥшьшьала, 
Длацәажәеит лгәыла Марица:
– Ишыбдыруа, сасык дсымоуп, 
Дыжьра-цәароуп, са дысцәтәымым,
Саҳәшьа еиҳабӡа Кәакәала
Дылмаҭоуп. Дсырҽхәар, акала
Ибыԥхьаӡартә иҟалар алшоит‚
Ԥсыуа ҵасым‚ аӡә уи ԥхалшьоит,
Аха са иԥхасшьом аиаша.
Сызкәрбану, сара Схьымца,
Иҟәбҷашьа иамам ҳәашьа!
Дреиуам ахәшҭаара иузҽҳәымцо.
Даашьаӡом уи‚ амҿы‚ амца‚
Ажә‚ аҳәыс‚ џьара дымгәамҵуа, 
Уск ихы аҭәамшьа дагәҭасуам. 
Дҭаҟьа-ҭасым, дхаԥа-хасым... 
Ихы бзиоуп‚ иоуҳәо ихашҭуам. 
Аҵара ихшыҩ азцоит‚ дашьҭоуп. 
Игәахәтәы дахьӡар, уи иашан‚
Ауаара ду шилҵуа ҩашьом.
Аха сшәоит иоур ҳәа аԥықәсла.
Амшын иахьҭымҳәҳәо иузгәамҭар,
Аӷба ԥҽуеит абахә иахықәсла.
Сара сзавсуам, хырҩа амҭа‚
Аҿара хылас аҭәымҭа,
Иуздыруам иамҟәыҵҟьо хымҭас‚
Исхызгахьеит смыцәа кыр ҵхы...
Исысуашәа ҷыхьи кырцхи‚
Сархьҭшьуан еиқәмтәо шәаӡыӡрак.

Изыхҟьа Сырмеи Хьымцеи ракәӡоуп,
Иҟоуп рыхдырра шырцәыӡра...
– «Ируеи», џьыбит?.. – Бӡырҩы! Схақәҵо,
Ас сыбзаазар, џьара ак гәасҭеит,
Аԥсуара аламыс сыгәҭаст ауп.

Хьымца изыҳәа закәи‚ дхаҵоуп!	
Уи иеидара аламыс даҵоуп‚
Аха аҷкәынра ахьииааиуа
Крыздыруоу? Сырма данааиуа,
Сшәаны аҩн хара сзаԥырҵуам,
Иуадаҿы, рҵатәқәа ахьырҵо,
Слымҳа кыдуп‚ гәҭынчра сымам‚
Ддәылҵаанӡа избоит схаԥсыра.
Бааԥсрак лыдскылом, слызӡатәуп,
Акала ибымԥхьаӡан сҳәашьа,
Аха ибмырдыркәа, тәашьа
Сзыҟамҵеит. Лара ишлаҭәоу
Дымныҟәошәа гәасҭоит ҳаӡӷаб‚
Иԥылҵәар ҳәа сацәшәоит ҳгәаҵӷа.
Исҭахым ҳаҩны дахызбаар,
Аха дыхәҷым, шьҭа дыԥхәызбоуп.
Арԥыск имацара иуадаҿ
Дахьыҟоу днеиуеит есымша‚
Изҿу‚ ирҳәо заҳауада?..

Марица‚ сара уаҵә сзымшо
Анцәа ибирбароуп, уаҳа
Адунеиаҿ ҽакы саҳәом!
Ахьымӡӷ сацәшәоит– ахьымӡӷ гәымха!
Ҳшырхыччалоз ук аазгымхоз,
Иҩнаҳар ҟалоит ҳаҩныҵәҟьа.
Хьымцеи Сырмеи ак рымҟәҵҟьар
Алшо иҟоуп. Быԥҳа аҩныҟа, 
Хьымца иахь лаашьҭра шәарҭоуп, 

Иҟабҵароуп уахь дымныҟәо, 
Аӡӷаб даагәабымҭар хәарҭам.

– Унан‚ хаас!.. Сара сыԥсында, 
Исаҳазеи?!. Шьыри‚ мцында!..
– Мцындаз, аха акрыздыруоу, 
Агаӡақәа еиуужьыр ируа?.. 
Хәаџьа Шьардын иԥҳа длысуа 
Дипҟеит, рҳәоит‚ аԥхал лыҭа 
Аӡха данишьҭуаз. «Ус зызуа‚ 
Ҽакала шәымхәыцын, схыдам‚ 
Дзыспҟа уи аԥҳал азыноуп, 
Иԥылҽыр ҳәа сшәоит»,– иҳәазаап. 
«Хшыҩла еснагь ухазыноуп,
Аха ара аиаша умбазаап, 
Аԥҳал еибгоуп, нас дзыхҟьазеи?» 
«Аԥҳал анԥылҽлакь сзылкьысри? 
Усҟан саҟәмҵыргьы лысра‚ 
Аԥҳал сзеибыҭом уи ала!» 
Хәаџьа Шьардын мыжда диашоуп. 
Иахьа иаҳцәагхар ҳцәанхала, 
Нас уаҵә иҟаҳҵо зегь башоуп.

Абас‚ Сырма лан Марица 
Лҿаԥхьа лгәала лҳәеит Кәакәица. 
Сырмагьы даҟәыҵт уи ашьҭахь, 
Дықәмлаӡац уаҳа рашҭахь. 
Хьымца урҭқәа ак издыруам. 
Уеизгьы ак шыҟалаз зныруаз, 
Ҽнак уи азын длызҵааит Сырма. 
Аха изҵаара мыцхәы илнырма, 
Аҭак ацынхәрас дҩеицрала, 
Лылаӷырӡ лыбла инхыддылеит. 
Хьымца иааицәымӷхан, ҽакала‚ 
Изҵаара уа аӷәра аанкыла, 

Инахиган, иҳәеит лафқәак, 
Аха илахҿыхым ркьафқәа.

Сырма Хьымца иахь аҩныҟа 
Анеира уеизгьы даҟәҵит, 
Аха ашкол аҿы еицыҟан. 
Лыӡбахә ҵәылырхп ҳәа дымхәцит...
Даҟәрхзаргь ак хәҵкаа игәаҭа‚ 
Уи азы лнырра аулхнагахуаз! 
Ашкол аҿы гәаҭа-бӷата, 
Лхы мҩаԥылгон ишылгәахәаз.

Уаанӡа Хьымца иахь даннеилоз, 
Лцәанырра лыман иаанкыла. 
Ашкол аҿгьы‚ зегь ахьеилаз, 
Иҟаӡамызт убла ихгыло. 
Уажәы‚ дацәшәошәа дылцәыргар, 
Дишьҭагьежьуеит уа лыҽцәырга. 
Илԥшаауан еснагь аҽыҵга: 
Тетрадк ма шәҟәк иаԥхьа инықәҵа 
Хьымца инилҭон азҵаара.

Иаргьы аӡыблара дахьырра, 
Аӷӷара ԥшааны илирбошәа, 
Зынӡак лара лзы мацара 
Иҭахушәа имоу идырра‚ 
Аӡӷьы лыԥсы ацәынирхошәа, 
Дыригошәа ижәҩа лыҭа‚ 
Ихы-иԥсы ақәҵо уи лызҵаара 
Аҭак ҟаиҵон. Иара ида 
Ԥсыхәа лымаҵәҟьамшәа аҵараҿ‚ 
Дизыӡрыҩуан, лхы азцошәа, 
Иара ианеиҭеиҳәо, илҵошәа.

Хьымца иҿҵаара маншәалан, 
Илзеиҭеиҳәоз аԥсы ахалон. 

Усҟан лҩызцәагь уа иаарыкәшон, 
Шьакәа лызҵаарақәагь иқәшәон. 
Уигьы жәпаҩык еиднакылон, 
Еиқәыӡырҩуа иаагылон...

Аӡӷабцәа рахьынтәи Шьакәа‚ 
Ҩызас длымоуп ла дышьҭыхны. 
Сырма уи лҿы имӡакәа, 
Илраргаман, лгәы иааҭыхны, 
Ҽаӡә иалымҳәац цәырга лхала‚ 
Аӡ иаго аҭәыц дшахьынҳало, 
Илгарашәа қьаррак лалҳәа‚ 
Хьымца бзиа дшылбоз лалҳәон.
Шьакәа аихарҳә лхатә цәанырра, 
Шаҟа Сырма илылмырдырра. 
Уи лымаӡа зынӡа иԥхьакуп, 
Иара Хьымцаҵәҟьагьы изгәаҭом. 
Класскаҿ еицтәоу ҩызак шлакәу‚ 
Иахыҳәҳәартә лцәанырра лҽаҭа‚ 
Адәахьыҟала дубашам. 
Зҵаарала данхҭалкуа шбашам‚ 
Инаԥшуа рзы иамам башьа.

Аҵаҩ хатәгәаԥхаратә драма‚ 
Уаҟа ашкол аҟны иеиҿыркаан, 
Хьымца уаҟа дамаан даман. 
Ихадоу ароль дазыркын, 
Артист ҟазаҵас дыхәмаруан. 
Сырмагь иааигәара дҟамлакәа 
Амуит. Сырма илҽыҵга Шьакәа‚ 
Илҭахӡамшәа днеит дмақаруа. 
Ирхәмаруан Гоголь иҩымҭа 
«Аԥҳәысаагара». Ҽаӡәы илымҭа‚ 
Аԥҳәыс роль хада дазыркын, 
Сырма иналгӡон ицәгьамкәа. 
Аԥҳәысҳәараҿ деимарамкуа, 

Аԥҳәыс аагара иҽаԥырга, 
Дахьца рымбо‚ уаҩ дзихьымӡа, 
Дыбналт Подколесин – Хьымца.

Иаҿуижьҭеи абри адрама‚ 
Сырма изакә лыздыруам, 
Дзыкәшәаҵәҟьаран иҟоу лныру‚ 
Шәаӡыӡарак дыкны даман. 
Лылаӷырӡ аацәырҵуан иашан. 
Уи ҟазароуп ҳәа ахә ршьашан, 
Аха илыхьыз лдыруан Шьакәа:
– Аԥсҭазаараҿгьы дбымбакәа,
Ас сыбналоит ҳәа иҽазикыр,
Дбыцәцоит, бишьҭалан дыбзымкыр... –
Шьакәа асценаҿ хәҭхәҭла,
Абас Сырма ллымҳа инҭылшьит. 
Дшыҟаз лылаӷырӡ лгәдло‚ 
Лгәрҩа агәрҩа наԥылшьит.

– А-ҳы-ҳы, – лхәан‚ Сырма аргама‚
Ҵәуара алаӡамкәа адрама‚
Асценаҽы инеималҭәеит. 
Ақәргылаҩ-рҵаҩы игәалҭан 
Сырма илыхьқәаз, аԥарда днахеит. 
Аха ахәаԥшцәа уи ихнахын, 
Адрамаҿ ус иахәҭаз џьыршьан, 
Рнап агәгәаҳәа еинҟьо‚ илџьыршьон.

АҬОУРЫХ РҴАҨЫ ИҨНЫ

Ашкол агәараҿ аамҭала, 
Ҩны лаҟә хәҷык ихала 
Дыҩноуп аҭоурых азҟаза 
Алим. Кабарда адгьыл кәаза 
Ааныжь‚ аҳауазы даазаап, 

Ихәшәтәраз ара аҭыԥ хәарҭазаап... 
Акыргь даақәлахьеит ишьара... 
Днахысуеит шьҭа иуаҩбжара: 
Ихы-иҿау иагәлыҳәҳәо иԥынҵа‚ 
Иԥаҵақәа илымҳақәа рҿынӡа 
Инаӡо‚ наҟ-ааҟ ихыршан. 
Илакҭа аҟәӷара азыршан, 
Ибла иаҵәақәа уи рныруа‚ 
Ак аныргәамԥхо иуазыруан. 
Деилаҩа, аукы‚ ихы-иҿы иагын‚ 
Илахь ҟьаҟьа шьҭых иҩаган.

Алим иаб дынхон Ҭырқәтәыла. 
Уи зны акыр зкыз ҭуџьарын– 
Амалаз дыҟан деихшыла. 
Иҷкәын иирҵарц аҵара‚ 
Акы дамеигӡа дазикын, 
Сҭампыл ииҵаз азмырхакәа, 
Афини дцан‚ иҭыԥ никылт. 
Иан лтәыла ашҟа димгакәа 
Имуит. Алим иан дбырзенын. 
Ашьҭахь, ашьхауаа ахақәиҭра 
Шроуз‚ дааԥны-мраха Ленин 
Дышрызгылаз, рымҩа ахьхитра 
Дшашьҭоу наҩит иаб иҿынӡа...
Уи Сакәытгьы, ақьаф ускәа 
Рзы змилаҭ гәблыра еиқәзкуа 
Дреиуамызт, иԥшәмагь дылзымҵаа, 
Иҽааибиҭан, хыма-ԥсыма, 
Иаб иуасиаҭ нагӡо аҩныҟа, 
Иԥсадгьыл ахь‚ иҭаацәа има 
Дааит‚ иԥшааит иашьцәа Шьханыкәаа 
Ҩаԥхьа ара иҟеиҵеит анхара... 
Иҷкәын Алим игәаԥхара 
Ҵаран‚ ҭҵааран... Москва дыҟан‚ 
Қарҭ‚ Ереван‚ Бақәа... дыҟан‚ 

Абиблиотекақәа еимидон. 
Ашкол аҿы аҭоурых риҭон. 
Амонографиа иҩырц игәиҭан, 
Адыгьа ҭоурых ду дашьҭан. 
Архив саба ртытуа далан. 
Ажәытәӡатә бырзен бызшәала 
Дцәажәартә иҵан‚ уигьы ихашҭым. 
Ианшьцәа рышка‚ Бырзентәыла 
Дцахын‚ ԥыҭрак уа иҽынкыла, 
Уаҟагь архивкәа ртытуа дрылан. 
Иԥшааит аматериал дуӡӡа. 
Аха игәабзиара ицәыӡӡо, 
Далаган, уи дааит Аԥсныҟа, 
Аҳауа реиӷьуп хәшәыс ҳәа иҟоу!

Хьымца‚ Сырма‚ Хьырбеи, Ада‚ 
Шьакәа‚ Дубеи... уажә иуадаҿ‚ 
Аҵаҩцәа – аиҳабыра классқәа 
Рахь иныҟәо – аҵеи лмасқәа, 
Ртәылаҿацә аҭоурых дырра 
Иаҿыгәҳәааны, рлымҳа кыдҵа‚ 
Изыӡырҩуеит. Сырма нырра 
Лнаҭом‚ аха Хьымца дидҵуам, 
Дааит уи‚ даауан азы Хьымца. 
Шьҭа лгәы ҿыӷьуан, наҟ иахьымцо, 
Иахьдәылымҵуа, иахьаҟәымҵуа 
Лгәалан. Дныҩнаԥшит ауада: 
Ашәкәқәа рацәаны абраҟа ада 
Илымбацызт. Еиваргыла, 
Еиварыԥх, нас еихаргыла, 
Аҭӡамц хырҩауан ҩахьхьынӡа. 
Ҟәардәкәак, столки‚ цәырҭаӷәки...
Дулаԥк‚ уаџьак еихатәыки... 
«Шаҟа дӷарузеи, дахыӡаа!..» 
Анирахь, аҭзамц– ахсаала 
Кыдуп‚ аҵәымӷ иахьнырҳала...

Сырма лхәыцра Хьымца изҵаара 
Даалнахт:– Ҳаԥсуа жәлар мацара 
Ирызкымзаргь ашәҟәы иҳашәҭаз, 
Иаҳбеит ҳабхылҵшьҭра жәытәк ашьҭа... 
Ҳаззааигәада ҳарҭ хықәкыла?– 
Ҳсовет уаажәларкәа еивагыла, 
Амилаҭ еилымхра ҳакны‚ 
Ленин имҩақәиҵт еишьцәакны. 
Уи ԥхьагылазароуп ҳиашаҿ! 
Ажәларқәа абызшәа баагәаран 
Ирбжьагылан, еишьцәахашьа 
Рнамҭо‚ изымеицәажәо игәаран. 
Иахьа ажәларкәа рыбжьара 
Ихуп иҟаимаҭӡоу ацха– 
Ленин ибызшәа лашара! 
Аурыс бызшәа! Уи алшара 
Зымбо ибз икыроуп дацҳа! 
Хьымца иҟоуҵаз азҵаара, 
Имариаӡоуп аҭак даара:

Аԥсуа‚ абаза‚ адыгьа‚ 
Акабарда, ачерқьес– анкьа‚ 
Ҭаацәарак ахәшҭаара амца ааиҟәга 
Иааиҿыҵыз роуп‚ ҩын дук иамкуа... 
Аԥсуааи абазааи (шәара ашәқәа 
Рзышәҳәоит) еизааигәаӡоуп шәгәашәқәа. 
Шәеилибакаауа бызшәакоуп 
Ишәҳәо. Ҳара маҷк ҳнаскьагоуп. 
Ҳаԥоуп аха Кавказ ԥагьа‚ 
Ҳаиҿыҵижьҭеи акыр ҵуазаап! 
Аиҿыҵра абызшәа еицәхнарҟьозаап! 
Ҳара‚ ачерқьес, адыгьа‚ 
Аҟабардагьы– дадыгьоуп! 
Са сҟабардоуп– сагьадыгьоуп!) 
Ҳабызшәа акоуп– хашәкәҩыра еидыгам. 
Ашәкәҩыра абызшәа еиқәнархозаап! 

Аԥсуаа‚ адыгьаа абас-шьала 
Еизааигәоу ҳауп абхылҵ шьҭрала.

Насгьы ахаттцәа, ҳҿынӡа имааикәа 
Иӡхьоу‚ бызшәала ҳарзааигәан...
– Алим Сакәыт-иԥа, аԥсуаа 
Баҭым инхо‚ назгеи уаҟа?– 
Дҩагылт Хьырбеи, игәы хьаԥссо.
– Саҳәшьа дрымоуп, уа аԥхын ҳаҟан 
Сани сареи. Саҳәшьа лабхәа‚
Хьыб Даҳаир ҳәа‚ жәаҳәаҩ дыруп‚ 
Ҽнак сицәыԥхашьо, сааӡабха, 
Изгәаӷьит сызҵаара гәҵха: 
«Арахь амҳаџьырра рыцҳа 
Шәаанагт, Ҭыркәтәылала шәхыҵын... 
Қыҭас Аԥсны шәабаҭыҵи?»

Аҭаҳмада ибла ҟәышқәа‚
Аакәеицеин, дааԥшит сышҟа:
«Дад‚ – иҳәеит уи‚ дацәшәо сгәасра, –
Аԥсҭазаара аҭагәаҭасра
Иахҟьан, Аԥсны ҳакәҟьа ҳтәазаргь,
Ус иҟамызт, дад‚ аԥыхьа.
Ҳабшьҭра ажәытә ҳәаақәа еилкаазар,
Абрантә аԥшаҳәа зегь шьҭыхуа,
Амшын иавоу акаршәра надкыл‚
Иахьа Аԥсны зыхьӡу аҿынӡа‚
Ҳазхылҵшьҭроу, ҳабдуцәа рыԥсадгьыл
Акәын‚ инхон урҭ нахьхьынӡа...»
Алим Сакәыт-иԥа, ииашоу
Хьыб Даҳаир исеиҳәаз, башоу?

Алим акыр ҿымҭуа дхәыцуан. 
Нас ԥшьшьала астол даахыҵын, 
Днадгылт адунеи ахсаала. 
Аҵаҩцәа нагылт гьежьыбжан. 

Иажәа дацклаԥшуа, ԥшьшьала 
Дналагеит ацәажәара:– Схьыбҿар, 
Хәба-фба нызқь шықәса уажәаԥхьа, 
Аамҭа аӡыблара шәикәагәха, 
Аӡҭра маҷхарахь иархаанӡа, 
Ҳабхылҵшьҭра, џьара неилшәара 
Рымамкәа, иҭәы рхы рыхшара, 
Инхон абрантәи абраанӡа...

– Аҭаҳмада Хьибба диашоуп?
– Диашахон, убраҟа ақәра
Ажәытәӡеи ааскьеи еиҭакра 
Рымаӡамшәа еиларҩашьа 
Дымцәажәар. Иҭбааны рымҽхак, 
Ажәытә ҳабшьҭра идуны рымчха 
Ишыҟаз еилкаауп, ҳәарақәм! 
Аха еиԥҟьара рмоукәа ақәым... 
Баҭымаа рҭоурых адырра‚ 
Аԥсуаа иахьа уа рынхара 
Аднаҳәалоит амҳаџьырра...

Иԥшуан Хьымцараа ргәы шьҭыҵуа, 
Рҽеиқәрԥс, доусы ртәала ихәыцуа.

БХАҬА СЫБХАШҬЫР?

Сырма ҭакԥхықәра лхы иамҭа‚ 
Лхы нымкыла ма илызгәамҭа, 
Иалҵран икоу ҳәа дымхәыцуа, 
Далагт лцәанырра лыцәхыҵуа. 
Хьымцагьы уажәы даазқәлаз, 
Дыҟам ԥыхьеиԥш иҽынкыла. 
Лассы-лассы иҩызцәа дрылҵны, 
Длыцны дцоит‚ акласс дындәылҵны. 

Ашкол ашҭаҿ ганк рҽаҭа‚ 
Инеидтәалоит гәаҭа-бӷата.

Адәахьыҟа амш хәашьызар, 
Ашкол аҿы класск ҭацәызар, 
Блала инеихәаԥшы, инеинаала, 
Инатәоит уахь иныҩнала.

Ааԥын ԥышәарақәа ираамҭан, 
Итәан‚ ашәҟәқәа раԥхьа иқәҵа. 
Џьанаҭратә ссиррак рызгәамҭа 
Иагон рыхшыҩ зымҩа идәықәҵо, 
Рҵатәқәа рымбо иацәнарҟьалан, 
Ԥхыӡҵас гәбзыӷра хаак иалан.

Хьымца‚ абра раԥхьаӡа акәны‚ 
Инапы ҟалеит лнапы иақәны.
Сырмагьы лнапы дымнаха, 
Дизԥшуан, лыблақәа ҭырхаха. 
Лӡамҩа ҵәахаҳа пырпылҵас 
Еицраланы– мцан ирхылҵуаз.

– Бысзычҳаӡом аԥхын дуӡӡа‚ – 
Иҳәеит Хьымца. Лнапы даахан‚ 
Иааимҟәҵеикит игәы ҭӡыӡа. 
Аибашьраҿы ахымҩас лааха‚ 
Лшьапы дықәнаҟьазшәа, уи акәхеит, 
Дынхьышьшьын, инапы днақәҳаит.

Аҵаҩцәа еиԥхьытта уа идәықәуп, 
Ахышә иавсуа зегь ибарҭан...
Инапы лҽақәҵан апартаҿ,
Лара дхьасаханы дықәуп.
Игәы ҭыҵуан‚ аҭра иамкуа,
Ииуа‚ ииҳәо деимарамкәа,
Дыҟан ицәыӡрашәа ихдырра.
Лцәа-лжьы ҟәамжәыжә игәы иаахәон,

Инапы лыҵихуамызт дааха.
Ус лылаӷырӡ ԥхаӡа иныруа‚
Илыҵаз инапы инақәҭәеит.
Ларгьы лхы ҩышьҭылхын, даақәтәеит.

– Срыцхауп, – лҳәеит уи хәыҭхәыҭла, 
Нас дырҩегь уа дынхьышьшьыхын, 
Игәышԥ ҟьаҟьара лхы нкыдлеит... 
Иара иҽмырҵсы дыԥшыхын.
– Срыцҳауп, умцан сынтәа аҩныҟа‚ 
Аԥхын ԥсшьара ара уҟаз‚– 
Лгәы ԥшаауа дхәыҭхәыҭуан уаҟа. 
Лгәы иҭаҵәҟьоу лызхәом, иабаҟоу. 
«Сга‚ шәыҩныҟа уахьцо‚ срыцҳауп, 
Уара уоуп сызтәу‚ снумыжьын...» 
Абас лҳәарц ауп лгәҵха‚
Аха уи лгәы иахылмыжьит. 
Лгәаҵа иҭачуа‚ лгәышԥы шьҭыҵуан, 
Илзымҳәоз лаӷырӡха ихыҵуан.

– Ҳарбоит, – иҳәеит‚ – шьҭыбжьык
Саҳаит‚ – иҳәеит агәра имгошәа.
Сырма дааҭрысит, дцәырҳазшәа,
Дааӡырҩит, ларгьы илаҳазшәа. 
Дақәмшәо нас лыбла арбашьа, 
Лчабра лҿылшьуан‚ дтәо лҽыриаша. 
Иашаҵәҟьан, ашә аатын ԥшьшьала, 
Ҵааҩцәак еицәхасуа, рқьаф кыдҵа 
Иҟоушәа, иныҩнаԥшын, рхала 
Иниаст‚ ҩаԥхьа ашә нкыдҵа.

Рыҽиеиԥшыртәын зҵатәы зҽакәшьуа, 
Зхы шьҭымхӡакәа иахьак иаԥхьо‚ 
Рхы-рҿы еицрала, аԥхӡы аақәшуа, 
Иахәаԥшуан ашәҟә иқәу раԥхьа. 
Сырмеи Хьымцеи акыр ҿымҭуа 

Убас‚ итәан. Ҭаха рымҭо‚ 
Доус рыгәҭыхақәа еизҵәаҵәон. 
Уажәымзар-уажәы инеилаҵәа, 
Рнапқәа шааикәдыршара рнырран, 
Аха ирцәдырӡуам рыхдырра.
– Аԥхын‚ ԥсшьаразын, аҩныҟа 
Ҳанаурышьҭлак са сымцакәа, 
Сымцәаӷәакәа, сымлаҵакәа, 
Аангылашьа сыман сыҟам‚ – 
Иҳәеит Хьымца‚ лнапы даахо.
– Амала аԥхын са саалахуеит.

– Уааӡом‚ знык уцар сухашҭуеит.
– Сароу? Бысхашҭраны шԥыкәу?! 
Сара ахыркы бызшәа иашьҭоу 
Дызбаны инышәара сықәым... 
Араҟа са зҿы саԥшәымоу, 
Мыцхәы пату сықәҵо срымоуп, 
Рчеиџьыка сахатәоуп ифо‚ 
Сныҟәргоит акы сырмыхәо.
Еиҳа ианеилашуа русқәа‚ 
Иреисырхаӡар са сызқәа‚ 
Иламысым, ус зуа срылам. 
Аԥхын цхыраара саалароуп, 
Ҽнак адамхаргь, ҽагак нкыла 
Саарзырашәар, маҷк иԥсгароуп.
Усҟан санаауа, бҭахызар, 
Иҟалоит еиқәшәашьак ӡбызар. 
Бақәшаҳаҭу усҟан бсықәшәар?
– Исҭахуп еснагь узбозар! 
Абри аԥхын ԥсшьара мықәшәатә 
Ҟамлар иауаз! Уаанхаӡозар, 
Сара исҭахыз уи акәын... 
Аԥхын дуӡӡа уаҳа умаакәа, 
Усымбаӡо сықәхар срыцҳауп! 
Ариабжьарак убри сгәҵхан. 

Уара уаалар‚ еибабашьас 
Иҟаҳҵо‚ иаҳԥшаап еиқәшәашьак...
Уԥши‚ иҟаҳҵара удыруоу, 
Уанаалак шәҟәбӷьыцк уҩыроуп!
– Аха уи бара излабысҭои, 
Зыгәра бгаша ибызҭо дзусҭа?
– Аӡәгьы. Атәарҭақәа дацла 
Иҟаҵаны измоу араҵла‚ 
Амҩан‚ ҳа ҳааигәара игылоу‚ 
Аеш зҭаҳцаз, аҵәы нкыла... 
Убри ҟаҳҵап еибадыргас.
– Уи шԥыкәу? – Ашьап иамоу 
Ахәҵаԥаҩра... Ухы азцама?
Абӷьыц ҩны убра ихәҵаҵ...
– Асеиԥш амаана зызхәыцыз, 
Сырма‚ иашан бара бгениоуп!
– Са избалап есымша снеины‚ 
Ушааз еилыскаап уи ала. 
Саргьы бӷьыцк ҩны‚ ԥшьшьала, 
Уа инхәҵасҵар, уара уаԥхьап. 
Амала аҩра уқәуп раԥхьа.

– Абӷьыц бымбар‚ сара сзымаар?
– О, срыцҳашьа! Анцәа дсыма 
Суҳәоит, Хьымца‚ сумыргәаҟын... 
Иуулак‚ иумун умаакәа!
– Ибзиоуп, саауеит, ҳәарада, 
Аха ба бхаҭа сыбхашҭыр? 
Бҭымҵыр сара сзыхәа шәашҭа?– 
Неихәеит Хьымиа. Ас иахьада 
Дылмацәажәац. Иара итәала‚ 
Дԥишәон дшизыҟоу гәаҭала.
– Хьымца!.. – илықәӷәӷәа еидарак, 
Дашьҭуашәа ахылаӷьа-ладарахь,
Лыбжьы лызҭымкаа, иқыџьқыџьуа, 
Аарла ҿаалҭит. Згәаҵәа ҭыџьым‚ 

Изихгаӡом игәы мԥшаакәа. 
Хьымца днеилууа, имбакәа, 
Еснагь зыӷәра икыз ихдырра, 
Имҟәыҵҟьа даган цәаныррак, 
Сырма‚ зылаӷырӡ еизҵәаҵәаз, 
Дааигәдиҳәхәалт, урҭ ааилаҵәеит..

Ҳамҭак рҩыџьагь аԥхыӡ иалан. 
Ашә аатын‚ уи аамҭаз ԥшьшьала, 
Дныҩнаԥшит урҭ ахьтәаз Шьакәа. 
Да дырбаӡом. Ла дымцакәа, 
Ус дрыхәаԥшуан, акыр ҿымҭуа. 
Нас уаҳа лыбжьы мыргакәа, 
Ашә нкыдылҵт... Рыбла хымтуа‚ 
«Аԥхыӡ» иаалҵит Сырмеи Хьымцеи. 
Ччабжьык гон‚ инаԥшит ашәахь 
Џьоук дәылҵуан еихьымӡа-еиԥымӡо... 
Инрықәнаҭәеит аԥхӡы хьшәашәа.

АЖӘЫТӘ ҬОУРЫХАХЬ НЫҞӘАРА

Аҳракыра ду ақәашьха, 
Ԥсырӡхатәи абаа‚ хыхь‚ ашьха 
Иқәгылоуп амшын ихԥшыло. 
Азқьышықәсқәа рҿаԥхьа ихьамҵкәа, 
Аҭоурых даҟьа ҳанырԥшыло, 
Игылоуп иаҿыкәырша аҭӡамцқәа. 
Алим ихаҭа дрыԥгыла, 
Аҵаҵәа ааиган ныҟәара ҳәа‚ 
Абаа ҭӡамцқәа ирхәнан хыхьӡа‚ 
Жәҩан иазҩеизшәа, илахҿыхӡа, 
Арантә анаԥш-ааԥшра ргәаҳәо, 
Иқәгылоуп хыхь иџых-џыхӡа. 
Алимгьы, лымкаала дҿыха‚ 
Ана-ара рпатреҭқәа ҭыхуа 

Дрылагылоуп, диеиԥшха рықәла... 
Ашара ишагыз идәықәлаз, 
Аихамҩаҿ, икылс шьапыла,
Ҩ-машьына, аколнхара 
Иамоу‚ даҳәан Алим даара‚ 
Аха уахьала ирмоут ԥыла.) 
Адәыӷба рҽахьыгӡа иҭалан‚ 
Шьежьнаҵы иаанагеит Ԥсырӡха. 
Иааныжь уа аӡы илеиуа исырӡха, 
Мраҭашәараҟа ажәҩан иалоу‚ 
Ахәы ҳаракӡахь акыӡӷа 
Иҩаҿалеит, ргәы азҿыцха.
Алим аԥхьа дишьҭит Хьымца... 
Дрызгәамҭа днымхарц ирхьымӡо, 
Хьырбеи диргылеит зегь рышьҭахь. 
Шьакәа дҩеиуан Хьымца дишьҭахх. 
Дааԥсан аҩадараҿ Сырма‚ 
Аарла дныҟәон ҭырма-ҭырма...

Хьырбеи иахь‚ ҵаҟа лҽынкыла, 
Дмааԥсаӡакәа дыхәнон Ада. 
Леиҿартәышьа ибла ихгыла‚ 
Длеилаҳа дшьапкуан гәаныла. 
Ахаҵеиқәа уи уажәада 
Илышьаны, ас димбацызт, 
Илаԥш лыдхало иҟамлацызт: 
Лыгәчама, лхажәҩабжь, лӡара‚ 
Иҭҭәаа-ҭҭәааӡа, икахәхәа луаҭәа‚ 
Мыцхәрак ма нагӡамрак даара 
Уԥшааргь иумбо‚ зегьы ишраҭәоу 
Деиҿкаауп, абри лоуп Венера‚! 
Абас дхәыцуа ԥхьаҟа аҩеира 
Даҿын Хьырбеи. Игәы хәыҭхәыҭуа 
Иацәажәон, гәаԥхарак иҭо.

Рыԥсы ааиҭак‚ иҩеиҭеихо 
Иҩеиуан, еишьтала ԥшьшьала. 

Игәмбзиара, иқәра ахьнеихьоу 
Алим инымԥшӡакәа дхалон. 
Ҵаҟа иӷьазӷьазуа ауахәама 
Рыҵаԥшуан. Уи андыргылаз, 
Ԥсырӡха абертыԥ ҭоурыхс иамоу‚ 
Афон ҿыц ҳәа ахьӡ захылаз, 
Алим иреиҳәон дааҭгыла.
Ампыл дуқәа ахьӡы рықәҭәа, 
Нас урт аџьарқәа рхаргыла, 
Еихык-еиҵык, рхы неидкыла, 
Еилацәажәошәа, ахыб иқәтәан. 
Ауахәама ахыб цамцамра 
Еилџьџьаауан, иахьықәԥхоз амра. 
Уаҟа ахыбаҿ‚ аӡә цасҳәа‚ 
Саркьак амра анырҷҷала 
Иааишьҭуазшәа, ир хьынҳалон 
Ашәахәа рахәыцқәа тлазха.

Хьымца дахьҩеиуаз уа дкыдла‚ 
Иаҳауан ааԥын хәыҭхәыҭла 
Ишцәажәоз: «Џьым‚ уара ахыџьра, 
Акыӡӷы кнаҳа– уара ахыџьра, 
Ушәаԥыџьаԥ– ухьараџьра, 
Убацә‚ убгыӡыр, џьара аџьра 
Еилых ишуку‚ урхыччо, 
Лассы саауҿалоит, зегь ҩычо...»

Хьымца дишьҭахх дҩеиуан Шьакәа. 
Иҩыхәнеит хыхь‚ имааԥсакәа. 
Абаа ӷьазӷьаз ахә акәаԥраҿ 
Иқәгылоуп, еиҵнахызшәа аԥра.

Алим абаа аҭоурых реиҳәон. 
Аҵаҩцәа зынӡа рҽырҟәиҭӡа, 
Иӡырҩуан рлымҳа кыдҵа. 
Урт азҿлымҳахеит зегь реиҳа‚ 

Арабцәа абри абаа рзымга‚ 
Ишадынҵәалаз зҳәо аҭоурых ду.

Аԥсабараҵәҟьагь разымкәа, 
Усҟан иԥылт аӷа ныхтәы! 
Мурван-Ҟру (Мурван–Адагәа) 
Аӷзыбжь арҳара убас игын‚ 
Убри аҟара дгыгшәыгын, 
Ахьыӡ ҷыдагь иоут – «Адагәа». 
Иааиҿагылоз уама рзааго‚ 
Имҩа шьаарҵәыраха, аҵыхәтәан, 
Қырттәыла аҳәынткаррагь ԥыххаа‚ 
Аҳәынҭқари иашьа Мири‚
Зқьҩыкҟа урҭ ирзынхаз рыри 
Ԥхаирсын, ирымҭо ахҿыхха, 
Рыԥсы ахьеиқәдырхара иашьҭа‚ 
Иааит ара. Аҭоурых иахашҭуа 
Иҟам уи бзынҵы! Ара иаазга 
Рлахьынҵа акәхап. Аԥсуаа-Абазгаа, 
Абаа агәашә-аартны ирԥыла‚ 
Ирыдыркылеит гәблыла. 
Рыфатә-рыжәтә– рҿаҵа рзыршеит, 
Нас аӷа иахь рабџьар хдыршеит...

Ԥсырӡхатәи абаа аҭоурыхаҿ 
Анаҟәаԥиатә хәа иашьҭоуп. 
Ашышкамс реиԥш‚ уаҩ игәы ашьҭуа‚ 
Иҩеиуан раԥсақәа иҩрыха. 
Аԥсуаа реибашьцәа жәҩахыркны 
Ирывагыла иқәԥон ақырҭқәа. 
Аиааирақәа зыбла хыркны 
Иҟаз‚ уажәы‚ адаӷь кәрҭқәа 
Реиԥш‚ иаацәырҵуаз рхы кәмпылқәа, 
Нхууаа-хууаа– аԥсыԥ мпылқәа 
Иреиԥшха, итроԥуа илҭалон. 
Аҭыԥ маншәалақәа аанкыла, 

Леуан идауаԥшьқәа ахьгылаз. 
Иҩкылшәалак, ҵаҟа ишьҭалон.

Леуан– аԥсуа ҳәынҭқар хаҵа‚ 
Иеибашьцәа бзынҵык ихьаҵуа 
Иҟамлаӡацызт. Аԥилуанра 
Анаҩсгьы ирмоуа гәзианра, 
Аҭагылазаашьа гәаҭа‚ 
Рхы иадырхәон рыԥсабара. 
Уи аԥыжәара ахьырнаҭо, 
Аӷа деихьнарԥшуан рыԥҟара. 
Иахьырҭаху джьаны днага‚ 
Дҭадырхон ирмоу ԥырхага.
Ахра бгазшәа, зны ахаҳә ргәдлон, 
Ҽазны аӡыршы хыҽҽа ирыжәлон 
Мурван ир. Акыӡӷа икыдла 
Зҿыҩазхалак, алӷьа ԥышәла 
Иасуан‚ аха инҵәом рыжәла.
Ашышкамс рыҭра иҭыппызшәа, 
Ҩаԥхьа ажәылара дырҿыцуан. 
Ҩаԥхьа абаашьапаҿ иӡҭызшәа, 
Рхәамцқәа былгьо‚ ахәы илхыҵуан... 
Аԥсуа жәлар ирмоуа хҿыхра‚ 
Рыԥсадгьыл дахаԥа‚ рныхра 
Дазаакылсын Мурван усҟан‚ 
Аха ихәарҭамхеит иусқәа. 
Дшашьҭаз аԥсуа дгьыл акырҭа‚ 
Аԥсны иҟалеит ир рыԥсырҭа.

Аҵаҩцәа аҳәынҭқар итәарҭаҿ, 
Нахьхьынӡа-аахьынӡа ирбарҭан. 
Иахьыҟоу, аҭыԥ ԥшӡараҿ, 
Рымҩаныфақәа зегь цәырга‚ 
Еикәша илатәан, гәаԥхачара 
Рыманы крырфеит. Еизырган, 
Рцәынхақәа ҟамлартә игәамхо, 



258

Наҟ иԥхьаркит, иахьтәаз рыцқьа. 
Нас‚ мцабзушәа ашәа ҩхәҵкьеит! 
Акәашацәагь уа иааиҵамха, 
Вырвыршәа иҵәиуа‚ еицлабуа, 
Иқәгьежьаауан ҷкәни ӡӷаби...

Рызхара адунеи рзымбо‚ 
Аԥсабара ссир блахкыгаҿ, 
Рылаԥш џьара акы иахымԥо, 
Иқәгылан аҭӡамц ахықәаҿ. 
Рыҵаҟа‚ амшын кеикеиуа, 
Ихԥшылон нахьхьынӡа-аахьхьынӡа. 
Аҿықә лакьы-лакь иахьнеиуа, 
Хара‚ улаԥш ахьахьымӡо, 
Иааилаӡыҩуан мшыни жәҩани.

Амҳаџьыркәа рышьҭа анхала‚ 
Иҟоушәа ашәытара анпыҟҟала, 
Еилан амшын ԥштәы рацәала.
«Шьышь наани‚ шьышь наани...»
Амҳаџьырра агара ашәа‚ 
Ирхылҵуашәа дгьыли жәҩани‚ 
Ԥсра зқәым апоет ду иажәа‚ 
Лыбжьы гәыкӡа инеиҭакуа, 
Иаацәырылгеит уаҟа Шьакәа. 
Амшын арзазон игәжәажәо.

Абаа ҭӡамцқәа рыԥсы ҭала‚ 
Иӷзуан‚ рыбжьы ныҵак‚ ԥшьаала 
Ԥсра зқәым апоет ду иажәа 
Иазиԥшааит ашәаԥҵаҩ ҟаза 
Шьала‚ дала иаҭәаз ашәа. 
Ҩ-гәык реисра џьа еиниазар, 
Ахԥатәигьы ахылҵуеит. Шьакәа‚ 
Ашәа амҵәыжәҩақәа алҭан‚ 
Ашәаҳәаратә разҟы шкәакәа 



259

Шлымоу уаҟа ларгьы игәалҭон. 
Даналга уи‚ лҩызцәа ҳамҭас‚ 
Рнапеинҟьара еиқәтәомызт ҳамҭак.

Шьакәа лышьҭахь, уаҟа Ада 
Даԥхьеит Гәлиа иажәеинраала. 
Хьырбеи уажәы‚ уи лымкаала, 
Дылзыӡырҩуан ихы-иԥсы аҭа. 
Алахь ахьеиқәз иԥсадгьыл, 
Изнарҵысуан мыцхә анырра... 
Зегь реиха‚ нас гәахәа дула 
Инапы еиниҟьон, лааигәа дгыла... 
Ашьтахь– иҿыха ихдырра, 
Ҭоуба иуан‚ игәы инап адкыл: 
«Сара сеигӡом сшьа икаҭәоугьы...»
«Иаҭаххозар, сыԥсы иҭоугьы...»
Аԥсадгьыл асолдаҭ иажәа‚ 
Аус аҿгьы џьа инеиҭашәа, 
Ҟалашьа шамам ихьшәашәо... 
Апоет ииҳәаз аамҭала, 
Иара ишизааигоу хаҭала 
Ианыԥшуан иаԥхьашьа, иҳәашьа!.. 
Хьырбеи иаԥхьашьа гәҭыӷьӷьаала, 
Анапеинҟьара аиут ианаалоз.

Ашьҭахь, Дубеи аӷьараҳәа, 
Ихатәы дшаԥхьо рыцәҩашьа
Иҟамларц, иара ишиҩыз раҳәа‚ 
Дықәгылт ибжьы рдуӡӡа‚ дыҵҟьо. 
Сатиратә хаҿык дигәыдла, 
Дишьра џьушьарын уажәыҵәҟьа. 
Аха уаҟа ихы лызкыдла, 
Ԥҳәызбан, лирикатә бызшәала, 
Лгәы хихырц зашҭа дҭалоз.

«Сара цәгьа сыҷкәына алмасуп, 
Аха баргьы бҭаҟьаҭасым! 

Сара шьҭа схаҵаха сгылоуп, 
Баргьы бҭыԥҳахеит– хнеидгылап! 
Бзиа сыббозар беиқәцәо, 
Ҳаҩныҟа бызгап бышьҭкәцәаа!»

Иажәеинраала даԥхьа даалган, 
Сырма лахь дынхьаԥшит дналкаа. 
Ларгьы лыблақәа ҭырхаха, 
Дынихәаԥшит уи бла хаала. 
Аха нас‚ наҟ лхы днаха‚ 
Хьымца иахь дынхьаԥшит ԥшьаала.

«Дырмит Гәлиа уахь» – уа Хьымца 
Дналагт ажәеинраала шьахәӡа. 
Гәлиа имҩа шымцо ибахӡа‚ 
Дышнеилаша иус дацәхьамҵуа, 
Дырмит– апоет еиқәышла, 
Ажәеинраала ихцәажәон ҟәышла: 
«Иуцәыхьанҭоугьы, мчыла уаҵаз!» 
Ажәа ҭыҵуан Хьымца игәаҵа: 
«Уԥшишь‚ иубома‚ амра гылоит‚ 
Уажәнатә ицәыҵыҷҷоит иара. 
Убас хәыҷы-хәыҷла еинылоит, 
Ҳара ҳазҽеихар, Аԥсынра!» 
Абри– ҳҽеихара, лымкаала 
Иаҵшь иазгәеиҭеит, ибжьы ҩхала. 
Рнапы еинырҟьон: «Прауа!.. Прауа!..» 
Сырма дыҳәҳәон, лыбжжьы роууа.

Рырҵаҩ Кыбҷа лыбзоурала, 
Ажәеинраалақәа ҿырҳәала, 
Уи ашколаҿ, уи ақыҭан‚ 
Аԥхьара зегь рлымха азкыдын...
Абас иахьа ныҟәара ҳәа 
Иахьааз, аҵаҩцәа ргәы еихаҳа‚ 
Бзанҵы ирхамшҭуа мшы гәзырҳаган, 
Ирзыҟалеит игәҭгаган.

СЫРМЕИ ЛАНИ

Асаба ақәтәоит ужьы ахьхутуа. 
Абызқәа еихеит ихәыҭхәыҭуа. 
Уҳәан-сҳәан лаҳазар акәхап‚ 
Сырма лан ла лзы деицакхан, 
Длалыртәеит абырҵкал дкылхуа, 
Илалҳәеит ашкол дышҭылхуа:

– Нан‚ баасымсхааит, быӡбахә шԥарҳәо...
Башьцәа иаараҳар бышҿарҳәо,
Бҿарҳәа акәым‚ зынӡа бшыршьуа,
Ашаха ныбхаршә бышхыршьуа, 
Абарҭ сыхәнацәкьарак реиԥшҵәҟьа, 
Издыруеит ишыбзаарго ԥеиԥшцәгьа!..

– Сан‚ барамыжда, ус зыбҳәои, 
Сзыхбырҟьозеи, ус сгәы зҭыбхуеи?.. 
Сҵатәқәа сзеиҭеиҳәозар ҷкәынак‚ 
Нас закәызеи, уама зума?
– Бысҭыҳә! Ҿыбымҭын, аԥхамшьа! 
Ибасҳәаз, сҳәатәы бахамшьа, 
Бҵатәқәа рзоума атәым дбыма‚ 
Бҩызцәа брылҵны, аган бзавоу? 
Егьызмаха, зыбыз иафо‚
Ҳахьыӡ дбырҟаҟарц баҿума? 
Ма дзусҭада уи бзыцныҟәо?

Иагьаџьара ахаҵа дныҟәоит. 
Ибдыруама иан дызусҭаз? 
Ахацәа еилымхҩы, ламысда...
– Сан‚ абааԥс‚ избан ус зыбҳәо‚
Харада аӡә ицәа зихыбхәо?
Ун иан ус иҟақәоу дреиуам. 
Ус акәӡазаргь, иара ишԥеиуа? 
Иан иҟалҵаз иара ихареи?

Иара дуаҩуп, акыр илоуп‚ 
Дызлагазаҿ– ҵараз‚ нхараз. 
Иахьакәзаалак шьҭахьык дгылом.

– Бысҭыҳә! Бышԥацәажәо, ахкыдҟьа! 
Бхы ҭкәраа‚ наҟ ицама ибыдҟьа? 
Ақәыџьма алашәага еишьҭаԥо 
Ишашьҭоугьы, ахы иҭоу кьаԥоуп! 
Сара ак ласхәоит дазырхәыцуа, 
Арахь лара лтәы дзаҟәҵуам!
– Сан‚ нас бизымгәааӡеи баша‚ 
Исаҳәи‚ ихареи‚ иашан?

– Абри лыҽслыршьуеит, аԥхамшьа! 
Макьана дхымҳәацт– дышԥамшәо?.. 
Бзиоуп‚ имазааит ахьынап,
Ацгәы аԥа иакуеит аҳәынаԥ, 
Ҟалашьа амам аҵәахаҳа 
Аҵәашьап хара иацәкахан... 
Урҭкәа харҟәаҵыргь, ибдыруоу, 
Ауаа рыбз шҳам ала ибзыруа?.. 
Ӡык базымӡәӡәо, хьӡыда-цәада, 
Ибеицәоу рыжьцәа бҿатата, 
Адәы бықәдырхоит бразҟыдан. 
«Аҭыԥҳан аҵәцеи» рҳәом баша‚ 
Аҵәца шьар‚ дыԥшаа изыхәхаша... 
Аӡӷаб лцәа ԥҽыр‚ дызҭахыда?!.

ХЬЫРБЕИ ДЦӘАЖӘОН

Алим Сакәыт-иԥа, ҳәашьа 
Змам ала‚ аҭоурых иазҿлымҳан 
Иҵаҩцәа ҟалеит рызҳашьа. 
Аурок аҿы изхысуа рзымхо‚ 
Ртәылаҿацә иазку шәыҟә нымхо‚ 

Доусы еилыркааз еибыҳәо, 
Уажә иааисышашәа еиҿыхо‚ 
Аха аиҩызара рбжьала, 
Аҭоурыхтә хҭысқәа еихшьало, 
Еицәажәон еснагь иҿыха.
Еиҳараӡак Хьырбеи иакәын 
Иаазгоз ацыфа лагала. 
Уи убас иразҟы иақәын‚ 
Гәыла‚ ԥсыла‚ шьала‚ дала‚ 
Аҭоурых азҵаатәқәа игәалан, 
Дыцәазаргьы иԥхыӡ иалан.

Хьымцеи Хьырбеии лымкаала, 
Иҟан аиҩызара рыбжьала. 
Еиԥшын‚ еизааигәан рыгәҭыха, 
Еиҭанаиааиуан еицныҟәо: 
Хьымца зны– Хьырбеи иҩныҟа‚ 
Хьырбеи нас– Хьымца дахьыҟоу... 
Уажә Хьырбеи иахь рымҩа шьҭыхын. 
Амҩаду ныжь имҩахыҵын, 
Хҵысҭак арӷьарахь инхыҵын, 
Амҩахәасҭа абаҳча иҵга 
Ииагаз ианылт еишьҭагыла. 
Ааԥын– аԥсабара рҿыцга‚ 
Ҽырбон шәҭыла‚ иаҵәа бӷьыла...

Шәҟәык ҭиган‚ ишәҟәыҭра дынҭала, 
Хьырбеи дцәажәон, нас дацрала: 
– Сара абри ашәҟәы санаԥхьа, 
Иаагылт иҿаҿаӡа саԥхьа 
Амҽхак шрымаз аԥсуаа анкьа! 
Мамзар рхатә ҳәынҭқарра ӷәӷәамкәа‚
Аҳәаақәагьы еиҳа иҭбаамкәа, 
Зқьы‚ зкьи ҩышә шықәса уажәаԥхьа, 
Кавказ рыхьыӡ лаша ахаԥхо‚ 
Аԥсуа ҳәынҭқарцәа рдинастиа 

Злаҟалоз?.. Азҵаара схы иасҭо: 
Иарҭеи усҟан амчра гашьас? 
Аҭакгьы уасҳәап сымҩашьа: 
Аԥсыҽ дзыҟалом аԥшәымас! 
Аԥсуаа анкьа амҽхак рыман! 
Аха ҳҭоурыхаҿ, иԥшаамкәа. 
Иҵәаху рацәоуп еилкаамкәа...

АДӘҲӘЫԤШ АМАӠА

Ииаст аԥхынтәи аԥсшьара. 
Ашкол цәажәахт ахьхьа-џьџьаҳәа. 
Абарҵаҿ, еиҳа ахьлашараз, 
Аҭӡыгазеҭ кыдын. Хәба ҳәа 
Ахәшьарақәа зман иахыҵыз 
Рырҽхәаԥхьыӡқәа анны иҭыҵын‚ 
Иадеибаҳәала аҵаҩцәа аԥхьон. 
Хьымца ихьӡ ахәон зегь раԥхьагь.

Хьымца ишьҭархх данын Шьакәа. 
Ларгьы уа хара дымцакәа, 
Ҿымҭуа‚ деигәырӷьа гәаныла, 
Хьымца данаԥхьо лбарц дгылан...

***
Аԥхынразы Сырмеи Хьымцеи 
Рыгәҭакы иузҳәом иахьымӡеит. 
Иара рқыҭашҟа лассы-ласс 
Даалон. Иҩнаҭеиԥш анхараҿ, 
Зҟны даԥшәымаз дрыцхрааит даара. 
Иҵаԥҽуан аус дзыдгылоз, 
Аха ацхыраараз мацара 
Дшымаауаз аӡәыр идырма! 
Ашьыбжьон ҭакарра ԥсшьараз, 

Лбара дахыццакуа Сырма‚ 
Ӡҭалара дцошәа нараҳәа, 
Днакәараҵа уахь дынхьаҳәуан. 
Ррашьап еибадырга ԥашәхан, 
Маҷым аиқәшәарақәа ирқәашьхаз.

Сырмагь амаана атәы дакәшәа, 
Фархьк ма ӡыхьк аалгарцаз акәшәа‚ 
Агәар дынҭыҵуан ԥшьшьала... 
Рааигәа баҳчарак еимала‚ 
Азш иагәлҳәҳәо алҵла дукәа‚ 
Ӡахәа хҵәырқәак убон рықәаҿ‚ 
Џьоукы зынӡа ирхаԥа абардра, 
Бнаршәыра бааԥсроушәа иубарҭан. 
Арахә рыда ҽак мныҟәо‚ 
Уаҩы иҿахарсҭамкәа иҟан.
Арахә мҩала ункылс-аакылсуа 
Ушцо‚ ҭырасрак уахьнылсуа, 
Дәҳәыԥшра ԥшӡарак ҵәахны иаман‚ 
Уи аԥшаара рзыҟалт хиамҩан. 
Уаҟа аӡәы уибо ҳәа шәарҭас 
Иҟауҵомызт азы‚ еиқәшәарҭас 
Ишьҭырхит. Аамҭа шәҟәыла 
Инеибыҳәа, уа еиԥылон.
Абаҳчара бардра рҽыҵак‚ 
Еицәажәо уа рыбжьы ныҵак‚ 
Еиҿыгәҳәаауа инеидгылон, 
Аха ргәы аҭыԥ иҭагылом. 
Иаршәахьоу ашәақь ахысра‚ 
Ашьабсҭеиԥш ишәаԥы-рҳаԥуан, 
Ихьаԥш-кәаԥшуан, уажә инаԥа‚ 
Ӷьычра иаазшәа ишнаҭрысра.

Нас ианеидыҵ, уаҩы имбакәа, 
Ргәы ԥыруан урҭ. Ҩаԥхьа имаакәа, 
Иҟалозма ишәаны ихьаҵуа?! 

Ихы иԥхьаӡон иара схаҵоуп, 
Ларгьы сҭыԥҳа наӡоуп лгәахәуан, 
Рыманшәала-еиқәшәашьа ргәахәан!

Уаҩ дахьықәмлоз ишақәшәаз 
Ангәарҭа, уа рхатәы ҩны акәшәа 
Иашьцылт. Инеиуазшәа рашҭахь, 
Ршәа-ӡыӡара цеит нас ашьҭахь. 
Раԥхьа дылкьысыр ҳәа дшәошәа, 
Шьаҿак дылҟәыга даангыла, 
Лнапы лхьаауаны ихәшәтәуашәа, 
Ишьшьуан, дааханы иаанкыла. 
Аха еизааигәатәуа есааира, 
Рцәанырра иагон аиааира...

Аилаҵәашьа днарбарц акәшәа‚ 
Ӡахәа шәпак хәнон алшьап иакәшо. 
Убри днықәтәашәа, лыҽнадҵа, 
Сырма днагылон драҳаҭӡа... 
Аамҭа шьҭа иаган аиааира, 
Мхалдыз мыч ҵәахык есааира 
Ирызгәамҭа, еиднахало,
Еиднаргылеит еидыӷәӷәала... 
Нас рӡамҩакәа ааскьо‚ ԥшьшьала 
Рқьышәқәа қәац-қәацо инеишьҭалеит...

Иҷырҷыруа, абна рцәажзо, 
Уа еилаԥсон аҵар рашәа. 
Аҟармаҵыс гәазырҳага, 
Зны иҳаракуа, нас илбааго, 
Абжь хаакәакәара неиҭакуа, 
Рааигәара иқәтәан имшәакәа. 
Рыбжь ҵәҵәы аҳабла иахыжьуа, 
Уаҟа ахьажьқәа еибарҟыжуан. 
Аҟәраанқәа рхы урдыруа, 
Уи абнаҿы џьара иҟыруан. 

Сырма урҭқәа зегь лзеиԥшын, 
Усҟан уа иҟаӡам диеиԥшын.

ХЬЫМЦА ИДЫРҴОИТ АХАРА

Аҵла рымахә еиларҩынтуа, 
Абӷь ҩежь ҿыршәшәо, ҭаха рымҭо‚ 
Аԥшахь ашьхара иаҽыҵуаз, 
Ашкол ашә еимԥаа иҩнасуан. 
Аизара‚ аҵара шықәс ҿыцаз‚ 
Изаамҭанутәык мҩасуан. 
Иусқәа шбааԥсымгьы аҵараҿ‚ 
Иқәгылан уа Хьымца изҵаара.

Арҵаҩ Магә Гәыгә-иԥҳа агәала 
Лыман‚ дцәажәон лхаҿы еицрала: 
– Иакәым шигәаӷьыз ҳәарақәм! 
Са стәы уадаҩым, уи акәым‚ 
Сиандаҭлома ани арыцҳа! 
Аҽакуп исымоу гәыҵхас: 
Ҳашкол ацәа ԥиҽит Хьымца‚ 
Ҳқыҭа ахьӡ ахиҵеит иахымҵуа! 
Дҳасасуп ҳәа пату иқәҵо 
Дҳамоуп, ма уи хыс икыма?! 
Ашкол далгар‚ наҟ инықәҵуа, 
Ҳқыҭа ахьымӡӷ гәрҩас имам.
Ҳашкол ахьымӡӷ иара далам. 
Илеишәа ҳахәом ламала.

Ицаз аҵара шықәс ҳаналгоз, 
Ишәгәаламшәои, ашпаргалка 
Аԥышәараҿ иҩызцәа ирзишьҭуан, 
Уи ҟазҵоз даҳзымкуа ҳишьҭан. 
Арҵаҩ совет аҟны изҵаара 
Гәарҭон, ддырҳәацәеит уа даара. 

Усҟан ажәа иҳаиҭаз дгыла‚ 
Ишԥанеигӡеи?! Са сгәаныла, 
Иҽирҽеиуам, шьҭа иазхароуп, 
Хымԥада, ашкол дыҭцахароуп!

Лҟазшьа дарҩан, дкьакьамсаҩӡа, 
Гәыблырак уи лгәахьы имнеиӡо, 
Лқьышә хԥсаақәа рҵысра шҳамха‚ 
Дцәажәон нхәа бааԥсҵас деиҵамха. 
Уаҟа Хьымца лгәаӷ ихылгон 
Магә Гәыгә-иԥҳа. Лажәа далган‚ 
Днатәеит, иааира дук лгазшәа‚ 
Лқыҭаз уалԥшьак налыгӡазшәа.

Лқыҭа ахьымӡӷ ҳәа «лхы ақәҵо»
Илҳәоз‚ уи лгәрҩаҵәҟьан акәӡам.
Аҵаҩцәа– имшәыц зыхдырра,
Рқыҭа апатриотратә нырра
Рҿыха‚ Хьымца даҽа қыҭак 
Дахьатәыз цәымӷыс дрыҭа‚ 
Иҩызцәа игәрамгаратә гәала 
Длыркуан, ижәларц нас рхала. 
Лара лхы лырқьиарц дашьҭан– 
Лшьыцра-егоизмра ашьҭа 
Лҵәахуан. Нас аҵаҩцәа рҿаԥхьа, 
Лыҽиеиԥшылтәырц мроушәа ирхаԥхо.

Мроушәа дыԥхаҵәҟьозар, Хьымца 
Иҵаратә гәахәтәы дзахьымӡо, 
Ашкол иҭцара лҭаххозу? 
Ахара шлыду лымҳәози!.. 
Иҟалаз уи ауп: аамҭала, 
Аҵара ашықәс ҿыц ианҭала, 
Хьымцараа ркласс арҵаҩ ҟәыбҷа‚
Арҵаҩ бзиа Ахба Кыбҷа‚ 
Иаалырҟьан дычмазаҩхан, нас 

Аиҳабыратә классқәа лыда 
Ԥсыхәа рымамшәа иҟаланаз, 
Алитература рыҭо 
Дааиуан. Магә Гәыгә-иԥҳа уаанӡагь, 
Уи амаҭәар змаз ла лакәын‚ 
Иахьлымырхыз– лгәы еицакуан. 
Амаҭәар лгәы ахьыблуан акәӡам... 
Данрызхәыцуа уаҟа асааҭкәа, 
Еихышәшәо илԥхьаӡоит амааҭқәа, 
Уи азоуп дзашьҭоу лхы нақәҵо.

Кыбҷа Кадыр-иԥҳа лаҟара‚ 
Дыҟам змаҭәар здыруа уаҟа.
Дырҵаҩын уи уаанӡа аиҵбыра 
Классқәарҿ. Абызшәа агәбылра, 
Асахьажәа ссир агьама 
Длыркын, уаҳа хьшәашәара амам. 
Урҭ шьҭа акласс еиҳабыраҿ 
Итәоуп‚ еихаҳауа рдырра. 
Лара аинститутаҿ даԥхьон, 
Аламарбатә ҟәшаҿы раԥхьа‚ 
Нас лабҿабатәи ахь дниас 
Далгеит. Уаанӡагь рҵаҩ бзиас 
Дрыԥхьаӡон уи‚ уажә лдырра 
Аназлырҳа, шьҭа лгәблыра 
Зду ашкол ахь дшааз иаразнак, 
Аиҳабыратә классқәа лырҭеит. 
Иҟаҵаӡамкәа, адунеи азна 
Аусқәа иԥшыз аалызҿырҭит.

Алитгәыԥ убарҭ иракын. 
Раԥхьагь илгәиҭаз уи акәын‚ 
Аха аиҿкааха дзахьымӡа 
Лгәы бааԥсхеит. Уаанӡа Хьымца 
Иҩызцәеи иареи неидкыла, 
Иралҳәахьан уи хықәкыла... 

Магә Гәыгә-иԥҳа уи азы дшьыцуан, 
Изыӡбыз ла ахьлакәмыз лхәыцуан. 
Лбызшәа асахьажәа агәблыра, 
Зынӡа иаздыруам лцәанырра. 
Арахь изтәу илымҟәҵҟьа,
Маанала Хьымца дизыҵҟьо, 
Ла дызлам аҿыц ԥшьгара 
Зынӡа имцхәушәа длырбароуп...

Хьымца аҵара ашықәс ҿыцаз‚ 
Азеиԥш усқәа жәпак ирыҵаз 
Иакәны дҟалеит. Далкаа дгәарҭан, 
Аҵаҩком хантәаҩыс дарҭан‚ 
Иазымха, акомҿар еидгылааи 
Аҵаҩкомааи рылша еидкыла, 
Арҵсовет алаԥш ахыжьуа, 
Аҭӡыгазеҭ акны иҭрыжьуаз 
Редақторс дарҭеит. Уи адагь‚ 
Акомҿар комитет далан. 
Иаргьы даҵамхакәа ихаҭа‚ 
Иусқәа неигӡон қәнагала. 
Аха Магә Гәыгә-иԥҳа Хьымца, 
Игәаӷ зылхаз илзылхымцо, 
Зегь зыхҟьа алитературоуп. 
Ашкол аҟны уи згәблыроу, 
Зыҽԥышәо аҩра зҽазызкуа, 
Алитгәыԥ зҭаху еиҿызкаар, 
Аҵаҩцәа маҷымкәа иҟан... 
Иқәыԥшны ашкол ахь ианныҟәоз, 
Ирзымгәӷьуа, ицәырга раԥхьа‚ 
Алитгәыԥаҿ зҩымҭа иаԥхьоз, 
Мамзаргь уаҟа згәрҵҟәыл ҿыхаз‚ 
Зшьаҿа убрантә инеихызхыз, 
Ашьҭахь шаҟаҩ шәҟәҩҩцәа духа 
Иҟалеи ракәны аԥхьаҩ дхызхыз!

Урҭ зны ажурнал напҩыра 
Ианырҵон рырҿиамҭа ура. 
Ма аҭӡыгазеҭ акәын раԥхьа 
Изназгоз рҩымҭақәа аԥхьаҩ 
Иҟалеит нас рхатә шәҟәы ркьыԥхьуа, 
Бызшәа рацәала ауаа рыԥхьо.
Магә Гәыгә-иԥҳа убри гәаҭа 
Дашьҭамызт азы‚ ҭынхада 
Иқәхеит алитгәыԥ еиҿымкаа.
Аҵаҩцәа рҭахрак еилымкаа, 
Апрограмма заҵәык ҩахьӡа
Дахьаҿыз, «сус назгӡоит» ахьӡын. 
Аҵаҩцәа акыр инашәа-аашәан, 
Аха асахьажәаз дыхьшәашәан. 
Данымқәаца, урҭ рыгәҭыха 
Аҵаҩком аҿын ирҿыха‚ 
Алитгәыԥ еиҿыркааит рхала. 
Хантәаҩыс ҳәа дҟарҵеит Ԥшацбак. 
Уи аԥша ахьасуа гәаҭа дацԥон...

Ԥшацба Дубеи аиҳабыратә 
Классаҿ дҵаҩын. Зегьы ирдыруан 
Уи апоетра иҽшазикуа. 
Аӡӷабцәа рыблақәа хикуан; 
Есымша ажәеинраала ҿыцқәа‚ 
Уи иҩҩуан рацәак дымхәыцкәа. 
Аҵара иԥхьаӡоит еидарас, 
Ихы аџьа аирбом уи даарак. 
Арҵаҩцәа рҿы ахгәарԥхара 
Дашьҭоуп, иԥшаауеит џьа ԥхарак. 
Аҵаҩцәа рҿы ицәа дамкуа, 
Дрыцуп иҟәншьо, иҭахӡамкәа.

Дубеи датәын уи ақыҭа. 
Иани иаби иара ида 
Дрымаӡамаз уаҳа хшара‚ 

Иара изы ирҭахуп рылшара. 
Аԥсҭазаара шьаҭас иамоу 
Аџьаус шакәу идырбама?! 
Их ҷыхь ықәмс‚ дымбааӡакәа, 
Зегь иман аџьа мбаӡакәа. 
Ашәҟәҩыра шмариам, шџьамыӷәоу, 
Зхы аџьа ззамырбо дшамыхәо, 
Диӡазаргь иара уи илан‚ 
Баҩхатәра змам рахь дшаргыло, 
Иҟаӡам уи зегьы ирдыруа. 
Дубеи ахьыӷӷароу дыруа‚ 
Абаҩхатәра ицәеижь иалаз‚ 
Еихамҳа дцон мҩа мариала.

Ҳпоет иоуп ҳәа џьоукы дӡырго‚ 
Ҵатәы мҵакәа акласс дахыргон. 
Уажә алитгәыԥ аҟны Дубеи 
Ахантәаҩра аҿынӡа дыԥеит...
Хьымца‚ аҭыжьраз аԥышәа 
Умоуп ҳәа зегь рҽанышәа 
Дыркын‚ алитгәыԥ азыҳәагь 
Редақторс дҟалеит, ианиҳәа.

Зны-зынла аӡәы абас дгәарҭоит: 
Дыҟамшәа изылшаша ида‚ 
Зехьынџьара дҟьо‚ дҵа гәарҭак 
Еизырҵәаҵәа иара идуп...

Аҭӡыгазеҭ, ҿыц иаԥырҵаз, 
Алитгәыԥаа рҩымҭа знырҵоз, 
Хьымца даашьҭагьежь, дмаашьакәа, 
Иҭижьт‚ уи хара имгакәа. 
Убри аҭӡыгазеҭ‚ хәашьа 
Узамҭо‚ ибзиахт архиашьа! 
Аҿыханҵараз аҟаза 
Уи агазеҭ еиқәиршәазшәа, 

Аԥснытәи аԥсабара кәаза 
Зегь аныԥшырц иҭаххазшәа, 
Асахьарацәа уа изҭыԥхаз, 
Амра шәахәа иахарыԥхын. 
«Амырхәага» хәа ахьӡ азхәыцын. 
Амра ашьхара иаахыҵын, 
Гәлиа исахьа иақәк икыдын‚ 
Ашәахәа ахьнагӡон ақыҭа. 
Шәахәақәак лымкаа иԥхеи-ԥхеиуа, 
Ашкол аҭӡамцқәа ирызнеиуан. 
Арҿиамҭақәагь уа ианылаз, 
Еиқәршәан зегь сахьа хкыла.

Агазеҭ‚ адәахь аԥшрадагь, 
Арҽхәара иаԥсан агәралагь. 
Ажәеинраалақәа, ҳәарада, 
Ҟазара наплых жәеинраалам, 
Аха ашкол ҵаҩратә шәагаҿ 
Крыҟоуп узқәгәыӷра агәыҭгага.

Аҵаҩцәа рҩымҭақәа еидкыла, 
Аҭӡыгазеҭаҿ ианыла‚ 
Хҭыс дуны иҟалеит аҭыҵра‚ 
Аха иҟанаҵеит аӡхыҵра: 
Аҵаҩцәа рызхара ирзымбо,
Иадибаҳәаланы ишгылаз, 
Магә Гәыгә-иԥҳа ҵаҩ дзахымԥо 
Адҵа ҟалҵеит. Уа хыкәкыла, 
Даарыԥхьан аҷкәынцәа ҩыџьа‚ 
Ашкол абарҵа аҭӡы ҩычо 
Ишкыдыз, уаҟа иахькнаҳаз 
Иаакных ирҵәахит инаха.

Магә Гәыгә-иԥҳа џьара гәыӷрак 
Лымамзар, асҵәҟьа лгәаӷьуамызт. 
Иац аахыс уи зынӡа гәҿыӷьрак 

Ҟамҵа дҷаԥшьон. Лгәы иауамызт 
Цәгьаршрак лымкәаҳар аиааираз, 
Дазԥшын адиреқтор иааира.
Адиректор дааит. Дынхала, 
ишьҭахх иҭыԥ ахь дныҩнала:
– Шәахьцо шәаалеит! Шәеилахоума, 
Гоги Дур-иԥа, иҟалома?..
– А-а‚ Магә Гәыгә-иԥҳа, бышԥаҟоу? 
Блеи!– Игәашәҭама анаҟа 
Ҳҵаҩцәа здеибагәала игылоу?
– Ба бакәхап урҭ уа еидкыла, 
Рыхдырра ҟазҵо икармыжьуа, 
Аҭӡыгазеҭгьы рызҭзыжьуа?..
– Мап‚ уи аус зынӡа салам!.. 
Кыбҷа Қадыр-иԥҳа лакәын... 
Аҵаҩцәа ԥыҭҩык лырҟьалан, 
Уи ҟарҵеит сара исмырбакәа.
– Ишԥа?.. Ибҳәеи?.. Нас иҭзыжьда? 
Уи Кадыр-иԥҳа дгьежьхьоума?.. 
Арҵаҩцәа шәахьтә знапы ахзыжьда?
– Саргьы исгәалоу убри ауми. 
Қадыр-иԥҳа ара даныҟаз 
Илҟаҭәаз ҵаҩцәак лыҩныҟа, 
Дахьышьҭоугь, уи лахь иныҟәоит.
Лара дшымаацгьы, лҳәатәала 
Иҟарҵо жәбоит‚ илырҟьалан. 
Даар‚ нас зынӡа аганахь дрыхо‚ 
Иаақәлырхашт урҭ‚ уаҩ дырмыхәо!..
– Џьым‚ ус аҵаҩцәа рхы рԥызан
Исымбароуп уи аҩыза!
Иаҳдыруеи ргазеҭ ианырҵа? 
Камиссиак аакылс иааҭырҵаар? 
Уамак аҳәозаргь ҳаздыруам... 
Базхәыци усҟан иаҳзыруа?! 
Бара урҭ рырҵаҩ анбакәха, 
Ҳәатә бымамкәа агәы баакәхоит... 

Даҽаӡә даҭахым ба быда‚ 
Аҭакԥхықәра бара ибыдуп! 
Бҵаҩцәа зҿу еилкааны, рлеишәа 
Аӷәра бнапы иаркы ҽеишәа!

Магә Гәыгә-иԥҳа лара лтәала‚ 
Адиреқтор лашҭа дҭала‚ 
Адҵа лоуит. Шьҭа еиҵыхтәын... 
Еиҳаракгьы, уаҟа аҵыхәтәан 
Ииҳәаз ҟалҵеит даара гәахәас. 
Агазеҭ аакыдх даутәахуаз, 
Акомҿар комитет иалаз 
Надкыла аҵаҩком еизылгеит. 
Еилартәа, иаацәырга лгәала‚ 
Дгәыҭҟьагаха лыбжьы ҩҭылгеит:

– Сара шәсандаҭлан ишԥыкәу, 
Алитгәыԥ ҳәа ак шәыма шәшықәу?! 
Уи аиҿкаара аҭахызар, 
Са снамгылозеи сышәԥыза! 
Ишәасҳәо шәшәырҳа, шәа шәықәраҿ 
Са соуп изду шәа шәҭакԥхықәра. 
Шәлитгәыԥ аӡбахә уаҳа имгароуп! 
Шәгазеҭгьы ахабар сымбароуп!..

***
Хьымцеи Дубеии ргәала 
Еибыҳәо, ашкол ашҭа инҭыҵын, 
Инеиуан. Урҭ кыр еимҩалан. 
Дубеи ичҳарақәа хыҵын‚ 
Магә Гәыгә-иԥҳа уа дылзыҵҟьо 
Дцәажәон– ихуан ихаԥыцқәа: 
– Умбои‚ адиреқтор дшыҟам‚ 
Ишԥақәшәеи уи данца аҩныҟа. 
Анышә даҭатәын деиҩыхаа... 

АРОНО ашҟа шәҟәк ҩызар‚
Дықәргон уи наҟ илыха‚ 
Азин лымам ари аҩыза!.. 
Араионтә газеҭ ахь мамзар, 
Ихашьҭыр, иҟаҳҵаз ахәҭамзар, 
Аҭак хзаарҭиуан иаразнак... 
Абас‚ уи адунеи азна 
Гәала имоушәа, дмақаруан. 
Аха уи ихшыҩ зыркәаруаз, 
Изымҭаӡоз иара хгарҭа‚ 
Алитгәыԥ ауп‚ уа данарҭа, 
Магә Гәыгә-иԥҳа иахьхлырбгалаз, 
Ихантәаҩроуп имаз гәалас.

Аԥсҭазаара џьара акала 
Изқәӷәӷәаз ауаа ҟазшьала 
Еиԥшымзаргьы, рхы неидкыла, 
Деицыркуеит раӷа иҿагыла. 
Хьымцеи Дубеии ҟазшьала 
Излеидукыло ак рыман иҟам. 
Аха иахьа урҭ аамҭала, 
Рыгәҭыха еибырҳәо, еицныҟәо, 
Аҭагылазаашьа мцацәа 
Иҟанаҵеит рҳәоу еилаҵәа.

– Аредакциахь аҩразыхәа, 
Ицәгьам усуп сгәахәуеит иуҳәаз. 
Амҩаду, наҟ-ааҟ, ахықәан, 
Алҵла дуқәа аӡахәа рықәын. 
Рымахәқәа жьымжәала ихыбын. 
Аҷкәынцәа абжьаанда инахыԥан, 
Ирҿалаҳауа ажь афҩы хаа‚ 
Абаҳча иҵаланы ишнеиуаз, 
Инхықәтәалт, ақыҭа еиҩыхаа 
Ицоз‚ акәара-ӡы икеикеиуаз.



277

Хьымцеи Дубеии уа рхала‚ 
Еиқәшахаҭха ирҩыз ргәала‚ 
Араионтә газеҭ ианылан, 
Убриоуп уажә хыла-гәыла 
Еилазҵа, ашкол амца акызшәа, 
Магә Гәыгә-иԥҳагьы дааԥызжәа. 
Уиоуп Хьымца ахара идҵа‚ 
Издлырбо ақыҭа даӷоушәа.
Дубеи иакәын‚ иҽирҟәиҭӡан, 
Аиҩызараҿ ус ахәҭоушәа, 
Иҭахуп иҽмырӡа дымҩасыр. 
Аха иаргьы инапы анупеи! 
Имазҵаар ҟалашам. Ассир‚ 
Ихы ацәигарц дааҳәит Дубеи:

– Астатиа еицааҩит, ииашан‚ 
Аха садигалт сырҩашьан. 
Насгьы иеицааҩыз хаидтәала, 
Аҩныҟа иган‚ уаҟа ихҩаала, 
Иара иоуп аԥошьҭа иазҭа. 
Ииԥсахыз, иазиуз гәасҭо 
Иҟамлаӡеит, сара исхарам! 
Сыхьӡ ахьану сгәалоуп даара!
– Ҳаит‚ иуҳәо закәызеи, Дубеи? 
Иарбан‚ исԥсахыз ҳәа иубеи?
– Сыздыруам, уахь уара иуман...
– Исымами, нас иӡҭыма! – 
Хьымца ишәҟәҭра дылҭала 
Иааҭигеит ирҩыз еидтәала. 
Инықәеиҵеит Дубеи иаԥхьа:
– Абар уи ахьыҟоу, уаԥхьа‚ 
Абар агазеҭ изнылаз, 
Исԥсахыз дырбеи еидкыла!...

Дубеи ибз иҿы иҭабылгьо, 
Анышә дыҵазар дындәылга 

Иҭахын‚ имоуа хгарҭа‚ 
Даакәхеит, ииҳәаз шымцу гәарҭо. 
Аха Магә Гәыгә-иԥҳа дгылаҩс 
Драхәыҭхәыҭхьан џьоук еидкыла. 
Бачыр – аҵаҩы мҵақьақьа, 
Жьра-цәарала ла лызгәакьа, 
Дҩагылт, лыбла дынхыԥшыла. 
Магә Гәыгә-иԥҳа «лгәар» дҭашыла, 
Дышьҭрақәлан еиҭеиҳәон илҳәац. 
Аӷа дижәлан, аԥса илхәо‚ 
Рқыҭа ахақәиҭраз дықәԥошәа, 
Рқыҭа алахьынҵа уа ишошәа‚ 
Иара ихатәык злам ажәала‚ 
Ажәаҳәараз уи дманшәалан:
– Ҳқыҭаз ацәгьаршра ихы азкыдын,
Ицәалаӡуеи, даҽа қыҭак 
Датәыми! Дубеи дирҟьалан, 
Дҟаиҵеит ичарҳәара далан. 
Ахьӡ-аԥша змаз жәытә аахысгьы, 
Ҳқыҭа бзиа инацәа хысга 
Акәкны‚ ихаҭа ҳашкол дҭамшәа, 
Дахыччо, идирбоит дыԥхамшьа. 
Ҳқыҭа алаба ааирхт Хьымца! 
Ахьыӡ ахиҵеит иахымҵуа! 
Дызҳамоузеи пату иқәҵо? 
Иҿы ҭыӡәӡәаа ас ианыцәҳаз, 
Ахаҳә ишьклаҵа, наҟ дықәца 
Дҟацатәуп, ижәҵан алыцәҳа!
– Иашоуп‚ иҟәаҟәа ацәа ахыхтәуп,
Иқәцара акәым‚ иԥсы ҭыхтәуп!..– 
Ҿааиҭит Былдыз‚ имҵа аҵара‚
Ақәԥара азыҳәан мацара
Класск ахьтә еиҳау ахь иахыргоз. 
Дчемпионхоит ҳәа игәра шыргоз‚ 
Ихьӡ ишкол иахымсуа иқәхаз‚ 
Арахь зхы былдыз арныгхаз. .



279

Ацәаӷь кшошәа ихы ҵарҟәлан, 
Былдыз–хыбылдыз дҩагылан 
Инациҵеит: – Ҳара ҳқыҭахь 
Умаар ҟалом ҳәа дызкыдаз? 
Шьхаԥ абнауаа – шьап хырҟьаҟьаа, 
Рыӷәтәы школ еихԥыхьхьа-еицаҟьа 
Иахьеиԥшымаз ҳашкол шьыцга‚ 
Арџьаразы иԥшааит аҽыҵга... 
Дламысдаха алаба шьҭихит, 
Ҳарҵаҩ бзиахәгьы лцәа лхихит. 
Азин изҭада ари аҩыза?! 
Ас даҳзышьҭуам, ихы иԥыза! 
Сымацара сизхоит, сиоушәыжь, 
Ихы исырбап кәтаӷь шаҟәоушәа!..
– Ихы ԥыххаа‚ наҟ ихашәҵа!..
– Шәызихәаԥшуеи, наҟ дыԥхашәҵа!.. 
Рыбжьқәа ҵәымӷӡа уа иаахәыҵҟьон, 
Зхатә гәеилгара змам мхәыцкәак.
Сырма лжьы ԥуҟаргь шьакәарак 
Лылҵрым уҳәартә, дцәышӡа даара‚ 
Даҵоушәа илызкамыжьуа еидарак, 
Дышьҭарӷәӷәа даман гәԥжәарак: 
Магә Гәыгә-иԥха илҳәаз лажәа 
Дакын‚ деиҵарӷәӷәа, дыгәжәажәо. 
Хьымца дҭырцар, нас ишԥалуа? 
Иԥшаап иара школк дахьҭало, 
Аха дылцәыӡӡашт наӡаӡа... 
Дыҵҟьар лҭахын‚ ишы лгәаҵа‚ 
Дыҳәҳәар лҭахын уи:– «Шәиҟәамҵуа!..
Шәзичычазеи?!.» Аха дгәамҵуан, 
Дызҵысуам дахьтәоу, дҿахәоушәа, 
Лыбжьы лызҭыгом, дҽаҳаушәа...

Хьымца ажәа аамх дҩагылан, 
Дналагт ҭынч-ҭынч, иҽынкыло:
– Магә Гәыгә-иԥҳа, са саҭамыз, 

Иҟасҵазшәа са иахәҭамыз, 
Сыдшәырбоит, шәқыҭа саӷоушәа. 
Шәара шәхы дшәырбоит шәҭынхоушәа. 
Арҭ рыҩбагь неибеиԥшны, аиаша 
Шырцәыхароу шьақәзырӷәӷәаша 
Аҿырԥштәқәа маҷым иаргамоу! 
Зқыҭа ахьымӡӷ хьчаҩыс иамоу 
Ихьчар акәмыз ихатә ажәа‚ 
Ибызшәа – иқыҭа злацәажәо?!.

– Иашоуп‚ уаҩы ихаҿ иааиго 
Иҟам рацәоуп!.. – Ашә азааигәахь 
Зегь нхьаԥшит. Қыбҷа лакәын. 
Лыԥштәы лхыгга‚ даара еицакын. 
Аизара зызкыз лаҳазаап,
Лгәы шбааԥсызгьы, дгылан даазаап...

Ажәа игеит нас Мац‚ аҵараҿ 
Ицәгьамыз. – Исымоуп зҵаарак, 
Аҵаҩы изын иҟалома, 
Ирҵаҩы иара дибжьома, 
Акритика иур ахәҭоума?..
Иашоуп‚ астатиа хықәкыла, 
Араион газеҭ изнылаз, 
Ҳара ҳраионтә еихабыра
Рорган шакәу зегьы иаҳдыруеит, 
Аха‚ мшәан‚ аҵаҩ изыҳәа‚ 
Ԥҟараӡами арҵаҩ иихәо?..

Магә Гәыгә-иԥха уи дыҿнахыз 
Џьушьап, ҿаалҭит уа дахьтәахыз:
– Арҵаҩ иихәо еснагь ԥҟароуп,
Аҵаҩ хымԥада инеигӡароуп!
– Мшәан‚ нас аҵаҩы дуаҩӡами? 
Уи иҿы аиаша хьчатәӡами? – 
Аҵаҩ изин дназҵааит иалкаа‚ 

Шьакәа – лажәа мроукәа даалга. 
Магә Гәыгә-иԥҳа уи днылзыҵҟьан:
– Шьакәа‚ тәым ажәоуп ибҿыҵҟьо!..
– Магә Гәыгә-иԥҳа, мшәан‚ закәызеи, 
Шәҭаҷкәым раҵәа изаҳҿакузеи?..
– Шьакәа! Бҿы еихакы‚ иҟалозар!..
– Иршьуагь ажәак идырҳәозар, 
Иҟалеи‚ мшәан‚ ҳа ҳзыхҟьазеи?..
– Шьакәа‚ здыруада бхы еивҟьазар?!. – 

Абас Магә уа еилацала, 
Аҵаҩцәа рыхдырра рҟьала‚ 
Аизара аиаша ахьабарҭам, 
Зымҩа илырхон ахырхарҭа.

Хьырбеи, нас иҿықәҳәҳә амца‚ 
Игәы еибакы дҩагылт дгәамҵуа:
– Иахьа Хьымца идҵа ахара‚
Ҳқыҭа даӷоушәа ихцәажәо,
Рыбз ацәа ахырхит џьоук даара.
Сара гәаныла сыгәжәажәон:
Избан ҳаҭӡыгазеҭ зкыдым?
Гәдурамыз ҳашколаз, ҳқыҭаз!
Избан‚ нас хлитгәыԥ зхырбгалоу?
Ҳқыҭа азын убригь феида алоу?!
Урҭ реиҿкааразы хықәкыла
Табуп ҳәа иаҳәатәын Хьымца!
Арахь ихәцә ыҵкаа даанкыла,
Дҟалартә иҵара дзахьымӡо,
Ашкол дҭаҳцоит ҳаиҿагыла.
Мап! Хьымца ашколаҿ дынхароуп,
Даԥсоуп, иҵара неигӡароуп!
Сырма‚ уажәы лыԥсы ҭала‚ 
Леидара нлықәҩр ахала‚ 
Дықәло далагеит лшьара. 
Лаԥшы хаала‚ иҭо аџьшьара, 

Дизԥшуан Хьырбеи. Лгәеисра ҿыха‚ 
Иҳәошәа лбон ла лыгәҭыха. 
Леилкаара ҿаҟәан убранӡа, 
Хьымца дланахар, ла лтәала‚ 
Сырма уаҳа еимакык далам!.. 
Хьырбеи иажәа ҟәыш иҳәаанӡа, 
Хьымца идылҵон ахара‚ 
Деиҵарӷәӷәа даман лгәнхара, 
Нас лгәы инҭалеит аԥхара...

Аизараҿы Хьырбеи ишьҭахь, 
Магә Гәыгә-иԥҳа илҳәац аашьҭых, 
Деиҭацәажәеит даӷьуа-дыҵҟьо. 
Ашкол дааҭцамзар уажәыҵәҟьа, 
Хьымца уа аҵаҩцәа ширҟьало 
Ралҳәеит. «Уи иаҩсҭаа, дихала 
Хьырбеигьы, – лҳәеит‚ – ихырхарҭа 
Дацәхьамҵыр, дагоит иахьхәарҭам!» 
Дрықәмақарт, илҳәеит: «Ирықәлоу 
Шҭаркуа, ашьауӷгьы шрықәло!»

Еиҭашьҭрақәло, ражәа роууа‚ 
Ҵаҩгьы рҵаҩгьы, еиҟарауаа 
Реиԥш‚ абас еилан еилыхо‚ 
Қыбҷа Кадыр-иԥҳа аҵыхәтәан, 
Ажәа лган дҩагылт: – Иахмыхәо, 
Ааӡаратә ҵак змам‚ ишьҭыхтәым, 
Азҵаара аҵаҩцәа рҿы иаага‚ 
Иҳарххоит, измам хырҳага. 
Астатиа, агазеҭ ианылаз, 
Арҵаҩ советаҿ иаанкыла, 
Иаҳәақәо риашареи рымцреи 
Аҭҵаара рҭахын‚ сгәаныла.

Избан аҭӡыгазеҭ зҭымҵра, 
Алитгәыԥ акәзар ҳзагәҭасра? 

Абри азҵаара мацасрам! 
Излацәажәатәыз уи акәны 
Иҟоуп‚ ҽак ҳарххоит еицакны.
Араионтә газеҭ – мцымкәа, 
Статиас инеилак еилымкаа, 
Иаарԥыхьашәаз уа ианырҵом. 
Афакткәа риашара анҭырҵаа, 
Ҳашкол агха шамаз гәарҭан, 
Нас ауп астатиа амҩа анарҭа. 
Усоуп. Изҩыз дзусҭоу акәым‚ 
Ииҩыз зыԥсоуаҿ хҳәаа анақәым 
Ауп аус злоу – ихазыноу! 
Дарбанзаалак азин имоуп‚ 
Корреспондентс дҟалар алшоит. 
Аҭахызар, уи дҵаҩызааит, 
Аҭахызар, дырҵаҩызааит, 
Агатәизааит, дышьхауаҩызааит, 
Дахьатәызаалак ус иалшәаз, 
Ацәгьа‚ абзиа ахьыҟоу ибозар‚ 
Аус иазеиӷьу ҟаиҵозар, 
Иқәмчра акәым‚ ҳаҭыр иқәҵо 
Имарҽхәатәуп, амҩа дықәҵо. 
Уи ацынхәрас дыкҿацала 
Даҳкит Хьымца‚ игәы ҭаҳҟьоит. 
Ҳҵаҩцәа ракәзар, еилацала, 
Зымҩа ихьарԥшуа имҩахаҳҟьоит. 
Ари ирҵаҩратәу мҩоума? 
Шәарҭ‚ арҵаҩцәа, шәыбла хҩоума? 
Қыҭала аҵаҩцәа ааилыхуа, 
Еижәызҵара анырра рҿыха‚ 
Реичырчара ҵакыс иамеи?
Уиоуп ҳаизара зқәу амҩа
Сшәыҳәоит, арҵаҩцәа, хықәкыла 
Ҳаизара абраҟа иаанкыла, 
Аҵаҩцәа ауҳажьып аҩныҟа. 
Ишыжәбо ҳдиреқтор дыҟам. 

Уи данаалак асоветаҿ 
Ҳаизап‚ аимак закәу гәеиҭап. 
Аӡы ауҳаҵала ихышхыҵәа...
– Кыбҷа Қадыр-иԥҳа, иарбан 
Уажә ицәырбго? Зымҩа ҳҽыҵәах 
Иаҳаӡбо аҵаҩцәа иабарбо?..
Адиреқтор данаалак ҳәа 
Ибҳәаз ыҟоуп зынӡа илакәха.
Уи аӡы дхылт ҳәа баҳама? 
		  Ана‚ хыхь‚ иҭыԥаҿ дтәами!
Исзеилкаауам закә уаҩдуроу?!. 
Нас ара шәызҿу идыруоу?
– Ишԥеизымдыруа! Хаҭала 
Исыдиҵеит. Ҳаимак далам. 
«Еилшәырга, – иҳәеит‚ – шәара шәхала».
Хьымца иҳалеиҵеит аӡыхәашь, 
Иԥнаҵәароуп иара иҵыхәа. 
Аҭакԥхыкәра здыда ида?
Ашкол дыҭцатәуп лахь иҭа!

– Хьымца имам зынӡа хара!
Аиҿымкаарақәа ҳаҩнуҵҟа
Ирацәахо иалагт даара...– 
Магә деицрала, дырҩегь дыҵҟьо‚
Илылҭом Кыбҷа лажәа аҳәаха.
Аркьаҳәҩцәа, аиаша ԥсгаха
Амоуратә иҟазҵарц иашьҭоу,
Иахьа амчра шрымоу лхашҭуам
Кыбҷа‚ аха дыгәҭынч кәаԥха‚
Лыуаҩратә уалԥшьа аҿаԥхьа,
Зымҩа дызтәом лнапы дҩаха.
Дубеи иҟаиҵазгьы, ҭаха
Лнамҭо‚ илбон ахара идны..
Лажәа инаԥылшьт:– Дубеи‚ даара
Ақәӡбра зҭахыҵәҟьоу иакәны
Исԥхьаӡоит. Уи иажәа еиҭакны,

Иара иҩыза диҿагылан...
Дубеи‚ иуасҳәоит хықәкыла, 
Иҟоуҵаз еижьага шәарҭан 
Иҟоуп‚ ҩызарам, ихәарҭам!..

Аимак иамаӡам еихсыӷьра. 
Кыбҷа дылҿагылт дацрала 
Магә Гәыгә-иԥҳа. Хьымца хҿыхра 
Имоуа‚ ашкол иҭцарала 
Алеишәа лыхьчошәа, лажәа‚ 
Иҟамлаӡеит џьа иааиҭашәа.

АБЫЗШӘА АНЫҞАМЛА, ИҞАМ АМИЛАТ

Еивагыла Хьырбеи Хьымцеи‚ 
Инеиуан, реимак изаҟәымҵуа. 
Ҭыԥҳацәак дырныӡбон Хьырбеи... 
Рнаҩс‚ абжьаанда ҩадахьала, 
Иааиуан Адеи Шьакәеи бжьала. 
Иаангылан, уа рҩызцәа анырба‚ 
Ирзыӡырҩуа иԥшуан. Шьакәа 
Ҿаалҭит дыхәмар, лыбжьы еицакуа:
– Еи‚ уа инеиуа‚ шәарҭ‚ ахацәа‚ 
Зан леиԥка зшәым‚ маҷк шәаахьаҵәи! 
Шәыбз аӷәра аужь‚ атрышә иасуа‚ 
Иаҳзалыршом ус шәымҩасуа! 
Хьымца‚ Хьырбен – ашыр-сырҳәа 
Иаахаҵәит, иақәымшәо ирҳәо...

Аӡӷабцәа абжьаанда иахыкәша, 
Рҿаархеит дара рахь ԥшьшьала. 
Аҷкәынцәагьы урҭ иахьрықәшәаз 
Ргәы иахәа инырԥылт:– Ус хаала 
Шәареи ҳареи иахьа ҳзеилгом. 
Излаҳамоу ала аилкаа‚ 

Аԥсуа ӡӷаб ишәҿакын лыӡбахә, 
Лыхдырра ҟәыншьа шәылныӡбон...

Абаҳча ахьааимҟьоз, ахәы ԥшӡаҿ‚ 
Наскьа‚ лада амшын ихыԥшыло, 
Аҩада‚ ашьхара ахчынгыла, 
Иқәгылан аҷандар. Иқәԥшӡа, 
Иамҵагылан уаҟа ишәҭышха, 
Атамаҵла ибыбышха. 
Ани лыԥҳа қымфафыли 
Иреиԥшха, урҭ уа еидгылан.

Аҷандарҵла шаҟа ахыҵуа‚ 
Зқьы шықәсоума, ма иахысуа 
Иҟоума‚ здыруада? Игылоуп, 
Амахә мазгәыҭ дуқәа еиҵыхны. 
Ашьап агәаҩара ҽыла 
Уаҩ дҭагьежьуеит, ихы шьҭыхны. 
Жәаҩык рнапы еибаркы иакәшом
Ашьап ашәпара. Абраҟа‚ 
Ажәлар рзеиԥш уск ианаргәаҟуа, 
Реизарҭа ҭыԥс ргәы иақәшәон.

Ақыҭа ааигәакәа зегь хыҵны‚ 
Иаауан рразҟы рӡбырц иазхәыцны... 
Ԥшьа ҭыԥҵас‚ нас ҭоуба шьҭарҵон, 
Рыԥсадгьылаз рхы ишамеигӡо. 
Ижәлар рлахьынҵа иҽацәхьеикӡом 
Ара иқәыз. Игәрагь харҵон: 
Жәаа рзы Аҟәа иахагылаз 
Асоветтә бираҟ аанкыла, 
Раԥхьа днагыла «Кьаразаа», 
Лакобагьы абра дықәхьазаап! 
Аӡәк иеиԥш Лакоба игәра харҵан‚ 
Нас аменшевикцәа хьарцан, 
«Кьаразаа» иааргт ахақәиҭра!.. 

Аԥсҭазаараҿ ҽыцк ахьхитра, 
Ауасҩы еснагь игәы ихоит. 
Аиаша аилкаараҽы ихәоит 
Аимак-аиҿак. Уажә араҟа‚ 
Ҷандари тамеи рыбжьара 
Рҽынкыла, илеин уа хәдаҟа‚ 
Аиҩызцәа аимак рыман даара:

Лыхшыҩҵак шьақәырӷәӷәо Шьакәа‚ 
Дцәажәон уаҟа дмыццакӡакәа:
– Самсон Ҷанба и-Меншевиӡе, 
Аԥсны Ҳаным – лхаҭа леиҳа‚ 
Лыдгьыл шигәаԥхаз лцәиӡо‚ 
Дигарц «дшылҿынҵәаауа» анлеиҳәа, 
«Мап» ицәкра ҟамлеит машәырны: 
Лшьамдгьылаз дышлышьҭаз дырны‚ 
Лцәанырра лҟажеит дфырԥҳәысха!
Аха аԥсуа хылҵ Михако‚
Аминистырхараз дгәаҟуа,
Дымҵақьақьон дгаӡа ҳәысха.
Иаҳәшьагь атәым уаҩ дыниҭа‚
Иԥсадгьыл аҭира игәиҭан.
Нас иҳашәҳәи, шәарҭ‚ ахацәа‚
Аԥҳа лакәу‚ аԥа иакәу‚
Иҟоу зыхдырра иахацәа?!.
Инлымылдан ажәа Шьакәа‚ 
Ада дналагт: – Акреимазкуа, 
Акгьы рзеилоуп, уи ҳәарақәм, 
Аха ихәатәу уи акәым. 
Ахшара рабшьҭра иацәтәымха, 
Рхатәы бызшәа ажәак рзымҳәо, 
Змилаҭ ирылԥсаау ирхабга, 
Ран даԥсуа, убас рабгьы‚ 
Издыруеит аԥсуа ҭаацәара, 
Ибжамчамызтәуа зыхшара... 
Ҳмилаҭ рыбызшәа есааира, 

Уи иқәнархоит изҳәо маҷха! 
Ахацәа шәгәы убри шԥачҳа?..

Хьырбеи Ада лахь бла хаала 
Дыԥшуан, игәаҵа чыхәчыхәуа. 
Нырра гәбзыӷӡак дҭахала 
Даман‚ лара лышҟа ихо... 
Шьакәа ҿаалҭит: – Мшәан‚ лхаҵа 
Даԥсыуазар, уи дабаца?.. 
Ихатәы бызшәа ихшара 
Ирзымдыруа, дзакә абуузеи? 
Иабшьҭра змырӡра абиԥара 
Рааӡара еиҳау дызҿузеи?!.

Ашьацра иаалихын ҽеимаак, 
Инхыишьит Хьымца атама амахә. 
Ҭынч-ҭынч иҽналеигалт аимак:
– Аԥҳа‚ аԥа ҳәа еиҩшатә ҳамам. 
Зыжәлар рлахьынҵа змам гәҵхас‚ 
Дҟамлароуп дԥазаргь, дыԥҳазаргь. 
Аӡә агәнымыҩра ирҳазаргь, 
Дымцарц абиԥара дналԥшша, 
Инеигӡалароуп уи уалԥшьак, 
Ауал – имариоу зегь реиҳа‚ 
Аха иреиҳау ҵакыла – 
Иҟазҵо амилаҭ еидгыло: 
Ихәыҷқәеи иареи неидтәала, 
Дцәажәалароуп – ихатәала!.. 
Ан лус еиҳа иманшәалоуп; 
Лхатәы бызшәа лкыкахш иалоуп! 
Лаԥсшәа гәбзыӷ лыбжьы хаара 
Иахалар, дтәымхом ахшара!
Ҳәарақәны иҟам дышиашоу, 
Иан Коменски – арҵаҩ дуӡӡа. 
Иара иаамҭаз имҳәеит баша: 
Аб зыхшара еснагь ихӡыӡо‚ 

Наҟ ихатәы бызшәа нықәҵа‚ 
Ҽа бызшәак ала дындәықәҵа, 
Аҵара исырҵоит ҳәа игылаз‚ 
Диеиԥшуп, асаби даанкыла, 
Макьана аныҟәашьа имҵацкәа, 
Имаха-шьаха мӷәӷәахацкәа, 
Аҽықәтәара исырҵап ҳәа 
Иалаго‚ изеиӷьу ҟасҵап ҳәа. 
Арҵаҩ дуӡӡа ииҳәаз ажәа‚ 
Иҟам иахьазынгьы ихьшәашәа – 
Хшыҩрҵагоуп, цәгьа ианаала, 
Ҳа ҳаԥсуа бызшәа лымкаала!

Насгьы ҳбызшәа убас ибеиоуп – 
Бызшәас иҟоу адунеиаҿ 
Шьҭыбжьыс ишьҭырхуа зегь амоуп! 
Аԥсуа бызшәа зҿаҿы иааиуа‚ 
Иҟам бызшәак дыззымиааиуа – 
Ашьҭыбжьқәа ибзаҿ ихиами! 
Ҳара аԥсуаа‚ ҳара ҳхала 
Ҳхы ҳамҿакәозар ҳлахала – 
Ҳазҳаларцаз гәата-бӷата, 
Асовет мчы зегь ҳнаҭеит, 
Ахәацаԥшь еиԥш‚ ҿыцха ицаша‚ 
Џьоук заа рыбла ҭыруеит баша. 
Зхатә пату ззақәмҵа ихьаҵу‚ 
Даҽаӡә итәы ҳаҭыр изақәу? 
Еилкаауп зыгәра гатәым шиакәу 
Аԥша ахьаслак ихырхәо иацу!

Ҳхатәы бызшәа‚ иахьа ӷәӷәала 
Иктәуп! Ишьҭыхтәуп лымкаала! 
Диашоуп ҳа ҳҵарауаҩ дуӡӡа: 
Абаа ԥҽыр‚ аҿыц дыргылоит, 
Еиҭа ихырҵоит ацҳа ԥыржәар, 
Ауаа маҷхаргь, еиҵагылоит, 

Аха амилаҭ аныӡӡо – 
Рыхдырра наҟ инырԥыршәа, 
Рхатәы бызшәа иахьуа гәамҭа 
Иаиырцәыӡ ауп‚ хшыҩзышьҭра амҭа!

АИЦӘЫХҞЬАРА

Лцәанырра хаа дахҟьан Сырма‚ 
Лыԥсҭазаара арма-ӷьырма 
Ицеит‚ дымхиуа, дышьҭрықәца. 
Аӡә џьара амҩа иаша днықәҵа 
Дылхылаԥшуа, лгәыҵха иалҳәо 
Лразҟымхеит. Аҟама ҩалҳәа 
Иршьит лгәы‚ анасыԥ азнеиха 
Амраӡакәа, уахь ианеиха. 
Иршьит лааԥынра адунеи хаа!

Иаалырҟьан дихырҟьа Хьымца‚ 
Ашкол алгара дзахьымӡо, 
Аус ҟалеит илзылхымго, 
Дыкәнархт адунеи дазымкуа. 
Лашьеиҳаб гәакьа Расҭа 
Иоуп лынасыԥ анышә иазҭа! 
Иаҳар ҟалом Хьымца иӡбахә‚ 
Дҵәылхуа даиргоит аныӡба:

– Адунеи машәырла иқәлаз‚ 
Аиаҭым-ччиара зҿықәла 
Иҟоу‚ анеиҭамҳәа, ишԥыкәу 
Саҳәшьа диваԥало дшықәу?..– 
Расҭа длырбыжкуан дмаашьакәа, 
Раб иаҳәшьа леишәацәгьа Кәакәа... 
Ашьҭахь аҭаацәа леицәажәан, 
Ԥанчагь иԥеи иаҳәшьеи ражәа 
Нышьақәирӷәӷәеит: – Даара гәыҵхас 

Саргьы акрааҵуеит исымоуп. 
Сшәоит‚ хьымӡӷык ҳхалырԥарыма?.. 
Убри акәхеит– Сырма рыцҳа‚ 
Дладыртәеит ашкол дааҟәхны. 
Ашәҟәы ацынхәрас агәыр шьҭыхны, 
Аколнхара аказармаҿ, Агәыр аркы уаҟа ларма‚ 
Ларӷьа нацәкьарақәа шаҵкәаз 
Лымбо‚ лгәыр иахаҵо абӷьыцқәа, 
Аҭаҭын рыԥуа, дтәоуп дкахәыцуа. 
Абас цаалыркьа ашкол дҭыҵуа 
Иҟалап ҳәа лхы-лгәы иҭамызт. 
Ари иашан иагьахәҭамызт.
Лашьа леишәацәгьа ак иҳәаргьы, 
Лаб лыԥсҭазаара даҳаргьу 
Џьылшьон, уи лара лзы дныхан. 
Агәра лгон лара лыгәҭыха 
Шеиликаауа, аха башан.... 
Далкаа диман иара иашан‚ 
Аха еснагь иҭаацәа раха 
Имаӡамызт. Зынӡа аԥсгаха 
Имаҵура мыжда инамҭо 
Иҟоушәа, ицон Ԥанча иаамҭа. 
Ишьапқәа днарымго, аарла 
Уаха ҵхабжьон ауп дангәарлоз. 
Ишԥаиурыз, иди харас‚ 
Еснагь ҭамадас дҟарҵозар.

Уи ақыҭа аколнхараҿ 
Имоуп иҷыгәӡа аҭыԥ ԥхара. 
Уи аҭыԥ нкажь дымцозар, 
Ишԥаиури, ахҭацәыха 
Ирҭом‚ дыргоит сасра иха...

Рқыҭсовет ахы – Тапанча, 
Рколнхара аиҳабы– Манча‚ 
Азавхоз уа – иара Ԥанча‚ 

Арҭ ахҩык нцәақәоуп рқыҭан‚ 
Иҟам рқыҭан арҭ ирылам. 
Иргәаԥхаз дынхоит урҭ рыла. 
Ак рымазкуагьы дразҟыдан 
Даақәдырхоит, дырмыҳәар амуа. 
Манча илақәа цамцамуа, 
Ихәы ицәырфазшәа Тапанча, 
Денқәҩаҩа уа рыгәҭа дгыла‚ 
Еишьҭагьало ақыҭа ирылоуп. 
Ҿааиҭуеит Ԥанча ибжьы ҭахәанча:
– Аҩызцоа, џьым‚ планс ишәымеи? – 
Иаразнак днаԥыҩлоит Манча:
– Мҩас ҳазқәуҵо ҳәа ҳаԥшыми! – 
Ибжьы пеихәаӡа Тапанча:
– Уаха ҳахьцо сара исыдыз. 
Уаха‚ инхада-иԥсыда
Рҳәо‚ шәақәсыршәап сара аҩыжәра! 
Шәызгоит хьақәлак ахьшәызкыжра... 
Шәҟәбӷьыцқәак иҭахын‚ исҭон‚
Жәаха Зафас даара дсыҳәеит... 
Дчеиџьыка уаҩуп‚ даҩысҭаам, 
Икаҷыҷ хҳартып ҳнахныҳәа...

Рус хадаҵәҟьа убри акәшәа‚ 
Иахьа фара-жәрак ианақәшәа, 
Дара рзын убри насыԥын. 
Рыдҵаҵәкьаз урҭ нышәын‚ сыпын... 
Акыҭа зынӡа иҭынхадан; 
Аколнхацәа аҿын анхара‚ 
Аха рхала‚ еиҿкаарада. 
Еснагь ибашан рааԥсара, 
Ироуамызт ԥара‚ шьара.

Убас рыхьит ҵыԥх ақыҭа; 
Анапхгацәа ушьыртә икнаҳа‚ 
Ажәлар аақәдырхеит фатәыда, 

Ашыкәсан иаадрыхыз инаха‚ 
Казармакаҿ инеизырган, 
Аџьықәреи хьҩажьха, уаҟа имшакәа
Доус рџьаус хәҭа еилмыргакәа 
Ишыҟаз‚ ахантәаҩ ԥагьа 
Манча‚ иусқәа зегьы нага‚ 
Аамҭала инидҵа Тапанча, 
Иара днықәла дцеит ԥсшьара. 
Ԥанча уи даргәааит даара: 
Избан ус зыҟеиҵаз Маича‚ 
Дзатәеимбазеи? Рколнхараҿ, 
Иара иакәын‚ Манча инаҩсан, 
Раԥхьа игылаз‚ нас дызиеиҩсуаз?.. 
Ҽырдагәа ҟаҵа уа Ԥанча 
Днатәеит, имырго ибжьы хәанча.

Аԥш уа икажьын. Аамҭа ыкәҳа 
Ицон. Анхацәа агәы ишықәхо 
Рбоит‚ игәаҟуеит, аха ишԥаруа? 
Тапанча ак иарҳәар, дмақаруа, 
Изхара драцәҳа рыҩныҟа 
Иноуишьҭуан. Урҭ иреиҳәон, 
Хыхьынтә макьана азин шыҟам‚ 
Иаргьы дшашьҭоу дара реиҳагь...

Тапанча араион ахь иашан‚ 
Акыр иҽиҟьан, днашәа-аашәан,
Аха ахантәаҩы дмаакәа 
Ҟалом‚ ус ишьҭаз имшакәа, 
Зны иаачҳа‚ шәахьӡап ҳәа иарҳәан, 
Инагылт уа рышьҭахь иарха. 
Иара ичҳаит‚ аха аԥш иазымчҳаит. 
Аԥхасҭа амҩа аиура анамчха, 
Аџьықәреи зықь тонна рҿынӡа 
Еилажьыз, еиқәыжь ҩахьхьынӡа, 
Илаӷралан, еиларҵәыӷьо, 

Еилабааит иумыхәо чаӷьас. 
Амца акызшәа, алҩа ахылҵуан, 
Аԥаԥа иркын‚ ахәа агәылҵуан...

Ԥанча иԥеиҳаб амцқьа Расҭа‚ 
Аџьықәреи хьчаҩыс ҳәа дарҭан‚ 
Иҟадаз иазиуа гәазҭо? 
Ауардын уаҩы иахьибарҭам 
Ала инага уа уахыла‚ 
Дицырхрааны иеиҵбы Мамка‚ 
Аџьыкәреи хьҩежь уардын хыла 
Ига‚ ицақәа ирҭәхьан иамкуа...

Ақыҭа‚ иашаҵәҟьан, еиҭымран 
Изҭагылаз. Аӡә ааҿиҭыр, 
Аркьаҳәрақәа шыҟоу хитырц 
Дналагар, идырцәон имра...

ХЬЫМЦА СЫРМА ДИГАРЦ ИӠБЕИТ

Хьымца‚ Сырма ашкол лаҟәыхра 
Зыхҟьаз аниаҳа‚ блеиҵыхра 
Изыҟамҵо, ихы ахьиго 
Изымдыруа амш ихигон. 
Аҵх азаҵәра иҽанеиҭоуп, 
Ахы шигәдҵаз ангәеиҭа. 
Ахәыцрақәа еилаҵәаҵәа 
Дыркын‚ икәша-мыкәша ацәа 
Мааиуа‚ аҵх аухан инымҵәо, 
Дуазыруа дазԥшын ашара: 
Ажәытәра уаҳа агәы ԥымҵәо 
Ишԥанха, ауаа ирымҭо лшара.
Ҩаԥхьа иаацәырҵт Капулетти, 
Абар Ромеои Џьулеттеи!

Аҽшьроу? Ма-ап! Уи бзамыҟәроуп! 
Ԥсыҽроуп, напҩахароуп, хьаҵроуп! 
Ауаҩ иара ихала иқәра 
Имҿаҟәароуп, имыркьаҿроуп! 
«...Аԥсҭазаара ануоуа зныкоуп...» 
Ишубалак уи уазныҟәар 
Иашам‚ хыдароуп, ламысым! 
Аԥсҭазаара разҟуп, чароуп! 
Абла ҷыц еиԥш иухьчароуп! 
Уцәанырра сса уаԥысыр, 
Иалшоит заанаҵ иуцәыбжьысыр. 
Ахьымӡӷшьара, нас ашьыцра, 
Тәыс уҽрымҭа, рхәура аҭыҵра 
Фырхаҵароуп, ихақәиҭроуп! 
Илахьынҵа дазԥшы‚ ҟәиҭра 
Ҟамҵа‚ дымтәа‚ ибла хымҩа‚ 
Ауаҩ имҩа иара ихитроуп! 
Нас иабаҟоу сара сымҩа?.. 
Хьымца дфилософха дхәыцуан, 
Аха игәԥжәара иихыҵуам.

Сырмеи иареи рразҟ қәашьаз 
Изыӡбом, игәырҩа нхьаца‚ 
Иеиҭара аус еилыргашьас. 
Ихәҭеи иҟаиҵарц ахаҵа?.. 
Сырма бзиа дибоит Хьымца! 
Уи уажәоуп зынӡа агәра анига. 
Ашкол ианалгаша аҿынӡа 
Реиразҟхара-ӡбахә захигоз, 
Иажәа ԥасаха‚ дышԥхамшьо, 
Абзиабараҿ игәы дшамжьо, 
Еилиргеит зынӡа дымҩашьо. 
Аха ишԥаиури? Иҽанышәа 
Дхәыцуеит, диҭахуп дзызҵааша: 
Адуцәарҿ ԥхашьарак зныруа 
Иҩызцәа, ҵаҩцәоуп, аԥышәа 

Уи аусаҿ зынӡа ирымам... 
Ауаҩ иусаз даԥшәыман, 
Иразҟымҩа иара иӡбыроуп!
Аӡыбра даҿын уи Хьымцагь; 
Ихаҿын еихьымӡа-еиԥымӡо 
Еиԥшым аускәа хкы-хкыла 
Ихшыҩ иараӡон уа шәкыла. 
Акакала иҵәаӷәо ианыхтәу, 
Ҩба рҿы дааит‚ нас аҵыхәтәан: 
Акы – лгәы иҭоу еилиргароуп, 
Иажәа дшаццо агәра игароуп. 
Ҩба – иҟамҵа лак-ҩакра, 
Абыржәыҵәҟьа уи дигароуп! 
Ла лахь иакәым игәы еицакра, 
Нас дзыԥшрызеи? Аамҭа хага‚ 
Аамҭа гәымбыл‚ уаҩ игә иаахәо – 
Аиразҟхарахь аус иахәо 
Ҟанаҵом. Ҭынхакиҿ днага 
Днаиртәап уи уажә аамҭала... 
Аха лашьцәа агәар инҭала‚ 
Дыргар ҟалоит‚ уа дааимкәкәаа. 
Асқәа ҟалахьеит мцымкәа, 
Иагьахылҵхьеит кыр иакәымқәа.

Расҭа ӷьатамахжәа, иашан‚ 
Усҟан бзиарак ирҿиашам... 
Аха уигь‚ уаангыл хәа иарҳәап, 
Ауаа ҟәышқәа ажәала дҿарҳәап... 
Усоуп иқыҭантә игәыла 
Шаликәа зежә дырҭагылан 
Ԥҳәыс данааигоз. Уажә аҵараз 
Аламарбатә ашҟа дныҟәеит, 
Тҟәарчал апрактикаҿ дыҟоуп... 
Лабраа дыргарцаз аҩныҟа 
Усҟан рыҽдрыцәгьаӡан даара... 
Аха исҭахны сааит анылҳәа:

– Сабаԥым аразҟы еиҩышәҵәар,
Иахәҭам шәымуроуп, шәаагыл, – ҳәа
Игылт аиҳабацәа ҟәышцәа.
Иҟарҵозеи, иҟажа ргәала‚
Лабраа нагьежьит ԥшьшьала.
– Аԥҳәыс закәызеи макьана?
Дышԥасхылҵ аҵеи маџьана... – 
Иҳәан‚ иабгьы даӷьын азнык‚
Аха иҽааиқәикт иаразнак.
Дҟәышымзи, иԥа дауилҵуаз! 
Аԥсуара ақьабз ахәҭа гәаҭа‚ 
Аҩныҟа дааигеит ишиаҭәаз. 
Гәырӷьароуп анаҩс иахылҵыз: 
Еиҵаҩҩы уа рхы-рыхшара! 
Насгьы рҽахьыргӡеит рҵара.

Хьымца иҵара ныжь аамтала, 
Сырма дигарц ҳәа дызхымԥо 
Аус иӡбеит убра ихала. 
Сырма имарианы дшимбо‚ 
Уигьы дазхәыц икапанит, 
Илхылаԥшуеит лашьцәеи лани. 
Аха хымԥада дибароуп! 
Рхала инеидгыла, еицәажәа, 
Ишеиӷьу агәра лиргароуп, 
Илымҳа иаҳароуп лажәа.

Иӡбеит зегьы: агәырҩа ирхиго 
Зылшаратә иҟоу – зыҟны днеиго‚ 
Ҩызас дарбан зыгәра игаша‚ 
Ишьҭихқәаша, мап зымҳәаша. 
Цашьас иҟаиҵо‚ дандәылҵша... 
Дазхәыцит ацтәы иахылҵша, 
Идгылан ацтәы еилзыргаша 
Заанаҵ ргәрҽанҵа ишааигаша...

Абас ихаҿы аплан шьҭыхны, 
Қьаад бӷьыцк атетрад иааныхны, 
Днатәеит икалам аанкыла: 
«Сыхаара, Сырма‚ сымҩашьо 
Еилсыргеит, ҳразҟымҩа ԥшаашьак 
Амҭа ҳтәар‚ ҳара ҳаицәҟьала, 
Нас ишхьшәахо. Ҳхы неидкыла 
Ҳаицәажәароуп! Ҭаҭын ҿыхра 
Бызцу‚ уа рылҵшьак ҟабҵароуп! 
Хымԥада бызбароуп! Бсыхәа, 
Сара сыҟоуп шәааҩс абахчаҿ... 
Быҽсықәршәа, иҟаҵа ԥсыхәак!.. 
Абаҳча еилашьшьыра ҳаҵәахп!..»

Хьымца дахьыҟоу аамҭала, 
Рхатәы хшара рразҟы дала
Иҟамлазт, ргәы мышьҭыкәа, 
Сабик џьа дырԥшаан имԥшыкәа, 
Драаӡоит – рҵәҩаншьапы мырӡган. 
Ражәымҭа ашкәакәарахь ирзго 
Иакәны‚ уаҩ дикәгәӷуа даара‚ 
Изҳауеит иҟәыбҷоу хшаран.

Убри аҷкәын хәыҷы Иура‚ 
Хьымца иқьаад‚ уаҩы имырбакәа, 
Сырма лыҭашьас иазиура 
Иеиҳәан, дишьҭит ԥшра камҵакәа. 
Иура идҵа еиламырцҳа 
Инеигӡеит. Уи аказармаҿ, 
Шәырак азна аҳа иарма 
Жәҩахыр ихшьы днеит. Ацәырҵха 
Имҭо‚ аҭаҭын рыԥхцәа ааисын 
Дыркит‚ аха уа драԥысын, 
Сырма дахьтәаз наҟ днахысын, – 
Зегьы ишәзеиԥшуп, ари шәыруп‚ 
Иҳәан‚ инаиргылт ашәыра. 

Аҳәсақәа аҳа ашҟа еивасын, 
Иандәықәла еилаҩ-еиласуа‚ 
Зегь уахь рыхшыҩ шцаз аниба‚ 
Иура иарӷьа напы иџьыба 
Иааҭихт, Сырма лҿы дааҭгыла, 
Ҳак ақьаад наҵаҵа‚ еидкыла 
Инлиҭеит, аӡәгьы изгәамҭа. 
Ла лзы ари зеиӷьаҭам ҳамҭан!

***
Абаҳчараҿы ҵлак амҵан‚ 
Ирҿахәмаруа аизгәшьра амца‚ 
Сырма лнапы ԥшқа имҟәыҵак, 
Хьымца дгылан. Рыбжьы ныҵак‚ 
Иццакы-ццакуа рыгәҭыха 
Еибырҳәон. Абаҳча-ҿыха, 
Аԥсаа бжьы рацәа хкы-хкыла 
Иалыҩҩуан. Џьара бгахәҷума, 
Мамзаргь ишәарыцоз цгәума‚ 
Акы рбазаап. Џьоукы бжьыла‚ 
Ҽа џьоукы‚ рхы мшаҭа‚ ижәыло‚
«Рахрахь» ԥсымцқьала аҳәаа ихыҵыз 
ԥхарҵон, ҭынч мҩа камҵакәа. 
Иара абаҳчара иахьыҵаз, 
Дҽынкыло, кыр имцакәа 
Иҟан, аха аԥсаа рымчха – 
Рыбжьы ӷәӷәа иашьҭит иазымчҳа.

Убасҟан дҵиҟә-ҵиҟәуа Расҭа‚ 
Ишәакь рхианы иаанкыла, 
Днеиуан уа Хьымцараа шгылаз... 
Ашьабысҭа ашәарацаҩ дгәазҭаз 
Еиԥш‚ нас Сырма Хьымца дидҟьа 
Лҿыналхт, ажәақәак нылҿыҵҟьа:
– Уҩ! Ҳаишьуеит ауп абыржәыҵәҟьа!..
Дцон ишлылшоз, дгәҭҟьа-ԥсыҭҟьа...

Хьымца ишьҭахь Расҭа иеиха 
Дгылан‚ иҟалаз еилкааха 
Имоуит. Ашәақь инацәа аҵак 
Расҭа дкылԥшуан. Игеит аҵықь... 
Иааӡыӡт абаҳча еихашьшьыра. 
Хыхьынтә иахатәан ашәшьыра. 
Аԥҭақәа еишьылӡа еилысуан. 
Аҩада‚ аԥсҭаҟа ажәҩан хысуан. 
Ақәаршыҩ абжьы ашшыхәа 
Игон‚ иааскьо арахь ашьшьыҳәа, 
Ачауарбажәқәа уа иҭрысны, 
Аҵлақәа ирылԥраауа ихысны‚ 
Ҩада ихалон еилаҭыруа. 
Хьымца ицәыхарамкәа, аҭырас‚ 
Абаҳчара иҵиаа игылаз‚ 
Инылашьшьит уарбажәк хыла. 
Аха амҵәыжәҩа еиҵых‚ ихиаала, 
Аҭырасраҿ иахьынҳалан.

Расҭа имаӡамшәа ԥсгаха‚ 
Ажәырҭра еилажәжәа-еиларҽ дахо 
Дааиуан, дмыццакыр ицәцошәа, 
Здаҟам насыԥхәык дахьӡошәа. 
Иҩышьҭихт иишьыз иуарбажә. 
Ахаҵара, асеиԥш дарбан 
Изылшахьоу иҳәошәа дгәырӷьон,
Ажәеиԥшьаа диаҭабуан дхырхәо.
Ишәақь патронак хыма-ԥсыма 
Инҭеиҵан, нас иишьыз има 
Даагьежьын, ҩаԥхьа ихы раҳа‚ 
Уарбажәк збозар ҳәа уа уаҳа‚ 
Дааԥшыхәит нахьхьынӡа-аахьынӡа. 
Ашьҭахь уа даагәеиҭеит Хьымца‚ 
Иааҭалашьцааит илакыҵа:
– Уабаанага, арахь уабаҟаз? 
Иҟауҵозеи уара араҟа?

Хьымца игәы аҭра иҭыҵуа,
Инимыжькәа иаҳаз хамҭа, 
Ихшыҩ назишьҭит, еиликааит 
Дышцаз Сырма‚ уи дизгәамҭа. 
Игәы ԥсах аҭак неиҿикааит:

– Ажь сфон‚ – иҳәеит‚ аха аранӡа 
Дшымаауаз уи баша жьыказ‚ 
Иҵимхырцаз ара ак шыҟаз‚ 
Инациҵт игәы шәа‚ игәамҵуа:
– Акаҷыҷыжь – зыжәла маҷхаз‚ 
Араҟа макьана мачхәым! 
Сааилаҳан... – Хьымца деиҵамха, 
Аҭагылазаашьа анурҭха,
Амц ҳәашьа дазыҟалт дфурҭха. 
Аха Расҭа ибла шҳамха 
Дихәаԥшуан, имӡа дшицәымӷыз. 
Дахьибоз аҳауа изымхо‚ 
Иԥсы ихәлачуан иҩеины:
– Амыждараз ииз ҵеины
Иаҳзыкалаз, уара гәқәха‚
Саҳәшьа лакәзаарын иугхаз...
Уара‚ нкыдӷәӷәала-ҟьала,
Уахьзыҩамӡо укыдыззала,
Ухы гәамҭа‚ аӡӷаб бзиа
Узлышьҭоузеи, уара аччиа?
Уара – аиаҭым‚ разҟыда,
Амыждараз ҳара ҳқыҭа
Иаланагалаз ахымдыр,
Абри ашәақь ахы иҭыҵуа‚
Иҟанаҵара уазхәыцуа,
Уҽацәыхьча, џьым‚ ахымҭа!..

Раҳаҭыр збоит зыҟны уҟоу. 
Уара ашкол ахь ушныҟәо,
Сырма дзаҟәаҳх убри азакәӡоуп. 

Аха исҭоубоуп, зны уақәӡуа 
Иҟалар шалшо‚ лышьҭа ухымҵыр, 
Уи лырҟьалара уаҟәымҵыр!. – 
Расҭа ишәақь ахы дҩаха‚ 
Иааирмақарт, имҳәа уаҳа.

Хьымца иԥсы еиҟәыҷҷо дгылан.
Ажәа хьанҭакәа иҽынкыла
Илбааидон, иара ак иҿыҵҟьар,
Ҽеик шахылымҵуаз азгәаҭа.
Ауаҩага иажәаз уҵҟьар‚
Уаргьы иҩыза уакәхом зҳәада!
Игәы иааҵаххыз, нас еицрала,
Ибз иамԥсаҟьарц уаҟа ахала‚
Ихапыц нақәрӷәӷәа икуан Хьымца‚
Аха анкылара дзахьымӡа,
Иааимхаҳәеит: – Ҭабуп даара‚
Шәажәа хаақәа ирықәым хашҭра.
Еилкаам уаҩ иԥеиԥш дахьашьҭра,
Аха избан‚ аӡәы ихароу
Даҽаӡәы ихы иҭаԥа дзықәхо?
Аӡәы иразҟы‚ нас ианбыкәхо ‚
Аԥсҟы даҽаӡәы ианимкуа,
Аӡә ихәҭа ҽаӡәы ианимго?..
Сара исхырҟьа шәаҳәшьа аҵара
Даҟәышәымхын. Сара ахара
Сыдзар‚ сықәҵуеит – шәқыҭа нсыжьуеит.
Хымшуп‚ ашколгьы касыжьит...

Нахьхьи, наскьа џьара ак гәазҭаз, 
Нас ԥшыхәрҭас изкыз Расҭа‚ 
Иаҳаӡомызт Хьымца иажәа.... 
Сырма Хьымца дныжь лыҭрысра, 
Инашьҭарххы Расҭа ихысра 
Дааннакылт дзымцо‚ дыргәжәажәо. 
Хьымца дишьыз џьышьа‚ рыцҳа‚ 

Илзымҵәахуа уаҳа лгәыҵха‚ 
Дгәынқьуа, лылаӷырӡ еихшыла, 
Дыԥшуан нахьхьи, наскьа дгыла‚

Хьымца акгьы имыхь данылба, 
Уаҟа ажәырҭра днылԥа-нылԥо, 
Ҩаԥхьа Сырма наҟ дандәыкәла,

Расҭа дгәеиҭеит, аха азнык 
Дизымдырӡеит. Хьымца иқәлак 
Иакәыз џьишьеит. Нас иаразнак 
Ицәа иалашәт иаҳәшьа шлакәыз. 
Аха длыхьӡаны димбакәа, 
Данизеилымкаа уи дыҵҟьан, 
Длышьҭалеит ажәырҭра еимыцҟьаа... 
Ажәҩан еимҟьазшәа имацәысит, 
Инашьҭархх ааигәа икахысит. 
Кырцхушәа ақәаршыҩ аҟәҟәаҳәа 
Илҭалт‚ инагӡо ахатә гәаҳәа.

БЗИАЛА‚ СГӘЫ ЗЫБЛЫЗ АҚЫҬА!

Игәҭакы хыбгалеит Хьымца: 
Инап Сырма иахьылхьымӡо 
Дырҵәахит џьара. Дахьырга 
Иҟам аӡәы уаҳа идыруа. 
Агәы даақәхаҵәҟьеит дуазыруа. 
Ма ҟазшьак наҭа, лхы цәырга 
Иҟалымҵеит ларгьы дыррак. 
Уи ақәԥаразы дыхьшәашәоуп, 
Лымҩа алхра зынӡа илылам‚ 
Лнапы лыважь‚ дыԥшуеит дгыла...

Хьымца итәала кыр днашәа-аашәан, 
Иҩыза‚ иқәла зыгәра игашаз 

Аӡәык‚ ҩыџьакгьы назикын, 
Аха рааԥсара зегь башан... 
Абас дахьымӡакәа изқәикыз, 
Изымдыруа ихы ахьиго‚ 
Даақәхеит агәрҩа цәгьа ихыго.

Иԥсықәаран, ихы азкыдын, 
Иагьицааиуан иара аҵара. 
Аха уажәшьҭа уи ақыҭан 
Ихы изықәкуам, џьара дцароуп. 
Мҽышан аҽны. Ашкол ашҭа 
Нхазшәа иара иеиԥш иқәашьдан, 
Иууаӡа ԥсы зхоу аӡә дҭаршәым.
Агәашәгьы уа зырза ахаршәым. 
Дынҭалеит игәы хьоу-хьоууа. 
Аԥсакәа рыԥх еицырхәоуаа, 
Агәашә ахьынтә ашкол ашә ахь 
Инагоуп. Днеиуеит дрыбжьала. 
Дыҟоуижьҭеи наҟ дацәҟьала, 
Уажәшьҭа ҩажәа шықәса ҵуашәа 
Игәы иабон. Ашә аркымызт, 
Дныҩналт икласс. Ипарта 
Ахьгылаз ахь днеин‚ итәарҭаҿ 
Днатәеит. Сырма иҭахымызт 
Длызхәыцыр, аха иауама? 
Иахьеизынхалоз рхала‚ 
Иахьеибырҳәалоз ргәала‚ 
Илаԥш адымхалар хәшәамам...

«Умцан!.. Ҳнумыжьын!» – еиԥхныҳәҳәо 
Рыбжьы дыргон‚ игәы рхьыблуа... 
Магә Гәыгә-иԥҳа, нас уа ибла 
Даахгылт, даҟаҟо лыҽԥныҳәа... 
Кыбҷа Кадыр-иԥҳа гәыраз‚ 
Аҵаҩ зегь реиҳа изырдыруаз! 

Дабаҟоу, ашкол ахь дҭымҵуа? 
Иамуит лырҵаҩра даҟәымҵыр.

Днапхгаҩызар, икәа иҭало‚
Еиҳабыс иааилак ирнаало
Магә Гәыгә-иԥҳа, Кыбҷа днықәца,
Лара даанхеит ара дҷыгәӡа...
Иҭцара ианашьҭаз ԥыхьа
Еиԥш уажә Хьымца уаҩ дицрыхом,
Иарбан дықәзго наҟ иха?
Изакәызеи игәы иҭыхо?

«Абри ашкол ашҟа уаанӡа‚ 
Ааӡаб ухугахьан уанӡа... 
Инагӡа‚ инумыжьын, уалга!» 
Бжьык игәқәҩҩуан абасшәа. 
Аха даҽаӡәы ибжьы гозшәа: 
«Иухамшҭын ауаҩратә уалгьы‚ 
Уара лқыҭаҿ уаан аҵараз‚ 
Иухҟьаны лышкол дынҭыга
Ддыртәеит – иудлеит ахара. 
Уи гәамҭакәа, ухы мацара 
Уашьҭалар ауп ацәаԥҽыга».

Мап‚ аанхашьа имам Хьымца. 
Игәыблыра ду зыдхала 
Иҟоу ашкол иауам дҭымҵыр. 
Игәы ҭыҵ ицон ахала. 
Дҩагылт, илаӷырӡ хыҳәҳәала:

Бзиала‚ исызгәакьоу спарта‚ 
Исзаҩызаз ан лгара! 
Бзиала‚ ашкол – ахшыҩ кәарҭа‚ 
Аҵара-дырра аӡлагара! 
Бзиала‚ сыкласс лашара‚ 
Ахшыҩ-ҵеџь, изқәым еицакра! 



Бзиала‚ сырҵаҩцәа, ан лыхшара 
Реиԥш исзызуаз гәцаракра!

Бзиала‚ исызгәакьоу ашҭа‚ 
Исзаҩызаз сыхәшҭаара аҽҳәа! 
Бзиала‚ амҩа‚ са сҵаҩра ашьҭа 
Зынԥыҟҟалоу, уҟамлан укьаҿха!

Бзиала‚ сгәы зыблыз ақыҭа‚ 
Зчеиџьыка гәҭыӷьӷьаа ҳалалу. 
Саақәхазаргьы ара сразҟыдан, 
Уҵеира сырԥхашьом – исуалу!

Абзиаразы, сҩыза‚ сықәла 
Сашьҭам аԥсҭазаара ԥсыла. 
Иҟалазаргь сшәылҵны сдәықәло, 
Сшәылагылоуп гәыла-ԥсыла.

Абзиараз, Сырма‚ схьырҵәаҵәа, 
Сразкымҩа, измауз бӷа еиҵыхра, 
Сынасыԥхә ҩаҵхаха шьҭацәа, 
Сыбзиабара хаа‚ са сгәыӷра!

Хьымца игәы былуа‚ ихьоу-хьоууа, 
Дгәырҩа хьынҭаха, дкахәыцуа, 
Изымдыруа разҟыс иауа‚ 
Днеиуан, ақыҭа ҳәаа дхыҵуа.

Аҩбатәи ахәҭа

ТҞӘАРЧАЛҞА

Аидара шьҭыхга машьына 
Ҭагәаҭасуа, аган хьынаа‚ 
Иакәтәаз бӷаӷо‚ еинкьа-еиныруа, 
Ԥшьшьала иналсын Очамчыра, 
Аҿынанахт Тҟәарчал шыҟаз. 
Камбашь уардынҵас иныҟәо‚ 
Акәуа еиԥш ауп амаа ишықәыз. 
Џьа иаанкылан, аӡы ахарҭәон, 
Даҽаџьара абензин ҭарҭәон. 
Гәдоуҭантәи шьыжь идәықәлаз, 
Амш кьаҿ ахәларахь ианнықәлоз, 
Инеиуан иқәс Аалӡга ацҳа. 
Ауаа рхы ҭҟьа‚ иааԥса-икара, 
Ҿымҭран, рыбз ркушәа иацҳа. 
Џьоук тәан ирхамкәа рыԥскәарак. 
Џьоук ржәҩахырқәа еибаркы игылан‚ 
Урҭ игылаз Хьымцагь дрылан.

Ашьхеи ақыҭеи рҳәаа аҿынӡа‚ 
Ибарҭан ҩахьхьынӡа Хьымца. 
Иара дызлыҵыз иқыҭа‚ 
Ашьхара ашьапаҿы икыду 
Ианишьалон, арахь ааира 
Иаҿыз – иааигәахоз есааира. 
Аҩада‚ ашьха зыхчынгылоу, 



308

Абаҳчарақәа еиԥынчылоуп, 
Ирыгәҭылак аԥсуа нхарҭа. 
Аалӡга нырцә‚ аҳаракырахь, 
Ақыҭа шьахә Гәыԥ ибарҭан. 
Хьымца дазҿлымҳан, идыруан:

Аԥсны ахьӡ-аԥша хьчо изҩычо‚ 
Аҵарауаа дуқәа ҩыџьа‚ 
Аԥсуа критика аԥхьанеицәа,
Абри ақыҭа ишаҵеицәоу!.. 
«Ажәытәра иагаз» аҩымҭа 
Шыҟоу абра иалҵыз имҭан... 
Мизан ироль зны дыхәмархьан: 
Сырма усҟан иаҳәшьа лакәхын. 
Даницәдырӡ, имала даақәхан, 
Иашаҵәҟьоушәа, игәы инархьуан... 
«Уажәшьҭа ҳаицәыӡҵәҟьону иашан? 
Иаҳмоуӡои нас уаҳа еиқәшәашьа?..»

Амашьына, блаҟьа-бласуа 
Инеиуаз, ӷәӷәала џьара инҭасын, 
Еибак-еибашьҭуа иангылаз, 
Рыҽрызнымкыло, еигәҭасуа, 
Еиланажьит хыла-гәыла. 
Хьымца дкамҳакәа, иҽынкыла 
Дгылан‚ акабина аанкыла. 
Ӡӷаб хышк‚ игәеиҭахьан уаанӡагь, 
Илкын ижәҩа дахьынҳала. 
Уажә гәакьаҵас, иибо изхамҵо, 
Лнапқәа икәыршаны лхала‚ 
Лара дылтәхазшәа разҟыла, 
Дилаҷаб, дылгәыдкыл дгылан.

Иҟәмшәышәӡа лцәа-лжьы аԥхара
Ахьидыз, маӡа гәаԥхарак
Иҭо‚ идақәа чыхәчыхәуан. 

Гәахәарак хааӡа иарҿыхон. 
Лара лыблақәа ҭырхаха 
Дааиҵаԥш, ианлоу аԥсгаха, 
Иҟам ҵыхәтәа змам агәахәа 
Лҳәошәа, ԥшьшьала лнапы дҩаха‚ 
Ҩаԥхьа имахәар аанкыла, 
Дааидҵын, лҽыриаша дгылеит.

Хьымца уеизгьы лнапы иныруан. 
Арахь дгәеимҭошәа ҟаиҵозаргь, 
Дынидҳалалак дидыруан... 
«Илҳәарызеи Сырма илбозар, 
Ижәҩа шылку даҽа ԥҳәызбак?» 
Убриоуп иара дзызхәыцуа... 
Игәнаҳа рықәшәааит дихызбааз, 
Сырма уаҳа игәы дҭыҵуам.

***
Ажь афҩы хаа наҟ ихьаҵит. 
Ашьха ҳауа лас цқьа ԥхьаца‚ 
Ҳауа хьанҭак иҵәматаӷьӡа, 
Иԥынҵа инҭаст икәаӷьӡа. 
Ақыҭа ааныжь‚ митә мҵыцкәа, 
Акалақь, џьара иахьыцқьоу 
Узымԥшаауа, аҷышә ахьтата, 
Гәам кажьырҭоушәа, еилатата 
Иҟаз иналалт ԥшьшьала. 
Ауаџьаҟкәа ажәҩан иалаз‚ 
Бзырбзан гәыцәҵас иахагыла, 
А-ГРЕС еихачаԥа гылан. 
Иахылыҩруан алҩа еиқәара, 
Алҩак ацрышәшәон ибӷьыжәны, 
Сырҳәы еиқәаҵәаҵас ихәмаруа, 
Ҳамҭак аҳауаҿы иҽыжәын.



310

Ҩадахьтәи Кәазанҟа анҩеитәха, 
Инықәсын ҵаҟа Аалӡга ацҳа‚ 
Амашьына аматор иаҵха‚ 
Иҩыхәнеит абжьы каамеҭха. 
Ҩнык аҿаԥхьа иааҭгыла, 
Хьымца ицны иааз еидкыла 
Иаазгаз, дааҭыҵ акабина, 
Усҳәарҭак ахь дыҩхалт дыҩны.

Дыклахәҵәаӡа, зынӡа иоура 
Бзиан. Ишыҟазгьы ашоура‚ 
Игәеиҭоит иаразнак Хьымца‚ 
Икьаҿ жәпа шьацԥштәыла 
Аҳәынҵәра еибаркын аахьхьынӡа. 
Аибашьра аамҭаз Аџьынџьтәыла 
Зыхьчоз аибашьаы еилҟьа-еилӷәцәаа 
Шиакәу ҩашьом‚ ихы шьҭкәцәаа. 
Хьымца ари ахаҵа раԥхьа 
Дахьиба Гәдоуҭоуп. Ақыҭантә 
Данлеи‚ џьара ҭӡамцк икыдыз 
Алаҳәара ибан‚ данаԥхьа, 
Ааԥхьара ақәҿиҭырц аӡәыкны, 
Днеит уа‚ адрес ахьарбазаҿ. 
Убраҟоуп, аразра иҿықәны,
Аԥсуаа рашьааигәаӡа – абаза 
Абри ԥасарбеи дахьиба, 
Уброуп иахьеиликаа ихьӡу‚ 
Дшабазоу, ишижәлоу Ӡыба... 
Уи иахь дныҩналаны дџьыхӡа, 
Астол днахагылан, даазцаз 
Иеиҳәеит, дшахтиорхарц шигәиҭоу. 
Иара дхааӡа салам нииҭан‚ 
Лаԥшыла дааимидан, диазҵааит:
– Ишсоуҳәара, шаҟа ухыҵуа.
– Зежә шықәса абар шьҭа сырҭысуеит.
– Ашкол уалгахьоума? – Сҭыҵит. 

Уи уажә аамҭала саҟәыҵит...
– Узлазбо‚еилкьоу арԥысуп! 
Умццакыкәа, цқьа уазхәыцу?.. 
Иҟамлааит угәы уаԥысуа? – 
ԥасарбеи иауит агәҩара, 
Хьымца дшаниаз џьа гәԥжәарак. 
Идиҵт инеигӡарц иҵара...
Аха Хьымца имҳәа игәала‚
Ашахта даҳәон дацрала:
– Сыгәра жәга сшымгыло аӡә ишьҭахь...
Аҵарахьгьы сцалап шьыбжьышьҭахь,
Аусуцәа рышкол сҭалап...
Ишымариам здыруеит, мцымкәа,
Аха сыҟазарц схьыԥшымкәа,
Еилазыгӡап уси ҵареи.
– Изауша агәахәтәы хьӡара!
Садгылоит, иуӡбыз хазыноуп!
Аха саргьы ԥҟарак сымоуп...
Аццакра – иҟалоит иахьакәым
Укылнагар, хнырҳәра ахьақәым.
Иҟамлац ашәыр – аҳамԥа
Ҿухыр‚ иузнагом уҽы амԥахь.
Аццакра бзанҵы уахамшьан.
Згәы иҭоу ззеилмырго дуаҩамшьоуп! 
Зылша дырны зымҩа иқәлаз‚ 
Дҟалоит дрылԥхаа иҩыза‚ иқәла!

Ауаа зегь ԥсабаратә ҳамҭан 
Гәрҵҟәылк-гәрҵҟәылк рцәа иалоуп. 
Иззыԥшааз дарԥшӡоит – ималуп‚ 
Дмаџьанахоит изызгәамҭаз! 
Ауаҩ имҩаҵәкьа днаныԥа,
Дарԥшӡом дгылар иахьиҭыԥым! 
Ҳаицәажәап, нас мчыбжьык ашьҭахь 
Уаа уахьымхәыр, умаҭәа аашьҭых...

Мчыбжьык ашьҭахь данлеи Хьымца‚ 
Аиқәшаҳаҭга нықәиҵт иаԥхьа: – 
Умццакыкәа иаҳәо уаԥхьа‚ 
Иугәамԥхозар, унапы анумҵан. 
Уа акгьы анымызт Хьымца игәамԥхо. 
Разҟ хазынаӡак шиҿамԥхо, 
Аханатәгьы иара идыруан. 
Амахәҿ ус џьабаа ацәхьаҵра 
Дашьҭам. Дзынихәаԥшуам ааҵра 
Иавоу‚ уи акәшәа ауаҩ дура. 
Ҩ-напыкла аус аанкыла 
Иаҿу иоуп ауаҩ‚ ҽхангыла.
Ахәыцрақәа еихьымӡа-еиԥымӡо 
Дызлаз даарылҵит уа Хьымца. 
Аддыҳәа амырдуан иҭала‚ 
Ԥасарбеии аӡәи еишьҭала 
Илеиуан ԥасарбеи рызҿиҭын, 
Зегь ишьҭаларц адҵа риҭан‚ 
Еибак-еибашьҭуа, илкаԥо‚ 
Ирықәтата алҩақ‚ асаба‚ 
Амашьына илалбаан, адгьыл 
Инықәгылеит ршьапқәа дысӡа. 
Ааигәа крыфарҭак инадгылт. 
Ашә аԥхьа аҳәақәа еилаӷәыруан. 
Иахьыҩналаз амҵқәа ӷыруан‚ 
Иаархапапеит ҭаха рымҭо. 
Инапҟьа-шьапҟьо, амҵқәа ԥхьацо‚ 
Аха крырфон рхақәрԥс, ҿымҭуа.
Ԥасарбеи ицааиз ахаҵа‚ 
Идикылт агәыԥ ауыха. 
Хьымца игәы зхьыблуаз зегь реиҳа‚ 
Ԥасарбеи дцеит аԥсшәа нреиҳәан. 
Аԥшәма ҿыц ироуз дуаҩ духа‚ 
Зҵаара гәамҭо‚ иҽыруадаҩуа, 
Дтәан‚ икарандашь ак аҩуа... 
Ашьҭахь дрыԥхьан ааигәа ҩнык ахь‚ 

Аҩбатәи аихагыла ихәныга, 
Ҩажәихәҩы уаа‚ хаҵеи ԥҳәыси: 
– Ишышәҭаху шәҽышәша, исуси‚ – 
Ихәан‚ х-уадак иҭыкка иҟаз
Инрыҩнеиҵан, иус ԥшьа шьахәла
Инеигӡазшәа, илакҭа ҭахәла‚
Дындәылҵын, наҟ дцеит иҩныҟа.
Аихатәы каруаҭқәа гылоуп‚
Цәарҭақәак – ачахәҵәы згәылоу
Рықәуп‚ уаҳа хыза‚ хчы ыҟам.

Доусы ргәала уаҟа ицәырга: 
«Рыхәҭа аргама џьоукы ишырго...» – 
Ицәҳа-шҳауа иааилалт азнык. 
Аха Андреи зыхьӡыз ахаҵа‚ 
Втоматк ҭирҟьошәа, инацәа аҵак:
– Москва дмыргылеит иаразнак,
Агәра жәга аԥсҭазаара аԥышәа‚
Ишәоуз ҟәнымшьакәа шәанышәа,
Ишԥашәымами лаӡара!
Ҳалагыла аӡы бӷаӡара,
Акырцх‚ аҷыхь‚ акы иахҟәнамкуа,
Аҭабиа ҳҭаиан иагьараан.
Аҳауа ԥхоуп‚ ахьҭа шәамкуа,
Акаруаҭқәа ацәырҭа рықәҵа
Ианшәоу, ишәҭахузеи уаҳа?
Аҳ иеиԥш шәыҟоуп, пату шәықәҵа! 
Доус шәҭыԥ ылшәх шәымхьаҳәа-ԥаҳәа! 
Лашьцар шәаақәхоит, шәыбла акамбо. 
Афымцагьы иамам лампа.

Зегь ҩаҵаԥшт аҭуан‚ афымца 
Апатронқәа ҭацәын... Хьымца 
Акәакьҭашҟа инаскьага 
Игылаз каруаҭк днықәтәеит ԥшьшьала. 
Аӡӷаб хышгьы‚ лчамадан нага‚ 

Иаԥхьа игылазаҿ лхала 
Инықәлҵеит, иааигәа диарцаз. 
«Сырма длеиԥшзар џьара акала?» – 
Дынлыхәаԥшит цқьа дибарцаз.

Иҳалалӡа лыбла гәыӷра‚ 
Ирхуп агәрҩеи агәыӷреи. 
Лԥынҵа хашәшәала хәыҷ ҟәрышәӡа 
Лхы-лҿы арԥшӡоит, цәгьа ианаала.
Лкьышәкәа ҭахә-ҭахәӡа, иҟәмшәышәӡа, 
Абзиабара иаҳәоит рхала. 
Лыцламҳәа ԥшӡа‚ лыхәда ҵҟәашаа, 
Сырма леиԥш дыԥшӡаҵәҟьоуп, иашан... 
Аха уеизгьы Сырма длеиԥшым... 
Сырма леиҳа аурыла дкьаҿуп. 
Сырма қәрала еиҳа дмаҷуп... 
Ишԥабзиаз уаҩ иԥеиԥшу 
Заанаҵ идыруазар, усҟан 
Дрывсларын иитәым аусқәа...

***
Хьымца ихааӡа аԥхыӡ далоуп: 
Сырмеи иареи ҭынч еидтәалоуп. 
Еидыӷәӷәала рганқәа еидыхуп... 
Лнапы икәырша дылкыхуп... 
Нас ииахуп урҭ еилаҵәа... 
Ус ԥшьшьала даалҵын ацәа‚ 
Дааҳәны иааиԥсахит ииашьа. 
Абар ассир – уаҟа иганаҿ‚ 
Ԥхыӡи иашеи еилаҩашьо, 
Сырма диваиоуп аргама...

Ашырҳәа дҩықәтәеит, дыҭрысын. 
Алашәра узалымԥшуа ирысын... 
Ахыр-сырҳәа ацәа иалаз‚ 

Аӡәы иркьаҿуа, ҽаӡәы ироуа‚ 
Рыхәдабжьы еилаԥсон еиԥхьтроуаа, 
Илымҳаҿ рҽеизго инеилалон...

Аӡә дицшьҭоуп иара‚ иашан. 
Дымҵаа-дымԥшаа иара ииарҭаҿ 
Дарбахарын ас ииашаз? 
Алашьцараҿы дибарҭам. 
Аӡӷаб хыш лоуп иоуз гәҩарас, 
Уи лоуп зыгәаӷьра ӷәӷәоу даара.
– Саҭоумҵан, – лҳәеит хәыҭхәыҭла, – 
– Сымацара сшәоит‚ умгылан, 
Уиа‚– лхәеит‚ инапы аанкыла. 
Днаиеит. Дҟәмшәышәӡа данидла,
Днеилбзааит иауразоуроу Хьымца‚ 
Идақәа ирҭахәмаруан афымца...
– Саҭоумҵан,– лҳәеит иныҵак.
– Сымацара сшәоит‚ сумазҵаа, 
Алашьцароуп арахь саазца...– 
Иаалырӷәӷәеит инапы лгәҵак.

***
Амыҟәмабарақәа зхысхьоу 
Дреиуоуп ари аӡӷаб Машьа. 
Жәаа шықәса роуп дызҭысхьоу, 
Аха илхылгеит митә гәрҩаша. 
Афашистцәа, лара ишылбоз, 
Лани лаҳәшьеи ҿаҳәа абарҵаҽ, 
Агаз нақәҭәа, алҩа ахылббуа 
Ирблит рыҩны‚ амца ацрарҵан. 
Амца рцрала‚ цәгьала игәаҟуа, 
Иналаблит даргьы уаҟа.

Ла лабду дима дыбнала, 
Агәлара ҩнык иҩналан, 

Убрантә илбон арҭ ахҭысқәа. 
Ашьҭахь, уи лқыҭа аамҭала 
Ҳар хәҭак жәыланы илҭалан, 
Афашистцәа – цәгьара ԥызкуа 
Иҟамыз‚ ԥыххаа инҭарҵан, 
Ҳажәлар иаанхаз ажәа рнырҵеит, 
Атыл ашҟа ихҵәаны ихьаҵырц. 
Лабду дима ддәықәлеит Машьа. 
Аихамҩа иазцеит ириаша. 
Вагонк инҭалеит. Аихаҵыр 
Еиԥш‚ уи аешелон абжьы ҵыр 
Аҳауа ԥырффо ибжьыҵырц 
Аҿынанахт, рҳабла ааныжьуа. 
Нас ишьҭхысааит, амч еиужьуа. 
Аха абар‚ рацәак мҵыцкәа, 
Афашист ҳаирпланқәа аакылҟьеит. 
Акырцх еиԥш ахымҩас уаҟа 
Илеиуан, хәыҷи дуи ҟәаҟәа. 
Машьа лабдугьы дрыԥх илҟьеит. 
Жә-шықәса ирҭаз Машьа‚ уи акәхеит, 
Ҭынха длымамкәа, адәы даақәхеит...
Ашьҭахь Амшын Еиқәа ахықәаҿ, 
Иахьӡыхгылоу аӷба дуқәа 
Днанагт. Уаҟа џьоукы дгәаҭа 
Дырган‚ аӷбақәа акы днаҭа 
Иаагьежьит. Иҭан хәыҷ гәарҭак, 
Илмоуа агыларҭа, атәарҭа, 
Лара илеиԥшыз, лара илықәлаз 
Рыла иҭәын. Аӷба дәықәлеит, 
Амшын еиҩырффо, ихыхәхәала, 
Мрагыларахь ицон иаха. 
Аикәрхага харгьежь ҩхала 
Икнаҳан, даԥхьон лхы дааха: 
«Емба». Ус рнын зегь аҩыра. 
Асакара, адәы хтыра‚ 

Нҵәара зқәым акаршәра аҩыза‚ 
Амшын саркьа шьҭоуп еиқәҩызаа. 
Армарахь, наҟ хара‚ ашьха‚ 
Аҳаракыра ду зқәашьха 
Иҟоу‚ еиԥшым ԥштәы хкы-хкыла 
Иҩыча‚ шәаԥыџьаԥла ибеиоу‚ 
Агаҿа ԥшӡа иахчынгылоуп. 
Аӷба‚ аӡы еиларҽҽа инеиуа‚ 
Армарахь иаахьаҵәи ԥшьшьала, 
Аҿынанахт аӡ бжьахалахь.

– Аҟәа! – ҿааиҭит зегь здыруаз 
Ҷкәына хбыџк‚ агәырӷьа иныруа.
– Саб иаҳәшьа дынхоит араҟа‚ 
Ишыбзиоу жәдыруоу Аҟәа! 
Иҳабыргәи уахь ҳанӡхырга! 
Уахьоуп! Шәымбои уахь ҳахьырго! 
Аҷкәын дгәырӷьон уа зегь реиҳа‚ 
Аҟәа шбзиоу зегьы иреиҳәон. 
Иҳәон иаб иаҳәшьа дшиԥыло, 
Дгәдикылон уи гәаныла.

Ахәыҷқәа ааҟалт илахҿыхха. 
Ахбыџқәа ак рҳәоит еиҿыхо. 
Ақалақь ааскьоит есааира, 
Ақалақь азԥшуп урҭ рааира... 
Аха‚ иаалырҟьа каамеҭрак 
Ҟалеит‚ рҽыларҟәы жәа-метрак, 
Аџьарқәа рынҵаны рыҵаҟа,
Аҳаирпланқәа амца рҿыҵҟьо 
Инырхууааит. Дгьыли жәҩани 
Еинҟьозшәа уа игон абжьыцәгьа. 
Инахҟьеит наҟ аӷба агәцәгьы. 
Иамаӡамшәа леишәеи ԥани‚ 
Амшын ацәқәрԥа ӡхыҽҽара, 

Асабицәа ирымҭа ԥсгара‚ 
Акаиутақәа рҭәуа ирылан – 
Аӷба еиҟәжәан, иҵааҟәрылон...

Ишыҟалаҵәҟьаз еилкаашьа 
Лымам‚ илгәалашәом Машьа: 
Абомба анԥжәа ахԥша даршәу‚ 
Аӷба анзаза далҟьа дҭаҳау‚ 
Амшын гәымбыл-џьбара дҭаршәын. 
Лҽаларԥс, аӡаҿы лыҽкнаҳа, 
Иоумышьҭуа дыԥсыргь дынхаргьы, 
Илкын аиқәрхага харгьежь.

Ахәыҷқәа мадаӷь-мадашәо, 
Амшын иалаԥсан зықьҩыла. 
Рыҽрызнымкыла иҵаакәрыло, 
Ианышәазшәа рразҟы хьшәашәа, 
Аҵахь рҿылархон ԥшьшьала. 
Аӡәыр залҵма уа лыԥхала?!. 
Заб иаҳәшьа дынхозгьы Аҟәа‚ 
Дахәаҽит иаразнак уаҟа.

Аҟәаа иҟалаз еигәныҩын, 
Афлыкақәа ирышьҭалт иҩын... 
Ргәрҽанымызт, ицеит аамҭа. 
Амшын ԥсыцәгьа, уаҩ дымшаҭа, 
Зегь рцәафеит, ԥшьҩы-хәҩы рыда. 
Иеибган иалшәазгь дразҟыдан...
Акәарахьынтә, Машьа дгәаҭа‚ 
Аӡы иҽалажь, ихы мшата‚ 
Дыӡсо‚ зықәра иҭысхьаз хаҵак 
Даауан‚ аламала ихьаҵуа 
Иакәмкәа, асабицәа ршьала 
Иҟаԥшьхаз аӡыеишьыл дала.

ЛЫМАРИА ДАШЬҬАН

Ага ақалақьаҿ Манча‚ 
Аҩны еихачаԥа иргылан, 
Уи дыниацлаб ашьҭахь Ԥанча‚ 
Уаҟа иаргьы уи дигәлан 
Иҽыҟеиҵеит, ихы даахәан, 
Ахан иргылт‚ адгьыл аахәан.

Сырма Хьымца дахьицәырҵәах
Иара убраҟоуп. Агәра изымга‚
Кыр дыԥшыхәуан, рааигәа цәырҵәа,
Аха ашҭа лхабар изҭымго,
Илхылаԥшуа, ддәылмыжь дрыман.
Лаб иаҳәшьа Кәакәа дкаамеҭха,
Аибашьраҿы ԥхьаҟа неитәха
Дыҵҟьазшәа, уи хыма-ԥсыма,
Дынлыдххылон Сырма ахышәаҽ,
Уа днадгылар, џьа даалнышәом.
Длыҭҟәазшәа аӷа – лыжәҩа нхарсны,
Даадылгон, нас наҟ дыԥхарсны,
Длышьҭуан анҭыҵ‚ уаҩ дылзымбо
Иахьыҟоу. Гәарԥк аҿы ргәыла 
Манча иҩны ҭыкка игылан.
Ацыԥха рыман иахымбаа,
Рыҩнеиԥш иҩнан‚ уа иаангылон,
Иныҩнарҵон ԥшак‚ лашарак...
Манча иԥҳа дҭан аҵара
Қарҭ. Арԥыскгьы иара диман‚
Аха уи ақыҭахь дыҟан.
Хьымца данықәҵ, ихы-игәы имахь‚ 
Ашьҭахь Сырма кыр лыҩныҟа,
Ақыҭа лызгәакьахь даамга‚
Ақалақь аҿы даанкыла,
Ак шылхылҵра рхаҿы ирзаамга,
Дрыман‚ рылаԥшҳәаа дхыргыла.

Лашьцәа ҩыџьа – леиҳаб Канбеи,
Ашкол уа иҭоу‚ леиҵбы Занбеи‚
Аханатәгьы уахь илага‚
Иҭаҩын ақалақь Ага. 
Илхылаԥшларц урҭгьы ирыдын.
Дыраегь, иара убарҭ рыдагь‚
Ргәыла ааигәаӡан иҟоу рқыҭан‚
Дара ирыжәлантәиу арԥыс‚ 
Манча зыхьӡу – Манча Харба‚ 
Аколнхара кажь дыбнала, 
Дыбжьагьало ақалақь далан‚ 
Манча Харба – Хьымца иқәла‚ 
Даашьоит, иҭахым аҵара‚ 
Даашьоит, иҭахым анхара‚ 
Иашьа дазныжь аҩны, агәара‚ 
Дааит ақалақь ашҟа дықәла. 
Убригь дара рҿы даангыла, 
Сырма илхылаԥшуа дрылан.

Нас арахь‚ Манча Рогава‚ 
Ибла ԥхамшьақәа камкамуа, 
Сырма дхимхыр иԥсы иамуа‚ 
Дхырбза-кәырбзо хазы даван. 
Иумырбаӡо ибгара ашьҭа‚ 
Лымариа дазкылԥшуа дашьҭан.

Абылра иацәшәаз даныԥа‚ 
Аӡыршы дҭаԥалт ишибоз. 
Асыс нага ақәыџьма аҭыҩра 
Иҭаркт‚ иамамкәа иахьыҩра. 
Иқалақьтә ҩнашҟа Манча 
Днеиуан, иара ихатә акәын. 
Зны-зынлагьы дицын Ԥанча‚ 
Еиҩызцәамзи, инеиҭакуа, 
Зны Манча иҿы шьоук еизыргон, 
Ҽазных Ԥанча иҿы аамҭа рхыргон. 



321

Сырма дырхагылан, рымаҵ 
Луан‚ урҭ уаҳа гәрҩа рымам.
Манча ианижәлак, длахҿыхха
Длацәажәон саҳәшьа хәыҷы хәа.
Уаҩ даныҟам, зынӡа дҿыха:
– Сыԥҳа леиԥш бызбоит, – ҳәа леиҳәон.
Ҳамҭак лиҭон‚ зны деилеиҳәон...

Манча‚ ас уажә игәы хыҵны‚ 
Дшыҟоу акәмызт дзеиԥшыз раԥхьа: 
Жьҭаара дгәаран џьоукы дрыцны‚ 
Аха разҟ ҷыдак неихаԥхан, 
Иҩызцәа ԥшьшьала дынрылҵны,
Зыжь иҭаауаз Ҷаҷ иԥҳазаҵә, 
Лареи‚ нас лкәаскьа хани 
Инеидкылан игәаԥхазаап, 
Хара иааныжь иаби иани‚ 
Даанҿаст уаҟа хатәара ҳәа. 
Дҿаҳәа дамоуп аԥсуа хаҵа 
Ақьабз бзамыҟә мараҳәуа. 
Икылблаауазаргь игәаҵа‚ 
(Иҟоуп иахьа уаҩы иџьеишьо.)
Хатәара дцомызт, иԥхеишьон.

Мкыд лгәы зызхьуаз данылмаӡа,
Ишԥазылуаз лаб инхара?
Хаҵак длаҭәан дылԥшаар акәын. 
Манча лара лразҟы дақәын‚ 
Днахагылеит лыҩны-лгәара. 
Иҟәнҵа иабхәа итапанча, 
Ажәлар дынрылагылт Манча.
Ашьҭахь, нас аколнхара 
Ахантәаҩра иган‚ уа дыҟоуп. 
Ауаа рмал‚ рааԥсара, рԥара 
Иара ишиҭаху дазныҟәо 
Аҭагылазаашьа инаҭан‚ 

Ԥыҭҩык уаҟа рыбз еибыҭа‚ 
Ак рымазкуагьы дымшаҭо, 
Ирҭаххаз аларгӡоит рқыҭа.

АТЕЛЕФОН РХЬЧОН

Хьымца Машьа лыхҭыс дазхәыцуан, 
Лажәа гәыҭшьаага ихы иҭыҵуам. 
Игәалашәоит ихаҭа‚ аамҭала 
Лыхҭысаҿ иааԥсарак шалаз: 
Аибашьра аамҭаз акәын‚ рқыҭан 
Русҳәарҭаҿ телефонк кыдын. 
Издыруада уаха дыррак 
Аарыцҳар хыхь‚ аиҳабыра... 
Аӡәы имҷаԥшьар ҟаломызт. 
Аибашьрахь иҟан адуцәа.
Ақыҭа анапхгацәа мыцәа‚ 
Уаха шаанӡа уаҟа итәомызт.

Хьымца ауха иқәла‚ игәыла 
Дицҷаԥшьон уаҟа даангыла. 
Ашамҭаз аҭелқәа рыла 
Аԥсны ақыҭақәа рызҿырҭуан, 
Аӷба шаауа адырра рырҭон‚ 
Изылшо аеҭымцәа ирԥыла 
Рыҩныҟақәа иргарц. Хьымца 
Игәалашәоит, аҵәҵәа аҟәымҵуа, 
Иҩызеи иареи шарҿыхаз.

Ателефон абжьы ҽыжәла‚ 
Ҽыҳәҵәыла ишыцәаз ианрыжәла, 
Аҷкәынцәа ыҵнарҟьеит. Иҭрысын, 
Хьымца раԥхьа днеит‚ даԥысын. 
Атрубка аакниԥааит уи.– Алло!

Сыхиоуп иназгӡарц исуалу! – 
Ибжьы наиргеит дыхәмаруа. 
Ашьҭахь Хьымца днеиуан дкәаруа, 
Ақыҭа анагӡком иҩныҟа. 
Уаҟа ахантәаҩы дманшәалан 
Диқәшәеит, ддәылымҵыцкәа дыҟан. 
Уи шьежь аусҳәарҭахь дхалан‚ 
Иҟаз аеҭымцәа згартәы, 
Иҟеиҵеит рлымҳаҿ инаӡартәы.

Аԥсны ақыҭақәа рҿы усҟан‚ 
Мраҭашәара ицоз ахҭысқәа 
Ирыхҟьа ихҵәаз – иҩныдаз, 
Адә цәҳәы иқәхаз – иразҟыдаз: 
Аҳәса‚ нас хәыҷы‚ ҭахмада... 
Ҭаацәа-цыԥхьаӡа иҩнада‚ 
Иҟаӡамызт аӡә дызмамыз. 
Уаххьа ча адагьы зызҭамыз, 
Рҭаацәара иалархә крырҿарҵон. 
Даргьы аԥсуа чыс рҽанраала, 
Иашьцылаанӡа рқьышә еицрала, 
Аҵаара-мца алҟьо рҿы иҭарҵон.

Ҭахмадаки, ҷкәынки‚ ԥҳәыски, 
Хьымцараа рҿы иҟан усҟан...
Ицеит аибашьра ианалга. 
Хььшца игәалашәоит иналкаа, 
Урҭ рыԥсадгьыл ахь иандәықәлоз, 
Изеидымҵуа амҩа ишықәлаз. 
Ҭаацәак, изҭахӡам, еиҿымҵыр 
Ҟамлошәа, иҵәуон изымцо...

Аҟәа аеҭымцәа шыӡхырго, 
Изылшо рыҩныҟа ишырго‚ 
Хәаԥ‚ Џьгьарда, Отаԥ‚ Ԥсырӡха... 
Аԥсуа қыҭақәа ирзырцҳан, 

Зехьынџьарантә ажәлар Аҟәа 
Икылс‚ аӷба иазԥшуа уаҟа‚ 
Аԥшаҳәаҿы еиза игылан‚ 
Шәиман Цыгәбагь уаҟа дрылан. 
Имаҷӡамызт иара иқәра‚ 
Аха дыӷәӷәан, акыр илан. 
Машьа уи иахьагьы инықәра 
Лҿакуп, данеиқәха уи ила. 
Џьамыӷәацәгьа иаргьы ихыга‚ 
Днаиртәеит амшын дыӡхыга.

Шәиман дигеит Машьа аҩныҟа. 
Иара димаӡамызт хшара‚ 
ԥҳас дҟаиҵеит, аха нагӡара 
Амоуит. Хәшықәса уа дыҟан. 
Ашкол ахь дишьҭит, аҵара 
Ибзианы лхы азцон даара! 
Аԥсшәа лҵеит лара цәгьа ирлас. 
Анцәа ишиҳәара, хаирла 
Иҟан‚ Шәиман иалҳәон «саб» ҳәа. 
– Баба дбыкәхшоуп, исабҳәар, 
Уаҵәы Ага сцоит‚ ибзаазгаша, 
Бара бзы акы сеигӡом, Машьа!.. 
Дагьеигӡомызт Шәиман‚ иашан. 
Лышәҵа‚ лшьаҵа – џьара ак лыгны 
Дҟаимҵеит. Иԥҳәыс Маниа лакәзар, 
Ан леиԥш дылбон‚ лхы-лыԥсы ақәҵа... 
Машьа‚ лхаҭагьы дарныгны 
Дыҟамызт, аха ахәыҷ рыцҳа‚ 
Ламысдак уа дыҩлызгылан, 
Лыӡӷабра иҟьашьит длаӷрагыла.
Лыԥсҭазаара еиҭа ҿыцха 
Идәықәлеит, аеҭымра ҿыцха 
Дырҩегь лаԥхьа иааи иаагылеит. 
Иҟалаз уиоуп: рҵаҩыс ҳәа 
Ирхагылаз, нцәахәыс илшьоз: 

– Хҩаалатәқәак ыҟоуп... иахьысҳәо 
Саҭабымҵан, аҩра шбылшо‚ 
Насгьы урысшәоуп, уи ба беиҳа 
Еиӷьны изыҩуа дшыҟам бдыруеит...
Аурокқәа анынҵәа абас леихәан, 
Цәгьарак аҵоуп хәа ак лныруа 
Дҟамлеит, дазымхәыц даангылеит. 
Ҩҭәык нлыҭа‚ абас даанкыла, 
Жәиԥшь шықәса анылхыҵуаз Машьа‚ 
Рҵаҩык‚ иаԥсамкәа уи ахьӡ зхылаз‚ 
Арҵаҩ ихьӡ ԥшьа длаӷрагыла 
Диҟьашьын, ахәыҷы дырҩашьа, 
Ицәырҵит ишнеиуаз ашьҭахь. 
Шәиман игәы ԥжәо‚ ишәақь аашьҭых, 
«Арҵаҩ» Хәта дишьырц ддәықәлт... 
Дагьишьуан, дибар‚ ҳәарада, 
Аха аԥсуара аҵас гәаҭа‚ 
Заанаҵ‚ усҟан уи дцеит днықәла...

Хәта крыфара мацаран 
Хыс имаз. Имҵеит аҵара. 
Ашкол данҭазгьы, шәҟәы аанкыла 
Днамтәацызт, зымҩа дацәгылан. 
Цәгьам-бзиам, нас кәрскәак дрылга‚ 
Дипломк рцәиган, инрылга 
Дааит нас уи рҵаҩыс Шьхаԥыҟа, 
Усҟан ашколқәарҿ ус иҟан... 
Абгахәыҷы ҵыхәабаба, 
Маана зкьыла‚ зқьы галаба 
Рыла акәт гашьа адыруеит. 
Аԥшәмагь агызмалра икыроуп: 
Иҵароуп ашьацҳәа аҳашьа. 
Иԥшаароуп абга аҭархашьа. 
Заанаҵ игәаҭаны, ихароу 
Ҟамларц, икәтыҵрагь ирӷәӷәароуп! 
Иагьа ихааны иԥхозаргь амра‚ 

Ауаҩы имыхьроуп гәзианра. 
Иара изгәамҭар инхара‚ 
Амра иамаӡам ахара.

МАШЬА ЛАБ ИХАБАР

Хәта дцазаргьы дыбнала,
Шәиман иҩнрагьы хыбгалан.
Гәаныла дрыцҳаишьон Машьа‚
Аха лхы илзамҭа хьчашьа,
Ахәмга инапаҿы лнеира‚ 
Изқәм акәны уаҳа рҽеира‚
Ибла иаахгылт хьымӡыӷ дуны.
Дзазымиааит ажәытәра ицрыхоз.
– Сыҩны афҩы лыргеит, сцәа ԥылҽит‚.
Џьа сзымцәажәо сыхәда хылҽит...
Иаҭахны иҟалар‚ сеиҵамха,
Схы лыхҭнысҵон, данаԥсаха,
Сыҟаны дсымбароуп шьҭа уаҳа! – 
Иажәа имҳәеит дхьаҳәа-ԥаҳәо...

Машьа лхаҭагьы ихьымӡӷылшьон. 
Лхы лцәымӷ дыҟан‚ дҵәуо лҽылшьуан. 
Адәыӷба дынҭала днықәҵын, 
Дцеит лара дахьиз лқыҭахь, 
Иахьблыз уи лхәыҷра разҟыда. 
Афашистцәа уи цҟьа инықәҵа, 
Ашьҭамҭак умбо‚ еиқәшьыхаа, 
Адгьыл иаҟаратә иԥыххаан. 
Аха уеизгьы илԥшааит Машьа‚ 
Рыҩн аҭыԥгьы лдырт дымҩашьо: 
Ауаџьаҟқәа ргәыцәқәа рхыҳәҳәо, 
Адәы иқәгылаз хара-бӷьара, 
Дрылаԥшуа днеиуан рыбжьара. 
Лани лаҳәшьеи гәаҟуа ишыҳәҳәоз 

Рыҩны амцабз алҟьо ишыблуаз, 
Уажә илбошәа ихгылан лыбла. 
Амҩагь узгәамҭо аламала, 
Иҟалахьан зегь еимала. 
Аха днеиуан лхәыҷра ашьҭа 
Дхыла‚ иԥшаауа руаџьаҟ дашьҭан. 
Харантәи уи лылаԥш шнақәшәаз 
Илдырит, зны алҩа зхылббуа, 
Рыҩны аныблы иаанхан илбаз... 
Ианыҟарҵаз уи иац акәшәа‚ 
Алҩақ ақәӡәӡәаа, уа иҷаԥшьӡа, 
Игылан еиқәхьшәашәа, ицәхаԥшьӡа.
Амца ҭан абра зны агәгәаҳәа. 
Машьа лыкьанџьақәа ак раҳәо‚ 
Хыхь аҟьаҟьараҿ – аԥхараҿ 
Дықәтәан дыҟәбаҟәшәо, дыхәмаруа. 
Лан‚ иуҿаԥхо, иҟаԥшьӡа азқәа 
Иааҭылгон ача – ачаӡқәа... 
Лабгьы дылгәалашәоит Машьа: 
Уи Афинтә еибашьра далан. 
Уахьынтә дмааӡакәа, дышиашаз, 
Афашистцәа ҳҳәаа ианҭала, 
Шаԥхьа аибашьра мцахәцәа 
Дналагылеит, иабџьар шьҭкәцәаа.

Лаб ихабар иахьагь Машьа‚ 
Илзеилымкаацт иҟоу иашак. 
Илыздыруам иԥсы ҭазар‚ 
Рыҩны ирҿыцзар, даахьазар... 
Абас дгәӷуа амҩа дықәын‚ 
Аха лахьынҵас илықәын‚ 
Гәырҩеи рыцҳареи ҳәа ззымбо‚ 
Аеҭымра гәаҵәажәпа-гәымбыл. 
Лгәыӷрақәа кыдды‚ дааӡабха, 
Дыԥшуан убраҟа рыҩнаԥхьа. 
Аҽаларбаӷьа адгьыл дацла‚ 

Зҽеиҵых зны игылаз аҭәаҵла, 
Зымахә ҿнарҟәдааз абзарбзан хы‚ 
Ахҭыԥ аныпҟҟа, имишәанха, 
Аха аԥсы шҭоу мҩашьо‚ 
Игылан илыдышшыло Машьа...

Дгәԥшаа-хыԥшаауа, дынхьагәгәа, 
Дахьцо ҳәа ак ӡбы‚ ак лхы ақәкуа 
Акәымкәа, ус лыхшыҩ дысны 
Днеиуан. Лшәыра шьҭых дыҭрысны, 
Ашкол ашҟа дхымфафылӡа 
Данцалоз, дызныслоз амҩа‚ 
Уажә иахьықәиаау ахәац‚ амиа‚
Дықәла днеиуеит уа ԥшьшьаала. 
Иҟалеит уи ус доуҳала – 
Лхәыҷратә шьцылара абзоурала.
– Мариа! – иаалгәқәҩт бжьы хаак 
Ацәа далазшәа дааҿыхан,
Дагьааҭрысит, лаԥхьа дгылан 
Мыцхәы игны‚ даалыцәҩашьо, 
Лырҵаҩы ҭахмада, ргәыла.

– Иван Кузмич?!. – Уаҳа лзымҳәа,
Хәыҷҵас ихәда дыхшьын Машьа.
Дқыџьқыџьуан, аҳауа лзымхо...

Иаргьы илаӷырӡ иҿаҵәо‚ 
Игылан ҳамҭакы еилаҵәа... 
Рнаҩсан ашкол еилаԥыххаа 
Икажьын. Акәша-мыкәша цәӷәхаа, 
Аҿыц азын аҭыԥ зрыцқьоз 
Екскаваторк, ахаԥыцқәа 
Агәам иалаҵа иаанкыла, 
Абылтәы амамызт, игылан. 
Агәам шьҭырхуан џьоук напыла.

– Баб даан‚ биԥшаарц дхылан бышьҭа‚ 
Шәеибабама, дгәаҟуа дбышьҭан?
– Саб дарбану, саб Шәиману?.. 
Изусҭкәада илабу илану‚
Закә мчузеи уаҟа илиааиз?! 
«Машьа Шәиман-ԥҳа Цыгәба!» 
Дзышьцылахьоу ауп лхаҿ иааиз. 
Игәрӷьара уа иниҿықәба 
Ицеит Иван Кузмич :– Сҩашьо 
Салагама, нас исыхьи? 
Быҩсҿаԥши, блакҭа ҩеиҵыхи?! 
Дубова Мариа – Маша... 
Сҵаҩ ҟәыбҷа хәыҷ! Ма сажәӡама? 
Димитр – Дима иԥҳа бами?..

Иҟалаз лхы назцеит Машьа:
– Иван Кузмич ‚ сырҵаҩ гәраз‚
Сыхаара, иҟоу шәыздыруам,
Шәа шәакәым‚ са соуп иҩашьа...
Шәҵаҩ Дубова схаҭа соуми!
Нас са саб – сабҵәҟьа деибгоума? 
Акгьы имыхькәа, дгьежьны даама? 
Иашоума, шәхаҭа дыжәбама?
– Дышԥасымба Дубов Дима! 
Дорден ԥсараха! Гра имам...
– Иван Кузмич ‚ сызкәахшаша,
Дабаҟоу, нас ишәҳәа аиаша?..
– Дгәаҟуа дбышьҭан, ашәҟәқәа дәықәҵо,
Ашьҭахь ихы изыкәмк дықәҵит...

МАШЬА ЛҚЫҬАҾ ДААНГЫЛА. . .

Зынӡа имԥсит Машьа лқыҭа‚ 
Иаԥсаҟьаз аибашьра хыда‚ 
Иеиқәхаз, ихынҳәыз еиҭамца, 

Ҩаԥхьа уаҟа зыхәшҭаара амца 
Еиқәзҵаз маҷым‚ аҩнқәа ргыла. 
Машьагьы лқыҭаҿ даангыла, 
Ашкол ахьдыргылоз дрыцхраа, 
Аус рыцылуан махәҿала. 
Аколнхараҿы ҭагалан 
Акартош, ацыца рыҵхра 
Дазҟазан, зегьы драԥысуа. 
Аџьамыӷәацәгьа лыхҭысуан, 
Ахкыдкыларҭазы дгәаҟуа, 
Еснагь дхьыԥшын џьоук рҿы уаҟа. 

Иван Кузмич – лырҵаҩ гәыраз‚ 
Нап лыдкыла, шаҟа идыруаз, 
Иҭахын аеҭымра лныруа 
Дҟамлартә дныҟәигар дымҩақәҵо. 
Аха аамҭа хьанҭа ӷарран‚ 
Амлакра, арыцҳара гәаран. 
Атәым ҭаацәа рхы-рыԥс ақәҵо‚ 
Иагьа дырбаргьы, лхахә ылхуа. 
Лара илгәхьаан рҿаҵа ирҿылхуа. 
Дшымцхәу лбон‚ илныруа атәымра. 
Ҭаацәа дузаргь, ла лзы еиҭымран. 
Дазгәаҟгәышьон ахьыԥшымра.

Лаб дгьежьып, дылбап ҳәа дгәӷуан... 
Аха Аԥсныҟагьы лгәы лыхон. 
Машьа лыхҭысқәа еишьҭагыла, 
Лхаҿы ицәырҵуан еицырхәоуаа. 
Даннеилак Шәиман хықәкыла 
Дахьалоу, лгәы хьоухьоууа
Дааҟалон, лгәбылра мыцәа 
Дыгәхьаалгон. Имырдуцәа 
Дқәԥсычҳауан. Шәиман иакәын 
Лабҵәҟьа иеиҳагь лгәы ззыблуаз. 
Уи иоуп лаб ҳәа ихгылоз лыбла. 

Уа лгәыблра џьа иааицакым, 
Ддәылицазаргь, уи ахара 
Идҵо‚ илымамызт гәнхара...

Хәта иакәын‚ зынӡа имыцәо‚ 
Лгәы ԥжәо‚ агәаӷ зегьы здылҵоз. 
Уи иоуп лыԥсҭазаара лҿыцәаа, 
Ани аби шлымаз дрылҵуа, 
Бзиа илбоз лыҩны ддәылҵуа 
Иҟазҵаз. Абыда‚ аныда‚ 
Хкыдкыларҭа лмоуа‚ ҩныда‚ 
Деиҭымха ҩаԥхьа адәы днықәло 
Дҟазҵаз уи иоуп. Аӷа дрықәла,
Рыҩны анибыл‚ иас илхылгаз, 
Гәаҟрас дызҭашәаз, дызҭыҵыз, 
Лиаҭымра ахы ахьыҵҵыз, 
Гәрҩа-гәҭшьаагаха игәнылгаз, 
Лрыцҳарақәа зегь еидкыла, 
Хәта иҟнытә лыбла ихгылан. 
Иҿыҵыҳәҳәо афашизм ацқәа‚ 
Дылбон деицәаны зегь раҵкьыс. 
Аҭыԥҳа раԥхьатәи ахаҵа 
Изгәбылра нхон лгәаҵа‚ 
Аха араҟа даҽакала 
Еибакын агәаӷ еицрала.

Алакә афырԥҳәызба лакәшәа, 
Машьа лакәымшәа аҽаӡәушәа, 
Дибон Хьымца‚ жәҩан уаҩушәа... 
– Илылшарыз абас дақәшәар? – 
Ибла даахгылон нас Сырма... 
Аԥсҭазаара арма-ӷьырма, 
Хәмаргас иҟаиҵартә агәмха‚ 
Хәмгарас иҟоу аазгымхо 
Акәны‚ ақьиа ҭынч дызнымхо, 
Ишԥаҟоу абас еилыршьны... 

Ацәқәырԥа еилашырахь дыршәны, 
Даланажьуеит аӡә дыргәаҟуа.
Егьи днықәртәаны аҟәаҟәа, 
Дбахӡа дырнагоит аӡӷьыра, 
Мра ихы иқәмыш дтәоуп ашәшьыраҿ 
Даҽаӡә ажәҩан ахь игәҭасны, 
Анапы изеиннаҟьоит иасны...

АЖӘҨАНАҾ ДЫХӘНЫГА. . .

Тҟәарчал Хьымца иахьа хымшуп 
Дыҟоуижьҭеи. Уи есымша 
Дырго‚ даарго Аҟармараҟа, 
Хәынтәуп дымҩасуеижьҭеи араҟа. 
Ашьхақәа еиҩыхаа ирыбжьыга, 
Аҟармараҟа амҩа хәныгоуп. 
Ицоит иаваршә Аалӡга аӡиас. 
Амашьына ҩеихьан бзиа. 
Хьымцараа џьоук тәан‚ џьоук гылан 
Акузоваҿ – измам хыбра.
Хьымца уи амҩаҿ хықәкыла 
Дазымхәыц интересс ирҭаз‚ 
Авагонқәа ахәқәа ирхыԥраа 
Иаауаз рышҟа иман ԥшырҭас. 
Ахәы харак ахьтә ихиаала, 
Ԥсаатәқәоушәа, хыхь ажәҩан иала‚ 
Аҭел бжьындакәа ирхьынҳала, 
Џьоук аауан‚ џьоук цон еишьҭала. 
Уи иац акәын‚ уи жәац акәын‚ 
Иахьа уи асахьа еицакын: 
Урҭ авагон хәыҷқәа аанкылан, 
Аканат мҩа мҵысуа игылан.

Хьымца инҭыԥсааит игәаҵа: 
Ҩахьхьи, ажәҩанаҿ дыхәныга, 

Ҩ-хәык еимадо ирыбжьыгоу, 
Агәҭаҿыҵәҟьа дааины хаҵак‚ 
Аканат мҩа дықәтәан хыхьӡа. 
Ҵаҟантәи уарбажәк деиҳамкәа 
Акәын дшубоз. Ихарамкәа, 
Даҽаӡәгьы авагон хәыҷы‚ дџыхӡа‚ 
Ахы дықәгылан, иахькнаҳаз.
Авагонқәа арацәа еиқәара 
Рҭыппы‚ ҵаҟа хара-бӷьара 
Еилажьын, хыхьтә иалҟьа икаҳаз. 
Амашьына амҩа аанкылан. 
Ауаа рацәа еилагыла, 
Џьоук рхақәрԥс амҩа дрыцқьон. 
Џьоукы‚ ицәыҵырԥшуа рхаԥыцқәа, 
Зегьы ҵәылырхуан, ргәы акы амысӡо... 
Џьоук ԥшуан рыблақәа ламысӡа.

Хьымца иқыҭа аҟнытә – игәыла 
Шаликәагьы ара дгылан. 
Аламарбатә ҵарахь дныҟәон, 
Уажә ара апрактикаҿ дыҟан. 
Хьымца креиликааит уи ила: 
Авагонқәа арацәа рыма‚ 
Еишьҭеибаҳәа, хыма-ԥсыма 
Ианааилак абри аҭыԥаҿ‚ 
Икынҟьҟьа, аканат ианыԥа‚ 
Икаууа ҵаҟа илҭалон. 
Машәырк ҟамлацкәа, лыԥхала 
Иааныркылеит, лассы игәарҭан. 
«Тҟәарчалрацәа» аиҳабыра 
Зегь еизеит‚ ироун адырра‚ 
Ҵаҟантә иахьыз ҳәа ак рбарҭам. 
Аканат – аҭел еиларша, 
Авагонқәа кынҟьа‚ наршәуа 
Иҟазҵаз абри ҳәа еилкаашьа 
Рзамҭо‚ иаҵаԥшуан игыла. 

Уаҩытәыҩсак уи еиԥш илан‚ 
Убраҟа иахьыз ҟаҵашьак 
Азҭаша адунеиаҿ дшыҟам‚ 
Агәра ганы‚ џьоук анықәуан:

– Са исымдыруен, – уаҟа хаҵак‚ 
Абџьар даҵхошәа, инацәа аҵак‚ 
Иарӷьа напы уахь ишьҭыхны, 
Ихысга нацәкьыс ҭрыс-ҭрысуа, 
Уахь дыԥшуан, уи ихәда еиҵыхны:
– Ҩахьхьи, Аалӡга иахьахысуа, 
Абасҵәҟьа џьара икаамеҭхан, 
Аканат анбжьыс инеитәхан, 
Аха азнеира згәаӷьуадаз, 
Зхы зцәымӷу дарбан‚ ихәнодаз!.. 
Ддәықәлар авагон дҭагыла, 
Иалҟьоит дама‚ аҽазынкылом. 
Аканат дықәҳәазо ддәықәлар, 
Ихароуп, дызнеиуам дықәла... 
Зегь рбганы‚ ҿыц еибыҭо 
Мчыбжьык хаҿын... Изҭахыда? 
Зхы зцәымӷу уахь‚ хыхь дызхалои, 
Ҵаҟа иҽимшьуеи ҭынч ԥшьшьаала... 
Ишәымбари, са исымдыруеи, 
Абраҟагь убас шазыруа!..

Ибз наихәлашәазшәа илаԥа‚ 
Ахаҵа иниҿалт аҿаԥа: 
Аканат мҩа куа напыла‚ 
Ҩыџьа вагонк иҭагыла, 
Иаацәырҵит ҩахьхьи, ахәы ақәан. 
Еилагылаз уа гәыԥ-гәыԥла 
Ари џьаршьон, ари лакәын‚ 
Ишуааз злеилнаргаӡоз рыбла‚ 
Иахьадырбалоз ауп ажәҩан. 
Ашхәа иаҵыршьуашәа ажәҩа‚ 

Авагон наргон рнапқәа еиҭакуа, 
Аканат ааужь‚ нас еиҭакуа.

Еизҵаауан ауаа ргәы ӡыӡо:
– Изусҭақәада, изгәаӷьыда?
– Гигла иоуми‚ Гәргениӡе! 
Изгәаӷьрыда ас уи ида?!. 
Иашаҵәҟьаны Гигла иакәын‚ 
Агхаҟаҵацәа рбригада 
Аиҳабы‚ абри амҩа иаду‚ 
Бзынҵык џьара згәы меицакуа 
Аканат бжьында-мҩа ҟаза!.. 
Егьи практикантуп – Тәанба‚ 
Хьымца зны ашкол ицҭаз – Иаса! 
Дивымст игәра мга‚ датәамба, 
Аус шәарҭахь дхалеит дима.

Дизеилкаартә илаԥш ихьымӡо, 
Дыԥшуан игәы шәа-ӡыӡо Хьымца: 
«Иаса иакәну‚ иҟаларыма? 
Иашоуп‚ Иаса дҭаҟьа-ҭасуа
Уаҩы димбац. Дҽыбӷа ҟазан; 
Дҽыжәла дышнеиуа, дышьҭхысаа, 
Абаз шьҭиԥаауан дышьҭасны. 
Дԥырны дшьацәхыртәуа дахысуан 
Адә ду‚ ианеинырҟьо иасны... 
Ибаҩ ицәыласын, мцымкәа, 
Изанааҭ иԥшааҵәҟьеит иашак!»
Хьымца игәы аҭра иазымкуа 
Иҭыԥан ицон... Иҽыриаша 
Дҩагылт хыхь аканат иқәтәаз. 
Атрамплин аҟнытә аӡыгәҭахь 
Аԥаразы ишеиӷьу ԥышәо‚ 
Иҽазыҟаҵо дыԥшуашәа, 
Ҳамҭак дықәгылан деиҭамҵуа. 
Хьымца ибла иабо изхамҵо 

Дгылан. Хыхь аканат дықәгыла, 
Дмыццакыкәа иҿынеихт Гигла. 
Иаса иҿы даннеи дааҭгыла, 
Длаҟәын‚ инапы аанкыла, 
Авагон ахь длыбааит ԥшьшьаала. 
Аканат мҩа уа лыԥхала 
Иҟарҵазаап иагыз гәарҭан, 
Иҟам уажәшьҭа уаҳа ишәарҭан...

Ԥыҭрак ашьҭахь еиха идәықәлеит, 
Авагонқәа рымҩа инықәлеит: 
Џьоук Кәазан а-ГРЕС иазыргон 
Арацәа‚ ашахтақәа ирҭырго. 
Иҭацәыз мгыла ршьамхы арсны‚ 
Ашахтахь еихон еибарсны. 
Аканат мҩақәа ирхьынҳала, 
Шьоук аауан‚ шьоук цон еишьҭала.

«ԤҞАРАК ҲМАҲА. . .»

Иахьа жәымшуп Хьымца араҟа‚ 
Тҟәарчал далоуп усда-ҳәысда. 
Кәазанынтә Аҟармараҟа 
Есымша дцоит. Уа ламысдак 
Имаҵураҿы еснагь дыҟам. 
«Шәааизыԥшы», – рҳәоит‚ имышьҭы аҩныҟа,
Аахәлаанӡа уа иртәа ирымоуп. 
Убас иахьагьы данымаа, 
Иаагьежьит аныхәла рҭыԥ ахь. 
Андреи‚ уаанӡа зегь ирабжьоз, 
Агәыԥ рыхныҟәгашьа иабжаз‚ 
Иахьа игәы ԥжәо‚ ибжьы шьҭыԥон:

– Анархьизмроуп араҟа 
Иҟоу‚ иузымԥшаауа аиаша! 

Аҭынч усура ҳазгәаша 
Ҳахьааиз, аҭынчра абаҟоу? 
Хәлаанӡа ҳаҩнатәоуп ауада‚ 
Ҳаԥшуп‚ ҳаԥсҿыхҩыс иаауада?! 
Зегь тәоуп иҳаирха рызкәа... 
Ицәгьоуп азы ашахта ускәа‚ 
Жәамш ҳахысроуп уи аҵара. 
Ашахта аҩнуҵҟахь ҳаргароуп, 
Анеишьа-ааишьақәа ҳдырбароуп! 
Аха изашьҭеи, ҳазҭахыда? 
Нас уажәшьҭан, уа адгьыл аҵан‚ 
Ҳахьнеиуа ҳзымдыруа, ҳшаҵоу‚ 
Аӡә ҳашьып ҳәа ҳгәырҩа зкыда?! 
Машәырын рҳәап. Зда ԥсыхәа 
Змам ахьҳзымдыруа сыгәҭыхоуп. 
Ижәдыруоу нас жәамш аабжьысыр, 
Уаҩ дҳазхьаԥшуам, ҳаҳәҳәа ҳхысыргь 
Иахәҭоу ҳдырҵазшәа, ишаҳаҭу, 
Ахы залымҟьо ашәҟәы нҳаҭа‚ 
Доус ҳшахтақәа рахь‚ ҳахьаду 
Ҳандәықәрҵап инҳагәҭасны, 
Еинҟьаны укәаша‚ нас уасны. 
Ари еиԥш гәымхара збахьада?..
Абасҵәҟьа, уаҳа ак ҳамбакәа, 
Ԥҟарак ҳмаҳа‚ ак ҳамҵакәа, 
Атәы ҳзымдырӡо ҳанҭала, 
Ҳазҭыҵру уахьынтә лыԥхала?.. 
Аибашьра зегьы сахысит, 
Зынзаҵәыкгьы уа сгәы мҭрысит. 
Аха араҟа‚ исҳәоит аиаша‚ 
Сшәоит‚ исзымдыруа сзыцәшәаша...

Аплан ҟазҵоз Андреи иакәшәа, 
Ишиҳәаз иҟалаҵәҟьеит иақәшәа:
Аҵыхәтәан уа аӡә даакылсын, 
Ашахта атехника аусаз 

Ашәарҭадара ишахысыз, 
Ақьаадқәа нрыҭа дынрылсын, 
Икабинет ахь дныҩнала, 
Ашә нкыдиҵеит ԥшьшьала.

ХЬЫМЦА ЕИҚӘАДА

Иҭахын Андреи дицзар Ҳьымца‚
Аха аицәажәара иахьымӡа,
Хаз-хаз русурҭақәа анырҵан,
Иашеит‚ заанаҵ рхы аназымца.
Уаанӡа иахьыҩназ иҩнырцан,
Хьымца уаҟа ихарамкәа,
Аусуцәа рзеиԥшнхарҭаҿ,
Ҩнык ауада ацыԥха амкуа 
Иахьыҟазаҿ днарган, иарҭак 
Нидырбеит, ашәҟәы днанырҵан, 
Ицеит‚ уаҟа ихьӡ нахырҵан.

Иидыруа ҳәа аӡә даанымха, 
Зегь неимхыбӷьыжәааит ианырша. 
Деиба-кәеибаха, деиҭымха 
Ииарҭа днықәтәеит. Иеибадыршәа 
Ҟарҵеит џьоуки иареи уаҟа‚ 
Иҩнан урҭгьы уа ихарамкәа, 
Аха уиаҟара еизгәаҟуа 
Изыҟамлеит. Ражәа еиқәшәамкәа, 
Итәан иуада изыҩнымҵуа. 
Ирҳәон зынӡа игәы ззымцоз...

Ашьхатә техникум аҵара 
Қәҭешь иҭоуп‚ аха даарак 
Уаа дзыкәгәыӷратә иҟоу ракәым‚ 
Рхы мҩаԥыргоит зынӡа ишакәым. 
Апрактикахь иааны иҟоуп‚ 

Аха апрактикахь иныҟәом. 
Аӡәы – Мазик‚ ибз хәарҭам: 
Цәҳароуп имоу жәа хырҷагас.
Ԥҳәыс ҭыӡшәоуп ихшыҩ арчага. 
Иузымкуа иажәа ахырхарҭа, 
Ирҽхәон аџьаус ацәтәымра. 
Аԥхӡы казтәо аҵәы иахеиҵон, 
Ишуаа қьыԥшқәоу агәра хаиҵон. 
Нас уахьирԥшуан џьара ахьтәы мра – 
Қьафла аԥстазаара ахьырхырго, 
Џьа мбаӡакәа акрахьырго... 
Уахь изауз агәаԥхара, 
Иџьыба иагхом аԥара... 
Егьи – Рудик‚ рацәак ҿиҭуам‚ 
Игәы иҭоу макьана ихитуам, 
Аха илакыҵа ҵашәшәала, 
Мазик ииҳәоз ауп ианшәалоз.

Гәарбжьараҵас Хьымца иуада‚ 
Иузымдыруа уаҟа ирусу‚ 
Зегь ҩнаҳауан иҩнысуа. 
Убри аҷыдара гәаҭа‚ 
Данышьҭалоз ихчы инага 
Инаҵеиҵеит, џьара цага‚ 
Иеиқәа заҵәы‚ икьаҿ шкәакәа, 
Иԥара хәыҷқәа нҭаҵа аџьыба... 
Ашьыжь данааԥш, дышьтыԥа 
Дыҵҟьеит Хьымца. Нас дымԥшыкәа, 
Ихчы‚ ицәарҭа, ихыза шьҭыхуа 
Дыԥшаауан, ихы агәра изымго‚ 
Ауада еимдо дыҩнаԥшыхуан... 
Адәахьыҟа ақәа хымкәо‚ 
Аҩар ӡышьҭрақәа, рқьаф кыдҵо‚ 
Илеиуан ахыр-хырҳәа икыдҵәа.
Имаз ргеит‚ ихчы иааҵхны.
Ицәа иаду‚ инхаз хацхәны – 

Итрусик, нас имаика...
Игәы ԥжәаны иҭыҵуеит Хьымца‚ 
Уаҳа ауада дзыныҩнымҵуа, 
Дыздәылымҵуа, џьаргьы дзымцо 
Дааҩнахеит. Ихаҿы имааикәа 
Ишԥаҟалеи. абас шихьрыз?.. 
Мамзар икьаҿгьы зишәихрыз?.. 
Иԥарақәа уаҟа иҭамзи. 
Иқыҭаҿ дшыҟам идыруан.
Дзазымхәыци ус шизыруаз, 
Игәиҽанызарц ихәҭамзи!

Ақыҭа рыцҳа ламысла
Иӷәӷәоуп, ауаҩра мшьацәхнысло.
Уаҟа аԥсҭазаара шаҳаҭны,
Дҟанаҵоит ауаҩ драҳаҭны...
Ақалақь? Шаҟа ихазыноу
Еиԥш‚ аԥсҭазаара наӡынуп.
Шаҟа унаҭауа гәазҳара,
Аҟара ацуп агәыԥжәара.
Шаҟа иблахкыга ԥшӡароу,
Аҟара агәлоуп хәаԥсара.
Шаҟа гени ҳаракыроу,
Аҟара амоуп уи лаҟәра. 
Шаҟа аԥсҭазаара иагәеисроу, 
Аҟара аибажьара, аисра... 
Ҩбара злаӡам агәраз‚ 
Ақыҭа ҷкәын кәыԥш идырра 
Ақалақь бзазара аԥышәа 
Шамамыз џьоукы иаагәарҭан, 
Иаразнак имоуа хгарҭа 
Даақәдырхеит. Ихьыз данышәа, 
Дақәмшәо ихы зқәикуа, ииуа‚ 
Дтәоуп уажә Хьымца игәы ҵәуа.

Иԥарақәа ма иаагәеиҭар. 
Итрусик ааишьх‚ инықәҵа, 

Џьыбак адӡахыла инеиҭар, 
Иамҵәахуазеи уаҟа иҷыгәӡа! 
Ма ибаргәыз инхар иеиқәа! 
Ишԥаҟаиҵои, имеи ԥсыхәас – 
Абри ауп шьҭа иара игәҭыха.

Еиқәада аӡәы иҿы дызцәырҵуам. 
Иҟам иҭынхацәа, идырцәа, 
Аиқәа уаара‚ аԥара ԥсахра 
Изҭо иҟада‚ игәра згаша?.. 
Ахы илҟьа‚ дызгара ахәра 
Иоу дҟалазшәа, дшаба‚ дгәаша‚ 
Дтәан‚ иԥсы илшәшәа, дышхышәҭра. 
Харак идушәа дызцәшәаша, 
Дқыџьқыџьуан. Џьара ихшыҩ ззишьҭра
Изымдыруа, ихы ак ԥнамҟо‚ 
Дтәан‚ игәырҩа адунеи иамкуа. 
Ижьақцаха, игәы иҵәымӷны 
Иалан‚ дҟаҵо ихы ицәымӷны.

Ихы зқәикри, ас ианбанӡа? 
Џьоук ааны ҳәа уи дырбаанӡа, 
Дтәазаауама даамқәацакәа, 
Ак имӡбыкәа, ак ҟамҵакәа?.. 
Дҩагылеит Хьымца ԥшьаала... 
Ак аҿынтә ҽакы уҩнало‚ 
Ауадақәа ара ԥшьба-хәба 
Еимада‚ зегьы урыҩнысуа 
Иҟоуп. Раԥхьатәиқәа ахԥа 
Ртәуп апраҟтика иахысуа.

Иаха иҭақәаз – Рудик‚ Мазик‚ 
Иахәҭоуп абра џьа иҩназарц. 
Ари аҩнаҿы Хьымца уаҳа‚ 
Дыҟам иидыруа аԥсцәаҳагь. 
Шьаликәа – рқыҭантәи игәыла‚ 

Аӡырԥхаҟа ҭыԥк нкыла‚ 
Еснагь зыбӷа ианхьуа иқәу – 
Иаб дааиган, аӡырԥха дҭеиҵоит. 
Ихароуп уаанӡа‚ иабыкәу! 
Уеиқәа ушьамкәаны узнеиӡом.

Ааигәа ҩныкаҿ дыҩноуп Иаса‚ 
Аха уахьгь узцом еиқәада! 
Мазик – иахак зыбз иаасуа 
Идтәалаз, дзыҩноу ауада 
Ԥшаауа‚ апрактикантцәа дрылоуп, 
Макьана урҭ уаҩ дымгылац... 
Хьымца дышнеиуаз, игәамҭа, 
Дныҩнашылеит аҳәса руадак. 
Лкаруаҭ аԥхьа ԥҳәыс ҿак шәҵада 
Дгылан‚ лҽеиҭалкуан. Уа ҳамҭак 
Дшынха дыԥшуан, нас:– Саҭамыз, – 
Иҳәан‚ даақәгьежьт. Згәзҽанӡамыз, 
Арҵәаа ааҭлыргеит, лхыза ҩышьҭԥаа, 
Дынхәҵалеит, лшьапқәа ҩышьҭԥан...

Ашәаҿ‚ адәылҵха дзахьымӡа, 
Ҭакәажәык дааиҿаҳаит Хьымца:
– Иуҭахузеи, уара‚ араҟа? 
Уҽеилыхны ас уабаҟаз? 
Макьана, уажәоуп узҳамҭа, 
Уажәнатә изакәи узшьҭалаз? 
Уеиқәа ушьхны‚ ҭынчра ҳамҭо‚ 
Закә ԥхамшьареи, ахәса уҳалоуп...
Аҭакәажә уа лҽанлырхага:
– Бымшәан, быӡӷабра ԥырхага, 
Са сҟынтә иаиураны иҟам‚ 
Бҽырҭынч, амҩа сыҭ сыҩныҟа!..

Аҵыхәтәан Мазикраа руада 
Хьымца дныҩналеит, уа дақәшәа. 

Иааԥшхьан, аха аашьара рҽаҭа 
Ииан. Наџьнатәи рдырк иакәшәа, 
Ҿааиҭит ҩызаҵасҵәҟьа Мазик:
– Уеиқәа ушьамҵакәа узаазеи?
Ҳәсақәакгьы анаҟа ҳабжьара
Иҩноуп‚ урбар – аԥхашьара!..

***
Мазик иман еиқәа ҷыдак. 
– Усҭеит абри‚ иануп уаҿа! – 
Иҳәан‚ даахәмарт, Хьымца иҭо. 
Аха Мазик иоура кьаҿын. 
Ианишьеиҵа, дҭаҟҟы Хьымца‚ 
Ишьаргәацә абжара аҿынӡа 
Ихтын‚ дгылазшәа адау иакәха‚ 
Зынӡак ацирк дақьачақьха 
Дҟалеит, акьаҿ анишәиҵа. 
Рудик итәын – дкьаҿын иҵегь.

Иаҩызаха абахә‚ ахра‚ 
Изгылт Хьымца: Аԥара ԥсахра 
Ирҭеит. Аџьармыкьахь дрыма 
Инеит‚ шьежь адәқьан артымызт, 
«Рхы ихҭынҵо» иԥсы аҿыхра 
Иаҿын‚ иашьҭаназ ихыхра. 
Иарҳәеит инахыкәша-аахыкәшо, 
Аԥара игымхо иҽыззикша, 
Ишыҟоу аус маншәала...
Арҭ аҩымшк адәыӷба иҭала‚ 
«Ныҟәара» ҳәа дара шдәыкәло. 
Қарҭ‚ Бақәа‚ Ереван шыҟоу‚ 
«Ршьапы неиҵырхырц» ишнықәло... 
Иҭаххозар иаргьы дныҟәарц, 
Дыргарц шрылшо хәда-ԥсада. 
Ақалақьқәа ибап‚ уи адагь. 

Ашахтаҿы аџьа иибо 
Аҵкьыс‚ дшаауа иҭәны иџьыба... 
Уантә ианаалак ишцо Аҟәа. 
Уахьынтә ишдәықәло Москваҟа... 
Иҟаӡам қалақь иахьымцо. 
Ихы изаарԥш дҟалар Хьымца‚ 
Рхада уи дынижьуам дгәамта! 
Изԥшуп усҟан лымкаа аҳамҭа!..

Хьымца дхәыцуан: «Хәда-ԥсада 
Уеилаҳәа, икьаҿымкәа уеиқәа‚ 
Уџьыба еиқәшза, гәата-бӷата 
Ақалақьқәа зегьы гәаҭо‚ 
Аҭоурых ҭыԥқәа‚ амузеиқәа, 
Москва‚ Ленинград ссир‚ Рига... 
Третиаковтәи агалереиа, 
Петродворецтәи аллеиа... 
Иҟоузеи шаҟа блахкыга, 
Шаҟа дырра‚ шаҟа нырра! 
Бла иабо‚ хы иаԥсоуп – шьыри!..

Сыргаҵәҟьома хәда-ԥсада? 
Мап! Адәыӷба урҭ зҭало‚ 
Дырра рҳарам... Уаҩ дымшаҭа, 
Дҭакәажәызаргьы, мариала 
Деимырҵәартә рбар‚ илмеигӡа, 
Лџьыба лыҟәрышь хәыҷқәа ааҭыхны, 
Ма лчамадан заҵә аалхыхны 
Иргарц... Са сныҟәарагь злеигӡо 
Убри акәхап Мазик дҿыха, 
Дсывагьежьуа дзықәу схуа... 
Саргьы сналаҵа «ркоманда», 
Иазирҳарц абжьысқәа рбанда. 
Нас абахҭа зызԥшу сакәха‚ 
Сшәаԥырҳаԥуа адәы саақәхо...
Мап‚ Мазик‚ шәиԥхьыӡ згымхо‚ 

«Ақьафура» цәада гәымха‚ 
Усеиԥш аԥсҭазаара «ԥсыла» 
Уара иумаз иуҭахызар... 
Исҭахым уи лаӷырӡыла 
Икәабоу амал – ихьызаргь... 
Сақәшәашьа ҟалан акала‚ 
Сугарц уаҿуп уажә сырҟьала. 
Мап! Сыԥсҭазаара ламысла, 
Еихасҳар сҭахуп џьаусла!..»

Хьымца иџьыба дынҭалан, 
Иааҭихит ирҭаз аԥара:
– Шәызҿлымҳара, ҭабуп даара! 
Усҭ!.. Шәареи сареи ҳаимҩалам!.. – 
Инҭеиџьгәан Мазик иџьыба:
– Аиқәеи акьаҿи сырхыбаа, 
Уажә сеилышәхрым, нас шәыҩныҟа 
Иназгап иахьа шәахьыҟоу... – 

Дҟаԥшьӡа дааицрашәеит уа Мазик:
– Уара ҳаузыԥшы аҩн атәаха
Ҳамам‚ арахь иушәых‚ уаахан... – 
Абас рҩызара неиҭасит.
Ргәаҿы иаамҿыха гәыблыра, 
Хьымца дааилырхт. Абыҩрҵәыра 
Иҽазкы ддәылҵызшәа, иҽеилых, 
Аҩраз аҟазацәа реилахә, 
Аицлабраҿы изгарц аԥхьахә, 
Зҽазыҟазҵо иеиԥш‚ дааӡабха, 
Дшыҩуаз днеит дахьыҩназ Иаса. 
Аха Иаса дцан ақыҭахь, 
Уаҩ диқәмшәеит Гигла ида. 
Хьымца гәыӷрак шимаз ԥыхьа‚ 
Изымдыруа шьҭа ихы зқәикра, 
Даақәхеит, имбо уаҳа иикра. 
Аха Гәргениӡе Гигла 

Димшьҭит Хьымца ус‚ деилымкаа... 
Ҭынха дуҵас‚ иуак‚ иқәлак 
Иакәшәа, уаҳа наҭахымкәа, 
Дихаӡгылеит пату иқәҵа... 
Гигла – абольшевик иаша‚ 
Хьымца иҭагылазаашьа аша 
Дҭигеит. Адәқьан ашҟагь ддәықәҵо, 
Аԥарагь ииҭеит изхаша.

ХЬЫМЦА АҾАԤҼЫРҬАҾ

Ақыҭа ҷкәын қәыԥшиз даара‚ 
Ашахта иуадаҩз еидаран. 
Иашоуп‚ аџьаус дацәҟьалам. 
Инапсаргәыҵа амса аныҵам 
Ҟамлацкәа, еснагь акала 
Ақыҭанхамҩа усқәа дрыҵан. 
Аха ашахта‚ зынӡа ақыҭа 
Иеиԥшым уа аԥсҭазаара ҷыда: 
Ауаҩы адунеитә лашара 
Имам‚ дықәԥшуам аԥсабара. 
Уа амра гылом шьежь ашараз. 
Аеҵәақәа уа аҵх лашьцара 
Иалубаауам икәеицеиуа. 
Икыдлом амза шеишеиуа.

Аҳауа цқьа‚ амра шаша‚ 
Ишәҭышраха ааԥын ҿыха‚ 
Улымҳа иҭахәмаруа аԥсаа рашәа‚ 
Иаауҿаӡыҭуа ашәыр рыфҩы хаа – 
Адгьыл аҵан иҟам усқәа‚ 
Даҽакуп ашахта усқәа.

Раԥхьа имаҭәа цқьа ааишәыхны, 
Аусуга маҭәа ҷыда 

Нишәҵа‚ алампа ҭаа шьҭыхны, 
Дшахтиор иашаха деибыҭа, 
Аҳаԥ ҿышәҭеиԥш – зегь ахьҭалоз 
Данҭала, инҭыԥсааит игәаҵа: 
Еицрыхәхәа алампақәа еишьҭала 
Рхала инеиуеит, ауаа абаца? 
Агага еиқәаҵәақәа еиԥхныҩуа, 
Ашьапышьҭабжь рацәа рхыҩуа‚ 
Аҭӡамц чаԥараҿ икыдла 
Инеиуан, еицәажәо хәыҭхәыҭла. 
Аҭуангьы иаҵеибаҳәа иаҵан‚ 
Агагақәа ԥхьа еиҭаҵуа. 
Убасҟаноуп Хьымца ашахта 
Ианигәаланаршәа абахҭа.

Сгьежьрыма ҳәа даалакҩакын, 
Аха уахьгьы зегь акакәын‚ 
Данынхьаԥш, игәеиҭеит ишьҭахь,
Алампақәа еицрыхәхәа ишьҭан. 
Иҟан хымԥада ԥхьа инеитәха. 
Иаалырҟьа шьҭыбжьык каамеҭха, 
Адыд уааигәара ианкахысуа 
Иеиԥшха, насгьы имацәысуа, 
Уамак ҟалеит имаҳацыз, 
Дызнымиацыз, зеиԥш имбацыз. 
Деилыԥсааит, аха ихы аԥшнымҵа 
Днеиуан, иӡба шьҭахьҟа дшымцо! 
Аштольни мацәыс еимҟьарак 
Иаалашеит, нас мра каԥхаран, 
Ашәахәа ҵыр ҭаха имҭо 
Иҿаҷҷон уа‚ ибла изхымтуа.

Агагакәа цеит инкылаӡ. 
Алампа ҭакәиқәа аанкыла, 
Ауаа ракәын еишьҭагыла, 
Рхы-рҵыхәа улаԥш ахьымӡо, 

Еицрыхәхәа инеиуаз нахьхьынӡа. 
Усҟан ауп иангәеиҭа Хьымца‚ 
Ишышьҭаз аихамҩа иганаҿ. 
Абжьыцәгьа зхылҵуаз, аргама‚ 
Абла-прожектор шамшамуа 
Иаауан‚ иқәуаа аихамҩа. 
Ирҭәыз арацәа еиқәаҵәала, 
Авагон хәыҷқәа еишьҭала, 
Иааивалт рыбжьыцәгьа ԥымҵәо‚ 
Еинҟьа-еиныԥо, рҵыхәтәа ԥымҵәо...

Абетонтә чаԥара хьаҵит. 
Аштольни иацрыга инеиуа 
Амҩа аштрек ахь ихьаҵәит. 
Ацәыҵалашәра кәеицеиуа, 
Илацәҟәуеит афосфор амца. 
Еиларҭәа ичаԥаз аҭӡамцра 
Ацынхәра ашьаҟа ҵаргәага 
Ахарԥақәа шьҭых‚ иаанкыла, 
Асолдаҭ цошәа еивагыла, 
Еиварыԥх наҟ-ааҟ инаган. 
Алампа еицрыхәхәа ҭакәиқәа 
Иаԥхьаҟа еиҳа-еиҳа имаҷхон. 
Ианҿыцәаауа еиԥш аӡыркәиқәа, 
Армарахь џьоук наԥа иааӡхуан. 
Џьоук арӷьарахь имҩахыҵуан,
Уртгьы уаҳа иумбо иӡуан. 
Усҟан игәеиҭеит иахьхәыҵоу, 
Иузышьҭымхуа, зынӡа иҭыџьӡа 
Ашә дуқәа шҿоу ихьанҭыџьӡа, 
Ацарҭа махәҭақәа шамоу‚ 
Аусуцәа шашоз амҩа...

Хьымца дызлаз абригада 
Амацара инеиуеит ада‚ 
Алампақәа егьырҭ ыӡхьеит. 

Урҭ ахәҵакыд ҩадара‚ 
Иеишьҭагыла ицоит икыдла. 
Џьоукы ирымаӡам еидара‚ 
Џьоук дҵас‚ издыруам уи зрыдла‚ 
Аидара иаҵоуп икара. 
Далагт ааԥсарагь иныруа. 
Ианбанеиуа аус ахьыруа? 
Амҩа нымҵәо‚ ибжьаӡоузеи? 
Ашахтиорра закә лаӡоузеи?!. 
Хьымца макьана дабаҟоу! 
Ахәыҵакыд анаҩс уаҟа‚ 
Ахәҵакнаҳа ҩадаҟа – 
Ҵәҩанҵәыҟа инеиуеит ириаша‚ 
Иҭыҵәҵәо ацәыкәбар хьшәашәа.

Ицошәа ауаџьаҟ иҩҭала, 
Иҩызцәа ҩхәҵалт еишьҭала. 
Амардуан кьаҿқәа еихагыла, 
Еиҵыҟ-еихык иҭагылаз, 
Ихәнон ауаагь еишьҭагыла. 
Инҵәом. Хьымца маҷк аԥсшьара 
Иҭахын‚ аха ишԥеиуа, 
Ихы ҩкылсуан ҵаҟа иҩеиуа. 
Дҩеихауан уа. Ибжьаӡоузеи? 
Ашахтиорра закә лаӡоузеи?!. 
Хыхь данхалагь, штрекк иҭала‚ 
Акыраамҭа ицон еишьҭала...

***
Аҿаԥҽырҭа зегь нахьхьынӡа, 
Арацәа иарҭәит ианԥыржәа.
Алӷәра-цаҟьа аӷәӷәара анԥыршәа, 
Улаԥш абригада ирхьымӡо, 
Ианыҟала азин роуны‚ 
Абаҳа ҟьаҟьақәа рҭәны иршәуа‚ 

Уа инахагылт еицырхәоуны. 
Алампа ҭакәикәа рымца 
Иарлашон уа доусы рымҵа. 
Ахьеиқәаҵәа еилаҩҩы, ахьхьаҳәа 
Зегьы ишьҭырхуан, аԥхӡы ԥхьаҳәо. 
Хьымцагь икуп баҳа ҟьаҟьак... 
Иаԥхьа аӷәра-цаҟьа еицаҟьа 
Иқәжьуп иара шьҭыхтәыс ирҭаз. 
Аколнхацәа реиԥш еиқәлафуа, 
Ара иуаҳауам еиқәҿырҭуа. 
Дыҟамшәа адунеи зыбз иафо‚ 
Рхақәырԥс рбаҳақәа мҩанырҵоит, 
Арацәа алакар ианырҵоит. 
Алакар еихаԥшь ҭрыс-ҭрысуа, 
Абжьы каамеҭха, иҟәарҽаруа, 
Ианырԥсало арацәа еиқәара 
Шьҭыԥа-шьҭыԥо, еихьыс-еиԥысуа, 
Аԥҽыха ҟәалхақәа еишьҭагыла, 
Лампак ианавсуа икәеи-цеиуа, 
Алакар-нышьқьраа ианыла‚ 
Аарла иеиҭаҵ-еиҭаҵ илеиуан. 
Ус ишлеиуа, ԥшьаала иналаӡҭ 
Ицоит‚ алашьцара иналаӡ.

Арацәа ахьаҵгоу аҵыккараҿ 
Еиламбгарц ахаҳә-еидара, 
Аҿаԥҽырҭаҿ хара-бӷьара, 
Ахсмаҟә кьаҿкәа хыхь инаҵак‚ 
Ацаҟьа ахьанҭара иаҵақь‚ 
Еиҟароу, еижәлантәу хкыла‚ 
Амҿы шьаҟақәа ҵагылоуп.

Ишәҵа данаала, деиқәԥшӡа, 
Ашахта дацәҿыцха, дқәыԥшӡа, 
Арацәа ашьҭыхра иҽанышәо, 
Раԥхьаӡа акәны‚ илша ԥышәо‚ 

Хьымца ҩ–шьаҟак рыбжьара 
Дыбжьагылоуп, иҟамҵо ԥсшьара. 
Аха ашахтиоррахь дышнаҭу
Агәамԥхома, аҽинаҭом, 
Арацәа ицааирахь иххәыцуам, 
Аҽыруадаҩра иаҟәыҵуам.

Ацаҟьақәа рыбжьаҟҟыраҿ, 
Миллион шықәса цәаакыра 
Зымбац арацәа ԥҽха ҩаҩа‚ 
Ԥынҵа хырффа‚ ҿы ҭбаа ҟьаҟьа‚ 
Ахәда ҭырхәа абаҳа гәаҩа 
Иаабом иаҿаԥа-ҿакьакьо. 
Аҽишьҭнархуам, цәгьа дыргәамҵуа, 
Аҳархьалреиԥш, абахә амҵан‚ 
Арацәа ԥҽха ҽыҭқәа – ашьанҵа! 
Абаҳа алалом‚ иххәыцуам... 
Иԥсы ҭаҟәкы уа дахьыҵоу, 
Дызхагылац ус икажьуп, 
Ихәҭа кьыс амамшәа ибжьажьуп. 
Егьырҭ‚ иҵԥхаауа рхаԥыцқәа, 
Инаскьахьеит, раԥхьа рыцқьа.

Арахь ашахта данҭалоз:
– Иарбан бригадоу узлало? – 
Ианиазҵаа, иҳәомызт акада:
– Аҿаԥҽақәжьыҩцәа рбригада!
– Аус хьанҭоуп уа зегь реиҳа‚ 
Уқәыԥшуп азы иуадаҩхап?.. – 
Аха иреиҳәомызт акада:
– Аҿаԥҽақәжьыҩцәа –рбригада!
– Иулшарым, иуаҳама?..
– Аусура уажә избама!..

Аха аргама ара Хьымца 
Даанхеит, иҩызцәа дзырхьымӡа. 

Иарӷьарахь, ивара игылаз‚
Шьаҟак ааиган‚ аиха аанкыла 
Ишәан‚ азхык хыркәшо ихиҵәан, 
Аӷәраҿы гәаҩа хәҷык ҭицәаан, 
Ашьаҟа ахы ахсмаҟә нықәҵа‚ 
Инҭаргыла, митә мҵыцкәа, 
Дахьахысхьаз уаҟа ирыцқьа, 
Алӷәра ҩҵиргәеит иҷыгәӡа. 
Нас ҩаԥхьа ибаҳа аанкыла, 
Ирацәа инхаз днахагыла,
Имҩаниҵоит уаҟа иаҵҳәа. 
Ихыппуа, ахала ианыло 
Џьушьап. Арахь Хьымца‚ цасҳәа 
Изнауашәа, ибаҳа рбжата 
Индәықәиҵоит, уаха инаҭом...

Иармарахь ала‚ ладаҟа 
Игылазгьы, илӷәра уаҟа 
Убас иҵиргәан дааҭгыла, 
Ҩаԥхьа днагылт, ибаҳа аанкыла. 
Убас лахьхьынӡа-ҩахьхьынӡа... 
Хьымца заҵәык иоуп ирхьымӡа. 
Аус шрыҵаԥҽуа ҳәа иџьеишьоит, 
Иара дахьмарахаз ԥхеишьоит.

Аус аниуаз аколнхараҿ: 
Данцәаӷәоз уи – ацәқәа аникыз‚ 
Данрашәоз – аҽага аниҟьоз... 
Данымиацызт ас ԥхашьара, 
Аӡәы диҵаха дҟамлацызт. 
Ихәҭа ҭаханы аӡәы имбацызт. 
Ара дзықәшәаз закә митәузеи! 
Ихәҭа изҭыгом, иазутәузеи?..

Жәаҩырхы илампа шеишеиуа, 
Прожекторҵас хара инеиуа‚ 



353

Амш цәгьахашашәа имацәысуа, 
Аҿаԥҽырҭа еимдо‚ ицәысуа 
Иааҵалт. Хьымца иниҿасын, 
Ианыниқәԥха, уа иаанҿасын, 
Аӷа иҳаирплан акызшәа, 
Цәҟьарас ахысра иазкызшәа, 
Иҿаҷҷо‚ ашәахәа есааира 
Икьаҿхо, иаҿын изааира. 
Жәаҩырхы дгыла илампа ашьҭахь 
Дааидгылт ашәахәа дашьҭахх.

Илақәа ҭыҵуа‚ икамкамуа, 
Уаҩаӡак имгәа тамтамуа, 
Деиԥшнушьалартә аҳәа ԥсыла‚ 
Ҿааиҭит хаарак зҵамыз бжьыла: – 
Ари закәыи‚ уаԥхьа ҩыча? 
Узахәаԥшуазеи ус угыла? 
Аашьаа... абаҩдан... амуча!..
Адгьыл аҵаҟа аҿаԥҽырҭаҿ 
Аус зуа ауаа еиқәҿырҭуа 
Изумаҳауа – абыжьқәа еиныҩуам. 
Атехника – абжьыцәгьа зхыҩуа 
Рацәоуп, ак џьара игәыргәыруеит, 
Џьара ак ҿыжуеит, ак ҵырҵыруеит. 
Хьымца убарҭ зегьы ирылҟьа, 
Жәаҩырхы ибжьы игәаҿы нкылҟьон...

Дшымаашьо, нас дагьшбаҩданым 
Иҽазикын иҳәарц Хьымца‚ 
Аха жәаҩырхы даҟәымҵуа 
Даӷьуан: ара шымшгарҭаным 
«Ихы иҭеигалон» Хьымца рыцҳа... 
Хьымца дымгылт, уи ацкы ицҳәо... 
Жәаҩырхы уа ус ахәҭазшәа‚
Дниаст‚ уалԥшьа дук наигӡазшәа. 
Хьымца ачҳара злоу хаҵоуп‚ 

Аха арацәа ааиратә ахала‚ 
Абаҳа кышьа маанас иаҵоу 
Ширбатәыз имкит аӡә гәалас. 
Аусура ихы-иԥсы ақәҵо‚ 
Раԥхьаӡа ашахта данҭала, 
«Ажәа хаас» иаҳаз абри акәӡоуп. 
Игәнигеит уи иара итәала: 
Иҽхәижәоит зынӡа‚ ихьымӡӷишьан, 
Иԥсахы еибакуеит дыргәамҵуа, 
Игәы еилашуеит – иҭоуп амца. 
Имч шәо дықәԥоит, иауа џьишьан.

Абаҳа ишимчу дагәҭасуеит, 
Аха иара блаҟьа-бласуа, 
Арацәа ҟәалқәа ирҿаԥа-рҿасуа, 
Иауам уаҳа‚ азна инаҭом‚ 
Иагьа иҽанишәаргьы ибжатан. 
Датәнатәын зынӡа агәԥжәара, 
Изымдырӡо хеиӷьашьара, 
ԥсеивгарак ҟамҵо‚ аԥхӡаша 
Илхәаҭо иҽширгәаҟуаз баша‚ 
Ибаҳа ҟьаҟьа‚ цас иауашәа, 
Илҿахжәеит, иҩхытрын ахәда... 
Аҽыҩ инахаҵа анахәта, 
Аӡы иҭаргыла, имкәабакәа,
Иазыҟамҵа, адәы амырбакәа, 
Аҩраз иқәуҵар ҟалома? 
Аҽхәнажәап уи‚ хара изцома! 
Ихәҭа неигӡарц махәҿа ӷәӷәала, 
Абаҳа икын уи ламысла... 
Аҽыҩ џьбара џьа ишьацәхныслар, 
Ицәыҵахх ишҩаҵҟьо еиԥш ахала‚ 
Ибаҳа аниҵахжәа Хьымца‚ 
Аҽынкылаха дахьымӡа, 
Дынцәыҵахх арацәа днахьысын, 
Аха дҩаҵҟьеит, уа дыҭрысын...

Ихьыз изымдырӡеит азнык. 
Ибаҳа шыхжәаз ангәеиҭа, 
Гәалак неихаԥеит иаразнак. 
Игәынго‚ зынӡак иҽнеиҭан, 
Дыԥшуеит илаӷырӡ хыкәкәала. 
Нас имч илӡаауа ԥшьшьала, 
Арацәа днылатәеит гәрҩала.

МАНЧА ХАРБЕИ СЫРМЕИ ИРЫХЬЫЗ

Еснагь зылахь еиқәны итәода? 
Сырма лгәылхаршҭра иҽазикын, 
Манча Харба‚ ашәа мода 
Зныз апластинкақәа еизигон. 
Иахьа хәлаанӡа, нас даҟәымҵуа, 
Иаирҳәон џьаргьы данымцо. 
Иус дуқәа нхап ҳәа уҟоу‚ 
Адәы дықәуп тәанчаҩушәа. 
Аорганаҿ уск дазкушәа 
Реиҳәоит ицныҟәо, дзыцныҟәо. 
Аха уахьгьы дыҟам. Иашан 
Уа ҭыԥк иоур‚ мап иҳәашам.

Игәы ԥнаҵәеит иашьа иҽԥныҳәа: 
– Зықәра наӡахьоу ахаҵа‚ 
Дхымхәоуп, дыбжьысуп азыҳәа‚ 
Иан ақыҭантә ихәы даҵа‚ 
Ауаа рҿынгьы ԥхашьарами. 
Ахыбжьыхра иунаҭом хиамҩа‚ 
Уаа абрахь‚ ҳанхап‚ иуаҳама?!.
Аха имаҳаит Манча Харба. 
Арцынақәа ирылоу арбаӷь 
Деиԥшха, дрыцрагьало дрышьҭоуп, 
Дхыҵуам аҳәса бжьысқәа рышьҭа. 
Атәым ҳәсақәа рзын иҽишьуеит: 

Ԥҳәыс хыласк инапаҿ лааира‚ 
Изгаз иеиԥш чемпионратә иааирак, 
Хаҵара дук илшаз џьишьоит. 
Абжьысра иаган аиааира, 
Аԥсҭазаара ауалԥшьа аҿаԥхьа, 
Зымҩа дхьаҵ днаскьоит есааира. 
Ашәҟәы даԥхьом, газеҭ даԥхьом, 
Дыррас имоу уҳәан-сҳәануп, 
Ахатәы хшыҩ иара изҷануп. 
Ихаԥшәмара иара имам‚ 
Акриҿазҵо иҳәатәы дацуп‚ 
Дазҿлымҳан дыкам итә-имаа, 
Ижәлар ираӷоу изы ддацуп. 
Аԥсышәала, ихатә бызшәала 
Ацәажоара иҽацәырԥагьа, 
Даҽа бызшәак иҿаркьакьа, 
Зегь ззеиԥшу ауаҩага 
Иакәхахьеит, атәым цәа ихала.

Ага игылоу Харба Ԥанча 
Иҩны‚ хкыдкыларҭас Манча 
Изимоугьы убри азыноуп – 
Иҭәуп еснагь фатәы-жәтәыла. 
Иара изы уиоуп ихазыноу... 
Ԥанча‚ излаӡам ԥхашьара, 
Изымҭода? Аколнхара 
Амал далатәоуп деихшыла. 
Иҷкәын дақәтәоуп амашьына, 
Аколнхара ахантәаҩы изыҳәа 
Иааиго аиҳара ааизиҳәҳәон. 
Ас еиԥш қьафура хазына 
Иақәшәахьада, адунеи ду 
Ршазшәа иара изы мацара‚
Гәалак ҭамлаӡац игәара. 
Абзиеи ацәгьеи рышьхәа шеиду 
Имаӡам макьана адырра‚ 

Инаҭом ҽаӡәы ихьаа нырра...
Иҟыҟцәа кылшьшь, иҵӷы цамцамуа, 
Крыфарада акы дазхәыцуам. 
Имгәацәа дзахымԥшуа ихыҵын‚ 
Иаԥхьа игылоуп итамтамуа, 
Азнаҵәҟьа ҭагәоуп атәым џьа... 
Манча Харбагь – ахатәы-мча, 
Имучара аформа ааиҭакны, 
Дгылоуп Ԥанча хәыҷы иакәны. 
Амилициара иҽшазикуаз, 
Уажәы‚ Ԥанча иҳәатәала, 
«Аганахьтәи» ахашәала 
Ахьиоуша еиҳа иманшәалан, 
Крышьҭаҵарҭак ацыԥха ахьикуа 
Шьҭихит, иреиҳау гәаԥхарас.

– Амашьына рныкәаҩ уакәхар, 
Умшәан‚ хашәалада уаақәхар... 
Убри аус шьҭых хырхарҭас! – 
Абас идигалан Канбеи‚ 
Манча игәы уи бзиа иамбеит: 
Ашкол ныжьны дзацәыбналаз, 
Ихы изақәкуам ауп аҵара. 
Уажә ашофер ҵара дҭалар‚ 
Ҩаԥхьа аурокқәа рышҟа дцароуп. 
Ҩаԥхьа ашәҟәы даԥхьо дтәароуп. 
Ҩаԥхьа аԥышәараҿ дҟаԥшьхароуп... 
Адунеи зынӡа иауирҭах, 
Иҽызхирҟьои, ихы ргәаҟуа? 
Крышьҭаҵарҭак ма фатә ҭирҭак – 
Ихықәкы ыкоуп уажә абраҟа‚ 
Аха уигьы дыҩуа дашьҭам. 
Иоур‚ иашоуп‚ мап ацәикуам, 
Арахь аԥшаара иҽазикуам.

Дакуам ахьҭа‚ дакуам амла. 
Иан изаалгара аца иҭамзар, 

Ԥанча усгьы иҩн фатә агхом‚ 
Абас ихәыцра ӡыргагха, 
Сырма лааигәара иҽынкыла, 
Лгәылхаршҭра даҿӡоуп даазқәлаз. 
Аусура дҭыҵуеит Канбеи‚ 
Ашкол ашҟа дныҟәоит Занбеи. 
Лаҳәшьадугьы аԥсра‚ ачара‚
Иҟалом џьара ибжьалыжьуа...
Амузика мода рҟыжуа‚ 
Длыдтәалоуп уа имацара.

Иалеихигарц нас агәҿыӷьра, 
Аҟәардә дацкәашоит ишьҭыхны... 
Сырма‚ иҟазымҵоз блеиҵыхра, 
Дааҟалан акыр длахҿыхны, 
Дыхәмаруашәа уаҟа ааҿылҭит: 
– Манча‚ акәашара сгәаҳәо 
Сыҟоуп‚ суҳәоит исырҵа‚ – ҳәа. 
Дынидгыла лнапы нилҭеит. 
Дааигәыдкыла, ршьаҿа еихыго‚ 
Европатә кәашара «Танго» 
Иаҿын‚ лыҽиҭо дахьиго. 
Аха иахьахәҭоу илзнамго, 
Лшьапқәа лхымхәыцуа инадиха, 
Дааигәдҳало, зны лҽынкыло, 
Иара ишьапқәа дрыӷрагыло 
Днеиуан, лгәы лхашҭӡа, дҿыха‚ 
Нас хәыҷы-хәыҷла, есааира,
Лшьапқәа рыдҵа нагӡо‚ аиааира 
Рган‚ иҭышәынтәала ԥшьшьала, 
Иахьрыхәҭоу еиҭаҵуа рхала‚ 
Лҿьшалхт ишьапқәа дырнаала. 
Сырма танго ҭынч ахьылҵаз, 
Манча деигәырӷьо, деиламԥсарц, 
Иҽырҭынчӡа, атемп камԥса‚ 
Днеиуан изгәамҭа иахылҵуаз.

Дицкәашозаргь дылгәыдкыла, 
Сырма Манча иакәӡам илбо: 
Манча инаур дҩагәлԥа, 
Хьымца иоуп уа лаԥхьа игылоу. 
Ачаӷьа адулаԥ ианҭамла, 
Фатәуп ихы иҭаӡоу амлашь‚ 
Сырма лхы дааҭыҵуам Хьымца.

Уажә дахьыкәашо дшизхәыцуаз, 
Манча дааиҭас, лхы илызҭымцо 
Хьымца ааиакәхеит. Лгәы ҭыҵуа‚ 
Ԥхыӡҵас акы дҭанагалан, 
Илгәыдкылоу Хьымца иакәшәа
Лгәы иабо‚ ашана дақәшәа, 
Лыблақәа неиқәԥсеит ԥшьшьала... 
Иҟоуп аԥсҭазаара лакәшәа, 
Агәхашҭра иаган аиааира‚ 
Лашьа лҽидырӷәӷәало есааира, 
Даҿын «танго» – анеиааира. 
Убри аамҭазыҵәҟьа иақәшәа, 
Лашьа Расҭа‚ уи лаб Ԥанча‚ 
Аколнхара ахантәаҩы Манча‚ 
Канбеи имашьына илалбаан 
Иааиуан. Ахышә саркьа иалбаа‚ 
Сырмеи Манчеи урҭ ирбарҭан, 
Аха Сырмараа урҭ гәарҭом.

Ихь изымдыр Манча Харба‚ 
Днеилбзаан али-ԥси рыбжьара, 
Иааихашҭ маҳагьа-ԥхашьара, 
Иааихашҭ игәыдкылоу дарбан‚ 
Дидирҟьацыр иҭахушәа, 
Дакушәа ахьырхьын – ажь рҩага‚ 
Дирӷәӷәон Сырма. Уа иқьышә нага‚ 
Лқьышә ицәацәон, хаас-каҳԥушәа.

Уи сеикәндқәак ракәын‚ ашьҭахь, 
Иламыс цәырҳазшәа, иҿыха‚ 
Ихьыз ахьаршшара дашьҭа‚ 
Длыдҵырц дналагеит дынлыха. 
Аха лара‚ ԥсы лхаӡамшәа, 
Дхьасаханы дыхшьын ихәда. 
Ихы иҭамшәа, игәы иҭамшәа, 
Иаалырҟьа абас хыхьда-гәыхьда, 
«Дыԥсны» дааимҟәыҵахт аӡӷаб. 
Адышьма цозшәа уа илыҵыҩр, 
Лшьапқәа дрызнымкыл, димҟәҵыҩр, 
Дхьадышьшь дкаҳауан. Игәы аҵӷа 
Ԥҵәазшәа, днеилууеит уи азнык‚ 
Аха игәы азцеит иаразнак 
Иҟалаз. Ахаҵа инырра 
Лқәыԥшра ԥышәада иацрала, 
Ишаатыз лыӡӷабра мцашыра.

Дынлыҵасын, дҩышьҭԥаа, ԥшьшьала, 
Акаруаҭ днықәиҵеит днага.
Амаҳагьара аҽӡа ирхалаз 
Иҽамҭакәа, иҽмырдагәа, 
Ихы инапаҿы иаага ихала‚ 
Даақәгьежьт ӡык лзааигарц Сырма. 
Аха иааҩнаԥалаз Расҭа‚ 
Илакыҵа бааԥсы гәазҭаз, 
Манча Харба ихьша идырма‚ 
Дааиҵаӷәӷәеит. Сыҩп ааигәахәын, 
Аха иԥхеишьеит, цқьа азхәыцха 
Имаӡеит – имоут аԥсгаха:

Расҭа иҭаҷкәым хьанҭа хьааха‚ 
Атсеиԥш илымҳарҭа иаахан‚ 
Акәҷышь еиԥш ихы ҭкьа‚ ҿыцха 
Дырблаҟьа дланашьҭит. Длышьҭас 
Дҩаҵҟьан, уаҳа иҽимҭа‚ ишьҭаз 

Егьи ашә ала диаԥысын, 
Аҩны ддәылууааит, дыҭрысын. 
Сырма лзын Манча Рогава‚ 
Дхырбза-кәырбзо, дкылԥшуа даван. 
Манча Харба еснагь лааигәа 
Дыҟан‚ иара диԥырхаган. 
Уажә иибо ихаҿы ианааига, 
Деигәырӷьон – гәахәтәы нагӡаган...
Сырма дыцәаны дааԥшызшәа, 
Даакәтәан, лыблақәа ҭырхаха, 
Дынрылаԥшит лхы дҩаха. 
Лакыҵа лашьцала дԥызшәоз 
Расҭа данынеиҿаԥш, лгәаҵа 
Нҭыԥсаа, иҟалаз даазхәыцын, 
Дамаԥхашьаны лгәы ҭыҵуа‚ 
Лхы-лҿы лҵәахит, лнапы ҩаҵак...

АИЗҾЛЫМҲАРА АУС ҬНАГОИТ

Хьымца игәы ԥшаауа‚ ихы зқәикра 
Изымдыруа, ас уажәада, 
Дзаҵәха ихы ибо, дҭынхадан 
Дҟамлаӡацызт. Баҳак иикра
Иманда ихымжәа. Абригада 
Алашьцараҿ ибоит Хьымца‚ 
Агагакәа реиԥш. Нахьхьынӡа 
Игылоуп, рбаҳақәа аанкыла, 
Аус руеит‚ аӡә дааҭгылом.

Харак идушәа‚ игәы ҭынчым‚ 
Иламыс дартәом ицрыхо‚ 
Аха иҟаиҵари, имчи?.. 
Баҳада‚ напыла ишьҭуа, 
Арацәа ҟәалхақәа алакарахь 
Инаго‚ ҩаԥхьа иҽиркареит... 

Ус быжькәак го‚ џьоук еиқәҿырҭуа, 
Ацәа иалҵыз шьыжь аҳабла 
Еиԥш иҿыхазшәа, аҿаԥҽырҭа 
Аалахҿыххеит. Иҭааӡа абла‚ 
Лампак кны дааидгылт хаҵак. 
Арацәа иныларԥха ишьҭахь, 
Инеиҿаирԥхеит иҩышьҭых... 
Хьымца инҭыԥсааит игәаҵа.

Ахаҵа ҿааиҭит, уи гәеиҭан: 
– Арԥыс‚ усымбацт уажәада, 
Уҿыцума ҳабригадаҿ? 
Хьымца азҵаара аҭак неиҭан‚ 
Иаргьы ԥшьшьала, ихы шьҭыхны, 
Днеиҿаԥшит, ибла ҩеиҵыхны: 
Абар Касланӡиа – Отелло‚ 
Атеатр аҿы ааигәа иибаз! 
Кыбҷа Кадыр-иԥҳа ҭелла 
Еилкаа‚ ашкол ихы зхибааз 
Данҭаз‚ аҵаҩцәа лган Аҟәа‚ 
Изхәаԥшуаз ааигәалашәт уаҟа.

Касланӡиа – Отелло ауха‚ 
Дышԥахәмаруаз, закә бжьузеи 
Ихаз, игәаара анҿыха! 
Иааирҵсызеи, закә мчузеи! 
Иашан атеатр хыџхыџуан, 
Хыхь алиустр ду қыџьқыџьуан. 
Иахьеидыслоз уи ахәҭаҷқәа – 
Ахаҳә бла-ҭыԥхаа какаҷқәа, 
Рыбжьы иахауан ахьхьаҳәа.
Ихашҭуам уи бзанҵык уаҳа! 
Уи ауха дхәыцит даара: 
Ауԥашәыл измамыз гәнаҳа‚ 
Дышԥаҭаха илыдла ахара? 
Ацәгьаршҩы, агәымха Иаго‚ 

Иигәаӷьыз ихаҿы изаагом. 
Уҿаԥхьа дузгәыкушәа иҽырччо, 
Мыцла еиҵоу абџьар хырша‚ 
Абас шьыцрала ауаа еичырчо, 
Иҟаҵәҟьоумашь ацәгьа зыршо?

Сырмагь ишԥалныр ауха.
Изылнаҭеи ус агәҭыха?..
Иашан лцәа иалашәан дыҟан‚
Абас аицәыӡра шаҳкәашьыз. 
Ашьҭахь, ҳандәықәлоз аҩныҟа‚ 
Диеиԥшха зыжәҩа ҭҟьаз‚ иҩашьаз, 
Аидара шьҭыхга, аколнхара 
Амашьына хәарҽ хәархәаруа, 
Ҳаманы амҩаду ианнықәла, 
Агәра лгомызт, зымҩа ҳдәықәла 
Цьылшьон, дсазҵаауан:– Ҳабацо? 
Усҟан лылаӷырӡ хыкәкәала, 
Илҳәон‚ еиҭалҳәон лгәала: 
– Дышԥаҟамла џьара хаҵак‚ 
Ԥшаашьак азҭашаз аиаша? 
Дышԥаршь Дездемона баша!..

Абар‚ иблақәа шамшамуа, 
Дездемона димшьыр амуа‚ 
Зхынкылара уа изымҟәҵҟьа, 
Згәы ԥжәа асцена иқәыз иҵкьо! 
Абар‚ цәымза ҭаак аанкыла, 
Хьымца иаԥхьа уажә дахьгылоу!

***
Ихы-иҿы еиқәаҵәа самсалӡа, 
Иҵыџьџьаауа ихапыц ҟәашӡа‚ 
Иааиз‚ иблақәа ҳалалӡа 
Дыҟоуп. Насгьы ицәа пашәӡа‚ 

Иааԥшит, икаска данҩаха.
Дмаврым, дагьреиуам араԥцәа, 
Арацәа дашәт‚ иҿоушәа араԥ цәа‚ 
Доурыс шахтиоруп. Атәаха 
Ихы иамҭа‚ ихәҭа даха 
Ианышьҭих, дизааит уа Хьымца 
Дицхраарц азын‚ данырхьымӡа.

Арацәа шьҭыхраҿ аԥышәа 
Шимам гәеиҭеит уи иаразнак. 
Арацәа анылалартә азна‚ 
Иирбоит абаҳа кышьа: 
– Хыхь акәымкәа, абас‚ ацаҟь 
Инықәрыҩри, ҵаҟа инаҵак... 
Абар ассир‚ зынӡа ахала‚ 
Арацәа еилыҩҩы еишьҭала, 
Ашәа аҳәошәа ахьхьа-хьхьаҳәа, 
Ибаҳа шнаҵеиклак ианылон... 
Дааҟалт аусура игәаҳәо. 
Имахәҿа кыджәа‚ даҿын мчыла. 
Иԥсахы ԥжәо‚ зынӡа иҽхәижәон. 
Дышԥагәаҟ, ибаҳа хижәо...

Хьымца ихааӡа игәы инҭалт ныррак... 
Измам аус ахәҭа адырра‚ 
Ауаҩ махәҿаӷәӷәагь амаҷаз 
Даҟарахар ҟалоит ахәаҷа. 
Адырра – аԥсҭазаара аԥышәа‚ 
Рҳатәуп, аус уҽанышәа. 
Адырра змоу‚ уи ддумбеиуп, 
Малс иҟоу дырмалуп, дбеиоуп! 
Аԥан узымдыруа аӡырра 
Уалагар, иалшоит зны уцаргьы, 
Аха иҟалоит ухнаҵаргьы, 
Дыррада еижьагоуп анырра. 
Амаашьароуп иаазго адырра.

Амаашьара – ԥхьаҟа цагоуп‚ 
Дырроуп, ԥсҭазаара рԥшӡагоуп! 
Амаашьара – атәра-ҟәиҭра 
Уацәызго кәԥароуп, хақәиҭроуп! ‚ 
Амаашьара – пату рҳагоуп, 
Хьӡи-ԥшеила иҩычоу ҽырбагоуп. 
Амаашьара – уи хьԥшымроуп,
Ихаԥшәмароуп, ихатәымроуп! 
Амаашьара – дунеитә уалуп‚ 
Гәыбзиароуп, уаҩроуп, малуп!

Хьымца амаашьара шилаз 
Гәеиҭеит иааиз уи аҟаза: 
Агәкаҳара аҿынӡа ԥаса
Днеины дшыҟазгьы, иҽынкыла, 
Абаҳа анхжәагьы даҟәымҵуа, 
Арацәа – шышьҭихуаз напыла... 
Зегь идырит. Ибеит Хьымца 
Дышрыцкарым ԥхьаҟа изымцо.

Имаашьо ауаҩ пату иқәуп! 
Аҟаза агәахәара иҿықәуп. 
Уаанӡа иидыруаз аӡә иакәшәа, 
Дигәаԥхеит цәгьаӡа, игәы дақәшәа. 
Дрыԥхьеит, иҩызцәа рахь ҿиҭын. 
Нас уа Хьымца еихак ииҭан:
– Алӷәра шәарҭоуп, иҵҳаргәароуп, 
Уаалеишь, ашьаҟақәа аагароуп, – 
Алашьцарахь иҿынеихт дима.
– Саҭамыз, иухьӡи? – Хьымца.
– Ҳаибадыруаз, сара – Дима... 
Диваԥало, уа дзихьымӡо, 
Хьымца дкәаруа Дима дишьҭан. 
Инеит амҿы маҭәа ахьышьҭаз.

Уаҟа жәаҩырх гәата-бӷата, 
Аӷәы ганвых ҩақәа абараҿ 

Иахьеиқәыз аҿы ацәа иҽаҭа‚ 
Дықәиан, иҽадҵа амҿы аԥхара. 
Илампа ыҵак ишәҵа ҷыда‚ 
Иҵәахын илашара хыда. 
Хьымцараа аннеи‚ дцәыха-жьыхо 
Дҩагылт, илашара шьҭуа.

Ирҿарԥхо, иааиқәаз ангәеиҭа, 
Гәнамӡарак ихы неиҭан:
– Дубов уоума‚ угәам -гәамуа,
Сахьынатәаз умааир амуа‚
Узсышьҭоузеи? – Уара ҳушьҭам!..
«Дубов? Дубов?» – уаҟа Хьымца‚
Абри ажәла ихы изҭымцо, 
Ихәыцра Машьа лахь ихышәҭуан: 
«Издыруада абри Машьа 
Лаб иакәзар? Ихьӡын уигь Дима. 
Жәлас акәзар‚ уигь – Дубов иман... 
Лаб иакәны‚ иамоуи ҟалашьа? – 
Изамами?!.» – ихатә зҵаара 
Аҭак аиҭеит иара ихала. 
«Дшахтиорын уи данцоз арра! 
Изамҩами ҩаԥхьа дҭалар! 
Даазар иԥҳа лышьҭа дхыла?..» 
Жәаҩырх иблақәа амца рхыла‚ 
Дааскьан, дыкшарашәа хыла:
– Ҳначальник иҿаԥхьа усҿашуа,
Уқәгылт аизараҿы усзашшуа.
Узҭынчхом, иуиааи ашьыцра.
Угәы иҭамзаап нас сыцрыҵра?!.
– Еҳ‚ арыцҳа‚ угәы ушԥажьо. 
Идыр‚ Хәта‚ иуҳәо шиашам. 
Алӷәра ҵҳаргәоит, уаҩы душьҭам.
– Исзымдыруа џьумшьан, Дубов‚
Укылԥш-кылӡыҩруа ухуп сышьҭа‚
Идыр баша аџьа шубо...

Иикыз шьаҟак Хьымца иҭа‚ 
Дима‚ ашьшьыҳәа дааҭгыла, 
Ҿааиҭит уаҟа‚ иҽынкыло:
– Иуҳәаз иаанагозеи, Хәта? 
Хәта дналагт: – Уара‚ Дима‚ 
Жәаҩырхыс ҳәа уҟан‚ иашоуп‚ 
Аха уара адиплом умам. 
Дипломда ауаҩы зынӡа дбашоуп! 
Сара сџьыба сдиплом ҷыгәӡа 
Иҭоуп азын‚ пату сықәҵа‚ 
Уаамырхын‚‚сҟарҵеит уҭыԥаҿ. 
Уара уи азын сгәаӷ шьҭыхны, 
Сахьуеиҳабхаз, уцәа ухыԥо‚ 
Скырҭа уашьҭоуп, зынӡа уҽҭыхны.

– Уара ҳушьҭам, иуаҳама? 
Аус аауеит‚ уаха ҳамам... 
Дима дцәажәоит иҽынкыло, 
Аха жәаҩырхы даангылом:

– Уҭыԥ ахьуцәызгаз, гәалас 
Иҟамҵакәа, уаҟа ԥшьшьала 
Уҽаанукылар еиӷьуп‚ Дубов. 
Уажәа акгьалымҵт, ишубаз!
– Закәи‚ Хәта‚ умақаруа, 
Усыдызцалеи, упарпаруа?.. 
Уара сушьҭам, суԥырхагам, 
Нас иарбану узсызгагоу?
– Дырҩегь иухәарцазы сыцәгьа, 
Ашьаҟақәа ҟаҵа ҽыҵгас‚ 
Акылԥшраз уааит‚ аҷкәын дума... – 
Ичҳарақәа хыҵит Дима:-

– Сара саҿуп уара ууалԥшьа, 
Арахь усацәҳаит ламысда. 

Абрантә алашьцара уалԥшуа, 
Утәоуп‚ ухырқәақәо усда. 
Ашахта иҭамлац уажәада, 
Ихылаԥшра, нас‚ изхәҭада?

Иурбама абаҳа кышьа‚ 
Арацәа анылартә ашьҭшьышьа? 
Иурбама хыхь ишәарҭоу 
Шыларышьҭуа, нас ишгәарҭо? 
Иурбоу алӷәра ҵаргәашьа, 
Ашьаҟа аҭыԥ ҵаҟа аҭҟаашьа?..
Иурбои‚ ухаҭа иуздыруам!..
Ма‚ – «Шәааихылаԥш, ҷкәынак дшәыцуп», – 
Уҳәар‚ аӡә абас изыруа
Ҟалахьоума? Ари дҿыцуп‚
Амаҷаз шаҟа дуазыруа,
Дгәаҟыз, дарбан нас изхароу?
Уҽыршышуа ара аԥхараҿ
Уҽыҵәахны ушыцәаз, рыцҳа‚
Уахьаабаз иуоуит агәыҵха...

– Маҷк снықәиазар, митә ҟалама?
– Уара ҳушьҭам, иуаҳама? 
Уцәаз амарџьа, саҭамзааит, 
Хәарҭарас иулоуи мамзар?!.
– Хәарҭара-злам сара сакәну? 
Ушԥасыхцәажәо сеиҭакны?
– Аиеи‚ уҭыԥ аҿы угылам! 
Уск ахәҭа ҟауҵо збахьада? 
Уахьыцәоу, мшәан‚ уи згәырҩада, 
Ауаҩрагьы зынӡа иулам!
– Дубов‚ сара ауаҩдура 
Сашьҭамлеит астаж мацараз 
Адиплом сымоуп‚ иудыруаз! 
Қәҭешь салгахьепт аҵара‚ 
Исҵеит ашахта культура!

– Шьҭа зегь сумырҳәар умуазар, 
Иарбан иуҵа уара ҵарас? 
Аулафахә анапанҵара?!. 
Уҽхәоит адиплом угазар‚ 
Аха адиплом мацара 
Зыԥсои‚ иацымзар адырра? 
Иабаҟоу иуҵаз уҵара? 
Иабаҟоу «ушахта кәльтура»?...

Иҟаҵәҟьоу издыруам Дима‚ 
Аиашаҵәҟьа еилкааны имам. 
Хәта идиплом агашьа 
Шыҟалаз, абар аиаша: 
Уи адипломаз аамҭала, 
Зны шәҟәык даԥхьа‚ ҵарак дҭала‚ 
Џьара атехникум ахь дмыҟәо‚ 
Ихы аџьа абахьаны дыҟам.

Хәта бзиа ибоит аԥара‚ 
Аха иҟамҵакәа ааԥсара. 
Тҟәарчал абеиара аӡбахә‚ 
Аԥара рҳара аус аӡбо 
Иҟоуп ҳәа иаҳан‚ дымԥшыкәа, 
Пата ҳәа иаахьаз уи иаԥхьа 
Диазҵааит, агәра га ишҭәуа икәа. 
Аха агәырӷьара ихаԥхо 
Дшыҟаз‚ инеиқәлеит илахь: 
Иеиликааит уа Пата ила 
Ашахта амахәҿа ус шуадаҩу, 
Дшеиӷьу адиплом зызҭаҩу...
Пата‚ имырцәаӡа игәыӷра‚ 
Иеиҳәеит мҩас иамоу ахҿыхра:
– Иузыԥшаауазар аԥара‚ 
Зынӡа уҭамлаӡакәа аҵара‚ 
Дыҟоуп ашәҟәқәа неиқәрҽаҽа, 
Адиплом нанызҵо уаҿа....

Хәта ихәеит Пата иԥышәа: 
Аԥара ԥсах‚ иҽазышәа, 
Ишиҳәаз еиԥш иҩыза‚ иқәла‚ 
Қәҭешьҟа дцеит Хәта днықәла. 
Ашьҭахь? Ашьҭахь... Абар ашьҭахь, 
Чычарҭахәс Дима даашьҭых 
Димоуп‚ дахьиашоу азыҳәа‚ 
Димбозароуп игәы зыҳәо...

***
Дима иҩызцәа зызҿиҭыз, 
Еилыркаан уа дҵас ириҭаз‚ 
Арашәараҿын аҽага 
Зку‚ уа рымаҭақәа ҩага‚ 
Зтәы ҭахаз иус ахьмароу 
Азын алаф илх‚ ихәмаруа, 
Ақыҭанхамҩа аколнхараҿ 
Ишеицхраауа еиԥш‚ имца ԥсшьара, 
Хьымца даанмыжькәа дҭынхадан, 
Иҵыџьџьаауа зегь рхаԥыцқәа, 
Аҽыҩ-сыҩҳәа рбаҳа дәықәҵо, 
Ҽԥныҳәак имҭа‚ пату иқәҵа‚ 
Инхаз ихәҭа‚ митә мҵыцкәа, 
Иааилыршьын, иаалгеит ирыцқьа.

СЫРМА ИҞОУ ҲӘА АК ЛЫЗДЫРУАМ

Игәҭакы наигӡеит Рогава: 
Аҩн даҽаӡә даныҟам гәаҭа‚ 
Иара днеиуан гәата-бӷата... 
Расҭа Харба‚ игәы еибафа‚ 
Даниҿас уа‚ Манча Харба 
Уаҳа дҭамлеит уи агәарԥ ахь. 
Сырма лымацара усда 

Аамҭа лзылхымго, лгәы ҿыӷьуа
Дааҩнахеит. Лгәы зырҿыхо 
Иакәны‚ иҽлықәршәо, ламысда, 
Манча Рогава – ҵыхәа-баба, 
Аӡӷаб қәыԥш-гаӡа дырҩашьа, 
Лқәыԥшра даӷрагылт ирапо‚ 
Днахыст, илзыҟамҵа ицәцашьа.

***
– Исзааги уа хшык ацара‚ 
Сыԥсы сзеивымго, сгәы ак кылач 
Иакит‚ ихәарҭамкәа даара‚ – 
ԥанча иԥшәма лахь хықәкыла 
Ибжьы наиргеит. Ауха 
Заа дгәарлан, акыруха 
Иԥҳәыс илымҭа‚ акы днацҳа‚ 
Днықәиеит ԥсшьара ҳәа адиуанаҿ. 
Аҽнынтәарак уи дзаманан, 
Уажә иаакылҟьа, иҿжәазшәа аҵӷа‚ 
Игәы ак лыҵалан, иҭҟәацха, 
Марица ахшырца анизаалга, 
Деизҟьа адиуан аԥхьа дкажьын. 
Дыҟан иԥсҭазаара дналга. 
Ԥсышьас иара ус иқәашьын.

Азныказ, илбо агәра лзымго‚ 
Дааҭрыст. Иҟала‚ ирызхәҵшәа 
Лзьшдыруа, агәрҩа лзылхымго, 
Арҵәаа ааҭлыргеит. Илымҟәыҵшәа 
Аҵәца нкашәан, уаҟа иԥыххаа 
Ицеит‚ еимхыбӷьыжәаа аԥҽыха. 
Ахш адышьма иқәш‚ ихыршлаа, 
Амҳаҵә ӡсауашәа уа ихыршәлан...

Арҵәааҳәа абжьыцәгьа гәҭшьаага, 
Аҳабла ашәаџьҳәара азнаго‚ 

Игон алашьцара иалҟьо. 
Иааизыҩҩит аҭаацәа, агәыла... 
Еилеиҩ-еиласуа, хыла-гәыла 
Иааилалт. Аԥсҭазаара дналҟаа 
Ԥанча ицара‚ зегь агәала 
Рнаҭеит уҳәар зынӡа ииашам.
Аха аԥсуара аҵас ала‚
Ргәы ишалымсыз удырбашам.

Сырма иҟоу ҳәа ак лыздыруам, 
Иаауеит агантәи уи дрыма. 
Рҳаблаҿ ианҩеи хыма-ԥсыма, 
Лаб дышԥсыз ааларҳәеит Сырма: 
Илмаҳазшәа, лыбла хымтуа‚ 
Ддысӡа дгылан‚ ҳамҭак ҿымҭуа. 
Иҟалазшәа нас аӡхыҵра, 
Иалагт лылаӷырӡ аҭыҵра. 
Нас «ы-ҳы-хы!» ҳәа дыӷзыӷзуа, 
Хәыҷҵас лгәы ԥжәо‚ лыбжьы лԥыууаа 
Ицон. Илԥыло ма илывсуа, 
ԥанча дызҭахымгь лырҵәуон...

ХЬЫМЦЕИ АШАХТИОР ӠӶАБЦӘЕИ

Хьымца уажә ахԥатәи амда 
Ааноуп усура данҭыҵуа. 
Аҵх ԥсыршьага, ацәара аамҭаз‚ 
Иара дмыцәа ашахта дхәыҵоуп. 
Аамҭа баша абжьысха амҭа‚ 
Нас дныҟәоит уи хәлԥазыла 
Аусуцәа рышкол ашҟа. 
Мызкы аус иуеит уахыла‚ 
Нас шьежь актәи амдаа дрыла‚ 
Днахан иаартуа ашахта ашәқәа‚ 
Ахәҵамҩа – угәы ԥызҵәо‚ 
Дануп‚ дрылагыла иҩызцәа.

Ашахтаҿы рацәак Хьымца 
Аус иуеижьҭеи ишымҵуагь, 
Даниахьеит араагь еигәҭасрак. 
Аԥсҭазааратә ҭагәа-ҭасра – 
Ауаҩ гәалаҟара ԥхьацо 
Иқәу‚ наӡоит адгьыл аҵагь. 
Хьымца ашахта уажәада 
Дҭамлацкәа, ақәжьыҩцәа рбригадаҿ 
Ибаҳа ицәхжәа дангәамҵуаз, 
Аха игәы камыжь – данхьамҵуаз...
Жәҩаырх Хәта дашшит: «Хьымца 
Дшаашьо, иҩызцәа дшырхьымӡо... 
Зегь рыхәҭақәа шьҭых нахьхьынӡа 
Ианалгоз, иара ламысда, 
Ихәҭа дахагылан кьысда...»
Дима Хьымца хара шидым
Иҳәеит‚ насгьы гәрҵҟәыл шигым‚
Дшыҟало уи дшахтиор ҟазан...
Аха ахәбатәи ауҭра
Аначальник Резо дыҵҟьеит:
– Ддәықәҵа иахьаҵәҟьа, уажәыҵәҟьа
Аҳәса рус ахь! Аҽырҟәиҭра,
Абаҩданра аҵаркәрырҭаҿ 
Иҟаиҵо далагар, икырҭа 
Аҳәса ирибамҭо деилырҟьап, 
Ацәылашьшьра наҟ ихырҟьап! – 
Ицәа ихыбзаауа – ихьымӡӷишьон 
Хьымца иаҳаз. Ихы ҟәнишьон... 
Адҵаҭарҭа ддәылҟьа, дшахәо‚
Наҟ дырԥырҵны дцап игәахәуа 
Дтәан‚ аха ашахта дшацәхьамҵуа 
Иӡбахьан, дтәан‚ иҭа игәы амца... 
Резои Хәтеи хәыҭхәыҭрак 
Еснагь ирымоуп иаахтыҵәҟьан, 
Зегь ирздыруам урҭ зҿыҵәҟьоу. 
Ашахта ахәбатәи ауҭраҿ‚ 

Аус инагӡам ҟаҵоушәа, 
Кьысра зҭахымгьы нагӡоушәа, 
Ашәҟәқәа неиқәрҽаҽа ишьҭыхны, 
Зыгәра ргаша рыхьӡ ианҩыла, 
Нас аԥара акасса иҭыхны‚ 
«Аулафахә» дуқәа неидкыла 
Иамзха џьоук рыдкыла ирымоуп. 
Нас иршоит џьара инеидгыла. 
Урҭ‚ ахәмгарақәа ирылам‚ 
Дима иеиԥш ицқьоу дрыцәтәымуп.

Хьымцагьы Дима диԥырга, 
Издыруада ак ицрырго 
Дҟарҵар, рнапаҿы нас даага? 
Аначальник иҽырхага, 
Уиоуп ҽԥныҳәала дицәхасны, 
Аҵаркәрҩыс дзишьҭ дигәҭасны.
Аҟәраан шаҩымсуеиԥш ажьабаа,
Резои Хәтеи зқьы галаба
Ҵаны ирымоуп аԥара гашьа
Абар ҽак ухшыш. зызцаша:
Арацәа ақәжьысацәа рбригада 
Зегь иҵыруа, џьа еилала
Ицоит‚ аха нас хәта-хәҭала
Ианишо уа‚ иџьыба гәаҭа‚
Уахь акы нҭазҵо‚ даахагьежь,
Дҟалартә иаргьы иҿаҵа қәацәӡа,
Хәта даҽаӡә итәы инагыжь,
Изаииҵоит еиҳа инацҵа...

***
Ахәҵакнаҳа аҵаҟа Хьымца‚
Ашахтиор ҭыԥҳацәа ицәхасуа,
Амаԥхашьара изихымцо,
Вагон ҭацәык уа дагәҭасуа,



375

Аӡӷабцәа ҷан-ҷаны дшырку,
Ахәҵакнаҳа мҵәышә ахь иркәыр‚
Иаҵаиргылоит инага.
Нас иара анеиха уахь ирҭар‚
Иаанкыланы, амаа днагәа‚
Иааиртуеит амҵәышә ахкырҭа.
Арацәа лоуишьҭуеит агәгәаҳәа.
Авагон хәыҷ ирҭәуеит уаҟа.
Ахкырҭа амаа длаха хәдаҟа‚ 
Арацәа леира иаҟәых‚ даахьаҳә уа‚ 
Авагон ахҭа аанкыла, 
Амҵәышә иаҵаркәр нагәҭасуа, 
Аӡӷабцәеи иареи еивагылан... 
Ашахтиор ӡӷабцәа рлаф иаасуа‚ 
Рыбз ацәа ахырхуан уамала. 
Аҷкәынцәа рҟынгьы аламала, 
Бзынҵык имаҳац ажәала 
Ижәлон – иҟамҵо ԥхашьара.
Еихараӡак уаҟа Лиуба 
Зыхьӡыз даақәлҟьон ишьара:
– Ҳауа дарбан бзиа иубо?
Абыржәыҵәҟьа иухәароуп, мамзар 
Уеиқәа ааушьахуеит уаанкыла. 
Уара ахаҵара уаԥсамзар?..
Бзынҵык имаҳац‚ дзышьцылам, 
Ажәа шәҟәык ианым лҿыҵуан. 
Иара дыԥхашьо, дкәеитмеитуа;  
Ианимоулак аҭак иеиҭо‚ 
Аӡӷабцәа рычча дырҿыцуан... 
Цас ауашәа‚ ииҳәо иҿамшәо, 
Дҟалон зынӡа ибз иҿамшәо. 
Хымшҟа ҵхьан. Рвагонқәа ҭәыназ‚
Аҭацәы мыхәнацкәа иԥшыназ, 
Ацаркәырцәа уа ргәы ҿыӷьуа 
Иштәаз‚ Лиуба‚ ргәы рҿыхо‚ 
Дналагт Хьымца алаф илха, 

Ҩаԥхьа дылкит зынӡа дҵәылуа:
– Абыржәыҵәҟьа хҳәатәы анхоумҵа,
Нас иузаауа ҳа ҳаҭоумҵан.
Уоура‚ уҭбаара еилҳаргароуп, 
Ухаҵара ааҳрбароуп!... 
Хьымца макьана иаартыҵәҟьа, 
Абызцәгьара ибз иаҿыҵҟьом, 
Аха аҭакқәа шьҭа ириҭон:
– Быбла ӷроуп  сацәшәоит ицәгьазар!..
– Шәыԥши‚ ҳандаҭлара игәиҭоуп! 
Аӡӷабцәа!.. Агәаӷь шәыӷразар, 
Даҳшәыркы, шәис абыржәыҵәҟьа!.. 
Аӡӷабцәа зегь гылеит иҵҟьа...

***
Мҽышан. Ашахта аклубаҿ 
Акиносахьа цон‚ ирбарцаз 
Аус зциуаз Надиа‚ Лиуба‚ 
Абилеҭқәа рзамх‚ абарҵа 
Ианаақәгыла, Хьымца Машьа 
Илаԥш нлықәшәеит. Лҩзцәа дрыцын. 
Хьымца дангәалҭа даарцрыҵын, 
Дшыҟалаз ҳәа иузамҭо ҳәашьа – 
Зда длымам лашьа дылбазшәа, 
Ҩажәа шықәса илцәыӡыз даазшәа, 
Зынӡак амыргәырӷьа лхала‚ 
Иара ишҟа дааиуан лхала...
Еицрыҵиижьҭен доус рыхҭыскәа, 
Ашахтаҿ иацашьоу рускәа
Еибырҳәон уа Машьеи Хьымцеи, 
Иаҿын рыгәҭыхақәа нымҵәо. 
Ак дырҽхәон, акы ианыӡбон... 
Нас иазнеит урҭ рҩызцәа рыӡбахә. 
Еицаақәаз – иҟаз еишьцыла, 
Ианеицрырга еицәхҟьаӡама? 

Машьа уа лылахь неиқәла, 
Ҿаалҭит: – Хьымца‚ иуаҳама, 
Андреи дышҭахаз ашахтаҿ? 
Андреи – дугәаламшәои? Ҳҩыза?..
Ҳгәыԥаҿ аиҳабыра иаҳҭо 
Иҟаз? Ахаҵа ҟәыш – ҳԥыза?..

Ашахтатә ԥҟара ҳмырҵакәа, 
Ак ҳзымдыруа, ак ҳмырбакәа, 
Зда ԥсыхәа амам атехҵара 
Ҳахысызшәа ашәҟәқәа анҳарҭа
Изҳәоз – ас ахьҳзыруа шхәарҭам. 
Згәы каҳаны иҟаз даара‚ 
Ишԥаизцәырҵыз агәыҵха, 
Ицәа иалашәахьан рыцҳа!

– Иоузеи ԥсышьас? Ба дыббама? 
Ма ус џьоукы ирҳәо баҳама? 
– Схаҭа дызбеит – данԥсы‚ иҵа 
Данҭыргоз. Рыцҳа‚ дынҭыҵыр 
Иҭаххазаарын, зымҩаҟа 
Днавалеит иманы илампа. 
Хәыҵабжьахала жәытәк уаҟа 
Дақәшәан, аихыршь ибла иамбо 
Иҟамызт, уа иаԥхьа игылан‚ 
Аха уи ашәарҭа дырга 
Шакәу‚ изызку хықәкыла, 
Ишыҟамло наҟ ахысра 
Абаидыруаз?!. Иламысым 
Ааигәа даангылар иҽцәырга 
Игәахәзар акәхап‚ ԥшьшьала 
Дцеит ахәыҵабжьала дҭала... 
Дкаҳау‚ аҳауа анизымха, 
Дыԥсны дышьҭан уа деиҭымха.
Агаз метан аҵәҵәри ԥхьаца‚ 
Ахәыҵабжьала азна хәҵан.

Уиоуп дызхәаҽыз. Ахаҵа 
Аибашьраҿ аӷа дыԥхьаца, 
Иалҵны иааз‚ иашан уаазхәыцыр, 
Аҭакԥхықәда, хир зымбаша, 
Дихҟьан, дышԥаҭахеи баша!

ХЬЫМЦА ИГӘАӶЬРА

Хьымца ҩаԥхьа аҿаԥҽырҭахь 
Дыхәна аусура азин ирҭан‚ 
Аҳәоуеиқәшәара рыбжьала, 
Аус рыциуеит дмаашьакәа, 
Ихәҭа неигӡоит иҭамырхакәа. 
Еишьеиҳабык диеиԥшха Дима‚ 
Илаԥш ихын – рҵаҩыс диман. 
Аусқәагь шцоз иманшәалан, 
Зегь лдәықәлеит хланҵы иҭала:

– Аҿаԥҽырҭа алӷәра шәарҭан 
Иҟалеит, иртәамзар хәарҭам!.. – 
Хымш раахыс есымша Дима 
Иҳәон абри‚ гәрҩас има. 
Аначальник иҽирдагәон, 
Жәаҩырх Хәта иҽирхагон:
– Дима‚ уара еснагь иуусым 
Уҽалаужьуеит, ухы еивысын... 
Убра ԥшьшьала адҵа иурҭо 
Ҟаҵала – абаҳауп иукырҭоу! – 
Аначальник уи иааимда:
– Алӷәра анҳартәаша аамҭа 
Ҳара иаадыруеит. Амза анҵәамҭаз, 
Аплан ахыхь арацәа рымҭа 
Инхар‚ шәуалафахәы маҷхап... 
Шәара шәзоуп ҳазнахо аамҭа. 
Аплан шаҟа шәзацҵо – аҳамҭа 

Шәоурц. Алӷәра уаанӡа иачҳап!... 
Аха алӷәра иамчҳаит, башахт. 
Дима ииҳәаз уаҟа ииашахт:

Ашахта ахәбатәи ауҭра 
Зынӡа иацәыӡит аҟәиҭра. 
Нахьхьынӡа-аахьхьынӡа аҿаԥҽырҭа,
Иунамҭо џьара еиқәкырҭа, 
Аилабгара иаҿуп ԥшьшьала.

Аплантә ԥсыцәгьара лырхалан, 
Аначальник Резо мхәыци‚ 
Жәаҩырх Хәта мгәацәа хыҵи‚ 
Рхатә ԥҟара ҟаҵо илҭалан, 
Зегь леиларҵеит хыла-гәыла. 
Адгьыл‚ ашьхара хьанҭара 
Рықәӷәӷәан имцхәу еидаран, 
Ашьаҟақәа иҵагылаз, 
Ирҳәарц иаҿызшәа уа ргәала‚ 
Иӷзуан‚ иқьуан‚ џьара ак ҿыжуан‚ 
Ахьажь ацәҟьа иаҿашәазшәа –
Уаҳа сылшом ҳәа егьи ҟыжуан. 
Ацәа цәымза ҟәатахазшәа, 
Аурала есааира еилацало, 
Амҿы шьаҟақәа ҽиҵацало, 
Мыҵкьар ххыраха иҭҟәацуа, 
Илеиларҟәыҿы, аӷәраҿы илацо‚ 
Алӷра-цаҟьа еилабга илақәтәон. 
Харантә илахь аԥхӡы ақәҭәо‚ 
Аначальник ибла ак амбо‚ 
Апрожектор еиԥш илампа 
Апривод ахь ирԥхон иалкаа. 
Убри аилабгара иалга 
Имазар‚ нас игәы ҭынчын‚ 
Аха-уахь анеира имчым. 
Аџыр ҭелқәа ршаха-еиларша 

Иаркы ирымазар, амаршәа 
Гәаҭо‚ харантәи уи иаха‚ 
Иқәрҳәазо аагашьак арҭон. 
Аха иазыркуада ашаха? 
Иҵалода уахь – ашәарҭахь?

Абруқәа ырҵәиуа, еимыхуа,
Алакарқәа уаҟа ишьҭыхуа, 
Еимакы-еиҿакы иааскьаго, 
Иахьшәарҭамаҿ џьоукы ишьҭарҵон. 
Ахәыҵахыгәҵәы хықә иазнага, 
Даҽа џьоукы иршә илҭарҵон. 
Макьана атехникатә ӷарра. 
Ашахта ианыԥшуеит даара‚ 
Иҟам макьана аус ҭызго.
Акомбаин – арацәа ԥызҟо‚ 
«Донбас» ҳәа ирҳәоит ак аӡбахә. 
«Тҟәарчалрацәа» азы иааргарцаз, 
Уҳәан-сҳәанқәак – ааигәа игарҵыз 
Дәықәуп, аха уи ак аӡбуа 
Ахәбатәи ауҭраз иҟам.

Арацәа ԥҟо‚ зхала иныҟәо‚ 
Алакар иақәзыжьуа зхала‚ 
Наҟ-наҟтәи усуп. Иахьала 
Ахәбатәи ауҭра алахәлаа 
Апривод ауп издыԥшыло. 
Рыжәхьа заҵә цазшәа ирцәыбӷала, 
Зегь азԥшуан уи‚ зегьы иргәалан. 
«Тҟәарчалрацәа» атрест иахьала 
Ҵәахык шамам уи зыԥсахуа 
Зегьы ирдыруан. Насгьы иахәу‚ 
Шаҟа нызқь ахҭынҵа иаахәоу, 
Закә харџьузеи зынӡа абашаз‚ 
Адгьыл илхәҵабаа ицаша...

Хәта ахәыҵахыгәҵә ахықәаҿ, 
Дима иҿаԥхьа ихы икәаҽ 
Дгылан‚ иблақәа ԥхашьазшәа, 
Аха ԥхашьара ҳәа рхымызт. 
Резогьы, уа ибз ифазшәа, 
Ҿиҭуамызт. Урҭ ирҭахымызт 
Ахара шрыду арӷыӷкра. 

Аџыртә шаха иазыркыша, 
Апривод иазцарц зҽазызкра, 
Уаҩ даныҟамла изгәаӷьыша, 
Хьымца ддәықәлеит, аџыртә шаха 
Азхык ааникыланы дахо. 

Хәта‚ аначальник имԥан 
Зҽырҟәиҭӡан ажьеиԥш игылаз‚ 
Илампа-прожектор имԥаа‚ 
Дима днагылеит иаанкыла: 
Алашара Хьымца изышьҭуа, 
Ирԥхон апривод ахьышьҭаз... 
Хьымца инапы ашьаҟәада 
Ахьшы иҟан‚ аха ашаха 
Апривод ац иахаршә даахо 
Дамхон‚ ишизырӷәӷәаз гәаҭо...

ИЛАНАИЖЬЫРГЬЫ АЛШОН‚ АХА . . .

Хьымца амыргәырӷьа ихаԥхо‚ 
Асалам шәҟәы иоуз даԥхьон. 
Иҩҩуан иара иҩыза Хьырбеи. 
Рҩызцәа зегь рыӡбахә аниҵон... 
Иҩҩуан жәытә нхара шьҭак шырбаз – 
Адгьыл иласкьаган иҵан. 
Архиолог дук Аҟәантә ркыҭан 
Дааны дшыҟоу. Рааԥсахә рыҭан‚ 

Аҿар уаҟа адгьыл ажраҿ 
Ишицирхраауа. Аурок ашьҭахь 
Анышә аҭыгара, аҭажьра 
Дацәымаашьа, уахь дышицу. 
Аԥсуаа рҭоурых аҿы иҽыцу‚ 
Уи архиолог ду Ҭраԥшь ила 
Еиликааз шырацәоу даара... 
Нас дазааҭгыла хықәкыла, 
Сырма илызкын ашәҟә аиҳара.

«Сырма» Ага рыҩн игылоу 
Аҟны дыҟоуп‚ ахьчаҩ лакәшәа. 
Ԥыхьеиԥш уи уажәы хықәкыла 
Дыҩнакны, илхылаԥшуа игылам... 
Лыда уаҩ даныҟам дақәшәа, 
Уаҩ днеир алшоит есымшагь...»
Хьымца ибзиабара ҿыцха‚ 
Мцаха ицралеит, аҵх изымшо... 
Ахчы ихылагәа, зны ҿыцха 
Дианы‚ ацәара иҽазикуан... 
Дықәтәон, нас дықәиауан изқәа... 
Акы иӡбырц ихшыҩ еизигон: 
«Абыржә» ддәықәлар, иҟеи дԥызкуа? 
Уаҵә иԥсшьарамш ауп‚ уаҵәашьҭахь 
Ауханӡа ихы дақәиҭуп.» 
Дыҵҟьа иҽеилеиҳәеит. Игәиҭоуп 
Дәыӷбала дцарц... Дыҩуа‚ дашьҭахх, 
Зҿыназхахьаз иҽахьигӡан, 
Амардуан днаҿагылт дҷыгәӡа...

Нас Очамчырантә Шәачаҟа 
Ицоз ҽакы днақәтәан уаҟа‚ 
Даара дманшәалан дааит Ага. 
Амра ҵлакашәара аҽҩага‚
Аԥсҭҳәақәа аҽрылак, иаарылԥшуа, 
Ҵиҵу ҟанаҵо‚ иаакылԥшуа 

Аҽаҵәахуан, Сырма дгәаҭа‚ 
Ибжьы анлықәиргоз иныҵак. 
Аҩнаԥхьа акранаҿ уи кәатак 
Аӡы азоулышьҭуан илгәҵак. 
Хьымца дшылбаз, лкәата нкарԥа‚ 
Гәырӷьарак зназы иналҿықәла, 
Дыццакы уи иахь дындәықәлан, 
Аха нас дхьаҳәа-хьачо агәарԥаҿ 
Даанхеит, лгәырӷьара нылҿықәба. 
Гәыҩбарак деимырхха ишықәԥо, 
Иҟамлеит Хьымца изгәамҭа. 
«Аҩны» аӡәрыҟаны дрыцәшәома? 
Изыхҟьаз ма лаб иԥсроума?» 
Даҽа ҽыҵгак хырҩа изамҭо 
Дылзԥшуан, нас лаб дынизхәыцын, 
Ашырҳәа уа иҭыԥ днахыҵын, 
Агәашә аарты дааҭашылан:
– Сгәы иалсит! – иҳәеит ддышшыло, 
Тҟәарчалтә даха дзаа уи азакәшәа.
– Сгәы иалсит аԥсра бахьақәшәаз...
– Сара сыԥсыр акәын‚ Хьымца! 
Сара аиқәмшәа, разҟ ахьымӡа!.. 
«Лаб иԥсракәу, даҽа гәалоу?» – 
Даазхәыцит лажәа ахырхарҭа. 
Иибахьоу лакәӡам‚ ҽакала 
Лҽылԥсахит Сырма. Ихәарҭам 
Цәалашәарак игәаҿы иҿыха‚ 
Иаахьоухьоуит игәаҿ гәҭыхак...

***
Хьымца иусурахь аҭыҵра 
Дахьӡа дгьежьит, ихы икәаҽ. 
Сырма изылуз дшазхәыцра 
Издыруам. Даара иҽазикуан 
Аилыргара, дзықәшәаз Ага: 

«Уаанӡа ишыҟаз еицәнымхо, 
Рыбзиеибабара еижьаган, 
Рацәак бжьымсӡакәа, дицәтәымха 
Дышԥаақәгыла? Закә мзызи 
Мап ицәылкыртә ас лзызу?
Шаҟа длыҳәеи, ишьымхы арсны... 
Ддәықәлымҵазаргьы дыԥхарсны, 
Бзанҵык уаҳа ла лахь хьаԥшра 
Шыҟаимҵаша лҳәон. Днызхысуа 
Ажәаны акәымкәа– дҿахысуан...»

Ихшыа зегь еизга‚ иҽанышәа, 
Инихуан кридыруазар ԥышәас... 
Аха лара лмап лмапын. 
Лҭак акакәын – лмап лҭакын: 
– Сара аиқәымшәа – разҟ ахьымӡа, 
Сумыргәаҟын, усҟәаҵ Хьымца!.. 
ԥышәа змамыз Хьымца рыцха‚ 
Иабеидыруаз лажәа иаҵаз? 
Иабеидыруаз Сырма илыцҳаз... 
Днагьежьит, иҭыԥсаа игәаҵа...

***
Сырма Манча хәымгарала 
Инапаҿы димоуп даага. 
Расҭа иаҳәшьа цәыбза-мшгагас 
Манча дахьимоу абзоурала, 
Ԥанча данԥсы‚ аколнхараҿ 
Иҭацә инхаз аҭыԥ ԥхара‚ 
Иаб иаҳаҭыр азын акәшәа‚ 
Иԥа Расҭа днаган ииҭан‚ 
Дыҟоуп‚ ақьафура дақәшәа. 
Ус зыҟаиҵаз Сырма лыда 
Адунеиаҿ уаҩы издыруам. 
Сырма лгәҵхақәа уазыруан... 

Хьымца диҿынҵәаауа дшыҟаз‚ 
Илыхьыз илзамҭа ҳәашьа‚ 
Ддәықәлҵеит игәы ҭшьаа аҩныҟа. 
Ларгьы днатәеит, дҵәуо лқәашьаз... 
Иалҳәар иланаижьыр шалшоз 
Шгәалҭазгьы, иҿаԥхьа лхы ԥхалшьон

ЧА ҾАҴАҚ ЗЫԤСОУЗЕИ!

Ашахта ахәбатәи ауҭраҿ‚ 
Ианеилабга аҿаԥҽырҭа,
Рмахәҿақәа ирымҭо хақәиҭра, 
Аусуцәа арацәа ҵхырҭа‚ 
Аҿаԥҽырҭа ҿыц ҟарҵарцаз, 
Арацәа ашәыгәра иагәлго, 
Икылҵәо ицон‚ амҩа ылго. 
Рҽаныршәон лассы инаргӡарцаз, 
Аха рааԥсара алҵшәа маран: 
Аус ахьыруа аҭыԥ ҭшәаран.

ԥшь-метрак ҭбаарас иахьамоу, 
Хҩык реиҳа еивагылар амуа‚ 
Рбаҳа мҩанҵара еиԥырхаган. 
Ахәҵамҩа кылҵәа инаго‚ 
Абар амдақәа ахԥагь ԥшьымзуп, 
Уахгьы ҽынгьы инеиҭакуа, 
Аус руеит иааиԥмырҟьакәа. 
Аха уа рҭыԥ изахымсуа, 
Ишрымамгьы зынӡа хҩаха‚ 
Ишьаҳаиҭха изалгом уаҳа.

Аусурахь абригада, 
Иҟалом зегь ҭымҵ‚ аӡә дагхар. 
Рхашәала, арацәа иҵырхуа акәхан‚ 
Ахәҵамҩа ахьнарго ада‚ 

Рацәа аагарҭа ахьрымам уаҳа 
Иахҟьан, рыдҵа процент жәаха 
Рыда рзынамгӡо ианықәха, 
Рулафахәы тәеит. Дразҟыдан 
Иқәхаҵәҟьаз уаҟа зегь реиҳа 
Хьымца иоуп: уаҳа инеиҭеиҳәо 
Дзыҟамла, дааиуеит дышьҭрықәца: 
Зны ддырҳәхьан, еиқәада дықәхо... 
Ашьҭахь, нас‚ апривод гәқәха‚ 
Аџыртә шаха иаркы идәықәҵа, 
Ианеиқәхоз, Хьымца ибзоурала 
Еиқәмтәоз алӷәра еилабгара 
Имҵа еиқәнажьуан аҟәҟәара, 
Хаҳәхылҵқәак былгьо еишьҭала 
Ишлеиуаз, аӡә уаҟа еихала 
Дасызшәа инапы‚ ҩ-нацәкьарак, 
Иаахнаҵәозма уҳәо‚ иахәт ӷәӷәала. 
Мызки-бжаки реиҳа «аԥсшьара» 
Иман‚ дныкәон уи ахәшәтәырҭахь.
Уаҟа абиуллетен ирҭаз 
Анԥарахоз – ахә аныршьоз, 
Астаждара ус азԥҟоупаз, 
Даншахтиорхаз уажә ааигәоупаз, 
Зынӡа имаҷӡахеит изыршаз. 
Ахәбатәи ауҭра алахәлаа, 
Уаанӡа ианбзиаз рхашәала, 
Қырдырҳахьан. Зегь ҵәахыла 
Еиқәшәоуп. Аӡәгьы аламала 
Мчымхарак ҟалом иныруа. 
Ироуа шмаҷӡоугьы акрахьыруа, 
Еснагь ас ишнымхо рдыруеит. 
Идыруан уи ҳара ҳ-Хьымцагь. 
Аха ихатәан изихымхо 
Амамзаара. Иауа изымха‚ 
Ачеиқәаҵәа злааихәо изнымхо, 
Еиҟәрҷҷо, аулафахә аамҭа 

Аҿынӡа изнамго, изихымго, 
Иӷзы-ӷызуа, иҭыӷьӷьаа имгәа‚ 
Агәы даақәхон амза анҵәамҭаз.

Мааҭк иԥсахырц дынзызҵааша, 
Дызцәыԥхамшьо, игәра згаша 
Аҩызцәа ирҳартә дахьымӡац. 
Иашоуп‚ ицхрааша уа диман – 
Аҩызара ҟаиҵон Дима! 
Аха изыгәаӷьуамызт Хьымца‚ 
Макьана изымбац ибзиарак, 
Аԥара ԥсахраз изнеира... 
Амилаҭтә ламысаҿ амцхәра 
Иҟоу‚ илымшакәа аҽамҵхра, 
Иҭагылазаашьа хымтуа‚ 
Дыҷкәнамыз, ичҳауан ҿымҭуа.

Аа-сааҭк русура ашьҭахь, рамда 
Зыԥсахуа анааилакь, аҳамҭа 
Рзааргазшәа, ашахтиорцәа ҿыха‚ 
Ргәалаҟазаара лахҿыхха, 
Амҩа иқәлоит наҟ иҭыҵырц. 
Ашахтиорцәа уаарызхәыцыр, 
Арахь ианҭалоз, агәала 
Рымазшәа иҟан ҽакала. 
Уажә аибашьрахьтә еибгала
Игьежьызшәа, ирыма аиааира 
Инеиуан, илахҿыххо есааира. 
Избанзар, ицоит рыҩныҟа 
Машәырда, ԥсыҭбарада. 
Иахьынҭыҵуа аҳамам ыҟоуп‚ 
Рҽыкәаба – (Арацәа рыхьтата 
Аҩны инеиуам.) гәата-бӷата, 

Рызхара рфоит‚ џьоукы ирԥылоит, 
Рҭаацәа инрыдтәалоит, инҭыҵуеит... 

Мчымхарада раамҭа еинҭәыла 
Ирыхга‚ ҩаԥхьа рылша шьхыҵуа, 
Русахь ицоит. Ҭаацәа змамгьы, 
Убас иаамҭа ҭәуп лыԥхала – 
Дыцәоит дҭынчӡа, амла дамкы... 
Крифоит, усурагь дандәықәло. 
Дрышьҭагыла ашахта иҭыҵуа‚ 
Лахҿыхрада амҩа иқәло‚ 
Хьымца заҵәык иоуп. Дкахәыцуа, 
Даауеит дгииуа‚ иҽкамыжьуа. 
Ԥхьарца рахәыцшәа иҷыжь-ҷыжьуа, 
Ашәаҳәара иаҿуп имгәа. 
Даауеит аарла‚ иԥсы изҭымго.

Ихаҿы изаагом, дзаауазси? 
Дыҩноуп иара азеиԥшнхарҭаҿ. 
Дахьнеиуа фатәык абарҭа 
Иоуран дыҟам‚ нас иауазеи, 
Ашьакауаҩ, изы сааҭ ныҟәак 
Ахәҵамҩа аура ахьыҟоу 
Дзанузеи уи‚ иҽыргәаҟуа. 
Азеиԥшнхарҭахь дныҩнала 
Дыцәарцу, икаруаҭ днаниала? 
Ус ашахтаҿ – иара уаҟа‚ 
Хәта иеиԥш‚ џьа ӷәқәак ахьеиқәу 
Ааиԥшаар, џьара уа иҽынкыла, 
Илампа алашара нхьеикыр, 
Дыцәамзаауеи, уа даангыла. 
Дхәыцуеит амҩагь дыҵнаркәкәеитаз. 
Аха даауеит, зегь аауеитаз. 
Даауеит амла дшаго диарцаз, 
Ҩаԥхьа крымфа амдахь дцарцаз.

***
Хьымца‚ амра ангылоз иақәшәа, 
Даан усурантә, рынхарҭа аԥхьа‚ 

Шьежь шәахәа ашьха ихыҵ ихаԥхо‚ 
Арымӡ дықәтәан. ԥааимбарк иакәшәа, 
Иҽраԥсышәа, уаҟа арԥызбак 
Дынидтәалеит, азин ылхны:
– Улахь еиқәуп даара‚ ишызбо?
Уаха папироск аарылхны! – 
Инимҵеикит уи ҭаҭынҭрак.
Хьымца игәаҳәон аҿымҭра,
Аха аҭак ҟаимҵар ԥхеишьан:
– Сахаӡом, иҭабуп даара!
– Ари ҭаҭын башам‚ уаха. 
Угәалаҟара, иубап ишҩахо!

Хьымца дымҵысы, уаҳа ҿымҭуа‚
Дтәан уа‚ игәы иааҵаххыз хымтуа:
«Анаша ма аплан акәхап
Исыдигало. Наҟ унаха!
Аԥсҭазаара еижьага ихнахуа,	 ‚
Хырҳагара зламкәа иаақәхо 
Среиԥштәны сдәықәуҵарц абжьысрахь? 
Уиоуп‚ икамыршә ламысрак, 
Узсҿақьақьо, уааин‚ сгәаҭа. 
Сыԥсыҽра укуеит, иубан сқәашьдан. 
Ак џьара исылуршарц уашьҭоуп, 
Сушьҭырц наҟ‚ нас‚ уԥсы снаҭа.»

– Уара‚ издыруеит Хьымца шухьӡу. 
Сара – Цербер! Ҳаибадыруаз... 
Хьымца ихәыцра даалҵ‚ длахҿыхӡа 
Дааҟалт зны. Ихшыҩ уазыруа, 
Иԥшаауа индәықәлт. «Иабыкәу 
Дахьызбахьоу?» – ихы шьҭыхны,
Диҿаԥшуан уи‚ ибла еиҵыхны. 
Ҵашәшәаларак иара иҿықәын... 
«Дызбахьеит уи‚ насгьы зныкым. 
Абраҟоуп – азеиԥшнхарҭаҿ, 

Дааилоит, имазаап аҩызцәа...»
– Сымлашьуеит, ахәыц еиҩысҵәо, – 
Дналагахт Цербер‚ ҿарԥарҭак 
Ацәажәаразын иԥшаарцаз,
– Хьымца‚ акрыфарҭахь уцарцаз
Акәхап ууадахь узхамла?
Аус зуа дакуеит амла. – 
Цербер‚ Хьымца еиҳа ихьуа 
Еиликаазшәа, игәы даҿыхо‚ 
Агәаԥхачара изирҿыхон:
– Фатә бзиак уа иҟарымҵацкәа 
Ҟаларым, уаала умтәакәа... 
Хьымца‚ лахьеиқәра хьанҭарак 
Шумоу еилнаргоит са снырра... 
Аҵәыцақәак ҳкыр ҳнеидтәала, 
Угәрҩа нухнацап. Гәалас 
Аԥара ҟаумҵан, уи мачхәым! – 
Иааҭигеит еиқәрҽы иџьыба. 
Хьымца дааҵашьыцт ианиба...

– Иаҳԥшаап иҵегь, ари маҷхар! 
Аԥсахра уҭаххар, уԥхамшьан, 
Уимоу‚ аԥара ахьурҳаша 
Уақәсыршәоит, иуҭаххар иашан... – 
Агәра игеит Хьымца игәы дшамжьаз: 
«Ари аџьаус знапалоу,
Аԥара зырҳауа знапала 
Дреиуам, аха мап ааскӡома? 
Знык кырицсфар сигаӡома? 
Сыницныҟәап нас аамҭала. 
Бааԥсрак сыдиҵар, сгаӡоума?..»
Амамра-млакра ихы иҭала‚ 
Абас дналаган ахәыцра‚ 
Аха знык дицлар‚ ицрыҵра 
Алшо ишыҟамлоз дназхәыцит: 
«Ахарџь сықәҟаиҵом уи баша‚ 

Аԥара ҷыда ахьсырҳаша?.. 
Сымлакра адагьы‚ сеилыҵит, 
Сеиқәажә сзымԥсахт, џьа сызнеиуам... 
Ари дӷьычҩым, дџьыбаҭалам, 
Хымԥада морфла‚ нашала 
Абжьахәҳахәҭра иаҿқәоу дреиуоуп... 
Иҭахуп саргьы уи «аҵара» 
Сирҵарц. Нас аморфинистра... 
Салеигаларц. Сгәрҩа ахьхыстра 
Дашьҭоуп. Сыԥсыҽхар, ӷьацара 
Смоуа‚ сагьӡымкәа, сагьҩымкәа,
Сҟеиҵарц сыԥсы шҭоу суаҩымкәа, 
Абжьысра мҩахь снеигарц дашьҭоуп! 
Уиоуп исыгыз, ақәашьда! 
Мап‚ Цербер! Ижьала иужьац! 
Сара сакәым‚ ишьла иушьыц...» 
Ирдыруа диц бзанҵы дшымцо‚ 
Иҿыҵа аӡы шаауаз Хьымца: 
– Иҭабуп‚ акрыфан сыҟоуп! – 
Дҩагылан, дныҩналт аҩныҟа.

ДҞӘЫМШӘЫШӘӠА, АБРИ ЛЗЫ СҬАХАРГЬЫ. . .

Хьымца уаҟа рзеиԥшнхарҭаҿ 
Иуада ашҟа днеи дышьҭалан, 
Дыцәеит, аха ицәа хәарҭам. 
Ԥхыӡ мыждак дакит ихала: 
Афатәкәа асаанқәа ирынҭәала 
Иаԥхьа иаақәгылоит еишьҭала. 
Крифоит, крифоит, аха дҭынчым, 
Изхара аҟалара имчым...

Нас дыԥшызар, абар‚ лакәшәа – 
Афатә иҿы иавҟьоит, иақәшәом. 
Иҿы иҭеиҵо‚ иҟаҟа‚ иҟәаҟәа, 

Ишьҭахь ишьҭоуп еиқәрчаҟәа. 
Нас иҟызқәаха, рԥсы ҭала‚ 
Идәықәлт ишьҭыԥраа ихалан. 
Џьоук џьмахахын, уаҟа итәҩасуа, 
Иааизыҭрысит Хьымца иӷрасуа: 
«Ҳауфарц уаҿын‚ уара ацәыхаа!..» 
Хьымца дыҭрысны дааҿыхан, 
Ашырҳәа днықәтәеит ииарҭа. 
Изыҭрысуаз ацьма гәарҭа 
Рцынхәрас, иаԥхьа ӡӷаб еиқәԥшӡак 
Дықәтәан, деихаччаауа, дқәыԥшӡа:

– Саҭоумҵан, уахьсырҿыхаз, Хьымца! 
Акырҵуеит сааижьҭеи. Ухала 
Уҿыхар ҳәа сԥшуан сзымца. 
Аха сангәоумҭа сухала 
Усырҿыхеит, чҳара сымам...
Сыззааз уасҳәап, Хьымца‚ сымыш: 
Иаҳҭоуп сасцәа дуқәак Қарҭынтә. 
Шарԥазынӡа аҩы рҽарҭон... 
Уажәыгь ицәоуп‚ дара мгылац. 
Ашарԥаз сабгьы дынкылаӡ 
Дцан‚ абыржә дааит‚ шьтәа дук има. 
Ҳгәыла ҷкәынцәа хыма-ԥсыма 
Иршьит... Саб уаҟа саниба‚ 
Дсыԥхьеит, уара узы дысхыбаа...

Саб излеиҳәо, уара уда 
Ҽаӡәы сиацәажәарц сақәиҭым. 
Зегь реиҳа аԥыжәара уҭа 
Дцәажәоит сангьы. Уигьы илгәиҭам 
Даҽа кавалерк сыницлар 
Санажьра. «Ҳьымца бизхәыцлар 
Еиҳа ибзеиӷьуп!» – хәа даахәҵҟьа, 
Дсықәҳәҳәоит сылшьышашәа дыҵҟьо. 
ДцәажәоИт Маҟәала, даҟәҵуам. 
Хьымца уи илҳәо дазхәцуан: 

«Арҭ зынӡа сара иахьысҳәо 
Иҟам‚ срыԥхьаӡоит маҳәыс ҳәа! 
Сара аҩызара мҩаԥыго, 
Класск аҿы дсыцтәоупаз, уи адагь‚ 
Ҳаимҩалацәоуп азын дгәаҭа‚ 
Хәлԥаз ашкол ахьтә лыҩны днаго‚ 
Ҳаҭыр ахьлықәсҵо ҽакала‚ 
Иахәаԥшуазаап дара ртәала.

Уи акәзаап, аҩныҟа исыха 
Снаргахын уажәааигәа, ауыха 
Сқьаф ҟарҵеит. Нас сыкҿацала 
Лани лаби ажәа снырҵон, 
Рыԥҳа са снапы данырҵон... 
«Акыр хамазар, ҳ-Маҟәала 
Илтәуп абри ҳаҩны‚ ҳгәара...» 
Амла даҳаркуам, уи ахьҭа... 
Салахырхуан урҭ рынхара. 
Дынџьныруп лаб. Тҟәарчал шахтак 
Деиҳабуп – дуаҩдыруп даара... 
Убригь сгәаларшәо, иазгәарҭон: 
«Уара иуоур агәаԥхара, 
Иҟам ацхыраара ахьхәарҭам!.. 
Сшахтахь узгап...» – Аб аргама
Исирдыруан ҭыԥ ԥхак амаа 
Сиркыр шилшо‚ сара «сҟәышхар». 
«Рыԥхагь дара реиԥш дҟәымшәышәха 
Дыҟоума са сзын? Лгәы иҭоузеи?»
– Бани баби‚ исаҳауеит ибҳәо‚
Ҳҟалар рҭахуп ҳаинасыԥхо,
Аха бара? Ба бзышьҭоузеи?
Ус ибарҳәо набыгӡома?
Мамзар баргьы сыбгәаԥхома?

– Хьымца‚ иуасҳәари, мцымкәа,
Сани саби дрымам сыда‚
Ирҳәо анагӡара сыдуп!

Аха схаҭа усҭахымкәа, 
Аҳаиуанқәа реиԥш ҳаидцала, 
Ҳдыртәар зуамызт урҭ рыдҵала.
– Кәшрала бцәажәеит, Маҟәала!
Аха сымацара, хаҵак
Сахьиоу, бааины бықәтәоуп саԥхьа‚ 
Мра шаԥшаԥушәа бысхаԥхо, 
Абџьар хырша – бнацәа наҵак‚ 
Ахы бҭагылоуп ба бхала‚ 
Бызласцәымшәазеи, Маҟәала?

– Сзуцәшәарызеи, усгәаԥхозар?.. – 
«Лгәҳәԥы ҭыга‚ лыхәда ҵҟәашаа,
Амца лҿықәҳәҳәы, лыбла ҵҟәашаа‚
Дҟәымжәыжәӡа, абри лҿы сҭахозаргь...» – 
Дааилууеит Хьымца‚ ихы ихашҭуа.
Инапы ндәықәҵа даалыхан...
Лара схы сыхьчоит ҳәагь дашьҭам...
– Срыцҳауп! – лҳәеит уи дыхмыхәан...
Хьымца иааихагьежьт ахәыцра:
«Аҽыҟьшьра дазхиоуп... Дыбжьысу?
Ма лқәыԥш гаӡара лаԥысу?
«Сзуцәшәарызеи, усгәаԥхозар», – 
Лымҳәеи, лыцәҟьа салыркуазар?
Нас исзиуз ҳәа дыҳәҳәозар? 
Убри акәхап лыгәҭакыҵәҟьа! 
Дысдыргарц џьоук гылашт иҵҟьо!.. 

Нас‚ мшәан‚ дызгаргьы иамеи?
Лцәанырра зынҭәалоз лыхәҭан, 
Сырма усгьы иԥылҟеит сыхәда!..
Араҟа аԥсҭазаара хиами! 
Ақьафура... аҭыԥ ԥхара... 
Изсымами агәаԥхара?.. 
Мап‚ атәра сҭахым! Ахьԥшымра, 
Уиоуп сыԥсҭазаара – сымра! 

Бзиа дызбозар, ианаму‚ 
Атәра сҭаларгь мап ацәыскуам. 
Абзиабара мҩас ианамоу, 
Иҟаӡам аразҟы ԥызкуа!»

Хьымца дынлыхан Маҟәала, 
Лҭыԥ ахь днықәиртәеит ԥшьшьала:
– Саҭабымҵан, бгәы нсырхазар?
– Сгәы зынхари, сугәаԥхазар?..
– Мап‚ Маҟәала, ус хаинаалан 
Ҳаҟам‚ ҳзеибажьои – ҳаимҩалам... 
Бзиа сызбо‚ бзиа избо‚
Дҳәаны дсымоуп сара аԥҳәызба.
Амц иҳәеит уи‚ уаҳа агәыӷра 
Лмоуа‚ ишьҭаԥшра лаҟәхраз.
– Ҭабуп‚ иахьсоуҳәаз аиаша!..
Аха хаиҩызцәаз ус баша!
Саб дуԥхьоит, уаала ҳаҩныҟа. 
«Ари ус дысҟәаҵран дыҟам. 
Иласхәари?.. Ма сцарыма? 
Сымлашьуа мап ааскӡарыма?..» 
Лаб иџьмажь ибла иаахгылан, 
Акәтыжь, ачашә... астол хыбны 
Днықәԥшит – афатәқәа хкы-хкыла 
Иқәуп‚ амгәаз инасыԥны... 
«Аха ирысҭар снацәа акырҭа‚ 
Сыбаҩ зегь сылхәаа иахьхыртуа, 
Мцык‚ ҿарԥак ҩаԥхьа исԥшаароуп»:
– Маҟәала, исыхьт аԥхашьара,
Уаха дыргоит сахәшьаԥҳа Арда‚
Абыржәыҵәҟьа сцароуп Џьгьарда!..

АРИ ҚЬАБЗУ‚ ИГЫГШӘЫГРОУ?

Манча аҳәсақәа ирҩашьо, 
Иргамамхартә иеиҭон хҩашьак, 

Аха даагәгәҭижьын Сырма‚
Аусқәа цеит арма-ӷьырма. 
Сырма дыҟоуп уажәы лқыҭан. 
Данааргоз уахь‚ аразҟыда, 
Лцәа далашәахьан ахшара... 
Манча ҩаԥхьа дцон ԥсшьара. 
Уи Ригаҟа абилеҭ шьҭихын, 
Амҩа дықәгылан. Уи аамҭаз 
Сырма изналгеит «аҳамҭа», 
Еилылкаан, иалҳәеит илыхьыз.

Манча инаҭеит агәала: 
«Быҟаз‚ – иҳәеит‚ – ҿымҭ ԥшьшьала! 
Макьана иҟаӡам шәарҭа. 
Адәахьалагь уаҩы ибарҭан 
Макьана иамам ҟалашьа. 
Быбыз бҿы иҭакыз‚ бымҩашьан!.. 
Бымшәан, са саауеит мызк ашьҭахь, 
Сшаагьежьлак, иҳарӡып ашьҭа.»
Аха дымгьежьнт мызкала. 
Данаашаз адәқьан дныҩнала, 
Ригатә аҩнымаҭәа аахәа‚ 
Багажла иааиҭирцаз Ага‚ 
Машьынала адәыӷбахь иаага‚ 
Џьоукы еимакеиҿак иаахо‚ 
Иахьаҿыз рмашьына иақәхуа, 
Дрывагылан «гәразк» иакәха. 
Шкаф дук азхык уа иаанкыла‚ 
Данаахоз, ҟәардәк ҵаҟа игылан‚ 
Днахҟьашан – иҽизнымкылт уаҳа. 
Ашкаф леин уа дахькаҳаз, 
Илиқәҳан, иуаҭәа ашшара 
Ааԥнаҵәеит уа‚ имҭа лшара... 
Ашьҭахь Манча хымз дыбжьаӡын, 
Рига дышьҭан – агиԥс дҭаӡын...
Сырма ацәгьа лзызуз дхылтуам. 

Даргамахан, хаҵа дцазшәа, 
Илзаарымгаз иҟеи – ҿылҭуам. 
Дҟәзгаӡа дтәоуп‚ лыбз лфазшәа. – 
Ҳабшьҭра афҩыы геит‚ амыхьтәы 
Ҳзылуит, адунеи даныхтәуп!.. – 
Лҳәон уажәы-уажәы уа Қәакәа‚ 
Агыгшәыгхарахь деицакуа...
Аус еилаԥа еиламырцҳа 
Изызгәаҭо ахы ахьыҵоу, 
Иацәызыхьчаша ауашәшәыр-цха 
Аҭаацәа еиҳабык изхәыцуа, 
Мцым‚ ибзиоуп ус ианыҟоу. 
Аха аӡә дтәазаргь деиқәшла, 
Ажәытәрагь изнықәгом ҟәышла‚ 
Аҿатәрагь ахәҭа дзазныҟәом.

– Уи лҿымҭра зеиԥшроу ала‚ – 
Кәакәа дхәыцуан лара лтәала‚
–Абра акыҟоуп! Аа‚ слаԥықәшәагь 
Иаҳәоит, ҳаи‚ сыԥсыр иаасықәшәа!.. 
Абра ак ҟалазар ҭынхала?
Еицәа умбакәа, еиӷь уздыруам... 
Расҭа абри Кәакәа лажәа 
Аниаҳа‚ игәы ҭҟәац еиҭашәон. 
Ихаҭа деиқәшла дтәоушәа, 
Ибжьы гон абыкь иҭкьошоа:
– Иахьатәи аҿар иузыруа
Абоудыруа, зынӡа ихәыцуам!..
Расҭа уажәыгь ибла ихыҵуам
Ага рыҩны Манча Харба
Сырма дигәӡуа, лкаруаҭ дықәҵо‚
Зны данырбаз... «Дҟаиҵеит дҷыгәӡа...
Иара иакәхап, уаҳа дарбан?!.»

Сырма дыҩнкуп ауада‚
Хымшуп. ӷьатамахжәа Расҭа

Дылҿуп: – Снапала анышә дасҭап‚
Дызусҭада, иҳәа‚ бызфада?!.
Дылзиҩызахан аԥсцәаҳа,
Диргәаҟуеит, илылам уаҳа...
Лыӷраҿ асаби дҳәаҭҳәаҭуан:
«Сшәымшьын, шәуаами!» – ҳәа дыҳәҳәошәа,
«Шәаргьы ӷрак шәыҭшеит», – иҳәошәа.
Аха дыҟам уи зызгәаҭо...

Сырма лҿымҭра шьҭа нагӡашьа 
Лзаҭом‚ лычҳара уаҳа алам. 
«Быбыз бҿы иҭакыз‚ бымҩашьан!»
Лхы абри рҩашьыганы иҭалан‚ 
Ҽак лмаҳауа, лыхшыҩ дысын.
Лжьы ԥырҟар‚ ҟамчыла илысыр... 
Иҟаӡамызт ак лныруа. 
«Абри ажәа ибыз дафо 
Имҳәаӡеит Манча Рогава...» – 
Дхәцуан, дыҟам ҽак лдыруа... 
Аха шьҭа илылшом, атыгәаҿ 
Днеит уи. Шҿылымҭуаз лхақәҵо, 
Лыбжьы уаҳартәы иҩҭыга‚ 
Ииҳәаз аҭак налҭоит Расҭа:
– Ухаҭа уоуми анышә сазҭа!
Сшәымхьчози, уа сиуҭан слага‚
Манча сифеит... ҳаҩны... Ага...

Хы цаҳәцаҳәан Расҭа илҟьеит 
Иаҳәшьа илҳәаз‚ ихы кны ддәылҟьеит: 
«Закә хьымӡӷузеи! Закә хьымӡӷузеи!.. 
Еишьеи еиҳәшьеи роуп иҳагыз... 
Са издыруан дышмаҳагьаз. 
Ҳажәла иахыла закәызеи?!.

Расҭеи Кәакәеи, нас еидтәала, 
Аус рыӡбон дара ртәала:

– Ҳажәла ахьымӡӷ бааԥс ахыхтәуп,
Рҩыџьагь, рҩыџьагь наҟ иныхтәуп! – 
Абра иаҿалыршәит Кәакәа.
Расҭа уи аҿ мап мҳәакәа:
– Издыруада, Аԥсны иналга‚ 
Уаҳа арахь аара азин рымҭа‚ 
Ҳажәла аархых‚ уи ала ҳалгар?.. 
Аха Кәакәа ажәа имҭо:
– Абри сымбакәа, иаасықәшәа 
Сыԥсыр акәын! Уи слаԥықәшәа 
Иаҳәахьан ишыҟам бзеира‚ 
Аха иаҭахуп арҽеира! 
Ҳабла ҳазхымтуа, хьымӡӷыла 
Ҳажәла ахьыӡ бааԥс иахылаз, 
Урҭ рыԥсы ҭаны изахыҵуам! 
Ишьтәуп рҩыџьагь! Ҽак узхәыцуам!
Расҭа‚ рышьраҵәҟьа иҭахымха 
Дцәажәон, аха ихшыҩ азымха 
Дықәхеит, игәҭакы еилгамкәа. 
Аҵыхәтәан уаҳа ак еимамкуа,
Хара здымыз Манча Харба 
Амаҳагьатә хара иҳарбан, 
Сырмагьы иаргьы «ирымҟәҵҟьаз» 
Азын рҩыџьагь абыржәыҵәҟьа 
Ишьтәуп ҳәа ашьауӷә нрықәҵа, 
Даалаган, Расҭа илҭеит хәдықәҵас...

Зхатә разҟы ззеиҿымкааз Кәакәа‚ 
Лхаҭа хаҵа дымцаӡакәа 
Дмажәроухан, аҩны аиҳабыра 
Ззынхаз, иҟалеит ла лакәха. 
Уаҳа ҟәыш дыҩнамкәа иаақәхан, 
Кәакәа иҿаҟәаӡа лдырра‚ 
Иаҟаҟо лгәжәлацәгьа мҽыӷра‚ 
Илкын аҩнаҭа аразҟы ӷәра. 
Иашьцылан, уи лҳәоу ианықәуа, 

Аҭаацәа лҳәатәала иныҟәон. 
Еиҳараӡак Расҭа иакәын‚ 
Ҟәыш дус диԥхьаӡон уи Кәакәа. 
Ахьымӡӷ кылшәшәаара зуаҩышьаз, 
Лшьауӷә қьабзтә ԥҟароу џьишьан, 
Ихахьы имааи жәлар рыӡбырҭа, 
Агәырҩа мкы лахьыс ирҭо‚ 
Гәаара змамыз Манча Харба‚ 
Ашәақь рхиа‚ диԥхьа агәарԥ ахь‚ 
Расҭа хыда‚ игәы иачҳа‚ 
Ихаҭа дҟалеит дпалачха...

МАШЬА ЛШЬАУӶӘ

Илҵан алампа иархиашьоу, 
Хьымцараа ршахта ашҟа Машьа 
Диаст ааигәа. Афымца иаҭа 
Иахьеиҵарҵо аккумулиатор, 
Ашахта ашахтиорцәа анҭалѳ‚ 
Ахышәаҿ иааиуа еишьҭала, 
Иахьыддыркуа лампак-лампак, 
Арахьынтәи рыбла дамбо‚ 
Наҟ дыҩноуп уи. Хьымиа дгәалҭан, 
Лыбжьы лыргеит, змы даангыларц...
Иҩызцәа ауижьт иҽынкыла... 
Нас деигәырӷьо уа дахьибаз, 
Иҩызцәа дрыхьӡон игәы шьҭыԥо... 
Хьымца‚ иаҭахымкәа ихыҵра‚ 
Дакит гәбӷан иҭо хәцрак: 
«Дима диԥҳаҵәҟьазар Машьа‚ 
Ишԥасзыҟамҵеи еилкаашьа?! 
Уажәшьҭа хырԥашьа ҟамлароуп, 
Уахаҵәҟьа аиаша еилсыргароуп!» 
Иагьеилиргеит ун дымҩашьо: 
Иашан‚ Дима диԥҳан Машьа.



401

***
Дцошәа аԥхьахә бираҟ шьҭкәцәаа, 
Хьымца агәырӷьара ихаԥхон. 
Аибашьра гәмбыл мцахәцәа, 
Еицәхнырҟьаз жәашықәса раԥхьа‚ 
Аби аԥҳаи уажә еиԥылон... 
Ибашт еиҿыгәҳәаа гәблыла, 
Шаҟа рхы-рҿы ҭәу насыԥла, 
Шаҟагьы игәыбзыӷу рыбла... 
Аҟазаара аныда‚ абыда‚ 
Хьымца идыруеит закә разҟыдоу.
Заанаҵ баша дгәырӷьон Хьымца. 
Уи ауха уаҟа Машьа 
Хҭысқәак дрыниеит изылхьымӡо. 
Дылбеит Хәта‚ цас ауашәа. 
Илампа илҭарц аниҳәа‚ 
Ибжьала дылдырт иаразнак. 
Лгәнхарақәа адунеи азна 
Иаалхеибаҳәент, уа еиԥхныхәҳәо. 
Лыхҭыс зегь аахгылеит лыбла: 
Лани лаҳәшьеи ҿаҳәа абарҵаҿ 
Афашистцәа амца рцрарҵан, 
Илбоит еибаргәаҟуа ишыблуа.

Ашьҭахь лабду дрыԥхны хыла‚ 
Дшьаарҵәыраха абар дахьышьҭоу. 
Нас аӷба дҭоуп‚ амшын дхыла 
Даауеит, аҳаирпланқәа лышьҭоуп... 
Абомбақәа рыхԥша даршәын,
Абар уажә амшын дахьҭаршәу. 
Ацәқәрԥақәа еиҿасуа – иҭынчым. 
Лхаргьежь троԥуеит илымҟәыҵҟьа, 
Амшын длахәлашәкәеит уажәыцәҟьа, 
Лҽылзынкылом, уаҳа лымчым...
«Сыԥсы еиқәирхсит Шәиман Цыгәба. 
Аеҭымра шәахшәа инсыкәба, 

Сыԥсҭазаара шәҭуан иҷыгәӡа. 
Ԥҳак леиԥш сибон‚ пату сықәҵа‚ 
Саб иакәымзи, иарбан уаҳа?! 
Ибла сышҭаԥшуаз аԥсцәаҳа, 
Аԥсҭазаара ҩаԥхьа исызҭаз, 
Сзааӡаз, ак сыгмыжь суаҩызтәуаз, 
Нас дарбану уи дабымкәа! 
Аха абри амцқьа‚ агәымха‚ 
Сықәирхеит ҩаԥхьа сеиҭымха. 
Ҩаԥхьа сгәагәо, сыҩны‚ сгәара 
Срылхәдаха, абар зымҩа сгәароуп. 
Ихәҵаҵәах ифашистра, 
Ихәмџьар, нас имгәа-чысҭра 
Рзын мацара аԥсабара 
Дықәуп. Шәиман игәԥжәара 
Иртәон усҟан‚ дихьӡар, шьала. 
Саб Шәиман сиеиԥшзар ҟазшьала, 
Абыржәоуп, беиҵамхан, Машьа! 
Аха иасҭари нагӡашьас?..»

Аккумулиатор иҭарҭәо,
Лылаԥш нақәшәеит арҵәҵәы ахьгылаз.
Днадгылт банка хпыҿк аанкыла...
Иара иҟалҵо ак ибарҭам.
Иҭалҭәеит лбанка абжеиҳара.
Илԥыхьашәартә иманшәалан,
Ашә аԥхьа инықәлыргылт ԥшьшьала.
«Аха дысцәаашьа, сгәнхара
Даҽаӡәы ихызгар?..» – даахәцын:
– Хәта‚ арҵаҩра узаҟәҵи?..
– Ибазҳәада рҵаҩыс сшыҟаз? 
«Хымԥада, сеиликаар, дыҩуеит. 
Ҩаԥхьа дыбналоит иҩныҟа, 
Аргама лажәхырԥа сзиуеит.»
– Исалҳәон Гәлико‚ сҩыза‚ 
Уи уажәыгь уа дырҵаҩызаап...



403

– Аа‚ Гәлико Лапартҟава? 
Ибалҳәазеи, лыбыз дафо?
– Илҳәеит аҳәса бзиа ушырбо‚ 
Уаргьы улаԥш шырхумырԥо. 
Урҵаҩра аӡәы илхырҟьа ишурӡыз... 
Дабаҟоу уи ‚ дубахьоума?
– Машьа Цыгәба‚ ахаас лоума 
Бызҿу? Дахьыҟоу сыздыруам...

Машьа лҟырҟы лыԥсы ҩеины 
Иҩкылагылт. Ашә ԥшьшьала 
Иаалыртын: – Улампа рҽеины 
Ишыҟасҵаз гәаҭ ухала... 
Хәта‚ ашәа ахамы‚ уҿаԥхьа, 
Арахь ааираз иаҳәо уаԥхьа!

Данҩаҵаԥш Хәта‚ ихы дҩаха‚ 
Ашырҳәа, дааиҵамха уаҳа‚ 
Абанка аақәлԥаан, уа Машьа‚ 
Иблакәа ахьҭаз ирзыриаша, 
Арҵәҵәы аҽыҩҳәа иҩеиҿалҟьан, 
Ашә налыркит нас иаразнак. 
Ихьыз изымдырӡеит азнык‚ 
«Ашьҭахь ибжьы аҵх лашә иалҟьо 
Дбыбуан, ақәыџьма дакызшәа. 
Дзаҵәын, адунеи ҭацәызшәа.

***
Лҭыԥаҿ данырымба Машьа‚
Рыҽшааркәабаз Хьымца Дима
Аҳәса рзеиԥшнхарҭахь дима
Дцеит. Уаҟа ажәабжь – Хәта иқәашьхаз,
Иаха џьоук иблакәа шҭырхыз
Рахаит. Ҽаџьоукы дышьҭырхын,
Аха имыхәо ҳақьым лшара‚



404

Длашәхаӡеит, имбо лашара...
Хьымца убраҟа иааигәалашәт,-
Машьа дызжьаз Хәта шихьӡыз.
Аҳачаҳәагь ицәа иналашәт,
Адәахьала илахҿыхӡаз,
Аха иааузамҭаратә ҳәашьа‚
Гәрҩала иҭәыз убри Машьа‚ 
Лразҟыдара авба здылҵо‚ 
Дзааӡаз ибла аҭаԥшра ԥхалшьо, 
Зынӡа дилҵуа‚ иҩны ддәылҵуа 
Дҟазҵаз абри иакәзар шалшо!..

Аҵыркәрҩы ԥҳәызба Лиуба 
Лахь днеит‚ дышиԥхьоз аниба:
– Сара адәыӷба дасҭеит Машьа... – 
Дзыниаз, лҽызхлырҟьаз, лцашьа‚ 
Лиуба иааркьаҿ иалҳәеит Хьымца.
– Абри абӷьыц уара узыҳәа 
Илҩит‚ иусҭарцаз дсыҳәа... 
Илҩит уара ухьӡ анымҵа‚ 
Аӡәы иԥыхьашәаны, гәҩарак 
Иоуны‚ иудимкыларц харак.

Хьымца иааиҵихит уи ҿымҭуа‚ 
Аԥсышәала иҩын аҩымҭа: 
«Амаҭ ршьуеит ҿангьы‚ жәынгьы! 
Шәиман изгьы‚ са схазынгьы 
Абри сыԥсҭазаара иалԥшуа 
Итәан‚ исыдын уи уалԥшьан! 
Шәиман иԥҳа Цыгәба Машьа 
Шсакәу иҟам уажәшьҭа иҩашьо! 
Иахьанӡа уи са саԥсамкәа 
Схы збо сықәын‚ хдунеи самкуа. 
Уажәшьҭа исыхьлак сгәы ҭынчуп. 
Ацәгьа ныҟәгаҩ ибла аҭыхра‚ 
Аҩызоуп амаҭ ац аҿыхра! 
Саӷа иԥсы ҭазаргь, дҳәынҷоуп!..»

АДИПЛОМ ЗАҬӘАМЫЗ ИАНИГА. . .

Бзанҵык избаз ибла ихымҵуа, 
Алаламбатә далаԥшт Хьымца: 
Акаамеҭ ҟалеит ашахтаҿ. 
Ажәлар адеизалт ихыҵны. 
Адәы ицәгылоуп, ирбом ахьҭа... 
Ицоит зегь рылаӷырӡ ҭыҵны.
Анацәа ҳәҳәоит игәыҭшьааган, 
Рыхьыӡ ҳәауа доус рыхшаара. 
Аҳәса рхацәа рхаҿы иааган‚ 
Рҵәуабжь иамаӡам еиқәтәара. 
Ргәы ӷзыӷызуеит ҿымҭ ахацәа‚ 
Зашьцәа ма зыхшара ирхацәаз. 
Адәы ицәгылоуп, ирбом ахьҭа‚ 
Акаамеҭ ҟалеит ашахтаҽ.

Хьымцараа зҭоу аҿын акәым‚ 
Уи ааҩсан – Аҟармаратәи... 
Аҭыԥ иоуитаз аӡә иаҭәам‚ 
Ашахта ԥжәеит иахьа ишакәым. 
Зеиԥш ҟамлаӡац атрагедиа 
Имҟәыҵҟьеит Иата Мамхедиа. 
Пата – Тҟәарчал данааз‚ Хәта 
Изызԥшааз адиплом хыда.

Ихаҭагьы аҵара мҵакәа‚ 
Адиплом ахәҭа ҟамҵакәа, 
Цьа мбакәа иҭалан иџьыба‚ 
Даҽаӡә ихәҭаз иара инкыла‚ 
Днагылт иитәымыз аҭыԥаҿ. 
Ауаҩы иҭыԥаҿ дангылам, 
Аус иамаӡам хырҳага. 
Аԥсҭазаараҿы дшьаҳаган, 
Ауаатәыҩса рзы деижьаган, 
Дҟалоит иаԥсоу дырԥырхаган.

Азанааҭ иахьа аӡә изыҳәа‚ 
Баҩхатәра зҭаху акакәым. 
Иҽынкынҵо игәы ззыҳәо – 
Ахашәалахә, џьа мбацәакәа, 
Иахьамоу ахь имҩа изнагар... 
Иара изы ауаа цқьақәа – уаагоуп. 
Зхакәрԥс ишахәҭоу аҵара 
Зҵо ҳаҭыр изрықәм даарак... 
Иибо‚ дзышьҭоу адиплом ауп. 
Мамзар ихы аџьа аирбома?!.

Адиплом азын мацара 
Иреиҳау ма ус абжьаратә, 
Тынхеи дыри зегь уахь иааԥхьо,
Ҵараиурҭак дынҭала, 
Рҵаҩыс иҟоу зегь рҿаԥхьа, 
Ҳәазаҵас дҳәазо дышьҭала, 
Имҵакәа иахәҭоу аҵара‚ 
Адиплом нҭаҵа иџьыба‚ 
Нас иреиӷьу ҭыԥк ахь иԥо‚ 
Ҳсовет уаажәлар рыԥсабара 
Дацәтәымуп, аха дрызгәамҭа, 
Иҽкылӷәаа дцалашт уи ҳамҭак...

Изҭо абри ауаҩ амҩа‚ 
Иҟаԥшьхароуп уажәшьҭа иӡамҩа! 
Аха иара ихы-иҿы дысуп. 
Зӡамҩа ҟаԥшьхауа – ламысуп, 
Иара иҿы аламыс абаҟоу? 
Ԥароуп иибо‚ уи дзызгәаҟуа. 
Аҽыԥхҭи аҽыԥхҭи еибабӷуеит, 
Амцқьа амцқьа ииҭоит абӷа...

Абри зхада зегь ззеиԥшхәу, 
Адунеи иқәу‚ ԥшьа змамкәа, 
Ус ԥшьак амҩа икыр ихәҭамкәа, 

Абар‚ нас иус аԥеиԥшхәы: 
Аҟармаратәи атрагедиа 
Зымҟәыҵҟьаз Пата Мамхедиа, 
Ихаҭагьы ихы нақәҵа‚ 
Хынфажәиаӡәфык икәаԥӡа, 
Даарылгеит издымыз хара. 
Дашьҭан еснагь аҭыԥ ԥхара‚ 
Нас идиплом абзоурала 
Аначальник ихаҭыԥан 
Дыхәнеит, иҽкылӷәаа дышьҭыԥан.

Аҿаԥҽырҭаҿ актәи амдаа 
Аус алагашьа рзамҭо‚ 
Аштеԥсель ҿаԥшьырҭа хтыназ‚ 
Иԥшын‚ агха ҟаҵатәыназ.

Акәалӡы иҭаӡ иҟаҵамкәа, 
Афымца араҟа аужьра шәарҭоуп: 
Агаз метан фҩы ахаӡамкәа 
Иҟоуп‚ аԥштәы амам иубартәы. 
Аҭӡамц иалҵуеит даара ихәарҭам 
Ишәарҭоуп арацәа асабагь.
Ашәақь хәшәахь акәиц наԥа 
Иналашәар еиԥш уа цырак‚ 
Иԥжәоит урҭ ахьыҟоу аҳауа. 
«Аҭыӷь» ахы апырпанта аҭо‚ 
Аштеԥсельгьы иааха‚ игәаҭо 
Рыҽшдырхиауаз: – Абар‚ ҳауа 
Ҳшәаџьҳәаҩ дыҟамкәа, ҳлеиқәкара 
Ҳахьцоз! – иҳәан‚ жәаҩырх даара 
Иҟеиҵеит уа иибаз гәалас. 
Акәлӡ афымца еиҿаԥшьырҭаҿ 
Иԥҽын... – Ушзахәо улҭалан, 
Ашьҭаҵарҭахь уца‚ иурҭап‚ 
Уаҟа аштеԥсельқәа иҳамоу‚ 
Иахьа абраҟа зда ҳхәарҭам ауп!



408

Афымца слесар уахь ддәықәҵа 
Арацәаҵыхра раҟәхраз 
Ихаҭа иҟаҵа уа хәдықәҵа, 
Дшыҟаз ауп Пата дышҩыхәназ... 
Амдыр идырра аҳәаа кьаҿуп 
Аҟнытә‚ изымдыруа шмаҷым 
Ихаҿ аагашьа ҳәа изаҭом... 
Дҟамлеит Патагь ихы изгәаҭо, 
Жәаҩырхы дикит дизыҵҟьо: – 
Уусуцәа ргыл уажәыҵәҟьа! 
Митә ҟалама штеԥсельк шьазар?! 
Соколов, абри уаршәазар, 
Иарбан нас ашахта узҭалаз? 
Дихыччауан иара итәала... 
Жәаҩырхы адиплом, аҵара‚ 
Иахәҭаз ҵаны‚ има ахьӡара 
Ишьҭихит. Ашахтагь здыруа‚ 
Ашахтиортә џьабаагь зныруа‚ 
Коммунист иашаны дгылан. 
Пата иажәа иузамҭо ҳәашьа‚ 
Игәы ԥнажәон, аха иҽынкыло,
Афымца аужьра аус ҟалашьа 
Шамам иҳәон‚ уа дԥынгыло...
Аԥжәаҩы, иахатәи амдаҿ 
Аус зуаз арԥыс Бадра‚ 
Иахьагьы ԥсшьара ихы иамҭа‚ 
Амда ҿыц реимак шахаҭра
Ҟаиҵарц акәшәа‚ дынхан дыҟан. 
Аха аҿаԥҽырҭа хиамкәа, 
Анапхгацәа ражәа еибамкуа 
Ианыҟала, дцеит иҩныҟа. 
Разҟ змаз Бадра иҭыҵра ашьҭахь 
Ауп аразҟыдара анхәҵҟьа. 
Аслесаргьы аштеԥсель аашьҭых, 
Ашахта дҭаларц данныҵҟьоз, 

Аштольниҵәҟьагь амца хәҵҟьо‚ 
Авагонқәа ҭырууаа иаршәуан...

Ашьҭахь аиқәрхаҩцәа анҭала‚ 
Ирбеит: Пата инапала 
Афымца еиҿаԥшьырҭа еиҿаршәын. 
Иаргьы аштепсель шимҟәыҵаз 
Акәхап игәеисра ишаҟәҵыз – 
Дцәыбблы дышьҭан убри шикыз... 
Иахьԥҽыз афымца цыԥхь ҭҟьазаап, 
Аметан ҳауа ԥнажәазаап... 
Пата ихала иҽзазикыз
Еилкаам. Данца уантәи Бадра‚ 
Ирҳәаз‚ ируз уа шаҳаҭра 
Ҟазҵара, изаҳаз уаҩ днымха‚ 
Зегь ҭахеит‚ ихҟьан агәымха.

Ихы иазиуз азымха‚ 
Хынҩажәиакы ҭаацәара 
Ҽнак ала иҟеиҵеит еитымха. 
Уажәшьҭа дыԥшаа изду ахара? 
Адиплом ахь амҩа изҭаз‚ 
Аҳәынҭқаррагь зжьаз дызусҭа? 
Хара здым иеиԥш гәата-бӷата 
Днаскьа дтәоуп‚ аус дузаҭом... 
Адиплом даԥсоу даԥсаму, 
Уи аҭыԥ ихәҭоу ихәҭаму, 
Цқьа деилымкаа, иӷроу гәамҭа‚ 
Амаҵура изҭаз ҳамҭас‚ 
Хара здым иепԥш‚ гәата-бӷата 
Дтәоуп‚ убрыгь аус дузаҭом... ..
Акаамеҭ ҟалеит ашахтаҿ, 
Ажәлар адеизалт ихыҵны‚ 
Адәы ицәгылоуп, ирбом ахьҭа‚ 
Ицоит зегь рылаӷырӡ ҭыҵны...

ХЬЫМЦА МАШЬА ЛАБАЦӘА ЕИҚӘИРШӘЕИТ

Машьа лышәҟәы иазхәыцт даара 
Хьымцеи Димеи. Нас агәҩара 
Роуит: «Шәиман ишҟа дцазар? 
Усеиԥш агәаӷьрагь ҟалҵазар?» 
Хьымца рацәак агәра изхамҵо 
Дыҟан‚ аха Дима дхьамҵуа, 
Шәиман ибара данаҳәа, 
Хьымца имеимкит уи уаҳа.

Аԥсшьарамшаз иааиз раԥхьа‚ 
Адәыӷба иаақәҵын, шьапыла, 
Амашьына рмоу‚ иааӡабха, 
Аҩадараҿ ргәы аангыло, 
Ихәнан‚ инҭалт Шәиман иашҭа. 
Уааԥсарақәа ахьухашҭуа, 
Ԥааимбар ҭыԥҵәҟьоуп ара иашан: 
Аладаҟа – амшын гәшаша! 
Аҩада – ашьха– ухәнап ажәҩан! 
Арҩаш хьшәашәа – ақыҭа иажәҩан, 
Адгьыл аԥсхаҵара ақәашьха, 
Илеиуеит илбаҽҽо хыхь ашьхантә. 
Ашәаԥыџьаԥ-баҳча, ақәаҵа... 
Аҳауа ҭахәмаруеит угәаҵа.

Чкәына хәыҷык диц дыҟәбакәшәо, 
Ашәшьыраҿ уа‚ игәы ҿыха‚ 
Шәиман уи зны аца изҿыхуа, 
Кьатк налаҵа‚ зны амжәа изыҟәшәо 
Дишьҭан. Ала ныҵԥа ашәшьыра, 
Сасцәақәак шаауаз адырра 
Инаҭеит. Дааԥхьан, уи аанкыла, 
– Бзиала шәаабеит, – ҳәа днырԥыла, 
Дрыԥхьеит акәасқьахь ихаларц, 
Аха ашәшьыра алырхт рхала.

Харантә уԥшыр‚ абри ақытаз 
Иуҳәап – аҿаҩа разҟыда! 
Аха уҩхалар, аӡә инхара 
Иубом нааран иашҭа‚ игәара. 
Иҟьаҟьаӡа Шәиман иашҭа‚
Уарҳал иаҵәа дуӡӡак шьҭоушәа, 
Нас уи напҟазала иқәҵоушәа, 
Ашьацра адәыкрын ахашәҭуан.

Ахьатә кәасқьа шьҭых иаанкыла, 
Амжәа шьакақәа аҵагылан... 
Амҵәышә амаа амхны ҿыцха 
Идыргылазшәа – амаҵурҭа, 
Дима изы уи ақәацә ҿыцха‚ 
Иблақәа иркит уахь ԥшырҭас: 
Аҽнавакшәа уи араҵла‚ 
Игылан ихыб еисырла... 
Араҵла ацахаҳа нацла‚ 
Ашҭа дырхион шәашьырла.

Аԥсуа нхаҩы ица – идуцәам, 
Иркын ԥшь-шьаҟак ишьҭкәцәаа. 
Уи анаҩс агәарԥ инҭыга‚ 
Ажәгәара убоит‚ нас ашьшьыга 
Имазаап Шәиман аԥсасагь! 
Игәарымҭаӡеит аԥаса: 
Аиҳәа дуқәа ҩба‚ чанак‚ 
Амҿтәы жьхәага жәытә заманак, 
Ахьырхьын ҿыц – уигь мыҿтәыла, 
Зегь ҟаҵан нхаҩы напыла! 
Зегь акәасқьа аҵаҟа игылан.

Итәан ус еицәажәо ҳамҭак. 
Инымхеит Хьымца изгәамҭа, 
Ахәыҷ Шәиман изын «баба» 
Шиҳәоз. Шәимангьы дгәбзыӷӡа, 

Ихы-иҿы гәырӷьо илахҿыхӡа: 
«Баба дукәхшоуп, схахә баба!» 
– Нахьхьи, уан дахьҭоу ауҭрахь, 
Асасцәа ҳҭоуп ҳәа шлызҿуҭра!– 

Хьымца дхәыцуан: «Шәиман хшара 
Димаӡам ҳәа салҳәеит Машьа. 
Арахь укылԥшыргьы даара‚ 
Аби ԥеи ракәым хәа хәашьа 
Реизыҟазаашьа иузаҭом.» 
Ҳара заанаҵы иазгәаҭа, 
Иахҳәап еиликааз нас Хьымца:
Машьа дышлыкәгәӷуаз – имцахә
Аныцәа‚ Шәиман игәниган,
Акы ааиазҳәалак дырзыҵҟьон...
Нас дышьталт дыԥсырц. Дагьԥсыҵәҟьон:
Ҿаҵа лбаамда ихигон...
Ихыбаҩ гәылҵт – иԥынҵа ҩаҩахт‚
Иблақәа наҿкьа иҭагәаҩахт,
Иҭынхацәа тәан игәжәажәо,
Ашьҭахь рхы еидкыла инеицәажәан...

Иашьа иԥа еишьҭарххы ахшара 
Иоуан. Аиҵбы‚ уажәшьҭа агара 
Игарҵуаз, дирҭарц еикәшаҳаҭхан, 
ԥас дҟаиҵарц, диааӡарц аниарҳәа, 
Шәиман иԥсы ҭалт. Драҳаҭха, 
Мчыбжьык ала‚ акыр-кырҳәа 
Дыччо‚ дгәыӷьо даагылт ԥшьшьала. 
Абас аԥа иразҟы далан...

***
Хьымца днахыкәшо, даахыкәшо, 
Дацәшәо, изымдыруа дахьыкшо, 
Ицәыригеит Машьа лыӡбахә. 
Игәы иахәоу ма даныӡбоу 

Изеилмырго дышцоз‚ ашьҭахь, 
Лшьа шылуз атәы аниҳәа‚ 
Иааихалашан илакыҵа: 
«Лқәақәра згааит!» – иҳәан‚ дныҳәо‚ 
Дааҟәындҟәындит ибжьы ныҵак. 
Шәиман игәахәара ангәеита, 
Машьа лыӡбахә зынӡа иҽеитан, 
Хьымца иҳәеит уаҟа‚ лгәы шыҟоу: 
«Саб Шәиман» ҳәа уи дшинықәуа, 
Са с-Цыгә-ԥҳауп ҳәа адәы дшыкәу‚ 
Даазар ҳәа ишгәӷуаз аҩныҟа, 
Дизаԥхьеит, нас уа лнапҩымҭа. 
Шәиман дыԥшуан ԥыҭрак ҿымтуа: 
– Дабацеи, нас ацәыршәага? 
Даар иауаз арахь‚ ахага?! 
Хьымӡӷ лымаӡам шьҭа дзыбнало! 
Ара иҟоуп лыҩны‚ лгәара‚
Дыжәбар дшәыман шәаа ԥшьшьала, 
Сҳабла еизганы изуеит ачара.

Ак лмыхьнда, ацәыршәага, 
Илгәаӷьызеи, ҳаит‚ ахага!.. 
Хьымца аҭамзаара даҳәа‚ 
Иҩыза дызустоу иаҳәо‚ 
Еибаирдырт ҩыџьа Машьа 
Лабацәа. Шәиман‚ уа ҳәашьа 
Узамҭо‚ деигәырӷьа дыҵҟьан, 
Дгәдикылт дилаҵәа, дгәаҟууа. 
Дааақәгьежьын, нас: – Ба баҟоу? 
Ашьтәа ҳшьыроуп абыржәыҵәҟьа!...

АЕПИЛОГ

Хьымца‚ Шьакәа‚ Хьырбеи, Ада... 
Хәшықәса раахыс уажәада 

Џьарак еиқәмшәацкәа иҟан. 
Асалам шәҟәы рыбжьаныҟәон, 
Иааибаԥхьан иахьа ашықәс ҿыцаз‚ 
Уаҟа‚ зны Хьымца дызҭыҵыз 
Рышкол гәакьаҿ, рҵаҩра ашьҭа 
Ихыла инталеит уи ашҭа.

Аиҭасрақәа адунеи азна
Рыбла иаахгылеит иаразнак:
Рышкол аҭӡамцқәа зегь ҿыцха‚
Инагӡо амилаҭ ргәыҵҳа‚
Рхатәы бызшәала ахьхьа-хьхьаҳәа .
Ицәажәон, ажәа ҟәышкәа раҳәо...

Атӡыгазеҭ рылаԥш нақәшәан, 
Иааргәалашәеит урт‚ иахьа акәшәа‚ 
Магә Гәыгә-иԥҳа Хьымца ахара 
Идҵо дшацәхлырҟьоз аҵара... 
Чарҳәарала аҭыԥ дшашьҭаз, 
Лхата дҭырцеит ашкол ашҭа!.. 
Адиректоргьы дындәыкәҵа, 
Уаҟа итыԥаҿ‚ ҳаҭыр лықәҵа‚
Кыбҷа Кадыр-иԥҳа днаган‚ 
Днадыргылеит длашарбаган.

Алим Сакәыт-иԥа изыҳәан 
Ирҳәан‚ ддиректорхарц иҳәан‚ 
Аха аҭыԥантәи дҟаҵазар, 
Зҵаҩцәа рмилаҭ бызшәа здыруа‚ 
Аԥшәмара инапы ианҵазар, 
Еиҳа ишамҩоу, мамзар ируа 
Шиашам‚ шыркьаҳәрахо нраҳәа‚ 
Мап икит дымхьаҳәа-ԥаҳәа.

Хьымцараа ашә аарты ԥшьшьала, 
Иаагылт рыкласс иныҩналан: 

Аҭӡамцқәа Гәлиа‚ нас Ҷанба 
Ркыдын. Ишашаӡа анбан‚ 
Арҵаҩ ду Каменски иҳәамҭа 
Акласс арцәажәон, иҳамҭан...
Ианҵаҩцәаз еиԥш доус итәарҭаҿ 
Инахатәеит доус рпарта... 
Хьымца иаԥхьа уа ҷышәшәырак 
Илаԥш нақәшәеит. Гәахәтәахьымӡа 
Сырма илнапымҭаз аҩыран... 
Даԥхьарц иҽыназикын Хьымца‚ 
Аха иузеилмырго ишьыхын... 
Хьымца илаӷырӡ ааизҵәаҵәа 
Иҩеи иблақәа инырхаҵәан 
Дҩагылт, ихылԥа ихыхын... 
Иҩызцәагьы нымхеит дгәамҭа. 
Рхы ларҟәы зегь гыла ҳамҭак‚ 
Ргәалсра ду ажәала ихымтуа, 
Сырма дыргәаладыршәт ҿымҭуа.

***
Аҿар‚ абжьаратәи ҵара 
Иалгаз‚ уаҟа аколнхара 
Иазаангылент абжеиҳара. 
Иалалан урт аҭаацәара, 
Еихарҳауеит абиԥара! 
ԥҳәыс даазгаз ишмаҷу иқәра‚
Имоуп аразҟы лашара‚ 
Дшыҷкәноу ихьӡоит ихшара. 
Нас аҭаацәаратә ҭакԥхықәра 
Дахьчоит, днанашьҭуам абжьысрахь. 
Ауаҩы инаркуеит анхара 
Шаҟа ирацәахо ихшара‚ 
Ишьаҭа ӷәӷәахоит, икьысра 
Згәаӷьра дҟамло. Иахьа агара‚ 
Уаҵә аӷа изын – абаагәара!

Хьымца иҩызцәа – Хьырбеи, Ада‚ 
Аԥсҭазаара уаҵәтәи гәаҭа‚ 
Еидгылт, рынасыԥ неиларҵан... 
Аиасли‚ нас ахәыҷ баҳча 
Роутаз аамҭала, рхылҵ ахьчо‚ 
Рҵарагьы ҟамлеит ишьҭарҵо! 
МГУ-аҿ аиуристраз 
Дыстудентуп иахьа Ада. 
Иабдуцәа ржәытәӡара хызтра 
Иакәха‚ аҭоурых ихы аҭа‚ 
Изауыша агәахәтәыхьӡара, 
Хьырбеигьы уа дҭоуп аҵара.

Илымоуп аразҟы шкәакәа 
Аконсерваториаҿ Шьакәа! 
Донецк дыстудентуп Хьымца. 
Ашахта ус ашьҭа ихымҵуа 
Иакәны‚ ашьха нџьныр ҵара 
Дҭоуп. Ашахтаҿ шаҟа еиҭасра 
Ҟалазеи! Уаҳа еигәҭасра 
Цәырҵуам, иубом џьоук еидысло. 
Зегь руал наргӡоит ламысла.
Донецк дцаны Дубов Дима‚ 
Акомбаин «Донбасс» има 
Дааит. Ашахтахь иҭагала 
Еибырҭан, Хьымца данаала, 
Ашахта аҭалара игәаҳәо. 
Арацәа ыҵихуан агәгәаҳәа. 
Ашьҭахь, нас Дима ибзоурала, 
Аинститут дазцеит лыԥхала...

***
Қыбҷа Кадыр-иԥҳа дрыҳәа‚
Лҵаҩцәа ашыкәс ҿыц аныҳәа
Иалалархәит рышкол гәакьаҿ.

Хьымцараагьы рыҽмыркьакьа,
Ианҵаҩцәаҵәҟьаз еиԥш иҿыха‚
Ахәлԥ дырлахҿыхт ауха:
Дцәажәеит Хьырбеи, ҭоурых жәытәӡак
Цәырга – иадҳәалаз рқыҭа...
Ҵаҩык дымҵысуа, рҽырҟәиҭӡан
Иӡырыҩуан, рлымҳа иҭан.
Дырмит Гәлиа иажәеинраала
«Абри соуп сара» дацрала,
Аԥсы ахаҵа даԥхьеит Ада.
Шьакәа‚ лашәа ҿыц‚ уажәада 
Ирмаҳацыз, иазкы ркыҭа‚ 
Илҳәеит, ҳамҭа духа ирыҭа!

Хьымца‚ ибла уажә ихтызшәа, 
Абыржәоуп дангәеиҭа Шьакәа: 
«Дышәҭышуп зынӡа‚ агьыл ԥтызшәа! 
Сышԥаҟаз уаанӡа исымбакәа?.. 
Зынӡак ахаацәа лҟәыншәыла 
Дыҟоуп! Лыбла шаҟа ҟәышра‚ 
Шаҟа гәыразра ҟәымшәышәра 
Рхузеи! Аха убла ихгыла 
Ихәҳәом – адәахьтәи блахкырам, 
Иҩнуҵҟатәи ԥшӡара-гәкыроуп!» 
Лыбжьы хааӡа лашәа даалган, 
Игәыбзыӷӡа Шьакәа лыбла‚ 
Шықәсы рацәа лгәы зхьыблуаз 
Хьымца инихәаԥшит дналкаа. 
Цәылашәара ҿыцӡак ҿыха‚ 
Хьымца дагон ла лахь иха!..

Данҵаҩыз Хьымца ажәеинраала 
Аҩра дшаҿыз ӡәырҩы ирдыруан, 
Аха даԥхьомызт ламала. 
Уажә лахҿыхра дук иныруа 
Дҟалан‚ днагылеит зегь раԥхьа 

Ихатәы жәеинраала даԥхьо: 
«Ҳамшын ҟәанда иацәшәа ихьаҵын,
Ҳашьхакәа рахь ицеит аӡын. 
Урҭ гылоуп иҭаҳәҳәа сыла‚ 
Аҵаа иҭаӡны‚ ишьханԥсыла. 
Убрантә ҳашықәс ҿыц абарцаз, 
Иахьа ҳгәырӷьара агәра агарцаз, 
Аӡын харантә ианҵаркьакьа, 
Асы ацыршәшәеит ԥаҟьа-ԥаҟьа...

Ҽаанбзиала сҳәарц‚ асрапа 
Шьҭысхырц агәарԥ ашҟа снаԥан‚ 
Аха саақәхеит уа сбыбышӡа
Инсымҟәҵаӡҭит ицәышӡа...
– Асрапа акәым‚ исышәҭ аҵәца! – 
Астол снахагылеит сқәацәӡа.
– Аха‚ ҳаи... Санду бтәами‚ 
Бӡышӡа шәышықәса бнырхысуеит, 
Бажәа ҟәышуп‚ бажәа хысуеит, 
Аҵәца раԥхьа ба ибыхәҭами! 
Лықәра ишаурыз, лыбӷа еиҵыхны, 
Санду даагылт аҵәца шьҭыхны:

– Нан‚ шәыбла иабо гәзырҳаган, 
Шәлымҳа иаҳауа гәырӷьаган, 
Ес-аашар шәа шәзы илашаран, 
Ес-аашар иазҳа шәылшара, 
Шәџьа иацны аҭынч ԥсшьара, 
Шәџьа иалҵыз шәара ишәԥыло, 
Илбаажәдо аҳауа ҭынч гәрҭәыла, 
Шәаҵәцахә гәрӷьахәны иԥхеиԥхеилааит, 
Ҽаанбзиала шәгәырӷьо шәнеилааит!

Бара‚ аҭыԥҳа‚ абла ҭшаша‚
Бгәара дҭало ибгәаԥхаша,
Арԥыс иугәаԥхаз илхаран,



Уашҭаҿын иҟало ачара‚
Шәара‚ ахылҵ изгәаҟуа згәараҿ,
Шәгәарԥаҿ инагыло агара‚
Уара‚ аиарҭа иахьа иагәылоу,
Ушьымхы уҵԥраауа уҩагыло,
Шәаҵәцахә гәырӷьахәны иԥхеиԥхеилааит,
Ҽаанбзиала шәгәырӷьо шәнеилааит!
Ҽаанбзиала, зегьы‚ нанраа!
Уаха аибашьра амбааит ҳамра!
Шәҵеи дышәԥымхааит ани аби‚ 
Насыԥ шәоуааит ҷкәыни ӡӷаби! 
Ҽаанбзиала, аԥхӡы казҭәо‚ 
Аџьықәреи аазрыхуа, аҩы ҭазҭәо! 
Ҽаанбзиала, итәаны ихәыцуа‚ 
Адгьыл иқәу‚ ҵаҟа ихәҵоу. 
Ҽаанбзиала, уа ажәҩан иалоу‚ 
Адгьыл иакәшо наҟ ихало. 
Ҽаанбзиала, смоҭа иқәла‚ 
Аеҵә рахь уаҵә амҩа иқәло – 
Шәаҵәцахә гәырӷьахәны иԥхеиԥхеилааит. 
Ҽаанбзиала, шәгәырӷьо шәнеилааит!»

